
АТЧАХ УЛУНУ КЮЙЮЗЮ, 

ХАН УЛУНУ КЮЗГЮСЮ,

ЖАБАГЪЫЛЫНЫ АЛМАСЫ.

АКЪТАМАКЪНЫ УА КЪАЙСЫ АЛДЫ?

Ханны къызыны несин айтаса! Ол, эриши болса да, къалгъан къызланы ариулары бла тенг эди, ариу болса уа, ол, тап, кёкден тюшгенди деп айтылгъан бир ёмюрле болгъандыла. Ол себепден: «Ханны къызы кибик!» – деп халкъны ауузунда жюрюгенди. 

Анга кёре, ханны къызы, кеси сайлап, жашладан бек бачамасына баргъан, аллай адет бар эди.

Хан къызла, эрге чыгъардан алгъа, аланы тилеген жашланы къый​ын жумушла бла сынагъандыла. Таза да жигитлигин кёргюзталгъан жашха, жарлыды, байды, бийди, къулду деп да къарамай, баргъандыла.

Хапарда айтылгъаннга кёре, озгъан ёмюрледе бир бай ханны жангыз бир ариу къызы болгъанды. Ол хан бир кюн, къызын кесине чакъырып:

– Къызым, энди мен къартма. Кесим саулай сени эрге берирге сюе​ме. Къыралымда кимни сайлай эсенг да, айт, – дегенди.

Къызы, уялып, бети къызара:

– Атам, мен айырма жигитлиги болмагъаннга барлыкъ тюйюлме. Халкъны жыйып, уллу чариш ёч сал да, ким хорласа да, анга барырма, – 
деп, сёз бергенди.

Хан къызы айтханны битеу халкъына билдиргенди. Чаришни этер кюнюн да белгилегенди.

О-ой, ханны ол хапары жайылгъандан сора уа, несин айтаса, эл-элде «менме» деген жашла, бир бирге эришип, хазырланадыла. «Ханны акътамагъын ким алса да, кёрейик», – деп, жер-жерде жашла жыйылып ёчешедиле.

Энди, «ат чапса, ит да чабар» деп, ол эллени биринде бир ёксюз жашчыкъны бир жабагъылы тайчыгъы болгъанды. Ол да, ханны къызын алама деп, жабагъылы тайын аяусуз чаришге жарашдырады.

– О-ой, бу жабагъылы сау болуп, ханны къызы кимге ычхынырыкъ​ды?! – деп, халкъ масхарагъа жюрютеди. 

Болсада, ёксюз жашчыкъ, аны ючюн къайгъырмай, жабагъылы тайын сылап-сыйпап, жарашдырады. Ол себепден, жашны кесине да «Жабагъылы» деп атап къоядыла. 

Чариш башланыр кюн жетгенде, битеу халкъ жыйылып, тул-туманча болады. Адамла, бир бири аллына ётюп, бир бирини юсю бла башларын ёрге созуп, жут къарап, сакълайдыла.

Тамашагъа сен къара! Бир кесекден ханны акътамакъ къызы, кюнча жарытып, халкъны бир жанындан чыгъады. Юсюнде алтын, жаухар бла жасалгъан кийимлери халкъны кёзюн къамата, эки шапа къызы эки билегинден тутуп, аны бийик тоханагъа миндиредиле.

Ол заманда халкъны кёзю, барын да унутуп, жангыз анга аралып къалады. Акътамакъны шапа къызлары да андан эриши уа тюйюл эдиле, алай, не файда, аны ханлыкъ аты аланы ариулукъларына мутхуз булутну жайып эди сора.

Хан ёзюрлери бла майданнга чыгъады. Чаришге барлыкъ жашла гюрюлдеп жетедиле. Жабагъылы да, тайчыгъына минип, ала бла келеди. Халкъ, аны кёргенде: «О-о-й, бу уа не этеди?! Антсыз эди, андан а къуш да къутулмаса!» – деп, харх боладыла.

Болсада Жабагъылы аны ючюн буюкъмады. Бир талай жюйрюк атлыла бла ол да кетди. Чабар жерлери жыйырма къычырым эди деп хапар алайды.

Энди барыр жерлерине жетип, атланы чаришге бошладыла.

Атла къанат таууш этип тебиредиле. Бири алгъа оза, бири да артха созула, узакъ бардыла. Ахырында ючеулен алгъа айырылдыла.

Бири – патчахны жашы, бири – бир ханны жашы, бири да – Жабагъылы. Была ючюсю да, кепге ургъанча, теппе-тенг болуп, белгиленнген чекден ётдюле.

Андан сора чариш бошалды.

Ханны къызы, халкъ чачылгъандан сора, ол теппе-тенг келген юч жашны кесине чакъырады. Жашладан бири Гонай патчахны, бири Шам ханны жашы эди деп хапар алай жюрюйдю. Ючюнчюлери уа ёксюз Жабагъылычыкъ болгъанды.

Жабагъылы ала бла тенг келген эсе да, алай а ханны къызындан аны аз да умуту жокъ эди.

Энди къыз аланы кёрюрге сюйгенде, ол эки жаш ёксюз жаш бла бирге барыргъа унамагъандыла, аны къой да, атларын аны жабагъылы тайы бла бир жерде тагъаргъа да унамагъандыла. Алай болгъаны ючюн, къыз аланы, сёзлерине тынгыламай, кесини салгъан жоругъуна бойсундургъанды.

Атлары, кеслери да бир эки-юч кюн солугъандан сора, къыз, ючюсюн да чакъырып:

– Энди сиз манга ючюгюз да бир кибик даучусуз. Мен сизни ючюгюзге да бирча баралмайма. Биринге барып, биринги къояргъа да жарамайды. Ол себепден сиз энтта бир сынаудан ётерге керексиз, – дейди. – 
Аны ючюн а сиз ючюгюз да жыллыкъ жолоучулукъгъа чыгъыгъыз. Бир жылдан сора, унутулмаз бир саугъаны алып, сизден манга къайсыгъыз келсе да, мен анга барырма. Ол затны болдурур ючюн, сиз, бир жылны жюрюп, юч жол айырылгъаннга жетериксиз. Хар биригиз ол юч жолдан бири бла кетерсиз. Ызыгъызгъа къайтханда уа, ол юч жол айырылгъанда бирге тюбеп, манга ючюгюз да бирге келирсиз.

Жашла ючюсю да атланадыла. Жюрюй, айлана, къыдыра, кёп тюрлю къыйынлыкълагъа тюбей, ёксюз жашчыкъны сыйсызлай, хыликкя эте, ахырында юч жол айырылгъаннга жетедиле. 

Ол эки жаш кеслери сайлагъан бирер жол бла, Жабагъылы да ючюнчю жол бла кетедиле.

Азмы бардыла, кёпмю бардыла, аны ким билсин, барып-барып-барып, ахырында патчах улу Кюйюзлю шахаргъа, хан улу Кюзгюлю шахаргъа тюшдюле. Жабагъылы да Дарман алмалы шахаргъа келип тохтады. Ол а аллай шахар эди, хапарда айтылгъаннга кёре, ырахын жаныуарлагъа, къанатлылагъа да ол шахарны алма ийиси дарман бола эди.

Энди ол юч жаш, юч шахарны къыдырып, талай заман оздурадыла.

Патчахны жашы, шахарны ортасына киргенде, орамла къатапа кюйюзле бла тёшелип, бийик къат-къат мермер ташдан ишленнген юйлени юслерине да сыйлы жибек къатапа кюйюзле жайылып тургъанларын кёреди. Базарлада, тюкенледе, бирин кёрсенг, бирин унутурча, тамаша, ариу согъулгъан накъышлы кюйюзле топпа-толу. Жаш ханны къызына аладан, сайлап, бирин алады.

Хан улу да, Кюзгюлю шахаргъа киргенде, къалала кибик юйлени къабыргъалары кюзгюден ишленип, орамда жюрюсе, кюзгюледе кесин кёрюп айланды. Кюзгю базарлагъа барып, ол да хан къызына саугъагъа тёгереги алтын бла сырылгъан бир аламат кюзгю алды.

Жабагъылы уа, Дарман алмалы шахарны базарларын къыдыра барып, биреу жаш ёмюрюнде не эшитмеген, неда кёрмеген аллай тамаша, ариу алмала сата тургъан жерге келди. Ол алмала сатылгъан тюкенни къабыргъасында: «Эй, адамла, алыгъыз, алыгъыз! Бу алмала ауругъанланы ёлюр аурууладан сау этедиле, адамны ёмюрюн узакъ созадыла!» –
деп жазылып тура эди.

Жабагъылы, олсагъатдан, сайлап, бир аламатын алып, къысха ызына къайтып кетди.

Мычымайын ол юч жол айырылгъаннга келип тохтады. Эки нёгерин алайда тапмады. Бир бёлек заманны сакълады. Ахырында ала да бир биринден узакъ кечигип келдиле. 

«Аха, ким не тапды?» – деп сорушдула. Бири, махтанып, кюйюзюн жайды, бири, базынып, кюзгюсюн сюеди, Жабагъылы да, хуржунундан чыгъарып, алмасын кёргюзтдю. 

– Ой, сен а, харип, не болмазлыкъ затны алгъанса, эшита, сен, ары-бери жайылыргъа къоркъуп, муну жол жанында терекден юзюп келесе, – 
деп, харх болдула. 

Болсада Жабагъылы, анга да ёкюнмей:

– Сиз, патчах улула, сандырамагъыз. Мен келтирген бош алма тюйюлдю. Ёле тургъан адам, муну къапса, сау болуп къалады. Бу аллай дарман алмады, – дегенде, ала Жабагъылыны ёлтюрюрге оноулашдыла. 

Алай Акътамакъ, ючюгюз да бирге келигиз дегени себепли, билир деп, къоркъдула.

«Меники ахшыды!» – деп бири. «Угъай, сеникинден меники ахшыды!» – деп да бири, кёп даулашдыла. 

– Айтханма да, ёле тургъан, мени алмамы къапса, сау болуп къалады, – деп Жабагъылы айтды.

– Мени кюйюзюме миннген, кёзню жумуп ачхынчы, жерни этегине жетеди, – деп, патчах улу сюелди.

– Мени кюзгюме къарагъан а дунияны къалайдагъысын да кёрюп турады, – деп, хан улу махтанды.

Ол заманда ючюсю да кюзгюню алып, къарайдыла да, Акътамакъ, къыйын ауруп, ёле тургъанын кюзгюде кёредиле.

Олсагъатдан патчах улуну кюйюзюне минип, учадыла да, кёзню жумуп ачхынчы, атлары, кеслери да Акътамакъны арбазына тюшедиле. Жетселе, халкъ, аны юсюне басынып, жиляу эте, Акътамакъ да ахыр тылпыуун ала тургъанлай келедиле.

Олсагъатдан Жабагъылы, ёксюз жашчыкъ, хуржунундан чыгъарып, алманы Акътамакъгъа къапдырады. Аны къапханлай, Акътамакъ, жукъудан уяннганча, сау болуп къалады.

Энди ол юч жашны арасында уллу даулаш къозгъалады. Кеслерине халкъны къаратадыла. 

Жашланы даулашлары ма былай болгъанды:

– Мени кюзгюм болмаса, биз, Акътамакъны жан ауулда тургъанын билип, анга ашыгъаллыкъ тюйюл эдик. Ол себепден Акътамакъ манга тийишлиди, мен аллыкъма, – дейди хан улу. 

– Угъай, сени кюзгюнг бла, ауругъанын кёргенликге, не эталлыкъ эдик, билгенден башха? Мени кюйюзюм бла уа жыллыкъ жолну бир такъыйкъагъа келгенбиз. Ол себепден, Акътамакъ манга тийишлиди, мен аллыкъма, – деп, патчах улу сюелди.

– Эй, патчах, хан улулары! Экигиз да тюз айтмайсыз. Кюзгю бла кёрсегиз да, аны кибик, кюйюз бла жетсегиз да, андан башха жукъ эталмай, Акътамакъ да ёлюп, сиз да сирелип къаллыкъ эдигиз. Мен а, алманы къапдырдым да, аны сау этдим. Энди Акътамакъ мениди, алгъан да мен этерикме, – деди Жабагъылы.

Даулаш ёртенча жанды.

– Мени кюзгюме къарап билмесек, сен къайда эсе да алманг бла тургъанлыкъгъа, къыз ёлюп къаллыкъ эди, – деп, хан улу сюелди.

– Тап, ауругъанын билип турсагъыз да, мен кюйюзюм бла алай терк жетдирмесем, экигиз да не эталлыкъ эдигиз?! – деп, патчах улу тохтады.

– Да сиз, кюзгю бла кёрюп, кюйюз бла терк жетгенликге уа, не эталлыкъ эдигиз? Алма болмаса, къыз ёллюк эди, – деп, Жабагъылы да бек къызып сёлешди.

Энди даулашны ахыры халкъны масагъатына
 берилди. Акътамакъ да энди ол ишни халкъны оноууна къойду.

Халкъны арасында да даулаш кёп болду. Масагъатчыладан бири: «Анга тийишлиди!» – деди. Бири да: «Угъай, мынга тийишлиди!» – деди. Дагъыда бирлери да: «Угъай, анга да, мынга да тюйюл, бирсине тийишлиди!» – деди.

Сёзню къысхасы, биз эшитгеннге кёре, ол даулаш бир бёлек заманны, халкъны эсин кесине буруп, сюзюлалмай тургъанды.

Ахырында масагъатчыла, тёрени эбин табып, бир оноугъа келдиле:

– Биринчиси, жашла, хан улуну кюзгюсю болмаса, Акътамакъны ауругъанын билип, ашыгъырыкъ тюйюл эдиле. Экинчиси, патчах улуну кюйюзю болмаса, терк жеталлыкъ тюйюл эдиле. Ючюнчюсю, Жабагъылыны алмасын къапмаса, Акътамакъ сау къалмай эди. Была ючюсю да бир кибик жигитлик кёргюзтгенлери, сёзсюз, кертиди. анга даулаш да жокъду. Алай а, хан улуну кюзгюсю сынмагъанды, сауду; патчах улуну кюйюзю да жыртылмагъанды, ол да тургъаныча турады. Экисин да хатасыз, чыпсыз иелерине къайтарыргъа боллукъду. Жабагъылыны уа алмасы ашалгъанды, жартыды. Аны иесине саулай къайтарыр мадар жокъду. Ол себепден Акътамакъны Жабагъылы алады, – деп, халкъ алай тохташдырды.

О-о-й, аллай тамашагъа сени жауунг къарасын: патчах улу башын къашый, хан улу да бурунун тарта къалдыла.

Ой, зауаллы Жабагъылы да кюн таякълача жылтырагъан, толгъан айлай жарытхан Акътамакъны учурду. 

Дуниягъа аты айтылгъан Акътамакъны алгъандан сора, жашаууну уа несин айтаса, алагъа сиз бюгюн да бир къарагъа эдигиз!

ЗАР КЪАРЫНДАШЛА

Эртте-эртте бир ханны юч жашы болгъанды. Бирде, ханны жылкъысы сюрюлдю деп, къуугъун келгенди. Хан, аны эшитгенде, уллу къайгъыгъа къалгъанды. Ханны алай къайгъы этгенин кёргенде, эки тамата жашы, жарашдырылып, жылкъыны излей кетгендиле. Жашла кёп айланнгандыла, болсада жылкъыны табалмагъандыла.

– Къартлыгъымда, жылкъымы урлатып, мен къалай жашау этейим?! – деп, хан жиляргъа, тарыгъыргъа къалгъанда, аны алай инжилгенин кёрюп, ханны кичи жашы жылкъыны излерге тебирегенди. Хан анга:

– Къой, сен табар жерде болса, къарындашларынг да табар эдиле, – 
дегенди.

Болсада жаш тохтаргъа унамагъанды.

– Угъай, атам, мен да бир жайылайым, – деп, атланып кетгенди.

Жаш, айлана-жюрюй, бара-бара, бир таулагъа жетгенде, тау тюбюнде бир эмеген къатынны кёргенди. Эмеген къатын, эки эмчегин эки инбашына атып, жерни жарылгъанын жамай тура эди. Жаш, жанлай барып, аны бир эмчегин ауузуна салып:

– Ай, анай-анай! – деп сёлешгенди.

Эмеген къатын, артха айланып:

– Ай, бир женгил бала болдунг ансы, нечик татлы къабын боллукъ эдинг! – деп, ёкюнюп, кючсюннгенди.

Эмеген къатын, жашчыкъны кесине бала этип, ызы бла нек айланнганын, не излегенин соргъанды.

 Жаш:

– Анай, бизни жылкъыбыз сюрюлгенди да, мен аны излей чыкъ​гъанма. Энди къайры барыргъа билмейме, – дегенди.

– Да, тапсанг, жылкъыны къалай сюрюрге умут этесе? Аны къала​уурлары бардыла. алай болсада сен, бар да, сюрюрге кюреш! Таза сюралмаздан болсанг, не деселе да, ала айтханны этерсе, – деп, эмеген къатын анга жылкъыны болгъан жерин юйретгенди.

Жаш: 

– Бек ахшы, – деп, ол юйретген жерге тебирегенди. 

Алайдан айырылгъандан сора, юч кюн жюрюп, жаш бир уллу ёзеннге жетгенди. Сынчылап къараса – атасыны жылкъысы алайда отлай тургъанын кёргенди.

«Да, энди Аллах берди, сюрюп кетейим», – деп, гюрюлдетип къуууп тебирегенлей, жылкъыны тёгереги жилянладан чалы буруу болуп къалады. Алай болгъанда, жаш этмеген амал къалмайды, алай жилянланы хорлаялмайды. Ол да не этерин билмей тургъанлай:

– Эй жаш, сюйсенг – къыз ал, сюйсенг – къыз бер. Алайсыз, сен жылкъыны сюралмазса! – деп, къулагъына бир таууш келеди.

Жаш, кёп сагъыш этеди да, сора:

 – Къыз алырма, – деп, сёз береди. 

Жаш сёз бергенде, жилян чалы седиреп, жашха жол ачылады. Сора ол, жылкъыны да сюрюп, ханны аллына келеди.

Хан бек къууанады. Алай, жашы жилянладан къыз алыргъа сёз бергенин билгенде, бек бушуулу болады. Болсада энди, башха мадар табылмай, жаш жилянладан къыз алыргъа кетеди.

Юйюнден чыгъып, тюзюнлей эмеген къатыннга барады. Эмеген къатын жашны келгенине бек къууанады:

– Къалай болдунг, балам, жылкъыны тапдынгмы? – деп сорады.

– Жылкъыны уа тапхан эдим, алай жилянладан къатын алыргъа айтханма да, энди ары барама, – деп хапарлайды жаш.

– Жилянладан къатын алыргъа айтхан эсенг, бар. Алай эсингде болсун: ол жерде бир къара суу барады. Къара сууну къатында атдан тюш да, ат жеринги башынга салып, жамычынгы жабып, жат. Сен алай жатханлай, бир жел жетер да, тауланы бир бирине урур; аны ызындан бир жауун келир, сени да, элтип, тенгизге атханча кёрюнюр; аны ызындан бир кюн тиер. Кюн, асыры иссиден, жерни ташларын эритипми къояды дерча къыздырыр, сен а, не тюрлю къыйынлыкъ жетсе да, не да болсун, къымылдамай, ёлген адамча, жатханлай тур! Бары да бошалгъандан сора, санга: «Хей, адам улу! Ёлюпмю жатаса?» – деп, биреу келир. Сен, секирип туруп, аны бла саламлашырса, жамычынгы, къамичинги аны къолуна берирсе. Ол заманда ол сени бир къалагъа чыгъарыр. Сора сиз бир юйге кирирсиз. Ол юйде алтын ундурукъда олтуруп тургъан бир акъ сакъаллы къарт кишини кёрюрсе. Жанында алтын тапчанда да бир тиширыу болур. Ала бла саламлашырса. Ала санга, олтур деп, шинтик берирле, сен а олтурма! Эшикден кирген жерде бир гитче шинтикчик болур, аны тартып, от жагъагъа жууукъ олтур. Сора, ашап-ичип бошагъандан сора, сени къызла болгъан юйге кийирирле. Ол заманда сени бла саламлашыргъа къыркъ къыз келир. Ол къызла бир бирге асыры ушагъандан, аланы айырып таныгъан бек къыйынды. Алай, эсингде болсун, къызладан жетинчиси патчахны къызыды. Сен, не да болсун, аны, кёзюнгден шашдырмай, эслеп тур! Къайсын сайлайса деселе, аны кёргюзтюрсе, – деп, эмеген къатын сёзюн бошады.

Жаш: 

– Сен айтханны этерме, – деп, кетди. 

Ючюнчю кюнюне жаш шауданны къатына келди. Алайда атын кишенлеп, жатды. Олсагъатдан бир жел жетди. Дунияны бузуп, тауланы бирин бирине урупму къояды дерча, аллай бир кючлю жел. Алай болгъанлыкъгъа, жаш башын ачмады, неда къымылдамады. 

Жел тохтагъандан сора, бир жауун келди. Ол, дунияны башын те​нгиз этипми къояды дер кибик, алай кючлю жауду. Анда да къымылдамады жаш.

Жауун тохтагъандан сора, бир кюн тийди, ол аллай бир къызыу эди, ташланы эритип къояды дерча. Жаш, анга да тёзюп, къымылдамай турду.

Ол да батхандан сора:

– Хей, адам улу! Саумуса, ёлгенмисе? – деп, бир таууш келди. 

Ол тауушну эшитгенде, жаш, секирип къобуп, ол сёлешгенни аллына барып, саламлашды, жамычысын, къамичисин да аны къолуна берди. Ол адам:

– Кел юйге! – деп, жашны аллында тебиреди. 

Ол жашны бир къалагъа келтирди. Экиси да ол къаланы ичинде бир отоугъа кирдиле. Жаш ол отоуда алтын ундурукъда олтуруп тургъан бир акъ сакъаллы къарт кишини, аны жанында алтын тапчанда къарт къатынны да кёрдю. Жаш, аланы алларына барып, саламлашды. Жашны саламын алгъандан сора:

– Олтур, – деп, къартла аны къатларына чакъырдыла.

Жаш олтурмады. Эшик артында гитче шинтикчикни тюбюне тартып, анга чёкдю. Сора аш-суу келди. Ол заманда да, аш къангагъа олтурмай, жаш жеринде тургъанлай ауузланды. Анга, ич деп, ичги бердиле. Жаш:

– Мен ичги затны уртламайма, – деп, унамады.

Аллына салыннган ашарыкъладан жаш кереклиси чакълы бир ашады. Ушхууур бошалгъандан сора, къарт: 

– Жашны къызла болгъан жерге элтигиз, ала бла олтурсун, ансы мында эригиулюдю, – деди.

Жашны башха отоугъа элтдиле. Анда бир жангыз адам да жокъ эди. Алай бираздан, эшик ачылып, къыркъ къыз тизилип, жаш болгъан жерге салам берип кирдиле. Къызла, бир-бир келип, жашны къолун тутдула. Саламлашып бошагъандан сора, хар бири жерине жарашып олтурдула. 

Ол къызла асыры бирча ариула болгъандан, бирин кёрсенг, бирсин унутурча эдиле. Алай жаш, эмеген къатын юйретгенча, жетинчи къызны кёз юсюнден кетермей турду. 

Бир кесекден жашха:

– Хайда, къызладан бирин сайла. Сен сайлагъан сениди, – дедиле.

Жаш жетинчи къызны кёргюзтдю. Олсагъат уллу къууанч болдула, той-оюн къурадыла. Къызны жашха атап, керти да киеуча кёрдюле. 

Жаш, мында бир ай тургъандан сора:

 – Энди биз кетсек иги болур эди, юйде да къайгъылы болуп тура болурла, асыры кёп къалдыкъ, – деп, къатынына алай сездирди.

Жаш алай айтханда, къатыны анга:

– Биз кетебиз десек, мени атам санга кёп ырысхы берир, алай сен не берсе да, алма! «Берсенг, къалангы тюбюнде юч аякълы атынгы бер, аны бералмасанг а, башха затынг керек тюйюлдю», – дерсе, – деп юйретди.

Была кетерге тебирегенде, къайын атасы, киеуюн чакъырып: 

– Малымы экиден бири сениди, элт, балам! – деди.

Алай жаш а:

– Сау бол, мен ырысхы керекли тюйюлме, манга, берсенг, къалангы тюбюнде юч аякълы атынгы бер, аны аллыкъма. Андан башха затынг керек тюйюлдю, – деп тохтады.

– Аны санга юйретген Аллахдан аман тапсын! Мен ол атымы кишиге бераллыкъ тюйюлме, – деп къойду къарт.

– Бералмасанг, хайырын кёр, манга башха затынг керек тюйюлдю, – 
деп, жаш кетип тебиреди.

Аланы ол ушакълары бара тургъан кезиуде, алтын тапчанда олтуруп, алагъа тынгылап тургъан къайын анасы, андан ары тёзалмай:

– Жангыз къызынгы къызгъанмагъан, энди юч аякълы бир атны мындан къалай къызгъанаса? Алай мудах иерге жарарыкъ тюйюлдю, – 
деп, сёзге къошулду.

Къарт бек амалсыз болду, болсада атны берди.

Къыз да анасындан жан ырысхыгъа бир таракъ, бир къыпты, оймакъ, ийне, сора бир кюзгю алып, экиси да, юч аякълы жюйрюкге минип, атландыла. Къыз, жилян къабын кийип, жашны артмагъына кирди да, жел ургъанча кетдиле.

Мычымай жашны юйюне келдиле. Келселе: «Ханны жашы жилян къыз алып келгенди!» – деп, сау элге хапар болады. Хан, жашын юйюне къоймай, бир жер юйню берип: «Мында жаша!» – деп къояды.

Не этерик эди? Ол къарангы жер юйде бир бёлек заманны жашайдыла.

Сора бир кюн ханны абадан жашлары: «Арабин, бу жаш жилян къатыны бла къарангы жер юйде къалай жашай болур?» – деп, жашыртын къарадыла.

Къарагъанда, аллайгъа къара! Къатынны ариулугъу жер юйню кюн тийгенча жарытып, къатыны да, къарындашлары да бир бирлери бла ойнай-кюле тургъанларын кёрдюле.

Аны кёргенлей, жашла, аталарына келип: 

– Сен, атына жилян атап, анга аллай нюр жарыкълы къатын алып, бизни телиге санагъанса. Ол сени оноуунг болмай алмагъанды. Сен бизге халал ата тюйюлсе, биз сени ёлтюрмей къоймабыз! – деп, юсюне сюелдиле.

Ол заманда кесини жанына къоркъгъан аталары:

– Манга тиймегиз. Мен жашны бир ёлюр жерге иейим, ол андан къайтмаз, сиз а аны къатынын къалай сюйсегиз да этигиз, – деди.

Хан, жашын чакъырды да:

– Жашым, жылкъымы да сен тапхан эдинг. Энтта да мен сенден бир зат тилерик эдим. Ол жерде, ол жерде бир алтын терек барды дейдиле. Ол терек къобуз согъуп, чапыракълары къарс къагъып турадыла. Ол бизни болса, дунияда бизге тенг ким боллукъ эди?! Атыбыз дуниягъа айтылыр эди. Сен, барып, аны келтирмей амалынг жокъду, – деп буюрду.

Жаш, хау, угъай да демей, чыгъып кетип, атасыны буйругъун, келип, къатынына айтды.

– Да, атангы айтханын эт, – деп жууаплады къатыны. – Ол сени бала борчунгду. 

– Да, ахшы, алай эсе, – деп, жаш жолгъа атланды.

Ол кетгенлей, къатыны, эшикге чыгъып:

– Я Аллах, мен да ичинде жашарча, дунияда аны ичине адам кирмезча, бу къыптыны сен бир къала эт! – деп, берне къыптысын жерге чанчханлай, къыпты бир темир къала болуп сюелди.

Жаш, юйюнден кетип, тюзюнлей эмеген анасына барды. Эмеген анасы, жашны кёргенлей, къууанды, ийнакълады, нек келгенинден хапар сурады.

Жаш анга:

– Атам ол жерде, ол жерде алтын терекни келтир деп буюргъанды да, ары барама, – деди.

 – Аллахдан аман тапсын атанг! Алтын терекни къалауурлары анга адам жибермейдиле. Алай, насыбынг болуп, ашай тургъан кезиулерине тюшсенг, этеринг алайды: деуле, къыркъ къулакълы къазанны кётюрюп, этин къотарыргъа чабышырла, ол кезиучюкде, ала къайтхынчы, жетип, бу эки агъашчыкъны терекни эки жанына жетдирсенг, терек аллынгда учуп тебирер. Ол заманда къачып къутулалсанг, сау къалырса, – деп, жашны эмеген анасы эки агъашчыкъ берди.

Жаш, агъашчыкъланы да алып, алтын терекге кетди. Эмеген анасы айтханча, тамам ол деуле этге басыннган кезиуде, жаш, алайгъа жетди да, окъ атылгъанча чабып, эки агъашчыкъны терекни эки жанындан жетдирди. Алайлай терек, кётюрюлюп, жашны аллында учуп тебиреди. Жаш терекни ызындан болду. Жашны алай къачханын кёрюп, деуле ызындан тюшдюле, болсада жаш къутулду.

Жаш терекни, алып келди да, ханны тюз терезе аллында орнатды. Аны кёргенде, элни адамы сейирге къалды. Жаш, юй орунунда уллу темир къаланы кёргенде, аладан да бек сейир этди. Болсада, ол тюз да аны къатына келгенлей, къаланы эшиги ачылып, къатыны аллына чыкъды, эрини сау къайтханына бек къууанып, ийнакълады. Ол кетгенли, аны къарындашлары къаланы ичине кирирге кюрешип тургъанларын, алай, не кюрешселе да, киралмагъанларын айтды.

– Сени къарындашларынг бизни бир бирибизден айырыргъа кюрешедиле, – деп, кеси ангылагъанны ачыкълады, болсада жаш жукъ айт​мады.

Ханны эки жашы, кичи къарындашлары, ёлмей, ол аламат затны да келтирип келгенин кёргенлеринде, аталарына бардыла.

– Аха! Сен, сёзню ариуун бизге айтып, не ахшылыкъны да кичи жашынгы этесе. Сени ёлтюрмей къоймабыз! – деп, юсюне сюелдиле.

Хан, амалсыз болуп:

– Ой, балаларым, тилейме, къоюгъуз! Энди мен аны бир жерге иерикме да, ол андан къайтмаз, – деп, тамата жашларын жапсарды.

Жаш бир-эки кюн солугъандан сора, атасы, аны чакъырып:

– Энди этген ахшылыгъынг ахшылыкъды. Алай ол жерде, ол жерде бир тирмен барды да, ол кеси аллына кече-кюн да мирзеусюз акъ къалачлыкъ ун тартханлай турады дейдиле. Аны келтирип келсенг, сора бизни ханлыгъыбызгъа киши жетерик тюйюл эди, – деди.

Жаш, атасына:

– Ахшы, кёрюрбюз, – дегенден башха жукъ сагъынмай, чыгъып кетди.

Атасыны айтханын жаш къатынына билдирди. Къатын:

– Да не билейим, сюйгенинглей эт! Сен кетсенг, мен да кесими сакъларгъа кюреширме, – деди.

– Да ахшы, алай эсе, санга – саулукъ, манга – эсенлик, – деп, жаш, атына минип, жолуна тебиреди. 

Ол кетгенлей, биягъы къатыны, чыгъып, таракъны кёкге айландырып:

– Я Аллах, мени эрим къайтхынчы, сен бу таракъны, киши ачалмазча, мен да ичинде хатасыз жашарча, бир сюек къала эт! – деп, жерге атды.

Алай айтханлай, тилегенича, къатын ичинде тургъанлай, бир сюек къала сюелди.

Жаш а, алайдан кетгенлей, биягъыча, эмеген анасына барды. 

– Ой, анай-анай! Мен энтта санга келеме. Атам кече-кюн да къалачлыкъ ун тартхан тирменни келтир деп буюргъанды, – деди.

– Аллахдан аман тапсын сени ары тюзетген! Ол санга игилик этерге кюрешмейди. Тирменни эгер итле сакълайдыла. Юч кюн сакълап, юч кюн жукълайдыла, алай, тирменнге киши тийсе, билип къоядыла. Ала, уяннган заманларында, кёкде къанатлы иймейдиле, сени да хазна ычхын​дырмазла. Болсада, ма бу къашыкъчыкъны да ал да, бар! Тирменнге жетип, муну анга тийирсенг, тирмен кётюрюлюп тебирер. Насыбынг болса, къалауурлары жукълагъан сагъатда барырса, – деп, жашны ашырды.

Жаш кетди. Азмы барды, кёпмю барды, бир заманда тирмен болгъан жерге жетди. Жетсе, тирмен – ишлей, къалауурлары уа – жукълап. Жаш, чабып, къашыкъны тирменни тюбюне илиндирди. Осагъат тирмен, кётюрюлюп, жашны аллында тебиреди. Жаш да аны ызындан къачды. Эгер итле, аны эслеп, къуудула, алай жеталмадыла. 

Жаш тирменни, юйюне келтирип, алтын терекни жанына орнатды. Хан, жашы къайтханына ичинден кюйсе да, тирменнге уа бек къууанды.

Ханны эки жашы, къарындашлары къайтхынчы, къаланы ачаргъа кюрешген эдиле, алай аны эшигин-терезесин сындырыргъа къолларындан келмегенди. Башха адамдан болушлукъ тилерге уа болмагъандыла. Жаш тирменни алып келгенден сора, ала, аталарына барып:

– Ай, сен къарт къабан, бизни бла кёп ойнадынг. Энди уа не айталлыкъса?! Сени ажалынг бизни къолубуздан болур! – деп, юсюне сюел​диле.

Хан биягъы:

– Ай, энди, ючюнчю кере, ийсем, – къайтмаз, ёлтюрмегиз мени, нем да сизге къалырча этерме, – деп тиледи.

Жаш бир ыйыкъ солугъандан сора, биягъы атасы аны чакъыра адам ийди. Ол келгенде, атасы хан:

– Ай, мени хар заманда айтханымы этиучю балам! Ёлюрге да алай кёп заманым къалмагъанды. Энди ол жерде, ол жерде бир шыйых жашайды да, анда мени атамы бир китабы барды. Ол китапны алып келсенг, мен дунияда бир кишиге сукъланырыкъ тюйюл эдим, манга башха зат керек тюйюлдю, – деди.

Жаш хо деп кетди. Келип, къатынына:

– Энди атам мени шыйыхха жибереди, – деди.

– Мени андан билгеним жокъду, сюйгенинги эт, – деп къойду къатыны.

Андан сора жаш шыйыхха атланды. Ол кетгенлей, биягъы къатыны, эшикге чыгъып:

– Я Аллах, сенден тилейме, мен да аны ичинде тургъанлай, ичи темир чалы болуп, бир мияла къала эт! – деп, кюзгю бла ийнени жерге атды.

Алай айтханлай, къатын да ичинде болуп, бир мияла къала сюелди.

Жаш а биягъы эмеген анасына келди.

– Анай-анай, манга энтта да бир кере бир болушсанг а деп келгенме. Болушурмуса? Атам, ол жерде-ол жерде жашагъан шыйыхха бар да, мени атамы китабын алып кел деп буюргъанды, – деди ол.

Эмеген къатын:

– Не кёп болушхан эсем да, бу жол а мен санга эталлыкъ жокъду. Дуния жаратылгъанлы, шыйыхны жашагъан жерине бир кишини аягъы басмагъанды. Мен да анга барыр амалны билмейме, – деди. 

Сора жаш, мудах болуп, андан ары кетди. Азмы жюрюдю, кёпмю жюрюдю, бир мурса ёзеннге чыкъды. Ол мурсаны ичи бла кете баргъанда, мурсала кюйдюрюп, жаш онгсуз болду. Бек амалсыз болуп, къарыууна да татып, андан къутулуп, бир солуюм деп, олтуруп тургъанлай, бир кёк атха да минип, акъ сакъалы белине жете, бир къарт киши жанындан чыкъды.

– Салам алейкум, ахшы жаш! – деп, ол жашны къатына келди.

Жаш, саламын алып, ёрге къобуп, къолун тутду.

– Не айланаса, ахшы жаш? – деп соргъанда къарт, жаш хапарын айтды.

– Ахшы, мен да сени бла бирге бираз барайым, – деп, къарт ол жаш бла тебиреди. 

Экиси да кете баргъанлай, узакъда бир къара агъач кёрюндю. Къарт:

– Ол къаралгъан не болгъанын билемисе? Ол агъач тюйюлдю. Ол сюелгенле да, терекле угъай, шыйыхха баргъан адамла болуп, анга ёталмай, бузлап къалгъанладыла. Дуния жаратылгъанлы, шыйыхха адам ёталмагъанды. Алай санга Аллах жол берлик эсе, бир кёр! Кесинг да мени атымы ал! Кесинги атынг бла ёталлыкъ тюйюлсе, – деп, къарт кесини атын жашха берди. – Эсингде болсун: сени бетинге сууукъ уруп башласа, бу къамичи бла атны тюйюп тебире. Не да болсун, къолунгу къымылдатханынгы бла къычыргъанынгы къойма, – деп, жашха бир кийиз къамичи да берди.

Жаш:

– Сау къал, – деп, саламлашып кетерге сюйюп, къартха бурулса, къарт жокъ.

Ары-бери айланып да къарады, къартны тапмады. Сора жаш, андан ары жорта барып, сууукъгъа жетгенлей, атны къамичи бла уруп башлады. Атны тюйгенин да къоймай, къычырыгъын да тохтатмай, ай, энди ёлеме дей, ол чекге жетип, аманны кебинден буз ёзенден ётдю. Ызы бла кём-кёк кырдык талагъа чыкъды. Ол заманда юсюнден жарым метр къалынлыгъы болгъан бузла сынып-сынып тюшдюле. жаш, эс жыйып, тёгерегине къараса – кенг таланы ортасында бир талай къаралгъан зат кёрдю. Тюзюнлей тартып ары барды да, тамашагъа тюбеди: сансыз кёп адам, кийиннген халларында бузлап, сын ташлача болуп тура эдиле. Жаш аланы ичине агъачхача кирди. Арлакъда, узакъ болмай, бир къара суу бара эди. Аны къатында бир мермер ташны юсюнде шыйых намаз эте тура эди. Бир жанында китапла да хунача къаланып. Шыйых асыры намаз этгенден, ташны юсюнде аны аякълары, тобукълары, къоллары, мангылайы жетген жерлери чунгурла болуп къалгъанларын да кёрдю жаш. Сора, шыйыхны къатына къысыла барып, шош салам берди. Шыйых, намаздан бошагъандан сора, саламын алды. Жашны анга не ючюн келгенин билип, анга бир хамайыл берди. Жаш, къууанып, хамайылны алып, ызына тебирегенде:

– «Шыйых не айтды?» – деп, атам алай сорса, мен анга не жууап берирме? – деп сорду шыйыхха.

– Атанга менден салам айт! Ызы бла: «Сени жашаргъа къоймай, быллай бир къыйынлыкъ бергенлери ючюн, атанг къара къабан болуп, аны къоймагъан эки жашы да ала къабанла болуп, бир бирни къуууп, агъач​ха кетсинле», – деп айтды дерсе, – деди.

Жаш бери ётген халинде артха да ётдю. Буз ёзенден озгъанда, жашны атына минип, биягъы акъсакъал къарт аллына чыкъды.

– Ай, жигит жаш, барыпмы келесе? Ма энди атынгы, – деп, аны атын анга берип, кесини атын алып, минер-минмез думп болуп къалды.

Энди къарындашлары жашны ёлгеннге санап тургъанлай, жаш, «шырт» деп, кирип келди. Ол китапны, келтирип, атасына бергенде, атасы кесине къоркъду, къарындашлары уа, бушуугъа къалып, юйлерине кирдиле.

Хан, кичи жашын чакъырып:

– Шыйыхны кесин кёрдюнгмю? – деп сорду.

– Кёрдюм.

– Не айтды?

– Да санга салам айтды.

– Андан сора уа?

– Андан сора уа: «Сени анда жашаргъа къоймагъан атанг къара къабан болуп, аны къоймагъан эки жашы да ала къабанла болуп, бири бирин сюре, агъачха кирсинле», – деп айтды, – деп, жаш айтханын бошар-бошамаз, атасы къара къабан болуп, эки жашы уа ала къабанла болуп, юйлеринден чартлап чыгъып, бири бирин къууа, агъачха кирип кетдиле.

Андан сора ханлыкъ жашха къалды. Жаш халкъгъа – иги, халкъ да жашха ыразы болуп, ашап, жашап турадыла дейдиле.

АТАСЫЗ ТУУГЪАН БАТЫР УЛАН

Бизде, жомакъда айтылгъаннга кёре, къачан эсе да бир ёмюрде, бийик тауну этегинде эки жашы бла бир къызы, сора къатыны бла бир къартыракъ киши жашагъанды. Жолоучулугъундан къайтып келе, ол киши, жол жанында бир адам баш сюекни кёрюп:

– Арабин, бу жазыгъ’а къачан ёлген болур? – деп, таягъы бла тюртгенди.

Ол заманда ол баш сюек:

– Эй, жууугъум! Ёлгенни юсюнде нек ойнайса? Ёлген да сауладан болады, – дегенди.

Киши, ызымдан адаммы келеди деп, сескенип, тёгерегине къарагъанды. Жан иеси кёрмегенди. Сюекге ишекли болуп, дагъыда таякъ бла тюртгенди. Сюек энтта да алгъынча айтханды.

– Аха, мында тамашалыкъ барды, – деп, сюекни кюйдюрюп, кюлюн хуржуннга къуюп, юйюне алып келгенди да, юйде кюбюрчекге салгъанды.

Энди кюнлени биринде къыздан къалгъанла барысы да къоншуларында сыйгъа кетедиле. Ол заманда къыз, юйде кеси къалып: «Неллай бир бернем боллукъ болур?» – деп, кюбюрчеклеге къарай келгенде, ол баш сюек болгъан хуржунчукъну ачханлай, кюлю, кётюрюлюп, къызны ичине кетеди. Энди, къалай-алай болса да, къызны андан къарыны болады. Кюнден-кюннге, айдан-айгъа къыз сыфатын ташлап башлайды. Юйдегиледен не къадар жашырыргъа кюрешсе да, къыз алгъыннгы субайлыгъын къайтаралмайды. «Ташада эрге баргъан туурада къозлар», – 
дегенлей болады. Къыз кетмез бедишге тюшеди. Атасын-анасын да къара жерге къаратады.

Айхай, къыз а бир бош къызчыкъ болса уа, не жарсыу бар эди. Хапарына кёре, насыплыны баласыды дерча эди.

Сёзню къысхасы, атасы, бир кюн къызын чакъырып, ишни болумун тинтип:

– Сен бу эриши, бедишли ишни этип, бизни бетибизни нек жойдунг?! – деп, жарсыйды.

Ол заманда къыз, жиляп, атасына:

– Угъай, атам, бу насыпсызлыкъ манга мени кесими эркинлигим бла келген зат тюйюлдю. Сизни бетигизни уялтыр ишни мен ёмюрюмде да этмез эдим. Ол сиз сыйгъа кетген кюн, кюбюрчеклени ача келгенде, аладан бирини ичинде кюлю бла бир хуржунчукъ къолума тюшген эди. Аны башын ачханымлай, ичинде кюлю тамагъымдан ичиме кетген эди. Мен да, ол кюнден башлап, ма бу халгъа жетип къалгъанма, – дейди.

Ол заманда баш сюекни айтханы кишини эсине тюшюп: «Ай, байтамал, кесим этдим кесиме! Болсада не амал?! Буюрулгъан болады», – деп, эринин къабады.

Иш аман, иги болгъан эсе да, болду. Къызны аурур заманы жетди. Анга бир тулпар улан тууду. Уланнга Къанбермез атадыла. Къанбермез сагъатла, кюнле бла ёсюп тебиреди. Аягъы юсюне болгъанлай, атхан огъу жерге тюшмей башлады. Ахырында халкъ ауузунда айтырлай мараучу болду. Кесине да: «Эрсиз къыздан туугъан жаш», – дей эдиле.

Бир кюн анасыны эки къарындашы Къанбермезни кеслери бла бирге уугъа барыргъа чакъырдыла. Ол да ыразы болду.

Экинчи кюн ючюсю да, уугъа айлана барып, агъачда бир марал ёлтюрюп, андан шишлик этип, ол кече алайда къалдыла.

Эрттенлигинде, оноулашып, къарындашланы абаданларын шапагъа къоюп, Къанбермез бла анасыны кичи къарындашы уугъа кетдиле.

Шапа къошда эт шишлей, отда да къазан къайнай тургъанлай, ой-хай-хай, жети башлы бир мазаллы эмеген юсюне келип къалды. Аны кёргенде, жашны ахы къуруду, не этерин билмей, абызырады, тили тутулду. Шапа къачып къутулургъа умут этди. Къайры къутуллукъ эди? Эмеген аны, къагъып алып, жуммак этип, къолларын-аякъларын да байлады. Сыгъып, сытып, болгъанын ырахын этип, алай ары тёнгеретди да, ызы бла, бише тургъан этлени, жугъун да къоймай, ашап, жолуна кетди.

Ингирде, нёгерлери уудан келгенде, эт да жокъ, къазан да башы тюбюне болуп, шапа да, байланып, къыртышда тёнгереп тургъанын кёрдюле.

– Аха, бу неди, не болгъанды санга? – деп, шапаны къолун-аягъын бошладыла.

Шапа болгъан ишни къошмай-къоратмай айтды. 

Экинчи кюн шапагъа ана къарындашладан кичиси къалды. Эмеген, биягъы заманда келип, аны да абадан къарындашныча этип, бише тургъан азыкъларын, бир бурху къоймай, ашап кетди.

Уучула, бирер жугъутурну кётюрюп, кечирек да болуп келселе, энтта да биягъыча болуп тургъанын кёрдюле. Не айтыр кереги барды? Тамашагъа къалдыла. Шапаны да бошладыла.

Энди, ючюнчю кюн, садагъын да жарашдырып, шапагъа Къанбермез къалды. Къанбермез отну ышыра, къазан къайнай, мыдыхда жалбауур да бише тургъанлай: 

– Ой, аман адам улу, атышмы, тутушму? – деп, бир сылыкъ адам ашаучу жетди.

– Ой, аман чийбыдыр! Къуру да келген сау къайтмаз. Алгъа атышайыкъ, ызы бла тутушурбуз, – деди.

Эмеген терекни алып сермегинчи, Къанбермезни садакъ огъу, сызгъырып барып, эмегенни бир башына батды. Аны бир башы дынгырайгъанда, къарыуу азайды. Экиси да бир бирге чабышып, булгъашдыла.

Къанбермезни хыйласы болушмагъан болса эди, мондай эмеген аны сытып да къояр эди. Эмеген жете да, бууа, Къанбермез, сыптырыла да, бичакъ бла сермей, эмегенни алты башын тюшюрдю. Ахырында, сыртына минип, жетинчи башын ургъанда, ол тёнгереп башлады. Къанбермез къуууп, баш да, жетдирмей, бир дорбун тешикге кирип кетди.

Ингирде уучула, къайтып келгенлеринде, болгъан ишни кёрдюле, сордула, не болгъанын билдиле. Ол кече ушхууур ашап жатдыла.

Эрттенлигинде уучула ушакъгъа кирдиле:

– Энди ол баш тюшген тешикде аны хазнасы болмай амалы жокъду. Барып, аны табайыкъ, – деп, ючюсю да ары тебиредиле. 

Барып къарадыла. Сен тюш, мен тюш болдула. Эки къарындаш тюшерге унамадыла. Ол заманда, белине жипни байлап, къыйырын алагъа тутдуруп, Къанбермез тешикге салынды. Терен тешикни тюбюне жетгенлей, жипни тешип, тёгерекге къарай тебиреди. Сора, бир от жарыкъны эслеп, аны таба бара-барып, бир юйге тюбеди. Ичине кирип, къараса – 
анда уа бир ариу къыз! 

Къыз, аны кёргенде, тамаша болуп, ауара болуп: 

– Бери адам улуну аягъы ёмюрде тиймегенди, сен къалай келгенсе? – 
деп сорду.

Къанбермез эмеген бла болгъан хапарын айтды.

– Да, алай эсе, ол эмегенни тогъуз башлы анасы барды. Ызынга женгил кетмесенг, ол сени сау къоймаз, – деп билдирди къыз. 

Аны аты Иллау эди.

– Да мен кетерге деп келмегенме. Ол тогъуз башлы къайда эсе да кёргюзт, бир барайым, – деди жаш.

Къыз да:

– Да, жигит, барама дей эсенг, кесинге базына эсенг, бар. Тулукъ толу ундан тылы ийлей тура болур, эслетмей, артындан жетип, бичакъны желкесине сукъсанг, хорларыкъса. Алай болмаса, къолларына жагъыу этип къояр. Мен керекли жеринг болса, болушурма, – деди.

Къанбермез акъылсыз эмегенни тюз юсюне барды. Экиси да бир бирни кёрюп тохтадыла. Эмеген аны ашаргъа чапды. Экиси да сермешдиле. Бир эмеген онглу бола, бир Къанбермез онглу бола, кёп кюрешдиле. Ахырында, эмеген хорлай тебирегенде, Къанбермез Иллаугъа къычырды. Иллау, жетип, Къанбермезни бичагъы бла уруп, эмеген къатынны тогъуз башын тюшюрдю. Къатын сойланды.

Андан сора, бир бирине ачыкъ айтып билдирмеселе да, ол эки жаш адамны араларында бир бирине ышаныу жаратылды. Ызы бла экиси да, къайтып, тешикге келдиле. Жаш къызгъа:

– Жипни белинге байла да, алгъа сен чыкъ, – деди. 

Къыз унамады:

– Угъай, башындагъыла, мени кёрселе, санга игилик этмезле. «Къарындаш къарындашны ёлюрюн да сюймез, ахшылыкъ кёрюрюн да сюймез» дегенча болур, – деди. 

Болсада Къанбермез, унамады да, къызны алгъа чыгъартды.

Къарындашла, ариу къызны кёргенде, Къанбермезни тешикде къоюп кетдиле. Жаш, аны билгенде, ачыу этди, жюреги да бек къыйналды. не этерик эди? Жаланда Иллау, тешикден чыгъа туруп: «Ким биледи, къарындашларынг бир хыйлалыкъ этселе, сен жарсыма. Юч кюнден санга, бири – акъ, бири – къара, эки жилян келирле. Акъ жиляннга минсенг, жерни башына чыгъарыр, къара жиляннга минсенг а, жерни эм тюбюне атар», – деген эди да, ол жапсарды жашны.

Къыз айтханча, жилянла ойнай келгенлей, Къанбермез, акъ жиляннга минеме деп, къара жиляннга минди да, жерни жети къатысына кетди.

Ол, жер тюбюнде бир акъ шахарны кёрюп, анга тебиреди. Къыдыра, тарта барып, къыйырда бир юйчюкге къонакъ болду да, ичерге суу тиледи, болсада юй иеси къарт къатын анга берирге суу тапмады.

– Амма, сууугъуз нек жокъду? – деп сорду Къанбермез. 

– Да, балам, сууубуз къайдан болсун, сууну башын тогъуз башлы барамталагъанды да, хар айдан анга он къыз берсек, бир кере суу иеди. Аны бла бир айны жашайбыз, – деп хапарлады. 

Къанбермез, къылычын тагъып, ол эмегеннге барады. Къанбермезни кёргенде, эмеген аны ичине жутаргъа тебирейди. Ол заманда Къанбермез, къылычын, чыгъарып, эмегенни ауузуна кёнделен салады да, жута баргъаны сайын, ол да кесе, ичин тёгюп, ёлтюреди. Ызы бла сууну, аллын бошлап, шахаргъа жибереди. Ол тамаша иш, топ атылгъанлай, халкъ​гъа жайылады, уллу къууанч байрам этедиле.

Энди ол шахарны ханы, Къанбермезни кесине чакъырып, ким болгъанын сорады.

– Мында къал, биринчи ёзюрюм бол, – деп тилейди ол жашдан.

Ол тилегенча да болады.

Бир кюн хан бла Къанбермез терен ушакъгъа кирген кезиуде, ханнга юч адам келедиле. Хар бири кесини жумушу бла. Хан алагъа болгъан жерине кирирге эркинлик береди.

Биринчиси ханнга саугъагъа кюнню, ыйыкъны, айны, жылны да кёргюзтген бир аламат сагъат келтиреди. Экинчиси – хауада чыпчыкъ учса да, зынгырдап билдирген сейирлик къонгуроу. Ючюнчюсю – къанатлары болгъан, къайры сюйсе, ары учаллыкъ, агъачдан ишленнген бир ариу ат. 

Ол жашлагъа хан бек бийик къыйматлы саугъала береди, ючюсюн да кесине киеуле этеди.

Къанбермез, юйюне кетерге сюйюп, хандан ол агъач атны тилейди. Хан да атны ыразы болуп береди.

Экинчи кюн хан, халкъын жыйып, Къанбермезни юйюне ашырады. Къанбермез, халкъ бла саламлашып, агъач атха минеди. Ёрге учуучу бурууун бургъанлай, агъач ат, от чакъгъанча, учуп, Къанбермезни жерни юсюне чыгъарады. Жаш, тёгерекге къарайды да, узакъда бир акъ къаланы эслейди. Къыдырып келсе, энтта да, биягъыча, жети эмегенни юсюне келип къалады. Ала аны ашаргъа чапханда, Къанбермез эмегенлеге:

– Ай, ачдан ёлген аманла, мен сизге бирер къабын да боллукъ тюйюлме. Андан эсе, узакъ жерден чабышыгъыз да, манга алгъа жетген, ашар да, тояр, – дейди.

Эмегенле чабышыргъа кетгенлей, Къанбермез аланы юйлерини босагъа артында терен уру къазады, къылычын да, эшикге кёнделен салып, байлайды, кеси уа юйню ичинден къарап тохтайды. 

Эмегенлени жете келгени, кесин бичакъгъа уруп, эки бёлюне да, уругъа тюше, барысы да бошаладыла.

Андан сора Къанбермез аланы юйлерин тинтип тебирейди. Биринчи эшикге тынгылап, жилягъан таууш эшитеди, экинчиде таууш жокъ эди. Ючюнчюден а жырлагъан таууш келеди.

Къанбермез, ызына къайтып, биринчи эшикни ачып, киреди да:

– Сиз кимсиз? Нек жиляйсыз? – деп сорады.

Анда болгъанла, Къанбермезге аралып:

– Ай, насыпсыз, сен а бу жерге къайдан тюшгенсе? Къач! Эмегенле азыгъы болуп къалырса, – деп, бютюнда бек жиляйдыла.

– Эй, жууукъларым, мен аланы къыргъанма, энди къоркъмагъыз, – 
деп, Къанбермез экинчи эшикни ачады да, ол юйдегиле, баш энишге къарап, бир къыйынлыкъ сакълап тургъанларын кёреди.

– Эй, мудахла, не болгъанды, нек мудахсыз? – дейди жаш.

– Да, не этейик, бюгюн эмегенле бизни кесерикдиле да, аны ючюн мудахбыз, – дейдиле ала.

Ызы бла, ючюнчю эшикни ачып, жаш ары киреди.

– Эй, тулпарла, сиз а нек жырлайсыз? – дегенде ол, ол отоудагъыла:

– Да жырламай не этейик, эмегенле тюнене бирибизни кесгендиле, энди биз а бир-эки кюн жашарыкъбыз да, аны ючюн жырлайбыз, – 
дейдиле.

Къанбермез алагъа эмегенлени къыргъанын айтады. Сора барын да башларына эркин этеди. Кеси да, алагъа тамата болуп, ол жерде эки жыл жашайды, хар бирин бир усталыкъгъа юйретеди. Юйле ишлетеди. Ала да бир бири бла юйдегиленип, алайда уллу эл болады.

Энди Къанбермез, сайлап, аладан бирин элге тамата этип, кеси уа Ата журтуна атланады. Айлана, къыдыра кетип, кёп заман озуп, кесини элини къатына жетеди. Алайда олтуруп, кеч бола башлагъынчы сакълайды, анга тюшген къыйынлыкъланы эсгерип, ёкюнеди.

Эл къыйырына киргенлей, аны аллына бир – жырлай, бир а жиляй тургъан сюрюучю жашчыкъ чыгъады. 

– Кёп болсун, ахшы улан! Жиляй да, жырлай нек тураса? – дейди Къанбермез.

– Да, – дейди сюрюучю жашчыкъ, – бизни элибизде Къанбермез деп бир батыр жаш бар эди да, ол оналты жылдан бери хапарсызды. Анасыны анасы бизден эди. Энди аны анасы, аны саулугъундан тю​нгюлюп, бюгюн ёлю ашын этеди. Мен а, жашны эсиме тюшюрюп, андан жиляйма. Жырлагъан а, ол садакъадан манга юлюш жетерин билеме да, аны ючюн этеме, – деп хапарлайды ол.

Къанбермез, сюрюучюге жукъ да айтмай, алайдан кетеди да, элни къыйырында къоншуларындан бир юйге къонакъгъа тюшеди. Ол кече алайда къалып, эрттенбла кесини «ёлю ашы» юлешине тургъан жерге барып, жамауатха къошулады. Адамла бла олтуруп, кесини «ёлю ашын» ашайды. Къонакъды деп, аны анда киши да танымайды; ол а аланы таныйды, барын да кёреди, ичинден тансыкълайды, кесин а билдирмейди.

Аш ашалып бошалгъандан сора, Къанбермезни къарт анасы, адамлагъа айланып:

– Адамла, айып этмегиз! Къанбермезни сыбызгъы согъуучусун бир бек сюйюучю эдим. Аны бетинден бир сыбызгъы согъугъуз! – деп тилейди. 

Адамла, бир бирден алып, согъа келгенде, кезиу Къанбермезге жетеди.

Къанбермез сыбызгъыны согъуп тебирегенде, къарт анасы, кёз жашларын сюрте, чыдаялмай, ёрге турады.

– Аурууугъузну алайым! Бу Къанбермезча сокъгъан кимди? Аны манга танытыгъыз, – деп тилейди ол.

Олсагъатдан Къанбермез, ёрге турады да:

– Амма! Къанбермезча сокъгъан Къанбермез кесиди! Таныялмаймыса? – деп, кёзюне къарайды.

Да не айтырыгъы барды? Къарт анасы бла Къанбермез бир бирге жабышып къаладыла. Анасы да жиляйды, халкъ да жиляйды. Ызы бла, жиляу, тохтап, тойгъа айланады. Къанбермез кесин барына да танытады. Къучакълашадыла. Сюйген Иллауу бла жаш да бир бирни табадыла. Аманлыкъ этгенлери ючюн, Къанбермез анасыны эки къарындашына жукъ айтмайды, аланы юслеринден халкъгъа да билдирмейди.

Къанбермез бла Иллау, биринчи кере жер тюбюнде бир бирин кёргенде, бир юйдегили болургъа деп сёз тауусмагъан эдиле, алай ол зат экисини да жюреклеринде сакъланып эди.

Ол себепден, энди тюбешгенлеринде, сёз ачыкъ салынды. 

Иллау, жилямсырап, Къанбермезге:

– Анангы эки къарындашы, сени тешикни тюбюнде къоюп, мени чыгъаргъандан сора, экиси да, бири бирине тёзмей, мени алыргъа деп, кюрешгендиле. Болсада мен, бирине да бармай, бюгюннге дери сени сакълап тургъанма. Энди оноуубузну эт, – деди.

Экиси да, бир бирине къарап, кёп къууандыла. Ызы бла, адетде бола келгенича, той-оюн этип, юйдегилендиле. Къанбермез ана къарындашларына жукъ айтмады, дерт тутмады.

Бир жылдан сора, Къанбермез ол эмегенлени къыргъан элине тебирейди. «Эй, агъач атым къалай тура болур?» – деп, кёрюрге ашыгъады. Айлана, къыдыра барып, бир уллу агъачха жетеди. Ол да, бир къанатлыны ёлтюрюп, ашай тургъанлай, кёкде бир къарелдини кёрюп, аны садакъ бла атады. Болсада огъу къайры кетгенин билалмайды. Ол кезиу​де бир атлы жыйын: 

– Жол болсун, жигит! – деп, юсюне келедиле.

– Ой, сау болугъуз! – деп саламлашады Къанбермез ала бла.

Ол кече барысы да алайда къаладыла.

Экинчи кюн эрттенликде бир мазаллы къуш, къанатлары салына келип, аланы алларында жерге тюшеди. Чабышып барадыла, алай а къушну, кётюрюп, бир жанына бири да аудуралмайды.

Къанбермез, къушну дёрденинде садакъ окъну кёреди да, кесини огъу болгъанын билип, къушну бир жанына аудуруп, огъун тартып алады. Аны кёргенде, ол жыйынны таматасы, тилеп, Къанбермезни кесине нёгер этеди.

Энди жыйын тамата, жыйынына къарап:

– Уланла! Биз Солтан ханнга барлыкъбыз. Аны Жансарай деп бир къызы барды. Кюнню, айны да къаматхан ариу. Ол, бир къочхар мюйюзлени жерге бегитеди да, пелиуанланы, жигитлени ала бла сынайды. Жети патчахлыкъны пелиуанлары, жигитлери да ол къызны женгалмайдыла. Энди мени патчахлыгъым да аны бла бир кёрюшмей амалы жокъду, – дейди.

Сёзню къысхасы, жыйыны ыразы болады. Жорта-чаба, къызны сарайына жетедиле. Анда кёп батырны, гёжефни кёредиле.

Энди бу баргъан жыйынны таматасы Жаубермез, халкъны аллына чыгъып:

– Къадары, кючю да уллу болгъан халкъны гёжефлери, батырлары! Эркинлик берсегиз, Жансарайны ёчюн сынаргъа мени да бир гёжефим барды, – дейди.

Жыйылгъанла бирден къарс урадыла. Къанбермез гёжеф, ёхтем барып, жерге бегитилип тургъан мюйюзлени сермейди, тартады, болалмайды. Аны кёрюп, халкъ жашны кюлкюге алады. Ол экинчи да тартады – 
болалмайды. Халкъ бютюнда бек кюледи.

Ол зат ачыу тийип: «Ёлгенден а бедиш аманды!» – деп, Къанбермез ючюнчю кере, ачыусунуп, къочхар мюйюзню сермегенде, жерни тюбюнде темир сынжырла бла бегитилип тургъан томуроуланы силдеп, кёкге сызады. 

Хапаргъа кёре, томуроула тийип, бир бёлек адам да ёледи. Ол заманда Солтан хан, ачыуланып:

– Сен кимни батырыса? – деп сорады.

Къанбермез Жаубермезни кёргюзтеди.

Жаубермез, къоркъады да:

– Угъай, ол мени адамым тюйюлдю, жолда къошулгъанды, – деп къояды.

Солтан хан, чамланып, Къанбермезни къолларын-аякъларын байлатып, жер юйге атдырады. Ызы бла:

– Ол ким эсе да, юйюнде кими бар эсе да, билип келигиз, – деп, адамла жибереди.

Ол адамла, бир талай заманны айланып, ахырында Къанбермезни къатыны Иллаугъа къонакъгъа тюшедиле. Ол къонакъланы, сыйлап, жатар жерлерин жарашдыргъанда, келгенлени бири:

– Энди, къонакъланы къуру къоймай, бир тиширыу тапмаймыса? – 
деп сорады.

– Угъай, мен аллайладан тюйюлме, – деп, Иллау чыгъып кетеди.

Ала умут этген затны Иллаудан тапмагъанларында, къонакъла, эрттенликде туруп, жолгъа чыгъадыла. Орамда бир саякъ тиширыуну табадыла да, чачын кесип, артмакъгъа салып, ызларына тебирейдиле. 

Иллау, суудан келе, аланы алларына чыгъып къалады да:

– Къонакъла, ауузланмай, нек кетип барасыз? Аш этейим да, ашай барыгъыз, – деп сёлешеди.

– Угъай, биз санга бир керекли иш бла келген эдик да, аны мажаргъанбыз, сау бол, энди ызыбызгъа ашыгъабыз, – дейдиле ала. 

Андан сора Иллау: «Ай мени Къанбермезиме бир къан жаугъан болур ансы, ол андан беричи келмей турмаз эди. Быланы келгенлери да аны ючюн болур», – деп, эрлайын эр киши кийимле киеди, сайлап, бир атха да минип, ызларындан жетеди.

Ала, муну танымай, эр кишиди деп къоядыла. Иллау, аланы сынар ючюн:

– Келигиз, кимни аты хорларыкъ эсе да, бир чабышайыкъ. Сиз хорласагъыз, мени атым кереги бла сизни болур, мен хорласам а, ючюгюзню да атларыгъызны кереклери бла алырма, – дейди. 

Ала да анга ыразы боладыла.

Атланы бошлайдыла да, Иллау узакъ айырылады. Ала аны ызындан жетгенлеринде, угъай дерге къоркъуп, атларын кереклери бла Иллаугъа бередиле. Ала – жаяу, ол – атлы, узакъ жолну жюрюгенден сора, ханны адамлары, арып, талчыгъып тохтайдыла. Ол заманда Иллау алагъа:

– Мени бир мухурум барды да, аны сыртыгъызгъа басдырсагъыз, атларыгъызны къайтарыр эдим, – дейди.

Ол арыгъан адамла, жаяу бармаз ючюн, аны къабыл кёредиле. Ючюсюню да сыртларына мухурну басып, Иллау аланы атларын кеслерине къайтарады. Энди, бары да бирден чаба-жорта, Солтан ханны элине келедиле. Ол юч атлы Солтан ханнга барадыла, Иллау а ол кече бир башха юйде къалады. Алыкъа аны бир затдан да хапары жокъ эди.

Иллау, эрттенбла туруп, эшикге чыкъгъанда, элни халкъы тул-туман болуп баргъанын кёреди. 

– Бу халкъ къайры барады? – деп сорады ол къонакъбайына.

– Да аны уа мен санга айтайым: бизни ханыбызны дунияда болмагъанча, бир ариу къызы барды. Жети патчахлыкъны жигитлеринден, тулпарларындан бири, аны салгъан ёчюн эталып, ол къызны алалмагъанды. Энди уа, ким эсе да, къайдан эсе да келген биреу, аны сынауларын этип, хорлагъанды да, хан а: «Къайдан эсе да келген бир башсызгъа къызымы бермейме!» – деп, аны юйюне адамла жибергенди. Ала уа аны къатыныны бир кирли чачын алып келгендиле да, ол себепден энди ол жашны ёлтюрлюкдюле. Халкъ да анга жарсып барады, – дейди.

Иллау, къонакъбайын да алып, халкъ жыйылгъан жерге барады. Аны бла келген ол юч атлы кезиу-кезиу чыгъып, сёлешедиле. Тиширыу чачны къолларына алып:

– Биз аны юйюне баргъанбыз, жашауун кёргенбиз, ма бу да аны къатыныны чачыды, тукъуму, жашауу да болмагъан бир жарлыды. Ол ханнга киеу болургъа тийишли адам тюйюлдю! – деп къычырадыла.

Хан:

– Энди сёлешир адам бармыды? – деп сорады. 

Халкъ тынгылайды. Ол заманда Иллау, сёз алады да: 

– Жамауат! Бу сёлешген адамла ётюрюк айтадыла. Мен мындан да ала бла баргъанма, андан да ала бла келгенме. Ала бу байланып тургъан адамны юйюне бармагъандыла. Аны бир къоншусунда къалгъандыла. Ол чач да аны къатыныны чачы тюйюлдю. Аны тиширыуу менме, ма чачым да, – деп, башын ачханда, аны чачы, жылтырап, халкъны кёзлерин къаматады.

Халкъ тынгылап тохтайды. Хан а, уятлы болуп:

– Энди айтыры болгъан бармыды? – деп сорады.

Иллау:

– Мен барма. Биринчиси, бу байланып тургъан адамны башына бош эт. Экинчиси, ол ётюрюк айтхан юч жалгъан сёзлюню, халкъ аллында тешиндирип къара да, сыртларында аманлыкъ мухурларын кёрюрсе. Алай болмаса, мени жалгъанчыгъа сана. Болса уа, аланы эркинликлерин мени оноуума бер! – дейди.

Хан олсагъатдан Къанбермезни бугъоудан бошлатады. Ызы бла кесини ётюрюкчю адамларын тешиндирип къарайды. Ючюсюню да сыртларында къара мухурларын халкъ кёреди.

Солтан хан, ётюрюкчюлени Иллауну эркинлигине къоюп, къызын да Къанбермезге берип, уллу той-оюн этеди. Къанбермез, эки къатынын да алып, юйюне къайтады.

Ол ётюрюкчюлени биргелерине алып кетген хапарлары барды, алай не жаза бергенлери уа белгили тюйюлдю.

ЧОЛАКЪ БИЯСЛАН

Дунияны бир кезиуюнде Чолакъ Бияслан деп бир залим киши жашап болгъанды. Аны бир гитче къарындашчыгъы бешжыллыкъ заманында, арбаздан урланып, тас болуп къалгъан эди. Ол алай болгъан кюнден башлап, Чолакъ Биясланны ёмюрю, аны излеп, жортууулда кетгенди. Болсада къарындашчыгъын тапмагъанды. Аны ачыуундан, огъурсузланып, уяты, бети, не жазыкъсыныуу болмай, аллына тюбегенни, къартды, жашды, сабийди деп къарамай, къыйнап, ёлтюрюп тургъанды.

Аны себепли, халкъ ортасында бир намыссыз, уятсыз, жандауурсуз адам кёрюнсе: «Чолакъ Биясланнга ушаш», – деп айтып жюрюгендиле.

Бир жолда биягъы Бияслан, бир жайылайым деп, жортууулгъа кетгенди. Эки-ючкюнлюк жолда бир уллу агъачны ичинде бара баргъанлай, жангы сакъал-мыйыкъ чыкъгъан бир сабий жаш аллындан чыкъгъанды. Ол жаш:

– Салам алейкум! – деп сёлешгенди.

Бияслан:

– Алейкум салам! – деп жууап бергенди. – Кел, жаш, ма​нга жолоу​чу нёгер бол! – деп, ол жашны биргесине атландыргъанды.

Жаш, жууап къайтармай, Бияслан бла бирге тебирегенди.

Экиси да, бирге кете бара, ол уллу агъачдан чыкъгъанлай, эки факъырагъа тюбегендиле. Олсагъат Чолакъ Бияслан, секирип атдан тюшюп, экисин да, анадан туума къымыжа этип, тюйюп, ырмах этгенден сора, къолларын-аякъларын да байлап, ат къанжыгъасына къысханды.

Аланы да алып, кете баргъанлай, бир уллу суугъа жолукъгъандыла.

Ол заманда, адетде болгъаныча, алда тамата барыргъа керек эди. Алай Чолакъ Бияслан, суугъа кирирге къоркъуп, туракълагъанын эслеп, жаш, Биясландан эркинлик алып, суугъа биринчи атлагъанды.

Эрлай атын бир сермегенлей, жаш сууну ол жанына, ол халинде артха да ётгенди, эки факъыраны да бирси жагъагъа кёчюргенди. Энди Бия​сланны ётдюрейим деп, артха къайтып келе, сууну тюз ортасына жетгенде, Бияслан, аны батырлыгъына зарланнганды да: «Бу, анасы бергенни тёгерик, не сабий эсе да, келе келип, мен киралмагъан суугъа кирип, ары-бери да къалай ётеди?! Чолакъ Биясланны суудан сабий ётдюрдю деп, мен къалай айтдырайым? Андан эсе, муну ёлтюрсем игиди», – 
деп, эсине алай келгенди. Жаш сууну тюз ортасында жетип келе тургъанлай, ол аны ушкок бла атып ургъанды.

Окъ тийгенлей, жаш сермеп атыны жалын къолуна чулгъагъанды. Ат, тартып, жашны, суудан чыгъарып, Чолакъ Бияслан болгъан жерге келтиргенди. Атдан жыгъылса да, жаш эсин ташламагъанды.

– Аллах-Аллах, сен мени ёлтюрюр кибик, мен санга не этген эдим? – 
дегенди ол. – Сен къартла айтыучу Чолакъ Бияслан болурса ансы, не къартха, не жашха бет этмеген, бир эриуюнг болмагъан, ким боллукъса? Мени хатасыз жеримде жойдунг. Ёлюгюмю, былайда къанатлылагъа ашха къоймай, атымы юсюне байлап жибер, – деп тилеп, жаш термиле-термиле жан берди.

Чолакъ Бияслан, Аллахдан, къадарданмы къоркъду, жашны тилегин толтуруп, ёлюгюн атны юсюне къаты байлап, бошлап къойду. Кеси уа сууну боюну бла ёрге жол салды. Бара барып, бир къалын агъачха жетди. Ол агъачны ичи бла бираз баргъанлай, агъач ортасында бир ачыкъ талагъа чыкъды. Ол талада жангыз марал отлай тура эди. Чолакъ Бияслан, олсагъат секирип атындан тюшюп, ушкогун сермеп, ол маралны илишаннга алды. Ол да атайым дегенлей, бир башха жанындан ушкок атылды да, марал жыгъылды. Ол атхан адам, чабып келип, маралны къыбылагъа буруп: «Бисмилляхий», – деп, боюнун тартыргъа тебирегенлей, Чолакъ Бияслан, жюрексинип:

– Ой ананг бергенни къан бла къусарыкъ, бу мен марагъан маралны ургъан а кимди?! – деп, ушкок бла атып, ол мараучуну ёлтюрдю.

Ол адамны бичагъы къолундан чартлады, кеси да маралны юсюне жыгъылды. Аны алай кёргенде, Чолакъ Бияслан уруп аланы къатларына барды.

Аны бир жанына тюртюп къараса – ол да жангы сакъал-мыйыкъ ургъан бир жаш адамчыкъ. Ол жаш, кёзлерин ачып, Биясланны кёргенлей:

– Аллах-Аллах, сен кимсе? Сабийлени, къартланы къыра айланнган, халкъ ауузунда жюрюген Чолакъ Бияслан сен болурса, – деди.

Ол айтханнга да къулакъ салмай, Бияслан, маралны боюнун кесип, терисин сыдыра, жаш да къычырыкъ эте, термиле, бираз мычыдыла. Жаш, ахыр да таза ёле тебирегенинде:

– Мен энди ёлеме, алай а мени мыллыгымы, ачыкъда, къанатлыла тюбюнде къоймай, не тюрлю болса да, бир жерге басдыра кет, – деп тиледи.

Бияслан маралны терисин сыдырып бошап, тасмала эте тургъан ууахтыда, жаш, дагъыда эс жыйып: 

– Былайны ёрге бир жаяу жолчукъ барады, ол жолчукъ бу кириш​лени ичинде мени кёп хазнам болгъан дорбуннга элтир, аланы, чиритип къоймай, алырса, – деп, Биясланнга хапарлады.

Бияслан, маралны терисин тасмала этип, аланы да къурутуп бошаргъа, жаш да ёлдю.

Бияслан, ёлюкню да, бир чунгур чучхуп, ары басдырып: «Бу жаш не хапарла айта болур эди?» – деп, ол айтхан жолну ёрге, киришле таба, тебиреди. Барса – керти окъуна бир уллу дорбун. Уруп дорбунну ичине кирсе, эки жасалгъан ундурукъ, аладан биринде ол ёлтюрген жашны жатып, жукълап тургъанын кёрдю. Бу ишге Бияслан бек сейир-тамаша болду. Болсада эрлай ол марал териден этген тасмалары бла жашны бо​юнундан башлап, аякъларына дери ундурукъгъа байлады. Аны да байлап, кеси да дорбунну тёгерегине къарай айланнган заманда, жаш да, уянып, кёзлерин ачып, Биясланны кёрдю. Ол заманда жаш:

– Эй, алан! Сюрюучю жашланы, сабийлени байлап, ёлтюрюп айланнган – сен кимсе? Чолакъ Бияслан бир намыссыз адамды, сабийге, къартха да хурметсизди деп эшитгенме, сен ол болурмуса? – деп къатлады.

Алай соргъанда, Бияслан, аны юсюне келип:

– Ауузунгу тый, тыймасанг да, тюз ауузунгдан урурма! – деп, жаныды. 

Сора Бияслан, бир жанына айланып, добуннга къарайым дегенлей, артындан: 

– Эй, Бияслан, мени бошла! – деп таууш чыкъды. 

Бияслан бурулуп артына къарагъынчы, жаш, тасмаланы да, халыланыча, къыркъып, секирип ёрге турду да:

– Сен бери нек келгенсе? Санга не керекди? Айт жумушунгу. Алай тюйюл эсе, бусагъатдан къуруп кет! Мында сени аякъ ызынг болмасын! Алай этмесенг, жанынгы бир минутха чыгъарырма! – деп, Биясланны юсюне сюелди.

Бияслан, кесин ажашып келгенча сундуруп, чыгъып кетди. Ол кетгенден сора, жаш, олтуруп: «Бу, Бияслан эсе да, ким эсе да, бери нек келди? Мени къарындашым да къайда къалды?» – деп сагъыш этди.

Дорбунда ундурукъда жукълагъан жаш бла ол ёлген жаш – экиси да эгиз къарындашла болгъандыла. Кеслери да жолгъа кезиу-кезиу, тамам бир ай болжал бла барыучу эдиле. Ёлген жашны бюгюн келир кюню эди. Аны келмегенине тынгысыз болуп, бу да аны излей кетди.

Бияслан, алайдан кетип, узакъ бармай, бир башха жерде букъду. Сора, жашны былайдан кетерин марап туруп, ол кетгенлей, дорбуннга къайтып келди. Ол жерни эм дорбунну тёгерегине бек эслеп къарады. Хар затны тинтди. Тинте келгенде, дорбунну мюйюшюнде бир гыйы 
таш кёрдю. Ол бир тешикни жабып тургъанча кёрюнюп, Бияслан, аны, аудуруп, тюбюне къараргъа умут этди, алай аудурургъа къолундан келмеди. Ол да алай кюреше тургъанлай, дорбун тешикни ичинден бир тиширыу:

– Сен кимсе, мында не айланаса? – деп сёлешди.

– Мен Чолакъ Биясланма, Къаран угъай жанындан келгенме. Сен а не адамса? – деп сорду Бияслан.

– Мен а ол жерде, тенгиз жагъасында жашагъан бир ханны къызыма. Мени атам бла бу эки жаш жарашмай, атама къажау чыгъып, мени да атамдан урлап келип, былайда тутмакъ этип тургъанлы, жети жыл болады. Жети жылны ичинде мени атам бла быланы араларында кюреш тохтамайды. Мени атам аскерин да тауусханды, алай болгъаны ючюн, быланы хорлаялмайды. Бу эки жашха киши жукъ эталлыкъ тюйюлдю, – 
деп хапарлады тиширыу.

Сора Бияслан къызгъа:

– Мен быланы бирлерин ёлтюргенме, энди бу дорбунда сакълап турайым да, келе келгенлей, бирин да ёлтюрейим. Андан сора уа, бир амал табып, бу тешикни эшигин ачарма, сени да атанга саугъагъа элтирме, – 
деп, къыз бла жарашып, жашны келирин сакълап тохтады. 

Жаш къарындашы барлыкъ жерледе аны хапарын хар тюбегеннге сурайды. Хар тюбеген адамы да: «Къарындашынг келип кетген эди», – 
деп, хапар береди. Кёп айланып, къайтып келе, ол къарындашы ёлген агъачны ичинде бир сюеклеге тюбеди. Жаш, алайда тохтап: «Бу не сейирди, аламатды? Бир къауум замандан бери былайлада жюрюйме, мал сюек бир да кёрмегенме», – деп, дагъыда ёргерекге къарай келеди да, бир чучхулгъан жер кёреди. Бу да не затды деп къараса – къарындашы басдырылып тургъанлай табады. Жаш, терк окъуна къарындашын алайдан чыгъарып, къычырыкъ этип жиляп, бетин бетине салып, бир бёлек заманны турады. Сора, эс жыйып, ёлюкню жанында олтуруп, кючсюнюп: «Ай медет а, сени ёлтюрген ишексиз Чолакъ Биясланды. Ол бюгюнден ары, сюйсе жерни тюбюнде жашасын, сюйсе кёкню жети къатысында жашасын, мен, аны ёлтюрюп, сени къанынгы алмайын къоймам, аны боюн тамырыны къанындан аякъны толтуруп ичерме», – 
деп къаргъанады.

Жаш, ол антны этип, къарындашын да жангыдан басдырып, жашагъан дорбунуна кетеди. Алай, тюзюнлей дорбуннга кирмейди, киришни башы бла бир башха жерге барады. Алайда ташны къобарады, ол ташны тюбюнде уа дорбунну къыз болгъан жерине кирген бир жашырын тешиги бар эди. Ол, тешик бла сууурулуп, къыз тургъан жерге киреди да, къызгъа айтады:

– Эй, зийнадан туугъан зийна, букъдурмай айт, ол харам Бияслан бери къалай келгенди? Сенден бир зат болмай, биз тургъан жерни къайдан билгенди? Жети жылны ичинде, атанг-ананг кибик, къыз намысынгы ариу сакълап тургъанма. Энди уа къарындашым ючюн санга да бетим жокъду, ёлтюрмей къоярыкъ тюйюлме! – деп, сермеп къылычын чыгъарып алады.

Ол заманда, къыз жиляп тилейди:

– Аллах бла ант этеме, дунияны башында сени къарындашынга мени бир хатам тиймегенди. Мен Биясланны не танымайма, не билмейме. Жети жылны ичинде, дуния жарыгъын кёрмей, сизни къолугъузда тутмакълыкъда турама. Тилейме бир кесекчикге дуния жарыгъын кёрюрге эркин эт, сора, ёлтюрсенг да, алай ёлтюрюрсе, – деп жалынады.

Жаш, дорбунну ючюнчю эшигин ачып, къызны тышына бошлайды. Къыз, эшикге чыкъгъанлай, чабып, жашла тургъан дорбуннга киреди. Кирсе – жашны ёлтюрюрге сакълагъан Бияслан жукълап болады. Къыз аны уятады:

– Бияслан, тур! Былайдан тас бол, жаш келгенди, бусагъатдан сени ёлтюреди, – деп, артындан тюртюп, Биясланны, эшикге чыгъарып, къачырады.

Бияслан къачханлай, къыз, къайтып дорбуннга киреди да:

– Хайда, энди ёлтюр! Мен сени аллынгда бир тиширыума, сен а бир пелиуанса, не этсенг да, эркинсе, къолунгдан келликди, – деп, жашны аллында сюеледи.

Къыз алай айтханда, жаш, къылычын да къынына сугъуп, къычырыкъ этип жиляйды. Сора:

– Мен, Биясланны ёлтюрюп, жюрегими къандырыргъа сюеме. Сени ёлтюргенликге, жюрегим къанарыкъ тюйюлдю, – деп, дорбунну эшигин этип кетеди.

Энди Бияслан, алайдан къачхан хали бла, сора-сурай, тюзюнлей къызны атасына келеди. Эркинлик алып, ханнга киреди. Хан аны олтуртады, не айланнганын, къайдан келгенин, андан не излегенин да сурайды.

Чолакъ Бияслан:

– Мен, сени къызынг тутулуп тургъан жерге барып, аны да кёрюп келеме. Аны тутуп тургъан эки жашдан бирин ёлтюргенме. Мени сенден тилегеним олду: энди, сен кюч берсенг, барып, экинчисин да ёлтюрюп, къызынгы алып, къолунга келтирликме, – деп, ханнга жууап береди.

Бияслан алай айтханда, хан, ачыуланып, къобуп, ары-бери бара:

– Мен сенден болушлукъ тилемегенме. Мени къыралымда сени кибикле азмыдыла? Кесинг да жашланы бирин ёлтюргенме, бирсин да ёлтюрюрме деп, мени къалай ийнандырырса? Сен аланы тасхачылары болурса ансы. Бусагъат былайдан къуру! Алай болмаса, башынгы тайдыртырма! – деп, Чолакъ Биясланны къуууп жибереди.

Хандан файда болмагъанда, Бияслан, бир жары да къайтмай, тюзюн​лей кесини элине келеди. Элде ол-бу деген, дунияны ангылагъан къарт​ланы жыяды да, алагъа: 

– Элни башы сизсиз. Сизни жыйгъаным да аны ючюндю: мени башым бир палахха тюшгенди. Бир жерде эки жаш жашай эди да, мен, артдан келлик палахны эсгермей, аланы бирин ёлтюргенме. Энди уа аланы бири къалгъанды. Ол жаш, ёлтюрмей, мени дунияда жашатырыкъ тюйюлдю. Жаным сизге аманатды. Къалай да этигиз, мени ол жашдан сакълагъыз, – деп тилейди.

Къартланы бирлери, секирип къобуп: 

– Аллах-Аллах, сени ёлгенинг бизге да бетлик тюйюлдю. Бусагъатдан элден аскер жыйып, атландырайыкъ, – дейди.

Къарт алай айтханда, Бияслан унамайды.

– Угъай, биз аны, аскер бла уруш этип, ёлтюраллыкъ тюйюлбюз, –
дейди.

Олтургъан къартла жашдан бошаргъа тюрлю-тюрлю хыйлала айтадыла. Бияслан бирин да къабыл кёрмейди. Ол заманда къартланы ортасындан токъсан жыл болгъан бир къарт киши, къобуп, былай сёлешеди:

– Да алай эсе, Бияслан, жаханим сенден толсун! Сенден сора адам къорамасын, сен, жаратылгъанлы, элге бир тынчлыкъ бермединг! Бар, ол жашха ма мен айтханча да айт, сора былай эт: тюз жашны кёргенинглей, сауутларынгы тешип, жерге ат; кесинг да, жерге жатып: «Сени Аллахынг бла, ёлген къарындашынгы жаны бла да тилейме, къатынга барып, юч сёз айтыргъа эркин эт да, ёлтюрсенг да, алай ёлтюр», – деп къычыр. Дунияда ол бир уяты, адеби болгъан адам эсе, эркин этер. Алай болса, къатына бар, аякъларына баш ур, сора хар этген аманлыкъларынгы айт. «Сени къарындашынгы да, билмей, мен ёлтюргенме, билсем, ёлтюрмез эдим, – де! – Мени да бешжыллыгъында бир къарындашым тас болгъан эди да, хар этген аманлыкъларымы барын да, аны къанын алама деп, андан этгенме. Да ма энди терслигим ючюн келгенме. Санга бир мал да – бир, мен да – бир. Сюйсенг – 
ёлтюр, сюйсенг а – къой. Жанымы алмай къойсанг, сени ёмюрюнгде
мен да санга къарындаш болурма», – дерсе. Намысы болуп, ёлтюрмей къойса – насыбынг. Ёлтюрсе уа – жаханим сенден толсун. Андан башха амал билмейме, – деп, къарт, узун мыйыкъларын сылай, олтурду.

Бу къартны сёзюне битеу жыйылгъанла ыразы болдула, анга тохташып, чачылдыла.

Ол жаныгъан жаш, бир бёлек заманны кесин къурап, сауутларын да тагъып, Биясланны излей жайылды. Бияслан да, жашны къоймазын билип, аны излей кетди. Экиси да, бир бирлерин излей, бир уллу агъач​ха кирдиле. Агъачны келе келгенлей, бир ачыкъ къапхакъгъа жетдиле. Жаш къапхакъны тюбюнден ёрге, Бияслан да башындан энишге айландыла.

Жаш, Биясланны алай кёргенде, эки къолун эки жан сюегине салып: 

– Ох-ох, Аллах мени аллыма сени къалай тап келтирди! – деп тох​тады.

Бияслан, сауутларын сыдырып, жерге атып, кеси да жерге жатып:

– Сени Аллахынг бла да, ёлген къарындашынг бла да сенден тилейме, къатынга барып, юч сёз айтыргъа эркин эт! – деп къычырды.

Бияслан алай айтып къычыргъанда, жашны жюреги бек къыйналып: 

– Санга аны юйретген Аллахдан аман тапсын! – деп, къычы​рыкъ этип жиляды. – Ай, сен манга сёлешмейсе деп жюрегим къыйналмай эди, алай сауутларынга жангыз бир къатылсанг деп термиле эдим. Болсада, кел, мурдар, кел, не айтырыкъ эсенг да, айт! Мен, сенича, ит тюйюлме, – деп, Биясланнга сёлеширге эркинлик берди.

Бияслан, жашны къатына барып, жыгъылды, баш урду, эки аягъындан къучакълап:

– Беш жылында мени бир къарындашчыгъым тас болгъан эди. аны къанын алама деп, мен этмеген аманлыкъ къалмагъанды. Ма аны себепли, танымай, сени къарындашынгы да мен ёлтюргенме. Терс болгъанма, санга да андан келгенме. Сюйсенг – ёлтюр, сюйсенг – къой, мен сени аллынгда бир малма. Сюйгенинги эт, – деп, боюнун узатды. – Алай, жанымы алмай къойсанг а, ёмюрюмде сен айтхандан чыкъмам, – деп тиледи.

Жаш, терен сагъыш этип, иги кесек тынгылагъандан сора:

– Да не этейим, сени ёлтюргенликге, мени къарындашым сауму боллукъду? Аллахдан аман тап, антыма ёлтюртдюнг! – деп, Биясланны аны ёлтюрмей къойду.

Жаш энди, Биясланны да алып, жашагъан дорбунуна келеди да, экиси да бирге жашап башлайдыла. Жаш аны, бир сагъат болжал берип, бир жерге жиберсе, жарым сагъатха келип, кюн болжал берсе, жарым кюннге келип, хар айтханын жерге тюшюрмей, толтуруп, бир эки-юч ай жашайдыла.

Энди Биясланны эсине не тюшгенин ким билсин? Элине-юйюне барыры келип, жашха бойсуннган халда:

– Къарындашым, мени кёзюме да бир къауум халкъ къарайды, аланы
оноучулары менме. Эркин этсенг, бир барып къайтыр эдим, – деп тилейди.

Жаш угъай демейди. Алай а, не зат ючюн айта эсе да:

– Баргъан эт, алай эсингде уа болсун, – деп къатлайды.

Энди Бияслан, элине тебирегенде, былай оюм этеди: «Мен, бир талай заманны айланып, къарындашымы тапмай барсам, халкъ бедиш этер. Андан эсе, ёлюмден къутулуп, къарындашымы да табып келеме, ол бир айдан келликди дерме да, сора бу жашны, элиме чакъырып, ма къарындашым буду деп, халкъгъа кёргюзтюрме». Ол мурат бла элине келеди. 

Элине келгенде, тап, ма ол ойлагъаныча айтхан да этеди. Энди Бияс​лан, ёлюмден къутулуп, халкъны бедишинден да башын алыргъа мадар тапханда, уллу сый, къурманлыкъ этерине уа не сёз барды.

Бияслан, элге келип, ол хапарны жайгъандан сора: «Бияслан тас болгъан къарындашын тапханды! Анга бармай къалыргъа къалай жарар!» – деп, элде бозала, сырала, учала хазырлауну къайгъысына кире башлайдыла.

Бияслан, мычымай, къайтып, жашха келеди. Биясланны келгенине жаш бек къууанады. 

– Тынч-эсен къайтдынгмы? Юйюнг, халкъынг да эсен турамыдыла? – 
деп соруп, саламлашады.

Бияслан:

– Халкъ сау-саламатды. Алай мен беш жылында тас болгъан къарындашымы тапханма, ол бир айдан келликди деп, хапар жайгъанма. Да, ёмюрге бу дорбунда турлукъ болмабыз. Анга кёре, энди мени да ётюрюкчю этме да, экибиз да мени элиме кетейик. Сен элни бийи болурса, мен да, сен айтхандан чыкъмай, барчынг-келчинг болурма, – деп, жашха къадалады.

Бияслан алай къадалгъандан сора, жаш барыргъа сёз береди. Сора, жарашдырылып, экиси да Биясланны элине келедиле. 

Ол кезиуде Биясланны юйюнде этилген тойну айтып да айталмаз эдинг. Бир айны ичинде адам келиую тохтамай, Биясланны «къарындашын» бек ариу кёрдюле. Жашны тою тохтагъандан сора, жаш бла Бияслан, бирге жайылып, тийре элледе айырма байладан бир къаракъашны сайлап, жашха къатыннга алдыла. Жашны къатыныны баш ауун да алып, аны тоюн да битдирип бошагъандан сора, жаш:

– Энди, Бияслан! Кёп къалдыкъ, мени тутмакъ къызым болгъанын
кесинг билесе, ыразы болсанг, аны санга къатыннга келтирейик. Сора мени дорбунда къалгъан хазнамы да алайыкъ, – деди.

– Тас болгъан къарындашымы тапхынчы, къатын алмазгъа мен ант этген эдим. Алай а сени айтханынгдан чыкъмазгъа сёз бергеним себепли, алырма, – деп жууаплады Чолакъ Бияслан.

Экиси да, атланып, къызгъа кетдиле. Келип, дорбундан къызны да, битеу жети жылны ичинде жыйгъан хазнасын да алып, къайтып, элге келдиле. Келгенлей окъуна: «Биясланнга къатын алып келгендиле!» – 
деп, халкъгъа жайылды. Халкъ, жыйылып, энтта да тамаша къурманлыкъ, той этип, Биясланны намысын бек кётюрдюле.

Ханны къызыды деп эшитгенлеринде, халкъ, анга сукъланып: 

– Ханны къызы болгъаны уа нечик белгилиди! – деп, къуш-муш этип турдула. 

Къызны ариулугъун, чырайын да несин айтаса! Аны ариулугъу кечени чыракъсыз жарыта эди. Той-оюн да бошалгъандан сора, жаш:

– Бияслан! Мен санга кёп кечмез ишими кечгенме. Алай энди бу къызны юч сабийи болгъунчу, муну къатында дайым бир адам турсун. Аны этмесенг, кечмезими ант этип билдиреме. Ол затны эсингде тут! – 
деди.

Бияслан:

– Къатынны, юч сабийи болгъунчу, кеси жангыз бир такъыйкъаны къоймам, – деп, жашха ант этип, сёз берди. 

Алай бла, бир бёлек заман да озду. Биясланнга эки сабий тууду. Къатынны ниетин, халын, къылыгъын алыкъа киши да билмейди.

Бир кюн Биясланны къатыны хамамгъа тебиреди. Эки къарауашы да эки жанындан тутуп бара тургъанлай, къатын, тохтап:

– Алтын къумгъанымы унутуп келеме, барчы, аны терк алып жет! – 
деп, бир къарауашын юйге къайтарды. 

Ол юйге жетген болур деген сагъатха, ачыуланып: 

 – Мен сизни былайда сакълапмы турлукъма? Бар сен да, ашыкъдыр аны! – деп, экинчи къарауашын да биринчини ызындан жиберди. 

Ол аз заманчыкъны ичинде мычымай къайтсала – къатын жокъ... Къарауашла ары-бери чапдыла, къатынны тапмадыла. Сора, уллу къычырыкъ, сарнау этип: «Бийче, къайры къуруду эсе да, тас болду!» – 
деп, тийреге хапар бердиле.

Бияслан, аны эшитгенлей: 

– Сиз къатынны къоюп кетгенсиз! – деп, къарауашланы къамичи бла тюйдю. 

Къарауашла, къачып чыгъып, жашха бардыла да: «Бияслан бизни ёлтюреди!» – деп, ишни болушун билдирдиле.

Жаш, аны эшитгенлей, сауутларын да тагъып, Биясланны ёлтюрюрге тебиреди. Жолда элни адамы орамны толтуруп, къарт кишиле таякъ​лагъа таяна, ауурлукълары болгъан къатынла, къагъанакъ сабийли анала бешиклери бла келе, жашны аллындан чыкъдыла. Жаш:

– Аллах-Аллах, саулай эл, къайры тебирегенсиз, къайры кёчесиз, не болгъанды сизге? – деп сорду.

– Да бизге бир зат да болмагъанды, биз санга келе эдик. Аллахдан аман тапха эди, биягъы Биясланны жанын сенден тилей келебиз, – деп, ала жашха жууап бердиле. 

Аланы жыйып келген а Бияслан болгъанды.

– Аллах-Аллах, бир адамны жаны сизденми игиди? Алай, не этейим, эки кере мени антыма ёлтюртдю, болсада бу жол да къояма, – 
деп, жаш, артха айланып, юйюне кетди.

Бары да шошайгъандан сора, жаш, Биясланны чакъыра, адам жиберди. Бияслан да жашха муштухул келди. Жаш:

– Бияслан! Элинг сени жанынгы не заманнга дери сакъларыкъды? Энди этеринги этгенсе. Болсада экибизге бир айгъа чыдарча эки ат къура, аны кибик, азыкъ да хазырла! Сора кесинге бир факъыра кийимле да ал! Энди сени къатынынгы тапмай болмаз, – деп оноу этди.

Бияслан, барын да жаш айтхан кибик къурап, хазыр этди да, экиси да жолгъа чыкъдыла. Жолда бара, жаш, терен тынгысызлыгъын билдирип:

– Бияслан! Биз элден узакъ кетерикбиз, сен мени бу жол былайда алдасанг, жюз жанынг болса да, бирин къоймам, – деп, эсине къаты салды.

Он кюн жолоучу болгъандан сора, бир ариу ёзеннге чыгъадыла. Ёзеннге къарасала – бир чиммакъ акъ къалала, къалаланы тёгереги – 
къара агъач кибик, уллу аскер. Сора жаш, ол къалагъа къарап:

– Бияслан! Сени къатынынг ма ол къаладады. Энди сен, факъырачы кийимле кий да, бар, не да болсун, къалай да эт, къатынынгы кёрмей къойма. Кёрюп, ауузунг сёлешсе уа: «Сенден бла менден къалгъан эки сабий, ызымдан къарап: «Анабызны тапсанг, тилине тилинги бир жетдир, сора, келип, тилинги бизни тилибизге тийдир», – деп къоймайдыла дерсе. Тилин жетдирсе уа, не да болсун, сюйсенг – тишинг бла къыс, сюйсенг – къолунг бла, тилин тутмай къойма. Санга андан башха борч бермейме, аны эталмасанг, сен да ёлесе, мен да къайтып элге бармайма, – 
деп, жаш былай буйрукъ берди.

Бияслан, жашны айтханына бой салып, факъыра кийимле кийип, инбашына эки артмакъ да атып, патчахны къаласына кетеди. Бияслан къалагъа келгенде: «Ханны онеки жылдан бери тас болуп тургъан къызы келгенди!» – деп, къаланы халкъы аны къууанчына жыллыкъ той эте болады. Къаланы тёгерегин онбир къат аскер сакълайды. Не тюрлю эте эсе да, Бияслан сансыз факъырачы сыфатда къалагъа киреди. Къаланы ичинде сабийле, ким андан, ким мындан жыйылып, телини къозутханча, Биясланны ызындан боладыла. Бияслан, дыгалас эте, къалада юч кюн мычыйды. Тёртюнчю кюн, киши сан этмеген факъырачы, ханны сарайыны ичине къутулады да, сарайны эшик жанында мугурайып олтурады. Сарайны ортасында акъ мияладан ишленнген юйлени календорун, аны ичинде къыркъ къызны ортасында къатыны къубула, ары-бери жюрюй айланнганын да кёреди. Алай жюрюй келгенде, къатын Биясланны эслейди. Сора бир къарауашына:

– Барчы, ол факъырачыны бери алып кел! – деп, келтиртип, столгъа
олтуртады. 

Аллына тюрлю-тюрлю ашарыкъла салдырады. Сора кеси, аны
къатына келип:

– Аллах-Аллах, Бияслан, артынг садакъа жыяргъамы къалгъанды? – 
деп сорады.

Бияслан:

– Ай, оллахий, элибизде нартюх-гыржын тауусулуп, садакъа жыя келгеними кёресе. Алай, не этейим, ол сенден бла менден къалгъан эки сабий: «Анабызны тилине тилинги тийирип, сора тилибизге тилинги жетдир», – деп къоймайдыла да, андан жайылгъанма, – дегенинде, къатын ачыуланады, секирип ёрге турады. 

– Ол боллукъ зат тюйюлдю! – деп, Биясланны къатындан кетеди да, биягъы къызла бла календорда ары-бери жюрюрге къалады. 

Бияслан да ол сёзню тохтамаздан къайтарып айтады. Ол аллай бир тилеп айтханда, къатынны жюреги жумушайды. «Мен муну бла бир бёлек заман жашагъанма, эки сабийим да болгъанды. Муну тилине тилими бир тийиргенликге, манга не боллукъду? Алай этсем, теркирек кетер эсе уа», – деп сагъыш этеди. Сора, Биясланны къатына келип:

– Бар, къалагъа чыкъгъан басхычны тюбюнде олтуруучу жер барды, анда олтуруп тур. Мен, ингирде ары энерме да, тилими тилинге тийирирме. Сора кетерсе, – дейди.

Бияслан, къууанып барып, къатын айтхан жерде олтуруп, ашы​гъышлы сакълайды. Бир заманда къатыны, къыркъ къыз нёгери бла энип келе, тохтап, Биясланнга бурулады. Адамлагъа уллу эслетмей, къатын, тилин, чыгъарып, Биясланнга созгъанлай, Бияслан сермеп тишлери бла къатынны тилинден къабады. Бияслан къапханын-къалгъанын да иги билгинчи: «Бияслан, жибер!» – деген таууш чыгъады. Бияслан, къатынны тилин жиберип, къараса – экиси да ол жашдан айырылып кетген жерде тургъанларын кёреди...

Къатын, эс жыйып, къарап, жашны кёргенде, къычырыкъ этип, жерге жыгъылып, жиляйды. 

– Ай, мени башыма ат ургъан, бу хыйланы Бияслан этмегенин нек билмедим?! Бу хыйла мен туугъанлы бери ол мени къанымдан тоймагъан жашланы хыйлалары болгъанын мен нек сезмедим?! – деп, къатын кёп сытылады. 

Алай болса да энди жашдан ычхыныргъа мадары болмагъанын да биледи. Ол жаш аланы экисин да кесини къатына къалай келтиргенин ала экиси да билалмайдыла.

Къатын жинли, хыйлачы болгъанды, алай къатынны да озгъан жинли эм хыйлачы ол жаш кеси эди.

Къатын къолгъа тийгенден сора, сюзюлтюп, аны Биясланны элине келтиргендиле. Жангыдан жашау башланнганды. Энди уа, ючюнчю сабий болгъунчу, Бияслан къатынны не аз да чола къоймагъанды. Юч сабий туугъандан сора, къатын, кетмей, терен жашаугъа кирип тохтагъанды.

КЪАРТ МАРАУЧУНУ ХАПАРЫ 

Дунияны бир кезиуюнде бир къарт уучу жашап болгъанды. Ол, не тапса да, ёлтюрюп, аны ашап жашагъанды. Бир жолда уугъа баргъанды. Алай болгъанлыкъгъа, юч кюн айланып, жукъ да тапмай, юйюне къайтып келе, бир уллу ташны юсюнде къонуп тургъан къара къушну кёргенди. Къара къушну ёлтюрюрге бла ёлтюрмезге арсар болуп, къоюп кетгенди. Юйюне келип, бир-эки кюн да солуп, дагъыда уугъа кетгенди. Кетип бара, биягъы къуш биягъынлай таш юсюне къонуп тургъанын кёрдю. Сора, тохтап, сагъыш этди: «Антсызма, муну былайдан бир агъызмай кетсем», – деп, ушкогун тартып, атаргъа башлагъанлай, къуш адам тил бла: 

– Ёлтюрме мени, бир жугъунга жарарма, – деп сёлешди

Ол алай айтханда, къарт уучу, барып, таш башына чыгъып, къушну тутуп, къараса – аны, къанаты сынып, учаргъа амалы болмай тургъанын кёрдю. Сора, къушну да алып, уугъа баргъанын да къоюп, юйюне къайтып келди да, къатынына:

– Бу харип къушну, къанаты сынып, учалмай тургъанлай табып, алып келеме. Муну сау этмей амал жокъду, – деди.

– Да къушну къанатын къалай сау этериксе? – деп сорду къатыны.

– Сен аны ючюн къоркъма, – деп, уучу, эки агъашчыкъны жонуп, къанатны сыннганын тюзетип, ол агъашчыкъланы эки жанындан да салып, байлады.

Сора къушну юй мюйюшюнде жарашдырып, аллына этле салып, ашатып, тойдурду. Тойгъандан сора, къуш да жарыды. Кеси юйде болса – кеси, кеси болмаса – къатыны, къушха сакъ багъып, юч ай къарадыла. Юч айдан сора, аны къанаты иги болду, къайнап, жабышып бошады.

Энди, къайры учса да, учма къояйыкъ, башына азат болсун деп, эркин этдиле. Азат болгъандан сора, къуш, уча да келе, къайта да кете, бир юч ай чакълы заман озду.

Бир кюн къуш биягъы адам тил бла: 

– Энди мен кетейим, сизни да кёп къыйнадым. Манга этген ахшылыгъыгъызны бирда унутмам. Сиз мени къанатымдан бир тюк алыгъыз да, мен керек болуп, мени излерча болсагъыз, тюкню жиберсегиз, ол, учуп, сизни мен жашагъан жерге келтирир, алай, жолда сизге къыйынлыкъ жетген болса уа, къара къушну жууугъума десегиз, не къыйынлыкъдан да къутулурсуз, – деп, къанатындан бир тюкню къоюп, къуш учуп кетди.

Къуш кетгенден сора, бир бёлек заман озду, уучу да къарт, къарыусуз болду, уугъа алгъынча жюрюую да тохтады. Жашы бла къатынына ашарыкъ тапмай, бек онгсузгъа жетди. Сора, къарт кишини эсине тюшюп: 

– Алан, къатын, эсингдемиди, ол заманда бизде бир къуш туруп кетген эди, ол къойгъан тюк къайдады? Ким биледи, бизге бир болушлукъ болур эсе уа андан. Ол къушну тапсам, бир барыр эдим, – деди. 

Къатын, излей келип, къуш тюкню кюбюр мюйюшюнде табып, кишисине берди. Киши, тюкню аллына учуруп, кеси ызындан элден чыгъып кетди. Хайда бар, хайда бар, ол, бир уллу таудан да аууп, бир ёзеннге жетди. Ол ёзенде бир ахырзаман уллу жылкъы къошну кёрдю. «Кёп болсун!» – деп, ол къошха баргъанында, адамы да, жылкъысы да ол кишини малтап башладыла. Ол:

– Ой, маржа, ёлтюрмегиз, мен къара къушну жууугъума! – деп къычырды.

Алай айтханда, адамы, малы да юсюнден айырылып, кел деп, къош​ха элтип, бир тайны да къонакълыкъгъа кесип, бир да аламат къарадыла.

Экинчи кюн, минерге бир ат да берип, жолну да юйретип: 

– Былайдан озсанг, тууарчы къошха барлыкъса, – дедиле.

Ол кюн къарт уучу тууарчы къошха барды, анда да, къара къушну аты бла къутулуп, бир кече къалды. Экинчи кюн, атланып, къойчу къошха барды. Къойчу къошдан да ол формада озуп, эчки къошха, андан озуп, тауукъ къошха, бек ахырында къазчы къошха барды. Къазчы къошда кече къалды. Къазлагъа къарагъан къарт къуртха бла ушакъ этди. Ол къарт къуртхагъа: 

– Къара къуш мени жууугъумду, мен аны кёрюрге барама, – деп хапарлады.

– Алай эсе, – деди къарт къуртха, – ма бу сен кёрюп келген мал къошла барысы да аны малларыдыла. Сен кетип башласанг, ол санга бермезлик саугъа жокъду. Алай, мен айтханны айтма, не берсе да, алма. «Манга, берсенг, къалангы тюбюнде атангдан къалгъан бир кюбюрчегинг барды, аны бер, алай аны кёзюнг къыймаса уа, сау бол, башха зат керек тюйюлдю», – десенг, бермей къоймаз. Алай къара къушха бек ачыу а тиер, – деп, къуртха алай юйретди.

Къарт уучу эрттенлигинде атланып кетди. Бара барып, бир ахырзаман къалалагъа жетди. тюз жетгенлей, атындан тюшюп, аны артха къыстап жиберди. Сора ары айланды, бери айланды, къалагъа кирирге не эшик, не терезе тапмады. Алай амалсыз болуп тохтагъанда, не этерин билмей:

– Мен къара къушну жууугъума, къара къушха келгенме! – деп къычырды.

Олсагъат къаланы эшиги ачылды. Ичинден бир адам чыгъып, къонакъны юйге кийирди. Кишини олтуртдула, ашатып, ичирип, тойдурдула. Бираз олтургъандан сора, къара къушну къатыны:

– Къушну къайтыр заманы жетип келеди. Ким болгъанын билмей, къанаты бла уруп, ёлтюрюп къояр, къонакъны букъдуругъуз, – деди.

Кишини жыйгъыч тюбюне сугъуп, букъдурдула. Ол да букъгъанлай, дунияны бузгъанча, кёк кюкюреген таууш этип, къара къуш къонду. Терк окъуна къуш къабын тешип, юйге кирди. Сора, юйде адам жыйыны жыйылап: 

– Арс-мурс, адам ийис, – деди. 

– Да бизде не ийис боллукъ эди, сенсе айланнган, ийис сенде болсун, – дедиле. Болсада: – Адам улундан жууугъунг келсе, не этерик эдинг? – деп сордула.

– Да не этерик эдим, бек къууаныр эдим, – деди къуш.

Къара къуш алай айтханда, кишини, чыгъарып, аллына сюедиле. Къара къуш, эсине тюшюралмай, кёзюне да бираз къарап, сора, чабып, кишини къучакълады, асыры къууаннгандан кёзюне-бурунуна сукъду.

– Мени къанатыма бакъгъан, жанымы къалдыргъан, алты ай юйюн​де тутхан уучу ма буду! – деди.

Бары да къууандыла, къарт уучугъа бек иги да къарадыла. Къара къуш къарт уучугъа кёп тюрлю тынчлыкъ, саулукъ хапар сорду. Ол заманда уучу:

– Сен кёрген кибик, бек иги жашайма, алай, эсиме тюшген эдинг да, сени бир кёрейим деп келгенме, – деп, жарлылыгъын жашырды.

Уучугъа бек иги къарадыла, бизде бираз тур деп, жибермей, бир юч ай тутдула. Юч айдан сора, къарт киши:

– Кетейим, юйде манга къайгъы эте болурла, – деп, артха тебирегенде, къара къуш:

– Сени къурлай къалай иерме?! Алай жарамаз. Ма ол сен кёрген жылкъы къошну сюр, – деди.

– Сау бол, аланы сюрюр къарыуум жокъду, – деди уучу.

– Алай эсе, тууар къошну сюр.

– Сау бол.

– Алай эсе, къой къошну сюр.

– Сау бол.

Къара къуш битеу мал къошларындан сюйгенин сайлата келгенде, къарт уучу, бирин да унамай:

– Угъай, мен бирин да аллыкъ тюйюлме, алай, бералсанг, къалангы тюбюнде атангдан къалгъан кюбюрчекчикни бер, аны элтирме. Андан башха манга бир зат керек тюйюлдю, – деди.

Уучу киши алай айтханда, къара къуш, секирип ёрге туруп, ачыу​ланып, ары-бери жюрюп:

– Угъай, аны бераллыкъ тюйюлме, Аллахдан аман тапсын аны са​нга юйретген! – деп тохтады.

– Бералмасанг, хайыр болсун, сау къал! – деп, уучу кетип тебирегенде, къара къушну къатыны:

– Энди, алты ай асырап, жанынгы сау къалдыргъан адамдан бир кюбюрчекни къалай къызгъанаса?! Бер! – деп тохтады.

Къатын алай айтхандан сора, къара къуш:

– Да аны кишиге берир акъылым жокъ эди, болсада чыгъарыгъыз бери! – деп, кюбюрчекни чыгъартды. Кюбюрчек бла бирге бир кийиз къамичи да берди. – Не да болсун, жууугъум, мени унутуп къойма. Бу кюбюрчекни уа, юйюнге жетгинчи, ачма! – деп, аманат этди.

Къара къуш, уучу кишини къошларындан ётгюнчю ашырып:

– Сау бар! – деп, къолун къаты тутуп, къайтды.

Къарт уучу, келе-келе, башы кёп тюрлю сагъышха къала: «Мен бу кюбюрчекни нек алдым? Ол къарт къуртхагъа кесими алдатдым, муну ичи битеу алтын эсе да, манга мындан ол къадар мал иги эди», – дей, бир уллу ёзеннге жетди. Алайда, бираз солуюм деп, олтурду. Олтуруп, ашап-ичип бошагъандан сора, чыдаялмай: «Тейри, мен муну башын ачып бир къарамай къоймам, юйде ачхан артыкъмыды?» – деп, кюбюрчекни алып, «тыркъ» деп башын ачханлай, элгенип, кюбюрчекни жерге атды. Ол жерге тюшгенлей, ичинден чартлап алтын къуйрукълу, алтын жалкъалы бир ажир чыкъды. Аны ызындан – жылкъы, жылкъыны ызындан – 
бугъа, бугъаны ызындан – тууарла, тууарланы ызларындан – къочхар, къочхарны ызындан – къойла, къойланы ызындан – теке, аны ызындан эчкиле чыкъдыла.

Къарт киши да, туурадан къарап тургъанлай, сау ёзен малдан толуп къалды. Къарт уучу, не этерге билмей, кюбюрчекни да къолуна алып, малланы тёгерегине айлана тургъанлай, бир чубур бёрю, «шырт» деп, бир жанындан чыгъып, малланы къырып башлады. Киши, сермеп ушкогун алып, бёрюню атды, алай болгъанлыкъгъа ушкок, чарлап, бёрюге тиймей къалды. Сора бёрю, кишини къатына келип: 

– Сен мени бла кюрешме, ёлтюраллыкъ тюйюлсе, алай мен тилегенни этерге ант этсенг, малларынгы къолунга берирме. Хайда, Аллах бла ант эт! – деп тохтады.

– Аллах бла ант этеме, сен айтханны этерме, – деди къарт.

– Алай эсе, юйюнге баргъанлай, жангыз жашынгы манга ашаргъа жибер, – деди бёрю.

Киши ыразылыгъын билдирген кибик этди. Бёрю:

– Бар да, кийиз къамичи бла ажирни сауурусуна къакъ, бугъаны, къочхарны, текени да ол формада эт! – деди.

Къарт уучу бёрю айтханча этгенлей, битеу малла кюбюрчекни ичине биягъынлай жыйылдыла. Ала ары жыйылып бошагъанлай, къарт уучу, терк окъуна, «тыркъ» деп, башын этип, кюбюрчекни къолтукъгъа урду. Олсагъат бёрю тас болуп кетди. Киши да алайдан тюзюнлей юйюне келди.

Ол, юйюне келгенлей, жылкъы къош, тууар къош, къой къош, эчки къош да къурап, бек бай болду. Алай жашап тургъанлай, бир кюн бёрю эсине тюшдю. Сора бек мудах болду. Жангыз жашымы бёрюге ашаргъа къалай жиберейим, иймей къояргъа уа антымдан къоркъама деген амалсыз сагъыш башын басып тургъанлай, жашы юсюне келип къалды.

– Аха, атам, не сагъыш этесе? Бу къадар малыбыз бизге болмаймыды? Бизге угъай, битеу жарлылагъа да жетерикди, – деп, жаш атасын жапсарыргъа кюрешди.

Къарт уучу, бек амалсыз болса да, жашына айтды: 

– Мен аны ючюн мудах тюйюлме, сени бёрюге берирге ант этген эдим да, ол эсиме тюшюп, сени къалай жиберейим анга деп, андан мудахма.

– Да аны ючюн а нек мудах боласа, мен кесими бёрюгеми ашатырыкъ​ма? Къарап тур, ол сен къоркъгъан бёрюню терисин алып келмесем, – 
деп, жаш атланып кетди.

Ол, бир айны агъачда, тауда, тюзде да айланып, атын да бёрю териден жюклеп, къайтып келди. Атасы, къууанып, чабып барды, терилени чачып къарады, алай чубур бёрюню териси анда жокъ эди.

– Жашым, ол бёрюню териси быланы ичинде жокъду, – деп, мудах болду ол.

Жаш, бир ыйыкъ солуп, жангыдан чубур бёрюню излей кетди. Экинчи жол да ол формада келди. Биягъы атасы терилеге къарады, алай чубур бёрюню терисин кёрмеди.

– Жашым, былада да жокъду ол бёрюню териси. Алай энди ючюнчю кере бар! Андан сора иймем, антыма да ёлмем, – деди.

Биягъы жаш, бир-эки кюн солугъандан сора, ючюнчю кере жолгъа тебиреди. Да, аллына тюбегенни ёлтюре, айлана, къайтып келе тургъанлай, чубур бёрю аллындан чыкъды. Жаш аны атды, алай ушкок атылмады. Сора бёрю, жашны аллына келип:

– Эй жаш, сен, манга айландырып, ушкок атма. Кесинг да атдан тюш, атанг сени манга ашаргъа жибергенди, – деди.

Жаш айтыргъа сёз тапмады. Ол заманда биягъы бёрю:

– Ай жаш, кесинги манга ашатмазгъа сюе эсенг, мен санга бир буйрукъ берейим: ол жерде-ол жерде Бермез ханны Келмез деп къызы барды. сен манга аны алып келсенг, башынга эркин этерме. Келтиралмасанг а, ашарма. Сен менден къачып къутулаллыкъ тюйюлсе, – деди.

Жаш:

– Келтирирме, – деп, кетди. 

Къыдыра-къыдыра барып, жаш бир уллу агъачха жетди. Ол агъачны ичи бла бара тургъанлай, жанындан, «шырт» деп, бир адам чыкъды.

– Жол болсун, ахшы улан! – деп саламлашды ол.

– Сау бол, санга да жол болсун! – деди жаш да. 

– Эй улан, мени да нёгерге алсанг а! Бир жугъунга жарарма, – деди ол адам.

Жаш эркинлик бергинчи окъуна, ол киши жашны атыны артына секирип минди. Ызы бла:

– Къайры бараса, ахшы жаш? – деп сорду.

– Бермез ханны Келмез деген къызын алыргъа барама.

– Ахшы, алай эсе уа, мен да санга болушурма. Мени атым Тай-Тери-Тонду, – деп, ол адам жашха нёгер болду.

Экиси да, ушакъ эте барып, агъачдан бир ариу ёзеннге чыкъдыла. Къарап, аны къыйырында бир къаралгъан затла кёрдюле. Тай-Тери-Тон ол жашха:

– Ала не болгъанларын билемисе? Ала хажиледиле. Кябадан хажи къылып келедиле. Хар тохтагъан жерлеринде, сау-эсен къайтханлары ючюн, мал алып, къурманлыкъ эте келедиле. Энди биз аланы къатларына жете баргъанлай, мен бир сейирлик семиз ирик болайым, сен а мени алагъа сат. Не да болсун, не берселе да, алма! Арбаланы артында тагъылып келген бир акъсакъ кёк ат барды. Аллыгъынг олду. Аны бермеселе, башха зат алма. Хажиле мени алмай къоймазла, ол заманда сен мени башымда тагъылгъан жыжымны, къоймай, кесинге ал! Атны алсанг а, бир да аямай къач! Мен сени жетерме, – деди.

Жаш да, бек ахшы деп, бара-бара, хажилеге жууукълашханлай, Тай-Тери-Тон бир семиз ирик болуп къалды. Хажиле:

– Жол болсун, ахшы улан! Къайры бараса? Бу малны, ырахын этме да, бизге сат! – деп, жашны тёгерегин алдыла.

Жаш сатаргъа ыразылыгъын айтды.

– Неге берирсе? – деп сордула.

– Ма ол арбаланы артында тагъылып келген акъсакъ кёк атны берсегиз, берирме, – деди жаш.

– Эшта-эшта, атны къалай берирбиз, ахча ал, ахшы жаш! – деп тиледиле.

Алай жаш унамады. Не ары-бери бурсала да, ирикге асыры сукъ​ланнгандан, атны берип, ирикни алдыла.

Хажиле, ирикге къууанып, элтип, арбагъа салдыла. Жаш а, жыжымын алып, чабалгъанын аямай, къачып кетди. Хажиле, ирикни алгъанлай, бир сууну къатына барып тохтадыла. Намаз да этип, бир заманда, ирикни кесейик деп, келселе – арбада ирик жокъ; ирик тагъылгъан жыжым да тешилмей тургъанлай кёрдюле. Не этерик эдиле? «Тоба-тоба, шайтан алдады!» – деп, бек бушуу этдиле. Тай-Тери-Тон, бир къызыл тюлкю болуп, жашны ызындан жетди. Жаш бир жанындан бир жанына айланнгынчы, Тай-Тери-Тон атха минди. 

– Жюр энди, – деп, андан ары кетдиле. 

Кёпмю бардыла, азмы бардыла, бир заманда, бир таудан аууп, бир ёзеннге жетдиле. Ол ёзенде Тай-Тери-Тон, бир къалаланы кёргюзтдю да: 

– Кёремисе ол юйлени? Ма Бермез ханны Келмез деген къызы ол юйледе турады. Тёгерегин аскер, жукъламай, кезиу-кезиу сакълайды. Ол шахарда ол къызны эрикдирмезге хар кюнден той-оюн, къурманлыкъ этилгенлей турады. Энди сени умутунг къалайды? – деп сорду Тай-Тери-Тон.

– Мен былай болсун деп билмейме. Сен не айтсанг да, мен сен айт​ханлай этерикме, – деп, жаш анга бойсунду.

– Алай эсе, мен элге кирирме, сен а къаланы сарайыны тышында тохтарса. Мен аллай бир къобузчу болурма, адамланы къой да, кёкде учуп баргъан къанатлыла, тохтап, манга тынгыларла. Ол заманда битеу аскерни, халкъны да акъылы манга кетер. Адамла, бир бирлерин малтап, манга къараргъа чабарла. Андан ары къалай этерими кесим билирме. Сен а ол кезиучюкде кёк алашаны къамичи бла уралгъанынг къадар ур! Ура туруп, алай айт: «Атлыкъ эталмасанг, мени гюняхым сени урсун, адамлыкъ эталмасам, сени гюняхынг мени урсун!» – дерсе. Сен, алай айтып, урсанг, кёк алаша, учуп, къаланы башына чыгъар, сен а, къызны ат боюнунга алып, къачарса. Къызла юч къыз боллукъдула, артда сюелген сен аллыкъ къызды, – деп, Тай-Тери-Тон жашны шагъырей этди.

Жаш, бек ахшы деп, сарайны тышында тохтады.

Тай-Тери-Тон халкъны ичине кирди. Тойда жашла, аны кёргенлей: 

– Аллах-Аллах, бу жаш къайдан чыкъгъанды?! – деп, аны ортагъа алдыла. – Къонакъ, къобузунгу сокъ! – дедиле. 

Тай-Тери-Тон, багъалы кибик этип, къобузну тартып башлады. Алай башлады да, алай башлады, тынгылагъан адамланы башларындан акъылларын учурду, ахырында, тап, бир бирлерин малтап тынгыладыла.

Жаш да, Тай-Тери-Тон айтханча: «Сен атлыкъ этсенг, мен адам​лыкъ этерме, мен адамлыкъ этсем, сен да атлыкъ эт!» – деп, къамичи бла ургъанлай, ат, артха бла алгъа бара, секирип, къаланы башына чыкъ​ды. Жаш, сермеп къызны ат боюнуна алып, къаладан тюшдю да, къачалгъанын аямай къачды. Жаш къыз бла узайгъан болур деген заманда, Тай-Тери-Тон, къобуз согъа тургъанлай, бир бёдене болуп, орталарындан, «дыр-р-р» деп, кёкге учуп кетди. Халкъ, не болгъанын ангылаялмай, уллу сейирге къалды. Бир заманда – къычырыкъ-жиляу: «Бермез ханны къызы Келмезни шайтаннга урлатдыкъ!» – деп, дауур-гузаба болдула. Алай болгъанлыкъгъа табалмадыла.

Тай-Тери-Тон, бёдене болуп, ызларындан жетип, жашны атыны къуйругъуна олтурду. Сора жашха:

– Тохта, алып келген къызынга да бир къарайыкъ, – деди.

Тохтап къарасала – къызны билегине тагъылып бир юзюлген билек. Ол а – къарауаш къызыны билеги. Ол Келмезни асыры къаты тутхандан, билеги, юзюлюп, Келмезни къолтугъунда келип къалгъан эди. 

Юзюлген билекни Тай-Тери-Тон алды. Сора ючюсю да, кёк алашагъа минип, кетдиле. Кетип бара, Тай-Тери-Тон жашны юйретди:

– Энди, бёрюге жетсек, мен сени жамычы тюбюнгде бир ахырзаман ариу къыз болурма. Сен а Бермез ханны къызы Келмезни бёрюге бер. Сора мен, жамычыны тюбюнден къарап, бёрюге кесими кёргюзтюрме. Бёрю, мени кёрсе, ёлтюрсенг да, Келмезни алмаз. Алай сен бёрюге ант этдир. Ол санга жукъ дауламазгъа ант этгенден сора, мени анга берип, Келмезни алып кетерсе. Мен а этерими кесим билирме, – деди.

Ол сёзле бла кетип бара, азмы жюрюдюле, кёпмю жюрюдюле, бёрю жашагъан агъачха жетдиле. Агъачны кетип баргъанлай, «шырт» деп, алларындан бёрю чыкъды.

– Аха, келтирдингми? – деп, ол жашны аллына турду.

– Келтирдим. Ма! – деп, жаш Бермез ханны жангыз къызын узат​ды. 

Жаш аны алай узатханлай, жамычыны тюбюнден сурат кибик бир къыз къарады. Ол заманда бёрю:

– Аха, бу уа неди? – деп сорду.

– Ол бир башха къызды.

– Угъай, бу къызны къой да, манга аны бер! – деди бёрю.

– Къой, ол къыз сенде турмаз, шайтан кибик, бир аман затды, – деп, жаш багъалы этди.

– Бер! – деп, бёрю къаты болду.

– Алай эсе, бёрю, бу жолдан сора менден жукъ сурамазгъа ант эт!

– Мен бёрюлени тукъуму бла ант этеме, бу жолдан арт жанында сенден жукъ сурамам, – деп къаргъанды ол.

Бёрю ол ахырзаман ариу къызны, къолундан тутуп, уясына алып кетди. Кеч къарангы болуп, бёрюню дорбунуна жетдиле. О-о-й, дорбуннга кирселе, ичи адам сюекден толу, отда да бир къазан къайнай. Дорбунда бир ненча сагъат олтургъандан сора, къыз:

– Эшикге чыгъарыгъым келеди, – деди. 

Ол алай айтханда, бёрю, хырылдап:

– Угъай, мен сени эшикге иерик тюйюлме, къоркъгъан этеме, – деп къойду.

– Да, сен къоркъаса деп, мен эшикге чыкъмаймы турлукъма? Ма, жыжымны бир къыйырын мени къолума байла, бир къыйырын а кесинг тут, мен арлакъ жайылайым, – дегенде, бёрю ол айтханча этди. 

Къыз а, жайыла барып, сылжырады.

Бёрю хайда сакъла, хайда сакъла, жанындан безиди. Ачыуланып, бери тартса, бир юзюлген адам билек аллына келди. Бёрюге бек ачыу тийди. Мени алдап кетди деп, жашха бек къаны къызды. Сора жашны ызындан сюрдю.

Эрттенликде, кюн жангы къакъгъан кезиуде, бёрю, жашны ызындан жетип:

– Аха, сен, мени алдап, юзюлген билекни къоюп кетгенсе! – деп тохтады.

– Да бёрю! Аны, шайтан кибик, аман зат болгъанын мен санга айт​хан эдим да? Сен кесинг алгъанса. Мени энди санга борчум жокъду, – 
деп, жаш бёрю бла даулаша тургъанлай, чырпыладан чыммакъ акъ сакъаллы бир киши чыкъды. 

Жаш, кишини кёргенлей: 

– Кел, алай эсе, ол кишиге сорайыкъ, ол айтханлай этербиз, – деди. 

Экиси да бардыла. Жаш, кишини аллына сюелип:

– Бу бёрю менден бир къызны борчум ючюн кеси тилеп алгъанды. Санга энди мындан артында жукъ дауламам деп къаргъаннган эди. Къыз а къайры эсе да сылжырагъанды. Энди уа, алдагъан этгенсе деп, мени къуууп келгенди. Бизден къайсыбыз терсбиз? Бизге бир оноу эт! – деп тиледи ол.

Киши:

– Тоба-тоба… – дей келип, къолунда таякъчыгъы бла бёрюню тюз бурунуна уруп, ёлтюрюп къойду.

Жаш, сейирсинип, бёрюге къарап, артха кишиге къарагъынчы, киши, Тай-Тери-Тон болуп, жанында сюелди.

Жаш, аны кёргенде, къууанды. Алай ол киши Тай-Тери-Тон болгъанын а билмеди. 

– Ай юйюнге, бёрю, ызымдан жетип: «Сен мени алдап кетгенсе!» – 
деп даулагъанды да, бир киши уа, таякъ бла бурунуна къагъып, сойландырып къойду, – деп хапарлады жаш.

Тай-Тери-Тон, билдирмеген кибик этип:

– Мен аны билеме-биле, къарап, кёрюп тура эдим, – деди. 

Ызы бла Тай-Тери-Тон, жашны кёлюн жапсарып:

– Энди сени ызынгдан сюрюр адам да жокъду. Къызда сени кибик мени да къыйыным барды. Юлюшюмю беремисе? – деди.

– Да, къаллай бир керек эсе да, мал бла юлюшюнгю, къыйынынгы да къайтарырма. Сен болмасанг, мен аны алалгъан да эталлыкъ тюйюл эдим, – деп жууап къайтарды жаш.

– Угъай, мал керек тюйюлдю. Къыздан юлюш бер, – деп тохтады Тай-Тери-Тон. 

– Къыздан санга къалай юлюш берейим? – деп сорду жаш.

– Бир жаны – сени, бир жаны – мени, – деп, Тай-Тери-Тон, секирип туруп, узун бичакъны чыгъарып, къызны тюз башындан сермеди.

Къыз, элгенип, энишге чёкгенлей, ауузундан бир жилян, чартлап, жерге тюшдю. Олсагъатдан Тай-Тери-Тон жилянны бичакъ бла туурады. Сора жашха:

– Ахшы жаш, кёремисе? Бермез ханны Келмез къызы деп ма бу жилян ючюн айтхандыла. Кече бу къыз бла жатып, тангнга киши сау къалмагъанды. Бу ат мынга аны себепли аталгъанды. Хайда, энди юйюнге элт. Сен адам болсанг, бу санга къатын боллукъду. Уучу атанга менден салам айт! Сени атангы Къара къуш деген шуёху менме, – деп, Тай-Тери-Тон, бир уллу къуш болуп, учуп кетди. 

Жаш бек ауара болду, болсада, алайда кёп мычымай, къатынчыгъын да алып, юйюне кетди.

«Энди жашымы бёрю жойгъан болур», – деп, жашны атасы уллу бушуу-бушман болуп тургъан кюнлени биринде жашы, кёз къаматхан, ариу къызны да алып, келип къалды. Жашны сау къалгъанына, алай ариу къызны келтиргенине атасы-анасы, къалгъан халкъ да къууанып, уллу той, къурманлыкъ этдиле. Ол къурманлыкъда кёп ач къарынла тойдула.

Жаш бла къыз да, юйдегиленип, бирге бек насыплы жашап къалдыла.

БИЙЧЕ КЪАЛА

Эртте, озгъан заманда, узакъ тау элледен биринде къатыны бла, кёп ууакъ сабийчиклери бла да бир жарлы киши жашап болгъанды. Сабийлери бары да жашчыкъла эдиле. Жашланы таматалары уста мараучу эди. Аны юйдегиси да бар эди. Къалгъанлары уа алыкъа асыусуз ууакъ​ла эдиле.

Кёп да бармай, ала, аталары-аналары да ёлюп, ёксюз къаладыла. Сабийле, элден-элге барып, садакъа жыяргъа кюрешип, кёп къыйынлыкъла сынайдыла. Тамата къарындашлары, этер мадарын тауусуп, сабийлени таза кечиндиралмай башлагъандан сора, эсине былай келеди: «Биз эл тюбюнде хыликкялыкъ болгъандан эсе, мындан кетип, узакъ жерледе, къалын агъачда къырылсакъ, ол игиди», – деп. Ол мурат бла таматалары, сабийлени жыйып, бирерине бирер садакъ да тагъып, бары да элни къоюп кетедиле.

Аланы баргъан жоллары адам ётмез къалын агъачла бла, терен къарлы чегетле бла эди. Жолда тюрлю-тюрлю жыртыучу жаныуарла, терк баргъан огъурсуз тау суула, къарангы тау кечеле, айыу мур-мурла, бёрю улуула, тюлкю къычырыкъла, кёп минг санда къанатлы тауушла былагъа кёп кере тюбегендиле.

Ала жолда ненча кече, ненча кюн баргъанларын айтыргъа къыйынды. Болсада, кёп жюрюгенден сора, была бир уллу къая дорбуннга жетгендиле. Тамата къарындашлары:

– Биз элден бек узакъгъа кетгенбиз. Энди не жашаргъа, не къырылыргъа керекбиз. Сиз, хайт деп, жигит жашла болсагъыз, къырылмабыз. Къуру кийик ёлтюрсек да, жашарбыз, – дегенди. 

Жашла, ол кюнден башлап, жашауларын ол дорбунда бардырыргъа оноулашхандыла. Таматалары, уугъа жюрюп, хар кюнден он кийик ёлтюрюп тургъанды. Аны къатыны уа, эт биширип, кийик териледен сабийлеге кийимле тигип, аланы кийиндирип, къошну тизгинин да ариу жыйып тутханды. Жашчыкъла энди уллу жашла болгъандыла. Тамата къарындашлары аланы бир-бир уугъа элтип, кийик ёлтюртюп, садакъ атаргъа юйретип, бек мараучу жашла этгенди.

Юйюрге энтта бир жашчыкъ къошулгъанды. Тамата къарындашларына бир жигитчик туууп, аны атына Сюлемен деп атагъандыла. Жашчыкъ, къуш балачыкъ кибик, бек жигитчик болгъанды. Кеси да аз-аз жюрюй башлагъанды. Ол заманнга жашла барысы да, уллула болуп, уугъа жюрюй тебирегендиле. Таматалары хар кюн сайын он кийик, кичилери уа бирер кийик ата тургъандыла. 

Кичи къарындашла тогъузусу да уугъа бирге, таматалары уа кеси башха барыучу эди. Къарындашла, таматаларын сюймей, зарлыкъ этип: 

– Муну бизден неси артыкъды? Биз тогъузубуз да жалан тогъуз кийик ёлтюребиз, ол а кеси он кийик ёлтюреди, аны къатыны, аны жашы… – деп, тюрлю-тюрлю осал сёзле чыгъарып башлагъандыла.

Бир кюн тамата къарындашлары, уудан къыйын ауруп келип, кёп да жашамай, ёлюп кетгенди. Къарындашла, аны ёлгенине бек къууанч болуп:

– Энди къатынын, жашын да мындан къыстайыкъ да, бу дорбуннга, кийиклеге да кесибиз ие болайыкъ, – деп оноулашхандыла. 

Сора тамата къарындашларыны къатынын, жашчыгъын да къыстагъандыла. Келинлери:

– Да не этерикме? Сизни ёсдюрген мен этген эдим. Энди сиз мени кёрюп болмай эсегиз а, не мадар, – деп, эрин тауда асырап, жашчыгъын да аркъасына кётюрюп, къайры барырын кеси да билмей, эки кёзю къарагъан жанына кетгенди.

Жолсуз жерлени, къалын агъачланы, ётюп, ашсыз-суусуз, кёп къыйналып, анасы бла баласы агъачдан тюзге чыкъгъандыла.

Къатын, кёп жол жюрюгенден сора, узакъда бир элчик кёрюп, тюзюнлей ары келгенди. Бу жарлы адам ким эсе да деп, эл ашарыкъ, ичерик да берип, аны къонакъ этгенди. Тиширыу, болгъан ишге ётюрюк къошмай, башдан-аякъ кёрген къыйынлыкъларын барын да элни адамларына айтып: 

– Мени эл нёгерге алыгъыз, барыр жерим жокъду, – деп тилегенди.

Эл, оноу этип, аны эл нёгерге алгъандыла, кесине да юйчюк ишлегендиле. Ол кюнден тебиреп, ана бла бала ол элде тынч-ырахат жашап башлагъандыла. Жашчыкъ да, ёсюп, кеси садакъ ишлеп, илишан атып, адам айтып-айтмазча, аллай мараучу болгъанды.

Бир кюн жашчыкъ, садакъ бла ойнай тургъанлай, бир къызчыкъла къошунчукълары бла суу алып келгенлерин кёрюп, садакъ окъну атып, къошунчукъларын сындыргъанды. Къызчыкъла, къошунланы алып, жиляп, аналарына баргъандыла. Олсагъат окъуна къызланы аналары, Сюлемен сындыргъанын билип:

– Энди, барыгъыз да, ол сизни къошунугъузну атаргъа марап башлагъанлай, сиз а: «Эй, сен аман кюлтыпыс, сен, бизни къошунларыбызны сындырыргъа киши болмай, атангча киши болсанг а, ол хар кюнде он кийик ёлтюрюп тургъанды!» – дегиз, – деп юйретгендиле.

Биягъы къызчыкъла, суугъа бара тургъанлай, Сюлеменни садакъгъа жабышханын эслеп, бир аууздан тюз аналары юйретгенча айтхандыла. Жашчыкъ, ол сёзлени эшитгенлей, секирип туруп, мудах болуп, юйлерине кетгенди. Тюз эшикден кирир-кирмез, анасына:

– Анам, мени атам бармы эди? Бар эсе, къайдады? – деп соргъанды.

Анасы:

– Сени окъдан кёзюн къакъмагъан, ёмюрюнде бир тынчлыкъ да тапмагъан атанг бар эди. Ол узакъда, таула артында ёлгенди, кесин да анда асырагъанбыз. Атангы тогъуз къарындашы да андадыла. Атанг ёлгенден сора, ала экибизни да къыстап ийген эдиле. Ала бизге жаудула, – 
деп, ишни барын да, тюз болгъаныча, жашчыгъына хапарлагъанды.

Жашчыкъ:

– Анам, атамы сауутлары бармы эдиле? Бар эселе, къайдадыла? – деп,
анасыны эки аягъын да бир уюкъгъа сугъуп, атасыны сауутларын чыгъартханды. 

Анасы бла баласы, бир бирге къарап, сауутланы да алларына салып, жилягъандыла. Ол кюнден башлап, Сюлемен, атасыны сауутларын да тагъып, кетгенди. Анасы, жиляу-сыйыт болуп, не кёп излеген эсе да, жашын тапмагъанды. Жашчыгъ’а, атасыны къарындашларын табар мурат бла, таула таба кетгенди.

Адам жырып ётмез къалын агъачлада, куртлу чегетледе, жаныуар ызла, бёрю сокъмакъла жашчыкъны аллында кёп жолугъа эдиле. Ашаргъа аш тапмай, ол тюрлю-тюрлю бузлагъан агъач кёгетле бла жубана эди. Ишхилди, дугъум, туша (къара ишхилди), наныкъ кибик, тау жерледе битген кёгетледен сора башха ашарыгъы жокъ эди. Кече къалгъан жеринде, жаныуар ашамасын деп, терекге мине эди. Жукълап, терекден кетмейим деп, кесин жип бла байлай эди.

Бир кече ол, бир бийик терекни башында чёгюп тургъанлай, къайда эсе да бир узакъда от жарыкъ эслегенди. Терекден тюшюп, садагъын да къолуна алып, ол от жарыкъ таба тебирегенди. Бир ненча сагъатдан бир уллу дорбунну ичинден от жарыкъ да, адам дауурла да чыгъа тургъан жерге жетгенди.

Дорбуннга иги къаршы келип къарагъанды да, анда тогъуз адам, кийик териледен кийимлери бла, кими жыр айта, кими эт бишире, кими отда шишлик бура, бир къауумлары да, жюкге алыннган къазанла кибик, мулжарда аууп тургъанларын кёргенди.

Кийик этле быкъылагъа асылып, садакъла жугъутур мюйюзлеге тагъылып эдиле. Ол кишиле уа – узун къара сакъаллыла, агъач кишилеге ушай эдиле. Жашчыкъ, жашыртын къараргъа не бек сюйсе да, шишлик ийис аны кесине тарта эди. Бу адамла аны атасыны къарындашлары болгъанына ол толу ийнанып эди. 

Жашчыкъ, садагъын да дорбундан арлакъда букъдуруп, кеси уа: 

– Ой, кече ахшы болсун! – деп, къошха киргенди.

Агъач киши маталлы адамла, барысы да, секирип ёрге туруп, садакъларын сермегендиле. Болсада, жашчыкъны хаталы адам болмагъанын эслеп: 

– Ой, сау кел, жууукъ бол! – деп, къонакъгъа алгъандыла.

Къарап-къарагъынчы жашчыкъны аллы кийик шишликледен толгъанды. Ач болуп, талай къыйынлыкъ кёрюп келген жашчыкъ, кёп 
ашаялмаса да, кесин тойдургъанды. Сора хапар башланнганды.

– Сен кимсе? Къайдан келесе? Бизни къалай тапдынг? – деп соргъандыла къарындашла. 

Жашчыкъ:

– Къайда жашагъанымы кесим да иги билмейме. Бек узакъда жашайма, ёксюзме. Отун этеме деп, агъачха баргъанлай, ажашып, былайгъа келгенме, – деп хапарлагъанды, тамата къарындашларыны жашы болгъанын аладан букъдуруп.

– Эй, Аллах бизге къош сакълаучу берди! – деп, къарындашла, къолдан-къолгъа жетдирмей, жашчыкъны эркелетгендиле.

– Сен энди, ахшы улан кибик, къошну сакълап, отну ёчюлтмей, суу алып, от этип турурса, – деп юйретгендиле.

Бёлек заманны ол халда жашагъандыла.

– Мен да сизни бла уугъа барыргъа сюеме, мени да элтигиз, – деп, жашчыкъ кёп кере тилегенди, алай ала жашчыкъны айтханын бир заманда да этмегендиле.

Жаш десек да, энди Сюлемен иги уллу болгъанды. Къошда турмакълыкъ аны эрикдиргенди. Бир кюн ата къарындашлары тогъузусу да бир сыртны уугъа кетген эдиле. Ала кёз туурадан ташайгъанлай, Сюлемен, барып, таш тюбюнден садагъын алып: «Мени атам он кийикни дорбунда ёлтюрюучю болмаз эди», – деп, кесин уучугъа санап, бир тар къолну ичи бла ёрге таула таба тебирегенди. Чыгъа барып, бир бийик ыранны башындан къарагъанда, уллу тогъайбаш жугъутурланы ыранда отлай тургъанларын кёргенди. Аланы ариулукъларына сейирсинип, кёп къарагъандан сора, кийиклени ол ыраннга тюшген жолчукъларына келип, алайда аланы атаргъа бетжан ишлегенди.

Жугъутурла, юркюп, жаш таба тебирегенлеринде, ол: «Аха, энди атамча мараучу болаллыкъ эсем», – деп, жугъутурланы марап, бир нен​ча кере атханды. Ыраннга тигелеп, къарагъанында, он уллу жугъутур сойланып-сойланып жата эдиле. Жаш, асыры къууаннгандан, аякъ тюбюнде чёп сынмай: «Тюз тамам атамча киши болдум!» – деп, кийиклени, боюнларын кесип, бир жерге жыйгъанды. Бёрю-зат келип, мыллыкларын ашамасын деп, чепкенин бодуркъу этип, садагъын таш тюбюнде букъдуруп, бир жугъутур башны да къолуна алып, дорбуннга тебирегенди.

Кеч, къарангы болуп, дорбуннга келгенди. Тышындан тынгылагъанды да, ата къарындашлары аны юсюнден хапар айтханларын эшитгенди.

– Не болгъан болур? Не айыу, не бёрю, неда къуш ашамагъы эди, – 
деп, ала да жарсыу хапар айта тургъанлай, жашчыкъ, жугъутур башны да аркъасына кётюрюп:

– Ой, кече ахшы болсун! – деп, эшикден кирип келгенди.

Барысы да бир аууздан: 

– Ой, сау бол, къайдаса? – деп, жашчыкъны кезиу-кезиу къучакълагъандыла.

– Бу жугъутур башынг а неди, къайда тапханса? – деп соргъандыла.

Жашчыкъны:

– Кесим ёлтюргенме, – дегенине бири да ийнанмагъанды.

– Тейри, биз бир жугъутурну жаралы этген эдик, баям, аны ёлюп тургъанлай тапхан болур, – деп, аны да алайгъа тохташдыргъандыла.

Болсада жашны кёзюне ол кече жукъу кирмегенди. Асыры къууан​нгандан, жукълаялмай, тангы атханды. Сора эрттенликде, барындан да алгъа чабырларын кийип, жашчыкъ ата къарындашларын, ызындан тизип, тюзюнлей кийикле къырылгъан жерге элтип, сюегенди. Эр кишиле, тамаша-сейир болуп, бир бири кёзлерине къарашхандыла. Аладан бири:

– Сен быланы къалай бла къыргъанса? – деп соргъанды.

– Садакъ бла, – деп, жаш, барып, таш тюбюнден садакъны чыгъарып келип, алларына салгъанды. 

Кишиле, садакъны къарап кёргенлей, ол садакъ аланы ёлген
къарындашларыны садагъы болгъанын таныгъандыла. Олсагъатдан окъуна жашха соруп башлагъандыла: 

– Сен кимсе? Къайдан келгенсе? Атанг-ананг къайдадыла? Бизни мында жашагъаныбызны санга ким юйретгенди?.. – деп, кёп тюрлю соруула бла жашны жунчутхандыла. 

Жаш аланы хар сорууларына толу жууап этерге кюрешгенди:

– Мен сизни тамата къарындашыгъызны жашыма. Мында жашагъаныгъызны да манга анам айтхан эди. Мен а, сизни сюйюп, сизни бла жашаргъа деп келгенме. Эркин этсегиз, ёлгюнчю, сизни бла турурма, эркин этмей эсегиз а, кетерме, – деп жууап бергенди.

Олсагъатдан окъуна, атасыны къарындашлары, бир жанына кетип, кенгеш этгендиле. Ал сёзлери: 

– Муну атасы, бизге баш болуп, хар кюнден он кийик ёлтюрюп, алай жашагъанды. Энди аны жашы да келе-келмез он кийик ёлтюргенди. Аллах билсин, мындан арысында ол бизге кёп затла кёргюзтюр, аны себепли уа, узакъ оздурмай, бу ит кючюкню жояргъа керекди, – деп, ол болгъанды.

Ол зарлыкъ оноугъа тохташып, энди жашны къалай ёлтюрейик деп, ол сагъышха къалгъандыла. Башха тыйгъыч жокъ эди. 

Бирлери:

– Садакъ бла уруп, суугъа атайыкъ, – дейдиле.

Бирлери:

– Угъай, бугъейге атсакъ иги болур, – деп, даулашадыла. 

Таматалары:

– Угъай, аны къалай ёлтюрюрге керек болгъанын мен билеме. Анга къол бояп, садакъ окъ къоратып этеригибиз жокъду. Анда, узакъда, къалын агъач ичинде талада, бир шаудан чыгъады, аны атына «Бийче шаудан» дейдиле. Ары баргъан, ким болса да, андан сау къайтмайды. Ол шаудан бир къызны шауданыды. Ол къыз кеси кишиге тиймейди, алай шауданына баргъанны уа жаны саулай артха иймейди. Биз да ма бу ит кючюкню ары жиберсек, анда ит ёлгенлей ёлюр, – дегенде, бары да аны къабыл этедиле. 

Энди ала, жашырын оноуларын жашха сездирмей, кёп тюрлю ариу сёзле айтып, жашны ол шауданнга жибередиле, барлыкъ жолун да юйретедиле.

Кёзге тюртгенни кёрмезча, къаппа-къарангы кечеде агъач чексиз къалын эди. Жашны уа жол таныгъаны не аз да жокъ. Алай бёрю улугъан, айыу мурулдагъан, тюрлю-тюрлю жаныуар тауушла, эшитилген къаугъала бу жашха аз-кёп да къоркъуу бермегендиле.

Бир ненча сагъатдан жаш бир ариу кёк талагъа чыкъгъанды. Излей-излей кетип, шауданны тапханды. Бир челегин къыртышха салып, бирси челеги бла шауданнга барып къарагъанда, тюз кёкге къарагъан кибик, аны ичинде жулдузла жылтырап кёрюннгендиле.

Ол ариулукъгъа иги кесек къарагъандан сора, жаш, челегин суудан толтуруп, къыртышха салгъанды. Бирси челегин да, элтип, шаудандан толтуруп чыгъарыргъа тебирегенлей, шауданны ичинден, жарытып, бир къол чыкъгъанды. Ол жашны, къолундан тутуп, шауданнга тартып башлагъанлай, жаш да, сермеп, ол къолну ёрге тартып, бармагъындан бир ариу алтын жюзюк алгъанды.

Эки челегин да шаудан суудан толтуруп, жюзюкню да къол жаулугъуна чёргеп, хуржунуна салып, жаш дорбуннга къайтханды. Ары кирирден алгъа, челеклерин дорбун аллында къоюп, дорбун ичинде ата къарындашлары не хапар айта тургъанларына жаш къулакъ салып ты​нгылагъанды.

Хапарлары жашны юсюнден эди. «Энди ол шаудандан сау къайтса, таугъа элте барып, садакъ бла уруп къоярбыз», – деп, этиле тургъан аман оноу а алай болгъанды. Жаш, аны эшитгенде: «Эй, быланы ичинде ёлюм табарыкъма, андан эсе, башымы алып кетейим», – деп, дорбундан биары кетгенди.

 «Уллу тау сууну боюнуна тюшюп, ол суу ыз бла барып турсам, ол мени бир адам жашагъан жерге чыгъарыр», – деп, тебирегенди.

Дорбундагъыладан бири, эшикге чыгъып, челеклеге абыннганды да, терк окъуна къошха къайтып, къуугъун этгенди:

– Челеклени дорбун аллына салып, къачханды! – деп билдиргенди.

Терк окъуна чабыр кийип, сауут тагъып, ата къарындашлары жаш бу жолну барыр деген жерле бла тебирегендиле.

Бир къаууму, сууну боюнун алып, дауур-дууур этип, жашны ызындан къаршы болгъанларын сезгенде, жаш, жолдан бир жанына секирип, шорха ичине киргенди. Жашны ызындан къуугъан ючеулен, аны кёрмей, жаны бла, шырылдап, алгъа озгъандыла. Ала озгъанлай, жаш сууукъ чыран сууну бирси жаны бла суу баргъан таба кетгенди.

Бир бёлек кюнле, кечеле озгъандан сора, жаш бир ариу кёк те​нгизни жагъасына чыкъгъанды. Тенгиз жагъа бла ёрге таула таба кирип, тамаша наратлы терен къолда – бир ариу тала, таланы ортасында уа сейирлик бир ариу къала эслегенди. Ол ариулукъгъа, ол къудуретге сейир болуп, кёп къарагъандан сора, жаш тала таба тебирегенди.

Таланы тёгерегинде дамырлыкъ ишленнген юйле, юйлени ортасында уа бир ариу къала сюелип эди. Ол жерде жашагъанлагъа: 

– Бу къала не къалады, мында ким жашайды? – деп соргъандан сора, жаш ол къалагъа кирирге мурат этгенди.

Адамланы айтыуларына кёре, къалагъа кирирге кишини да эркинлиги жокъ эди. Къаланы тёгереги бийик ишленнген буруу бла жабылып эди. Андан сора да, ичинде сакълаучусу кёп эди. Ары кирген къайдан сау чыкъсын?!

– Къаланы, бу жерлени да иеси бир ариу къызды. Кёкде чилле ийиреди, жерде тухтуй согъады. Кишиге барыргъа унамайды, ол угъай, кёрюнюрге да унамайды. Ма барыбыз да, бу талада жашагъанла, анга къуллукъ этебиз, – дегенден башха, жаш кишиден жууап тапмагъанды.

«Не болса, болсун, ёлсем, къалсам да, ол сарайгъа кирмей къалмам», – деп, жаш кесине сёз бергенди.

Уллу темир эшикледен бирини жанын сакълап туруп, тюз темир эшик ачылгъанлай, жаш, чабып, къаланы арбазына киргенди. Аны кёргенлей, къаланы сакълаучула жашны юсюне садакъ окъланы къуйгъандыла.

Къызыу сермешиуле башланнгандыла. Ол къазауатда жашны къолуна садакъ бла бир къылкъыяр бичакъ тюшгенди. Жаш, арсланча сермеше, кесине жол ача, ёлюм да кёп болуп, анга да кёп жара тюшюп, къалагъа къутулгъанлай, темир эшиклени жабып, артындан темир къылычла салгъанды. Сора, терк окъуна кесини жараларын байлап, къалагъа ёрлеп башлагъанды.

Ариу ишленнген къала накъут-налмас бла жасалып эди. Жаш анда тюрлю-тюрлю омакълыкъланы, къатапа кюйюзле жапхан жолланы да кёргенди. Къаланы ичинде кёп айланса да, бир дерге жан иесине уа тюбемегенди.

Кёп жюрюгенден сора, бир ариу жасалгъан отоугъа киргенди. Ол да ары кирирге, бир тиширыу ауазла эшитип, жаш кюйюз артына букъгъанды.

Бир заманда, тёгерекни кюн тийгенча жарытхан бир ариу къыз, къарауашлары кими этегин кётюрюп, кими билегинден тутуп, отоугъа киргенди. Ол ариу къыз, сол къолуна бир аякъ сууну алып, онг къолун жюрегине салгъан халында, терезеден таула таба къарап, кеси-кесине былай айтып башлагъанды:

– Да бюгюн манга онсегиз жыл толады. Ол онсегиз жылны ичинде мен ненча тюрлю затха тюбегенме? Алай а барындан да сейирлик, тамашалыкъ ол къара шауданды. Мени кесими жашагъан жеримде, жерими ортасында, къара сууума тийген ким болур эди? Мени бармагъымдан жюзюгюмю алыргъа къолундан келген неллай адамды ол? Мен аны бир заманда кёрюрмеми? Къайда кёрюрме? Мен аны бла бир юйюрлю болурча, аллай насыбым болурму? Ол, ким эсе да, адам улу болмаз. Анга термиле, ичим кюйдю. Кюйген жюрегими бу да сууутмайды да, – деп, сора сууну ахсынып уртлагъанды. 

Сууну уртлагъанлай, къызны кёлю аман этгенди, эси азгъанды. Ол​сагъатдан аны шапа къызлары, жетип, тёгерегине басыннгандыла. Бетине суу сылагъандыла. 

– Не болгъанды санга, бийче?! – деп, гузабагъа къалгъандыла.

– Болгъаным олду: бир кече къара сууда жюзюгюмю биреуге алдыргъанма да, энди анга сюймеклик жюрегиме тюшгенди, чыдап болалмайма, – дегенди къыз.

Жаш, ол сёзлени эшитгенде, кюйюз артындан чартлап чыгъып:

 – Кюн ахшы болсун! – дегенди.

Къыз, жашны кёргенде, тамаша-хайран болгъанды.

Жаш, къызны аллына барып: 

– Ма, сени жарсытхан бу болур! – деп, къызгъа жюзюгюн узатханды.

Къыз, жюзюкню алып, ичине къарагъанда, «Фатимат» деп жазылып тургъанын кёрюп, аны таныгъанды. Олсагъатдан окъуна къарауаш​ларына белги бергенди да, ала, аш-суу хазырларгъа деп, экисин да бирге къоюп, чыгъып кетгендиле.

Бу экисини арасында ушакъ башланнганды. Жаш, бир ётюрюк зат къошмай, Фатиматха хар нени тюз болушунлай айтханды: 

– Мен бери сени билип келмегенме, мени къадар алып келгенди, – 
деп, хапарын да алай бошагъанды.

Къыз да, кесини кёп тюрлю хапарларын айтып:

– Къадар сени манга жашау нёгерге бергенди, – деп, жарыкъ болгъанды.

Уста хакимлени келтирип, Сюлеменни жараларына бакъдырып, сау этгенден сора, ала, юйдегиленип, бир бёлек заман жашагъандыла. Къызны сюймеклик оту энди сорушханды. Жашауну келлик заманда къалай бардырлыкъларыны юсюнден кенгешге киргенде, Фатимат Сюлеменни анасын бери келтирирге керекди деп, сёзню алай салгъанды. Ол:

– Сени ананг мени да анамды. Ол да энди биз болгъан жерге келсин. Биз аны кереклисине къараргъа борчлубуз, – дегенде, Сюлемен да аны къабыл кёргенди.

Сюлемен анасын келтирирге жолгъа хазырланнганды. Иги кесек арбаны саугъадан толтуруп, къаланы аллына тизип, Фатимат бла, халкъ бла да саламлашып, жолгъа атланнганды. Аны ашыра жюзле бла адамла чыкъгъандыла. Алда баргъан арбагъа кеси минип, къалгъан арбала да аны ызындан созулуп, баргъан ызлары узун акъ букъу къоюп, ала кёзден ташайгъандыла. Алай, кёп жол жюрюп, узакъ жолоучулукъдан сора, анасы жашагъан элге келгендиле.

Элни ичинде арба тауушлагъа халкъ чыгъып, сейир-тамаша болгъандыла. Арбала Сюлеменни анасы жашагъан юйню аллында тохтагъанда, жаш, секирип арбадан тюшюп, юйге киргенди. Кирсе, къарт анасы эки къыйыны бир бирге тиреп, аланы тютюнлери да кёзлерин жилята тура эди. Алайлай жаш:

– Кюн ахшы болсун! – дегенди анасына. 

– Ахшылыкъ кёр, жууукъ бол, – деп, анасы, бек ыразы болуп, жууукъ этгенди, жашын а таныялмагъанды.

Бир кесек ушакъ этгенден сора, жашы, тёзалмай анасын чабып къучакълагъанды. Ол:

– Анам! Сени жангыз жашынг Сюлемен менме! – дегенинде, анасыны эси аууп, жыгъылып къалгъанды. 

Эрлай бетине суу сылап, анасына эс алдырып, жаш:

– Анам! Мен сени ючюн келгенме, кесим жашагъан жерге элтирикме, – деп билдиргенди.

– Да, балам, халкъны садакъасы мени жанымы сакълагъанды, алагъа, бир да болмаса да, бир ариу сёз айт! – деп тилегенди анасы андан. 

Жаш, битеу элни жыйып:

– Анама этген игилигигиз ючюн сау болугъуз, аны себепли ма бу саугъаланы сизге келтиргенме, – деп, элни халкъына кёп багъалы сау​гъала юлешгенди. – Бу мени анамы юйчюгюн, элде ким онгсуз эсе да, анга беригиз. Бу атланы, арбаланы да башыгъызгъа жаратыгъыз, – деп, кеслерине артха къайтыргъа да бир ненча арба къоюп, саламлашып, анасын да алып кетгенди.

Бек арыулу, эригиулю узакъ жолоучулукъдан сора, была кёк те​нгизни жагъасына келип тюшгендиле. Ахырында, ала да къалагъа жетерге, битеу халкъ аланы алларына чыкъгъанды. Фатимат да, къундуз кибик кийинип, къайын анасыны аллына барып, аны аллында баш ургъанды.

Халкъ бла саламлашып бошагъандан сора, Фатимат да, Сюлемен да къарт аналарын, эки къолундан тутуп, къалагъа ёрлетгендиле.

Ёмюрюнде игилик кёрмеген къарт къатын, бу тамашалыкъгъа сейир-тамаша болуп, бу, баям, тюш болур ансы, керти зат болмаз деп, ийнанмай эди.

Энди къарт къатынны жашаууна къарасанг: булутлагъа жете, бийик къала, тёгереги бийик таула, ичлери терен къолла, аланы арасында бийик нарат терекли бир ариу кём-кёк тала. Ол таланы тюз ортасында уа къатынны машакълыкъ къаласы
 сюелип. Тургъан жери уа – тоханала, тёше-мёшеле, накъут-налмас ташла, быстыр тагъаргъа алтындан ишленнген буу мюйюзле, юй тюплеринде къатапа кюйюзле. 

Керти да, ол ариулукъну ким кёрсе да, баям, бу тюшюм болур ансы, керти зат болмаз деп айтырча эди.

Бир ненча замандан сора, Фатимат Сюлеменден былай айтып тилегенди:

– Сени атангы тогъуз къарындашы къайда эсе да узакъда, жыртхыч жаныуарла кибик, къуру кийик эт бла жашап турадыла. Халкъда: «Игиликге игилик – хар адамны ишиди. Аманлыкъгъа игилик – эр кишини ишиди», – деп сёз жюрюйдю. Сен да алагъа аман жюрек тутма! Бар, аланы бери келтир. Мында адамлача жашасынла, юйле берирбиз, юйдегили этербиз.

Сюлемен да, Фатиматны айтханына ыразы болуп, иги жигит жашладан кесине сауутланнган, сабаланнган жыйын къурап, ата къарындашларын къалагъа келтирирге деп, атланып чыкъгъанды.

Узакъ жюрюп, арып-талып, кёп кечелени, кюнлени жолда оздуруп, кёп къыйынлыкълагъа да тюбеп, кеч, къарангы бола, жыйын дорбуннга жетгенди.

Ата къарындашлары, уудан къайтып, тыпыр ташланы шишликледен толтуруп, болгъанны да жау ийисге алдырып, лахор эте тургъанлай:

– Ой, кече ахшы болсун! – деп, Сюлемен алларын алып, бары да аны ызындан къошха киргендиле. 

Ата къарындашлары ол кезиуде, абызырап, секирип туруп, садакъланы къолгъа алгъандыла.

Сюлемен аланы: 

– Къоркъмагъыз, сабыр болугъуз! Биз сизге хаталы адамла тюйюлбюз, – деп, ариу сёлешип, сабырландыргъанды.

Ол кишилени кёргенде, Сюлемен бла келгенле сейир-тамаша болгъан эдиле. Уллу санлы, уллу сюекли, къарасакъалла, къаракъашла, огъурсуз къушкёзле, бетлерин да тюк басып, кийиктонла, кийикшалбарла, бёрклери уа – кёксюл бёрю териледен.

Андан сора, ата къарындашла, къарап-къарагъынчы эт биширип, чий кырдыкдан мулжар этип, семиз кийик этлени аны юсюне, тылпыу этдире, жайгъандыла.

Къонакъла, къонакъбайла да, тёгерек тохтап, этлени да, къонакъ​ланы азыкъларын да ортагъа салып, энди къууанч лахор бла ушхууур ашагъандыла. Ушхууур бошалгъанлай, Сюлемен сёзюн былай башлагъанды:

– Да, багъалы ата къарындашларым, сиз манга не аман ниет тутхан эсегиз да, мени жюрегимде сизге аманлыкъ жокъду. Мен сизни жа​нгы жашаугъа чыгъарыргъа деп келгенме. Кийикликде жашагъаныгъыз кёпдю, сизни, кесим жашагъан жерге элтип, юйдегили-юйюрлю этип, къатапа, дарий, кишмир кийимле кийдирип, жасалгъан акъ къалада тутаргъа деп келгенме, – дегенди ол.

Ол заманда, барысы да, ёрге туруп, бир аууздан: 

– Тилейбиз кечеринги. Биз терс болгъан эдик, аны себепли жюрегингде аман ниетинг болмасын, кечгинлик бер! – деп, Сюлеменни аллында, ийилип, баш ургъандыла. 

Сюлемен да:

– Кечгинлик береме, – деп, къол тутуп, къучакълашып, бир бирге ийнанмакълыкъларын билдиргендиле.

Бир эки-юч кюн солугъандан сора, жолгъа хазырлана башлагъандыла. Жолгъа чыгъарны аллында, Сюлемен, атасыны къабырына барып, баш уруп, жиляп, тёгерегине да гокка хансла орнатып, айырылгъанды.

Ата къарындашлары кийик териледен, этледен уллу жюкле кётюрюп, ызларына дорбуннга къарай, Сюлемен бла тебирегендиле.

Кёп заманны сакъланнган жыйын къонакъла бла нарат къолда талагъа жетерге, битеу ол жерни адамлары къалмай аланы алларына хошкелдиге чыкъгъандыла. Ол ёмюрюнде кийикден, айыудан, бёрюден башха жукъ кёрмеген адамла, бу халкъгъа, бу юйлеге сейирсинип, ауузларын ачып къалгъандыла. Ол кюн окъуна аланы жууундуруп, омакъ кийиндирип, бирерин бирер жангы жасалгъан юйге орнатхандыла.

Бир бёлек замандан сора, Сюлемен, тогъузусуна да къатын алып, барын да юйдегилендиргенди.

Сюлеменни ата къарындашлары бир кюн, бирге жыйылып, Сюлеменни анасындан кечгинлик тилей баргъан эдиле.

Тогъузусу да, къалагъа ёрлеп, къарт ана тургъан юйге киргенлеринде, ол тоханада олтуруп тура эди. Аны кёргенлей, тогъузусу да, жерге тобукъланып, къарт анагъа баш уруп, уялгъандан, бёрклерин да кёзлерине кийип, былай айтхандыла:

– Да, анабыз, бизни тапхан ким этген эсе да, ёсдюрген а сен этгенсе. Биз терсбиз, осал иш этген эдик. Терслигибиз себепли, кёзюнге къараялмайбыз. Бизни ол терслигибизни кеч деп, тилей келгенбиз, – деп, бир аууздан тилегендиле ала.

Къарт ана, тоханадан къобуп келип, аланы башларын сылап:

– Да, балаларым, ол ишни сизге къадар этдирген эди, ма бу ишни да
ол этдиреди. Жюрегимде сизге аман ниет, харамлыкъ жокъду. Не терслик этген эсегиз да, барын да кечеме, къыйынымы да сизге халал этеме. Балаларым кибик эдигиз, энтта балалай къаласыз, – деп, барын да къучакълап, уппа этип, гурт тауукъ кибик, тёгерегине жыйып, кёп ушакъ этгенди.

Энди Сюлемен бла Фатимат кеслерини бир юйюрлю болгъанларына, къарт аналарын саулай табып келтиргенлерине, аны кибик, ата къарындашларын, бери жыйып, юйдегили этгенлерине да бирден къууанч той этерге дегендиле.

Къарт, жаш, эр, тиши да къалмай, элни адамы тойгъа жыйылгъанды. Ол тойну ненча кюн, ненча ай баргъанын, аны къачан, не жерде этилгенин, неда керти этилгени бла этилмегенин да кёрген адам жокъду. Алай аны тамаша хапарын а айтадыла.

АЛТЫН КЪЫЛЫЧ БЛА ЖИНЛЕ 

Ючюшер башлы юч уллу тауну арасында, кенг ёзенни юсюнде бир акъ шахар болгъанды. Ол шахарда бир бай киши жашагъанды. Байны юч жашы бар эди. Ол кичи жашын артыкъ бек сюйгенди. 

Ол кишиге ауруу тийип, ёлюрге жууукъ болгъанда, битеу байлыгъын эки абадан жашына, жангыз алтын бичагъын а кичи жашына осуят этгенди.

Аталары ёлгенден сора, ысхатын, деуюрюн берип, къалгъан мюлкюн эки жашы юлешип алгъандыла. Алтын къылычын а кичи жашына бергендиле.

Жаш ёпкелегенди. «Мени атам мени аны ючюнмю артыкъ сюе эди? Битеу байлыгъын эки жашына осуят этип, манга уа жангыз къылычны берип къойгъанды. Мен ансыз да жашарма», – деп, алмай кетерге да бир тебирегенди, дагъыда, сокъуранып, ол да бир затха жарар деп, къолуна алып, Ата журтундан чыгъып кетгенди.

Кетип бара, жолда бир уллу сууну боюнунда тохтагъанды да, бичагъын чыгъарып къарагъанды. Олсагъат жинле, тёгерегине басынып: «Не айтаса, не этебиз?» – деп тохтагъандыла.

Жаш, жинлени жыйылгъанларын кёргенде, бичагъыны багъасын билгенди. «Атам мени бош сюймегенди», – деп, бичагъын къынына сугъуп, жолуна тебирегенди.

Къыдыра-къыдыра барып, ингирликде шахарны къыйырында къазла кюте тургъан бир жарлы къатыннга жетгенди. 

– Ингир ахшы болсун, анам!

– Ахшылыкъ кёр, ахшы жаш! Не айланаса, узакъ жолоучу кёрюнесе?

– Мен жашау излеп айланнган адамма, манга бюгече къонакъбай болурмуса?

– Балам, мен санга къайдан къонакъбай болайым, элни къазын кютюп, анга алгъан садакъа тигим бла жашайма сора. Юйюмде уа юч къызым барды, ала, кийимлери болмай, юслерине эски кийиз жабып турадыла.

– Аны ючюн хата жокъду. Сен ана бол, мен да санга бала болайым, – 
деп, жаш къатыннга къазланы элге тыяргъа болушханды. 

Ол къатын шахарны ханыны къарауашы болгъанды. Кюндюз эл къазын кютюп, кече уа ханны юйюнде шапалыкъ эте эди.

Нечик болса да, къазланы шахаргъа уруп, жаш къатынны биргесине аны юйюне баргъанды. Барсанг да, аллайгъа бар – сыфатларындан кёз тоймазлыкъ юч ариу къыз, узун бурма чачларын бошлап, юслерине да бир къолан кийизни жабып тура эдиле. Къызла, аны кёргенде, жаланнгачлыкъларындан жунчугъан халда, кийиз тюбюнден узалып, къонакъны къолун тутхандыла.

– Эй, дунияны ачы жашауун сынагъанла! Сиз мени къарындаш этигиз, хата да, хайыр да, къыйынлыкъ, зауукълукъ да бирден кёрюрбюз, – 
деп, жаш аланы кёллерин алгъанды.

Къызла, кийизни тюбюнден жашха къарап:

– Бизге аллай насып къайда?! Сен бизге керти да къарындаш болгъан болсанг эди, биз да, эшикге чыгъып, кюн жарыгъын бир кёрюр эдик, сени ючюн жаныбызны да берир эдик, – дегендиле.

Аналары ханны юйюне шапалыкъ этерге кетгенди. Кече къарангы болгъанды. Жаш, къылычын алып, шахарны къыйырына барып тохтагъанды. Къылычны суууруп чыгъаргъанлай, жинле гюрюлдеп жыйылгъандыла. 

– Бир сагъатны ичинде бир кибик сыйлы дарий кийимледен тёрт тиширыу кийим алып жетигиз! – дегенди жаш алагъа.

– Сени – намысынг, къылычны – буйругъу, жинлени да – кючю, – 
деп, чачылгъандыла жинле. 

Бир сагъатны ичинде ала кийимлени алып жетгендиле. Жаш кийимлени, алып келип, къызлагъа бергенди. Къызла, тамашагъа къалып, бек къууанып, аланы кийгендиле. Дарий кийимле кийгенде, мёлекле кибик, аланы ариу сыфатлары кёз туурагъа чыкъгъанды. Аналары, шапалыкъдан къайтып келгенде, къызларын танымагъанды.

Къызлары:

– Анабыз, бизни танымаймыса? Бизни кийиндирген – сени жашынг, бизни да къарындашыбызды. Ма санга да алып келген саугъасы, – 
деп, аналарына жангы кийимле бергендиле.

Къатын, асыры къууаннгандан, чабып, жашны къучакълагъанды.

Жаш, айлана-жюрюй, шахарны жашауу бла шагъырей болгъанды. Экинчи кюн ингирде, шахардан чыгъып, биягъы алтын къылычын алгъанды. Жинле жыйылгъанда, ол алагъа:

– Бюгече шахарны тюз арасында коридорлары бла эки къатлы къанжалбаш юй ишлегиз, – деп буюргъанды.

Жинле танг атаргъа буйрукъну толтургъандыла.

Къарауаш къатынны жаланнгач къызлары эрттенбла коридорда омакъ болуп айланнганларын кёрюп, халкъ тамашагъа къалгъанды.

Бир бёлек кюн озса да, халкъ бу сейирликге тюшюналмай тургъанды. Бу аламат, бу тамаша неди деп, шахарны адамы сейирге келе болгъанды.

Бир кюн жаш анасын: 

– Ханны къызын манга тилей бар, – деп, келечиге жибергенди.

Анасы:

– Да, жашым, мен ханны юй тюбюнде шапасыма. Къызынгы жашыма бер деп, къоркъмай, къалай барайым? – дегенди.

– Бар, аны ючюн мен жууап этерме, – деп къойгъанды жаш.

Анасы, бармай къалыргъа жашындан къоркъа, барса, айтыргъа хандан къоркъа, алай бла, бир бёлек кюн ётгенди. Жашы жууап излесе да, сылтаула эте да, башын жула тургъанды ол.

Бир кюн къатын ханны эшик артында мугурайып тургъанлай, хан:

– Экиаякъ, нек мудах болуп олтураса, тири болуучу эдинг да, ачмы болгъанса? – деп соргъанды.

– Угъай, аурууунгу алайым, жюйюсханым! Сиз кёп жашагъыз! Мен ач тюйюлме. Бир жашым барды да, барып, ханны къызын тиле деп жибергенди. Келмейме да, андан къоркъама. Келсем, айтыргъа сенден къоркъама. Кесинг оноу эт, аурууунгу алайым!

– Да, харип, Экиаякъ, аны ючюн нек къоркъаса? Къызны минг тилер да, бир алыр. Жаш ханнга киеу болалыр болса, юч шарт салырма, аланы толтурса, къызымы берирме. Биринчи шарт: бюгече шахарны арасы бла баргъан сууну, бир жанына буруп, шахарны бир къыйыры бла айландырып чыкъсын.

Жашны анасы ханны шартын жашына билдиргенди.

Жаш, кече къарангы болгъанлай, кетип, жинлерин жыйгъанды да:

– Сууну бюгече шахарны бир жаны бла айландырып чыгъыгъыз, – 
деп буюргъанды. 

Олсагъатдан жинле:

– Ол а къыйын тюйюлдю! – деп, танг атаргъа сууну хан буюргъан жер бла жибергендиле.

Экиаякъ экинчи кюн ханнга, буюкъмай, батыр болуп баргъанды. Экиаякъ аны, къазла кютгени ючюн, чам этип аталгъан аты эди.

Хан:

– Ха, Экиаякъ, жашынг бир шартымы толтурду. Экинчи шартым: дунияда болгъан жаныуарланы хар тукъумундан бирерин шахарны бир къыйырына жыйышдырсын.

Экиаякъ ол шартны да жашына билдиргенди.

Аллай жашха ол не эди?! Кече, биягъы жинлерин жыйып:

– Ханны шартын толтуругъуз! – деп буюргъанды жаш.

Танг атаргъа шахарны бир къыйыры тюрлю-тюрлю малдан, жа​ныуардан, къанатлыладан, къурт-къумурсхадан толуп чыкъгъанды.

Эрттенликде бёрю улугъан, ит юрген, мал ёкюрген, макъыргъан, кишнеген, къанатлы къычыргъан, сызгъыргъан тауушла шахарны халкъын тамашагъа къойгъандыла. Экиаягъ’а биягъы ханнга къууулгъанды.

Хан:

– Энди мени юйюмю къатында бюгече алты къатлы бир юй ишлесин, жарыгъы хауадан болурча. Къабыргъалары уа – чыракъланы жарыгъын тыймагъан алтындан, – деп, жибергенди къатынны.

Экиаякъ ючюнчю шартын да жашына билдиргенди.

Жаш эм артдагъы шартын къолгъа алгъанды. Кечени арасына жинле юйню ишлеп чыкъгъандыла. Шахарны чыракъла кюнча жарытхандыла.

Ханны къатыны бийче, терезеден ургъан жарыкъны кече арада кёрюп: 

– Кюн тийгенди, – деп, ханны уятханды. 

Ишекли болуп, сагъатха къарасала, кечени эки сагъаты бола тургъан кезиую эди. Жаш киеулюкню шартларын толтургъанын кёрюп, хан бла къатыны къызларын жашха бермей болалмазлыкъларын ангылагъандыла.

Эрттенбласында Экиаякъ жумулуп ханны юйюне келгенди. Хан, жашны жигитлигине сёз табалмай, кеси юйюнде уллу той этип, къызны анга бергенди.

Энди жаш, келинни да келтирип, ызы бла бир бёлек замандан сора, абадан эгечин бир къара къушха эрге бергенди. Ортанчы эгечин сары къушха, кичи эгечин да бир кёк къушха эрге берип, юч къушну киеу этгенди. Болсада киеулеринден къайсы жерни къайсы этегинде жашагъанын а жаш билмегенди.

Жашны юйюнде къатыны, анасы эм кеси къалгъандыла. Бир бёлек кюнле, айла да озгъандыла.

Жашны къатыны бла бирге ханны юйюнден бир къуртха келген эди. Ол къуртха сынчылай, марай, юйде да шапалыкъ эте айланнганлы, бир бёлек заман болгъанды. Къуртха, бир кюн ханны къызыны къатында олтуруп, былай соргъанды:

– Бийче! Сен эринге сорамыса, ол бу къадар тамаша ишлени къалай бла эталады? Ол аланы не бла этеди? Ол, ол къадар жигитликлени этип, ханнга киеу болгъанды. Сен, ол затны сормай, нечик тураса?

– Да эр кишини этгенине къатышыргъа мени не ишим барды? Сорсам да, ол аны манга айтырмы?

– Бир соруп кёрчю! – деп юйретгенди къуртха.

Къатыны эрине аны соргъанда, жаш: 

– Ол сени ишинг тюйюлдю, – деп къойгъанды. 

Экинчи, ючюнчю кере да соргъанды, жууап алалмагъанды. Жууап алалмагъанын къуртхагъа айтханды. Къуртха юйретгенча, къатын къайтарып-къайтарып сорургъа къалгъанда, жаш, жашырынын тыялмагъанды да:

– Да къоймайса, Аллахдан аман тап, барын да къылычым бла этеме, – дегенди.

– Да къылычынг бла къалай этесе?

– Къылычымы чыгъарып, жинлени жыяма да, мен алагъа берген буюрукъну ала кёз жумгъунчу толтурадыла.

Ханны къызы эрини сёзюн къуртхагъа жетдиргенди. Къуртханы этер ишин къатын къайдан билалсын?! Къуртха кесини этер ишин, ханны къызына да билдирмей, къолгъа алгъанды.

Жаш бла къатыны жатып жукълагъанлай, къуртха, юйге шош кирип, къылычны тагъылып тургъан жеринден тауушсуз алып, эшикге 
чыкъгъанды. Аны къынындан чыгъаргъанлай, жинле жыйылгъандыла.

– Бусагъат жашны къоюнундан къатынын кийиндирип чыгъарыгъыз, ханны юйдегисин да бизни бла бирге, жети тауну ары жанында бир акъ шахар барды, ары жетдиригиз, – дегенди къуртха.

Къуртханы буюругъун жинле болжалсыз толтургъандыла.

Жаш, эрттенбла уянып, къараса – къатыны тёшекде жокъ. Секирип, бичакъгъа узалса – ол да жокъ. «Аха, энди болур болду. Тёшекден къатынны, къабыргъадан къылычны урлатдыкъ. Атала: «Къатын бла атха ышанма», – дегендиле, мен ол сёзню толтурмадым», – деп сагъыш этгенди.

Эрни башына кёп иш келир. «Эр, кёрюрюн кёрмей, кёрге кирмез», – 
деп, жаш, эмчек анасын да юйде къоюп, къылычын бла къатынын излей, узакъ жолоучулукъгъа чыкъгъанды.

Ол, айлана-айлана, жюрюй-къыдыра кетип, бир уллу гелеу ёзенни ортасында, узакъдан къарап, бир бийик акъ къала кёргенди. Ёмюрледе адам улуну аягъы жюрюмеген бир дуния, кюн – исси, жилянла, жаныуарла, къанатлыла кёп, аладан къоркъа, ашыгъа, ол акъ къаланы тюбюне жетип тохтагъанды.

Арып, онгсуз болуп, къаланы тюбюнде къара суудан да ичип, жаш солургъа жатханды. Бир заманда, бетине бир тамычы тамып, уяннганды да, ёрге къарап, къаланы башында бир тиширыу жиляй тургъанын кёргенди. Бу тамаша неди деп, иги эслеп къараса, ол а – тамата эгечи. Къыз, олсагъат къаланы башындан жибек аркъанны жиберип, жашны, тартып, башына чыгъаргъанды. Къучакълагъанды, ийнакълагъанды, жилягъанды. 

– Къайдан чыкъдынг, къалай келдинг, не болгъанды? Анабыз не эте турады, келин сабий тапдымы? – деп, кёп затланы тансыкъ​лап соргъанды жашдан тамата эгечи. 

Жаш хапарын башдан аягъына дери айтханды. Эгечи:

– Энди Къара къуш уудады, ол гюрюлдеп келир, сен къоркъма, – 
деп, аны башха отоугъа кийиргенди.

Ингирликде Къара къуш хауаны гюрюлдетип жетгенди. Къатыныны бетине къарап: 

– Не болгъанды, нек жилягъанса? – деп, къуш къабындан чыгъып, олтургъанды.

– Къарындашым келгенди, кёрюрге сюемисе? 

– Къайдады? Бусагъат бери жетдир! – деп, къууаннганды къуш.

Къыз къарындашын, алып келип, юсюне сюегенде, ол аны сермеп къучакълагъанды, тобукъларына алгъанды. Тынчлыкъ-эсенлик соргъанды. Жаш ишни болушун, нек келгенин ачыкълагъанды. Къара къуш:

– Энди мен жинлерими жыйып сорайым да, алада билген чыкъмаса, Сары къушха барыргъа керекди, аны жинлери менден эсе эки кереге кёпдюле, – деп, жашны киеую Къара къуш, жинлерин жыйып, алагъа соргъанды. Алай бир да къылычны хапарын билген чыкъмагъанды. 

Олсагъат, сайлап, бир къарыулу жиннге миндирип, жашны Сары къушха жибергенди. Жин къарап-къарагъынчы Сары къушну чегини юсюнде тохтагъанды:

– Энди былайдан ары барыргъа эркинлигим жокъду, ма ол кёрюннген сары къала Сары къушну къаласыды, ма бу сары байракъны къолунгда тутуп, къаланы тюбюне барып тохтарса, ол заманда эгечинг кёрюр, – деп, жин ызына къайтханды.

Жаш, ол айтханча этип, къаланы тюбюне жетгенде, ортанчы эгечи, къаланы башындан къарап, къарындашын таныгъанды. Чилле аркъан бла тартып, къалагъа чыгъаргъанды.

Ортанчы эгечи жашны абадан эгечинден да артыкъ эркелетгенди. Не айланнганын, нек келгенин сурагъанды. Жаш хапарын анга да айт​ханды.

– Сары къуш къаланы тепдирип жетер, сен къоркъма, – деп, къыз къарындашын къонакъ юйге кийиргенди.

Сары къуш келгенлей, ол къарындашын, келтирип, аны аллында сюегенди. Сары къуш, жашны Къара къушдан да артыкъ эркелетип, хапар сурагъанды.

Бу къушну жинлеринде да къылычны юсюнден хапар билген табылмагъанды.

– Энди Кёк къушну къаласы бизден юч минг къычырым узакълыкъ​дады, аны жинлери менден юч кере да кёпдюле. сени къылычынгы, къатынынгы да ала табаргъа болурла, – деп, ол да, жашны бир жиннге миндирип, ашыргъанды.

Ол жин да чегинден ары ётюп элтирге эркин тюйюл эди. Жашны чек​ге жетдирип, ызына къайтханды. Кете тебирегенде, былай юйретгенди:

– Сен, Кёк къушну чегине кирсенг, ма бу кёк байракъны къолунгда тутуп барырса. Къалагъа жетсенг а, эндиге дери этиучюнгю этерсе, – 
деп, ызына кетгенди.

Жаш, бара-бара, къаланы тюбюне жетип тохтагъанды. Алайда тёгерек айлана тургъанлай, башындан бир таууш эшитилгенди. Ёрге айланып къарагъанда, жаш эгечин кёргенди. Къыз олсагъатдан, суууруп, жашны ёрге чыгъаргъанды.

Эркелетип, ичине жутханча этгенди. Ашатханды, ичиргенди, хапар соргъанды. Къарындашы хапарын анга да айтханды.

– Да энди сен тынчай! Кёк къуш кюкюреп жетер, андан къоркъма! Ол эталмагъанны киши этери жокъду. Ол бусагъатдан келир, – дегенди.

Кёк къуш да мычымай кюкюреп жетгенди. Къайынына тюбеп, уллу хурмет этгенди.

Къайыны хапарын айтхандан сора, Кёк къуш, жинлерин жыйып, тас болгъанланы юсюнден соргъанды. Бир да кёрген чыкъмагъанды. Тергеп къарагъанда, бир къарт, акъсакъ жин жыйылыуда болмагъаны ачыкъ​ланнганды. Кеч, къарангы бола, ол да акъсай-акъсай жетгенди.

Кёк къуш анга: 

– Къайда айланаса эндиге дери? – деп, хыны соргъанда: 

– Бир тасха ишни табып, аны билирге сюйюп къалгъанма, – дегенди жин.

– Не тасха ишди ол?

– Бир узакъ жерде бир жаш къатын алгъан эди. Аны къатыныны биргесине бир къуртха да баргъан эди. Ол къуртха, жашны жинли алтын бичагъын урлап, аны бла бирча къатынын да, аны атасы ханны да алып келип, кёз, аякъ жетмез шахарда жашап турадыла, – дегенди акъсакъ жин.

– Ыхы, алай эсе, иш ахшыды.

Олсагъатдан жашны бир мазаллы жиннге миндирип, акъсакъ жинни да алагъа къошуп, Кёк къуш ол кёз, аякъ жетмез шахаргъа жибергенди. Ала, акъыл жетмез узакъ жерлеге кетип, бир сыртны юсюнде тохтагъандыла.

Акъсакъ жин:

– Энди бизни былайдан ары барыргъа эркинлигибиз жокъду. Сен, бу жолну барып, бир уллу шахаргъа жетерсе. Шахарны къыйырында тууарла кюте тургъан бир жарлы адам болур. Аны бла кийимлеринги алышып, жарлы факъырача, ханны юйюне кирирсе. Анда сени жарлы сюрюучю сунуп къоярла. Къатынынг, бичагъынг да андадыла. Къуртха да шапалары болуп турады. Энди анда этеринги уа кесинг билирсе, – 
дегенди.

Жаш, аладан айырылып, кете-кете барып, эл тууарчыгъа жетгенди.

– Кёп болсун, эй алан!

– Сау бол, – деп саламлашхандыла.

Ариу айта келип, жаш тууарчы бла кийимлерин алышханды. Аны юйюне жиберип, кеси тууарланы шахаргъа сюргенди. Къарангы бола, зыккыл кийимлери бла ханны юйюне кирип, эшик артында чёкгенди. Къарангыда аны киши эслеп таныялмагъанды.

Анда жаш къылычны къабыргъада тагъылып тургъанын кёргенди. Къуртха да, къатыны да аллы бла ары-бери озуп айланнгандыла, таныялмагъандыла. Ушхууурдан къалгъан-къулгъанны аны аллына атхандыла. Ызы бла, жашха да юй тюбюне бир кийиз атып, кеслери да жатхандыла.

Ханны юйдегиси иги татлы жукъугъа киргенлей, жаш, шош жанлай барып, къылычны алып, эшикге чыкъгъанды. Къылычны суууруп къынындан чыгъаргъанлай, жинлери жыйылгъандыла.

– Бусагъатдан къуртханы бери чыгъарыгъыз, – деп буюргъанды жаш алагъа.

Къуртханы, алып келип, аллына сюегендиле. Жаш:

– Къуртха, мени таныймыса? – деп соргъанды. 

Къуртханы жаны къуругъанды, симсирегенди, жашны аллында баш ургъанды. Ол а:

– Ма санга къылыч! – деп, уруп, къуртханы башын тюшюргенди. Ызы бла: – Мени къатынымы бери чыгъарыгъыз, – деп, жинлерине алай буюргъанды. 

Олсагъат алып жетгендиле.

– Эй, юй бийче! Мен кимме, таныймыса? – деп сёлешгенди жаш.

Къатыны, къычырыкъ этип, кесин эрини юсюне атханды.

– Бу жол терслигинги кечеме. Экинчи кере терслигинг болса, башынгы алырма, – деп, жаш къатынына кечгинлик бергенди.

Ызы бла жинлерине: 

– Бусагъат бизни юйюбюзге жетдиригиз! – деп, къаты буйрукъ этгенди.

Ол кече къатыны, кеси да юйлерине къайтып келгендиле. Андан арысында жашауларын а тамбла айтырма.

КЪАНТЕМИР

Къантемир деп аты айтылгъан бир жигит мараучу болгъанды. Ол хыйсапсыз жюйрюк, мардасыз къарыулу, чексиз батыр эди. Адамгъа артыкълыкъ болуп кёрсе, ол аны кечмегенди. Артыкълыкъ этгенни уялт​май къоймагъанды. Бир кюн ол, маралла излей, уугъа чыкъгъанды. Алты аякълы, тёрт кёзлю бир акъ маралны, атып, жаралы этгенди. Марал къача, ол да къууа, бир бийик чучхурну тюбюне жетгендиле. Жаш, сермеп маралны бутундан тутханлай, тутхан буту, юзюлюп, къолунда къалгъанды. Марал да, секирип, чучхурну башына чыкъгъанды. Къантемир, маралны ызындан къарап:

– Эй, тамаша, бу не сейирди? – деп къычыргъанды.

Марал, ызына айланып:

– Эй, ёлюм излеген сууукъ сауутчу! Мен тамаша тюйюлме. Жан татлыды, бутум сени болсун, къалгъан санымы жашаргъа къой ансы, къаты тауланы манга къызгъанма, мени кибик жашаргъа сюйгенле дагъыда кёрюрсе, – деп тилегенди.

– Да сенден сейирликни мен къайда кёрлюкме, айт, сен кимсе?

– Мен тауда жан кечиндирип айланнган, дунияны бир насыпсыз хайыуаныма. Алай, менден да сейирликни кёрюрге сюйсенг а, менден жигит ким болур деп жюрюген, Алберди атлы бир киши барды, аны изле, – дегенди марал.

Къантемир, олтуруп, кёп сагъыш этгенди. Сора, маралны бутун, ариу жуууп, къыртышха салып, юйюне кетгенди.

Ол кетгенлей, марал, къайтып келип, бутун тили бла жалап, юсюне жатханды да, мюйюзю бла тюрте, юзюлген жерлерин бир бирине жетдиргенди. Ауузу бла дарман чапыракъланы жыртып, эки жара къошулгъан жерге жабышдыргъанды. Маралны буту жюрюрча жабышханда, ол, акъсай-акъсай, теппаннга чыгъып, мараучуну ызындан къарагъанды.

Къантемир, атланып, энди Албердини тапмай къоймаздан тебирегенди. Кёп айланнганды. Тауладан аугъанды, уллу агъачладан, сууладан ётгенди, кёп тюрлю тамаша кийикле, къанатлыла, жаныуарла кёргенди. Болсада энди аланы бири да кёзюне кёрюнмегенди. Солургъа тохтагъан жеринде, юсю бла кийикле озсала, ызларындан къарап, ургъан маралын эсине тюшюргенди.

Бир кюн, бир къалын агъачны ичи бла кетип бара, бир кенг талагъа чыкъгъанды. Ол кенг талада эки мазаллы доммай бугъа тутуша тургъанлай, юслерине болгъанды. Тамаша болуп тохтагъанды. Бугъала, бир бирге болуп, аны кёрмегендиле. Булгъашсала, жерни тепдиргендиле. Сызгъырып, бир бирин силкинип-силкинип къакъгъандыла. Бир бирин тюртюп барып, гитчерек терекге жетселе, сындырып, юсю бла ётгендиле.

Къантемир аланы уллу кючлерине, бир бирин аямай, къоркъунчлу сермешгенлерине тангсынып, кёп къарагъанды. Энди хорлагъан хорланнганны ёлтюреди деп, ушкокну хауагъа гюрюлдетгенди. Доммайла, къоркъуп, айырылып, къачхандыла.

Къантемир, алайдан кете барып, бир сыртны тюбюне жетгенде, бир къаплан, доммайны желкесинден къабып, доммай да мюйюзлери бла эки жанына сермей тургъанлай кёргенди. Терекни жанына чёгюп, атханды да, къапланны сойландыргъанды, доммай да, къан боюнлу болуп, къач​ханды.

Къантемир, маралны эсине тюшюре, аяусуз къыдырып, кенг тюзге чыкъгъанды. Кёп заманны айланып, ахырында тау тюбюнде бир эски элге жетгенди. Тарта барып, элни къыйырында эм алгъа тюбеген юйюне къайтханды да:

– Эй, юйде ким барды? – дегенди.

Кёзлерин сюрте, бир къатын, чыгъып:

– Биз барбыз, аурууунгу алайым, – дегенди.

– Анам, къонакъ аламысыз?

– Айхай, алабыз, нек алмайбыз, къонакъ – Аллахны къонагъы. Сенден бир хурмет болур эсе уа, кел, юйге кир! – дегенди къатын.

Къантемир, сауутун-сабасын тешип, юйге киргенде, эски орундукъда бир къарт ынычхай, бир къыз да анга жиляй тургъанын кёргенди. Къантемирни алыкъа андан хапары болмагъанды. Къонакъны къонакъ юйге элтгендиле. Ашарыкъ этип, ауузландыргъандыла. Къантемир ашагъанды, солугъанды, арыгъаны да бираз кетгенди.

Ауругъан къарт Къантемирни кесине чакъыргъанды. Къантемир, келип, къатында олтургъанды.

– Къонакъ, соргъаныма айып этме. Не айланаса, не жюрюйсе? Кёрмеген, жюрюмеген адам кёрюнмейсе, хапар айт! – дегенди. 

– Да, атам, мени хапарым бек сейирликди: мен мараучулукъ бла жюрюген бир адамма. Бир кюн алты аякълы, тёрт кёзлю бир акъ маралны арт аягъын жаралы этген эдим. Ызындан къууа, сюре барып, бийик чучхурну тюбюнде жетип, жаралы аягъындан тутханымда, буту мени къолумда къалып, кеси, секирип, чучхурну башына чыкъгъан эди. Мен, сейирсинип: «Эй, тамаша, сен кимсе, несе?» – дегенимде: «Мен тауда жан сакълагъан, дунияны бир насыпсызыма. Тамаша мен тюйюлме, тамашаны Алберди айтыр», – деп жууап берген эди, энди ол кишини излеп жюрюйме.

– Да, къонакъ, ол да сейирлик хапарды. Айып этме, атынг неди?

– Мени атым Къантемирди.

– Ол да ахшыды. Сен излеген Алберди да менме. Мени излеп келген эсенг, хапарымы айтайым: бу жиляй тургъанланы бири къатыным, бири уа къызымды. Бири биринден озгъур, тогъуз жигит жашым бар эди. Ол тогъуз жашым бла мен, тохтамай, жортууулгъа жюрюучю эдик. Биз арсланланы, къуршалап, бузоуну тутханча, тутуучу эдик. Бизни жортууулгъа чыкъгъаныбызны эшитселе, шахарланы адамлары жер юйлеге кирип букъгъандыла. Мени жашларым Къамгъут, Аслантокъ, Жаубермез, Албермез, Къушжетер, Къаплан, Къылыч, Элия, Кичи-Батыр эдиле. Кичилери барындан да батыр эди. Бир кюн тогъуз жашым, тогъуз кёк атха минип, кесим да чычхансырт къарыкъулакъгъа минип, жортууулгъа чыкъгъан эдик. Ол жолда ёмюрде адам аягъы тиймеген бир жерге жетгенибизде, къойла кюте тургъан тогъуз башлы бир эмегенни юсюне бардыкъ. «Кёп болсун, эй эмеген!» – дегенибизде: «Ой, сау болугъуз, адам улула!» – деп, бек къууанып, къонакъгъа алды. Эмегенле бла къазанлашханыбыз ол жол эди.

Бир кюн ол, бир кюн биз ушхууур эте, тогъуз жашым бла он атны бошагъынчы турдукъ. Къачып къутулур амал жокъ эди. Хар заманда дорбунну аллына бир уллу къая гыйыны сюеп къоя эди. Тогъуз жашым да, мен да аямай тута эдик, ташны жеринден тепдиралмай эдик. Бары да тауусулуп, ахырында кезиу мени ашаргъа жетгенде, бир айры темир шишни алып, эки бутагъын эки инбашымдан сугъуп, шишлерге тебирегенинде, мен бек ачы къычырыкъ этдим. Мени насыбыма, дорбунну бир жаны оюлду. Къойла юркдюле, ит чапды, эмеген къойланы дорбундан тышына бошлады. Эмеген ол къайгъылагъа болгъанда, мен, тёнгереп, дорбундан энишге эндим. Сюркеле-сюйреле, агъачны ичи бла тёнгерей, бир жол ызгъа тюшдюм. Насып да болады. Жолоучула мени, кёрюп, атларына салып, юйюме келтирдиле. Ма кёресе, эки инбашымда шиш кирген тешикле энтта да ачылып турадыла. Юйдегим да, манга жиляй, сокъур болгъанды. Не ёлмей, не къалмай, аман бла жашайма. Къонагъым, мени хапарым ма олду!

Къонакъ, ол хапарны эшитгенде, секирип ёрге тургъанды:

– Энди иш алай болгъан эсе, мен не сени жашларынгча болурма, неда ол эмегенден аланы къанларын алырма, мен ол затны кечип къойсам, Къантемир тюйюлме! – деп, тебирегенди.

Уллу агъачланы къыдырып, тау къолладан ётюп, бир уллу ёзенде жерни жапхан талай къойну кёргенди. Къатларына баргъанда, тёбе юсюнде бир деменгили сылыкъ эмегеннге тюртюлгенди.

– Кёп болсун, эй чийбыдыр! – дегенди жаш.

– Ой, сау бол, ачы сёз! Жууукъ бол, татлы къабын! Сау кел, къол жагъыу! – деп, эмеген жууап бергенди.

Сермешип, къол тутушхандыла. Къантемир, къаты къысып, эмегенни эки бармагъын сындыргъанды. Эмеген жукъ билдирмегенди, тёзгенди.

– Аман жаубыдыр, къонакъбай болурмуса? – дегенди жаш.

– Дорбуннга келсенг, болурма!

– Дорбунунг къайдады, аман эмеген?

– Ма ол къара къаяны тюбюнде. Дорбунну аллында акъсакъ къойла бардыла, аланы дорбуннга ур, семизлеринден ючюсюн кесип, биширип тур! Мен къойланы кечирек ышыра барырма, – дегенди эмеген.

Къантемир, дорбуннга барып, эмеген айтханча этгенди.

Эмеген, къойларын сюрюп, дорбуннга келгенди. Дорбунну аллына бир къаяны сюегенди. Экиси да, этден тоюп, жатхандыла. Бир биринден къоркъуп, экиси да жукъламагъандыла.

– Эй, аман, итбыдыр эмеген, нек жукъламайса, менденми къоркъаса? Мен адамма, жукълагъанны урмайма, туурада сермешеме, – дегенди жаш.

Эрттенбла туруп къарагъанда – эмеген жокъ. Дорбуннга къарай баргъанда, къойланы ичинде олтуруп тургъанлай тапханды да: 

– Эй, аман биркёз, былайда не этесе? – деп соргъанды.

– Къойларымы санайма.

– Да къойларынгы мен ашарма депми къоркъаса?

– Сени бюгече ашагъанынг да боллукъду, энди бюгюн сени кезиуюнгдю.

– Угъай, къойла тауусулгъунчу, сен сыйларыкъса, андан сора мен сыйларма, – дегенинде жаш, даулашып, бир бирге жабышхандыла.

– Эй, аман чий тылы, мен адамма, алгъа сен силде!..

Эмеген, силдеп, Къантемирни белине дери жерге кийиргенди. Ызы бла Къантемир, сермегенде, эмегенни къолтукъларына дери жерге батдыргъанды.

– Аха, энди Албердини тогъуз жашы бла он атын не этгенсе? Аланы, сау этип, манга тапдырмасанг, башынгы кесип алама! – дегенди Къантемир.

– Ай, адам улу! Энди сен мени башымы кесмей къоймаздан эсенг, тейриден аман тап, мен юйретгенча эт! Жашланы, атланы да терилери, сюеклери да дорбунну артында тагъылып болурла. Тыпыр ташны тюбюнде кийиз къамичи барды, аны суугъа сугъуп, сора аны бла аланы сюеклерин эм терилерин урсанг, сау болурла. Дорбунну артында къара кюбюрню ичинде болат бичагъым барды, башымы уа аны бла кес! Мени ёлтюрсенг, ичими жарып, чегими белинге байла, дунияда сени киши хорламаз. Бир сары къочхарым барды, аны кес! Алберди аны этин ашасын, шорпасын ичсин, жауун жараларына сюртсюн, ол да аны сау этер, – 
дегенди эмеген.

Къантемир, эмегеннге ышанмай, бир темир шишни, элтип, къара кюбюрню аллында чанчханды да, кюбюрню андан сора ачханды. Бичакъ, кюбюрден зынгырдап секирип, темир шишни эки этип, жерге тюшгенди. Сора жаш, бичакъны алып, барып, эмегенни башын кесгенди.

Къарынын жарып, чегисин, алып, терекге чулгъагъанда, ол терекни, буууп, юзюп атханды.

Сары къочхарны кесип, этин итге бергенде, андан къапханлай, ит ёлюп къалгъанды.

Энди Къантемир, тыпыр ташны тюбюнден кийиз къамичисин алып, суугъа сугъуп, сора жашла бла атланы сюеклерин, терилерин ургъанды да, аланы сау этгенди.

Къантемир бла Албердини жашлары, эмегенни битеу хазнасын алып, малын сюрюп, Албердиге келгендиле. Алберди, жашларына къууаннгандан, сау болуп къалгъанды. Уллу къурманлыкъла кесип, халкъны сыйлагъандыла. Жашла, эгечлерин берип, Къантемирни киеу этгендиле. Къантемир да, аланы эгечлерин алып, татлы жууукъла болуп къалгъандыла деп, хапарда алай айтылады. Кёрген а киши да этмегенди.

КЪАРАБИЕ УЛУ КЪАТХАН-ТЕМИР

Эртте-эртте, заманланы заманында бир къаратон хан жашагъанды деп, хапарлада алай айтылады. Да, кертиси да, таурухлада айтылырча, аны сансыз-санаусуз, жер жапхан жылкъысы болгъанды дейдиле.

Кюнлени биринде, ол хан, жылкъы байлыгъына къарай баргъанда, эски быстыргъа чулгъанып, жол жанында атылып тургъан бир сабийни табады. Нечик эсе да, ханны ол сабийден жюреги жылынып, аны юйюне алып келеди да:

– Бу сабийни асыра, уллу болса, андан бир зат чыгъар, – деп, къатынына береди.

Жаш, кюнден-кюннге кундушча ёсюп, «да» деген жигит болады. 

Кюнлени биринде:

– Атам, манга бир ат берсенг, мен жерни, сууну кёре бир жайылыр эдим, – деп тилейди.

Хан, анга бир къара жюгенни берип:

– Ма, бу жюгенни алып, жылкъыгъа кир. Къайсы ат, келип, анга башын салса, аны алып кел! – деп жибереди.

Жаш, жюгенни алып, жылкъыгъа киргенлей, бир къотур ат, келип, къара жюгеннге башын салады. Жаш, атны жюген бла уруп къыстайды да, юйге атсызлай къайтып келеди.

Хан экинчи кюн, жашха, кюмюш жюгенни берип, биягъыча айтып жибереди. Жаш, кюмюш жюгенни зынгырдатып, жылкъыны къыйырына жетгенлей, бир кётюрем ат, келип, жюгеннге башын салады. Жаш, аны да жаратмай, юйге кеси къайтып келеди.

Ючюнчю кюн хан, бир алтын жюгенни береди да, жашына: 

– Келип, мынга башын салгъан атны, аман-иги демей, алып кел, – 
деп, жибереди.

Жаш, ол алтын жюгенни зынгырдата, жылкъыгъа киргенлей, бир аман жабагъылы тайчыкъ, келип, жюгеннге башын салады.

Жаш мудах болады. Къотур тайны бир да жаратмайды, алай, жиляй-жиляй, юйге алып келеди.

Ол кюнден башлап, тайчыкъгъа багъып тебирейди. Жылы жетерге, тайчыкъны эски тюгю кетип, анга, къундузча жылтырап, тюк чыгъады. Тохтамаздан, жаш тайын пиринч бла багъады. Аны жоргъалатып сынагъанда, атла жылгъа жюрюген жолгъа, ол бир айгъа барырлай ат болады. 

Энди ма ол кезиуде хан бла къатыны жашха Къарабие улу Къатхан-Темир деп ат атайдыла. Тайны атына да Къаракъундуз дейдиле.

Кюнлени биринде Къарабие улу Къатхан-Темир, Къаракъундузгъа минип, жолгъа атланады.

Ким биледи, аймы, жылмы жюрюдю, бир тюзде, атын къантарып, солуй тургъанлай, узакъдан аты да, кеси да кюнча жылтырагъан бир жолоучу келе тургъанын кёреди. Ол жолоучу, жел ургъанча жетип:

– Эй, жол болсун, кенг тюзню жалан атлысы! – деп, туракълайды.

– Ой, жол санга да болсун, суху жолоучу! – деп жууап береди ол да.

– Улан, Къарабие улу Къатхан-Темирни жолоучу болуп айланнган хапарын эшитип, излей келеме, сени андан билгенинг болурму? – дейди кюнча жылтырагъан жолоучу.

– Да ол а мен кесимме. Сен а кимсе?

– Мен а, Кюн улу Кюнсымат деген менме. Сени бла жолоучу болургъа сюеме.

– Да ахшыды алай эсе, – дейди жаш.

Экиси да кетип бара, айча жылтырап келген бир атлыгъа тюбейдиле.

– Жолунг болсун, жигит!

– Сау болугъуз, сизге да жол болсун!

– Жигит, къайры атылып бараса?

– Къарабие улу Къатхан-Темирни бла Кюн улу Кюнсыматны излей айланама. Ала бла жолоучу болургъа сюеме. Ай улу Адыл деген менме, – 
дейди жолоучу.

– Да сора жюр бизни бла, – деп, ючюсю да бирге тебирейдиле. 

Жашла, жорта, лохор эте барып, тенгиз жагъасына жетгенлей, суу​ну чайпалтып, тенгизден бир атлы чыгъады.

– Аха, жол болсун, суу адамы! – дейдиле жолоучула.

– Сау болугъуз, жер юсюн къыдыргъан жюйрюк батырла! – деп саламлашады тенгизден чыкъгъан.

– Не айланаса, не жюрюйсе, тенгиз адамы?

– Мен Къарабие улу Къатхан-Темирни, Кюн улу Кюнсыматны, Ай улу Адылны излеп жюрюйме. Эшита, сиз ала болурсуз.

– Да сен а ким боласа?

– Суу улу Суучу деген менме.

– Ахшы, алай эсе, жыйыннга къошул, – дейдиле жашла.

Антлы нёгерле болуп, тёртюсю да – бирча, окъдан кёз жуммагъан тёрт жигит атлы, жорта, чаба барып, бир элге жетедиле. Элни халкъы жыйылып, ол-бу деген мараучула илишан ата тургъанларын кёредиле.

– Аха, жамауат, бу аламат, бу сейир неди?

– Да муну не болгъанын билмеймисиз?! Ма ол алтын кюзгю Добра ханны къызы Инжиникиди. Аны, сындырмай, окъ бла тюбюне ким урса, хан къызын анга къалынсыз берликди. Энди, эришип, аны ючюн атадыла.

Олсагъат Къатхан-Темир, Кюн улу Кюнсыматны инбашына ушкогун салып, атады да, кюзгюню тюз тюбюнден урады.

– Ма энди ханнга киеу! – деп, жашны тёгерегине басынадыла. 

Хан, тамаша той этип, Инжини Къатхан-Темирге беребиз дегенде, Къатхан-Темир: 

– Ургъан ма буду, – деп, Кюнсыматны кёргюзтеди.

Кюнсыматны алайда юйдегили этип, къалгъан юч нёгер жолгъа чыгъадыла. Къыдыра, жорта барып, дагъыда аллай бир халкъгъа жетедиле.

– Эй жамауат, ахшылыкъгъа жыйылыгъыз, бу аламат неди?

– Да ол а, кёресе, ханны къызыны оймагъыны тюбюн атып уралсанг, хан къызын къалынсыз берликди, – дейдиле.

Къатхан-Темир аны эталмаймы къаллыкъ эди. Олсагъатдан ушкогун Ай улу Адылны инбашына салып, жандырады да, оймакъны уруп алады.

О-ой, биягъы халкъ: «Киеу!» – деп, Къатхан-Темирни тёгерегине басынады. Къатхан-Темир: 

– Мен тюйюлме, бу ургъанды, – деп, Ай улу Адылны алгъа тюртеди. 

Алайда да уллу той этип, Адылны да юйдегисине элтип, Къатхан-Темир бла Суу улу Суучу жолгъа атланадыла.

Азмы, кёпмю жюрюйдюле, дагъыда бир эски элде жыйылгъан халкъ​ны юсюне келедиле.

– Аха, игиликге жыйылыгъыз, бу негизди, не этесиз?

– Да, жигит, бу уа алай бош оюн тюйюлдю. Ханны къызыны кюмюш ийнесини тешигинден, уруп, окъну ётдюрген жаш Жезаякъны къалынсыз учурлукъду. Базына эсенг, сен да атып кёр! – дейдиле.

– Да биз да бир кёрейик, – деп, Къатхан-Темир, Суучуну жанында тохтап, къабындыргъанлай, окъну ийнени тешигинден уруп, ётдюреди.

– Эй, насыплы! – деп, Къатхан-Темирни арагъа аладыла, болсада: 

– Мен урмагъанма, бу ургъанды, – деп, Къатхан-Темир нёгерин кёргюзтеди. 

Ариу Жезаякъны Суучу учурады. Беш кюнню тоюн этгенден сора, Суучуну да къатыны бла къоюп, Къатхан-Темир жолгъа кеси чыгъады.

Къатхан-Темир, нёгерлеринден айырыла туруп, хар бирине бирер 
окъ берип: «Хар кюн сайын аланы сыгъып кёре туругъуз да, сют чыкъса – 
саулугъуму, къан чыкъса уа, ёлгеними билигиз», – деген эди.

Энди Къатхан-Темир, бир талай заманны къыдыра барып, бир тенгизни жагъасына жетгенде, жуууна тургъан юч кёгюрчюнню бирин атып, тюклерин агъызады. Кёгюрчюнле учадыла, ол да, алайдан узая барып, ичинде адам болмагъан бир акъ къаланы кёреди. Ким болса да, биреу келир деген муратда, жабыуну кётюрюп, артына киреди. Бир кесекден юч кёгюрчюн, учуп келип, къалагъа къонадыла да, кёгюрчюн къапларын тешип, юч ариу къыз болуп, олтурадыла. Олсагъатдан къызланы бири:

– Ой, аланла, ол тенгиз жагъасында бюгюн бизни ушкок бла атып, тюклерибизни тюшюрген атагъыз болсамы сюе эдигиз, къарындашыгъыз болсамы сюе эдигиз? – деп, кичилери безирейди. 

Таматалары:

– Атам болса сюеме, – дейди. 

Ортанчылары:

– Къарындашым болса сюеме, – дейди. 

Кичилери уа: 

– Атам, къарындашым болуру да ётюрюкдю, эрим болса сюе эдим, – 
дегенинде, эки эгечи ёпкелейдиле. 

– Биз тургъанлай, сен, уялмай, алай айтаса, – деп, кёгюрчюн къап​ларын кийип, къаладан учуп кетедиле. 

Кичи эгечлери да аланы ызларындан учаргъа тебирегенлей, Къатхан-Темир, чыгъып, аллында сюеледи да: 

– Ол тенгиз жагъасында бюгюн, ушкок бла атып, тюклеригизни тюшюрген мен эдим, – деп, къолундан тутады. 

Жаш бла къыз энди, бир бирин жаратып, бир юйдегили болуп къаладыла.

Бир бёлек замандан Къарабие улу Къатхан-Темирни озгъур жигитлигин, аны бла бирча, Къатхан-Темир ол ариу къызны алып тургъанын бир огъурсуз хан эшитеди. Энди ол хан, Къатхан-Темирни ёлтюрюп, аны ариу къатынын кесине алыргъа деп, аскер къурайды да, Къатхан-Темирге келеди. Къатхан-Темир, къылычын суууруп, ханны аскерине чап​хан заманда, къойланы ичине арслан киргенча, душманланы, къырып, муртчугу этеди. Хан, къачып къутулады да, экинчи кере да аскер бла келеди. Къатхан-Темир аланы да, къырып, тауусады.

Ючюнчю кере хан аскерин жашыртын иеди. Къатхан-Темир кече жукълап тургъанлай, аскер аны тёгерегин алады. Къатхан-Темир сауутсуз-сабасыз чартлап эшикге чыкъгъанлай, аскер аны юсюне гюрюлдеп къуюлады.

– Эй, аман, кёп жыйын да – бош жыйын, сиз – минг, мен – бир, – 
деп, Къатхан-Темир арсланча булгъашып тебирейди. 

Аллындагъы къачып, артындагъы чабып, къолу жетгенни сытып, кёп кюрешеди, алай болсада, ахырында аны, тутуп, байлайдыла. Ол заманда Къатхан-Темир:

– Эй, аманла, сиз мени жанымы алаллыкъ тюйюлсюз. Мени алтын кекелими тюбюнде болат жюлгючюм барды, аны бла кесигиз! – дейди.

Къатхан-Темирни, алтын кекелини тюбюнден болат жюлгючюн алып, боюнун кеседиле. Жюлгючню тенгизге атадыла. Ёлюгюн а къалада къоядыла. Битеу аскер кюрешеди – аны къара атын туталмайды. Иесинден башхагъа тутдурмагъан аны къылыгъы эди. Сора, атны къоюп, Къатхан-Темирни къатынын, аны байлыгъын да алып, ханнга кетедиле. 

Ол заманда нёгерлери, Къарабие улу Къатхан-Темир, айырыла туруп, алагъа берген окъларын сыгъып, къарайдыла да, Къатхан-Темирни ёлгенин биледиле. Ючюсю да, бир бирни табып, Къарабие улун излей чыгъадыла. Айлана, къыдыра, излей барып, къалагъа жетгенлеринде, жашны ёлюгюн табадыла. Аны жанын излей, Кюн улу – кюннге, Ай улу – айгъа, Суу улу да суугъа кетедиле. Излейдиле, тапмайдыла. Энди не этейик деп ойлашадыла.

– Мен тенгизни тюбюнде бир сокъур балыкъгъа сормай кетгенме, энди, барып, анга да бир сорайым, – деп, Суу улу, тенгизге кёмюлюп кетип, балыкъгъа: – Адам жаны кёргенмисе? – деп сорады.

– Да, – дейди балыкъ, – мени эки кёзюм да сау болсала эди, сен излеген адам жанны мен кёрюр эдим. Алай а, бир жюлгюч, келип, кёзюме чанчылып, сокъур этгенди да, андан бери сау кёзюм да иги кёрмейди, – 
дейди.

– Аха, ол сени кёзюнгю сокъур этген жюлгюч не болду да?

– Да ол а, ма, къолтугъуму тюбюнде турады.

– Аны сенден алыргъа болурму?

– Алалсанг, айхай, болур.

Суу улу Суучу, балыкъны къолтукъ тюбюн жарып, жюлгючню алады да, къалагъа келеди. Олсагъатдан Къарабие улу Къатхан-Темирни кекел тюбюне жюлгючню салгъанларынлай:

– Ай, не татлы жукълап тура эдим, – деп, ол секирип турады. 

Тёгерегине къарап, тенглерин кёргенде, кесине жетген къыйынлыкъ​ны эсине тюшюреди. Сора, сермеп, бичагъын алып, аны къылкъыяр этеди. Къара алашасына минип:

– Хайдагъыз, энди кишиликни кёргюзтейик! – деп, нёгерлери бла бирге ханнга тебирейди.

О-о-й, ханны арбазында тамаша той-оюн бара тургъанлай, нёгерле къылычланы суууруп жетедиле. Къарабие улу Къатхан-Темирни ёлтюрген аскерни жугъун да къоймай къырадыла, ханны къагъып аладыла. Эки къолун эки эмиликни къуйругъуна, эки аягъын да эки эмиликни къуйругъуна байлап, тюзге къууалайдыла. Мюлкюн, байлыгъын жалчыларына бла халкъгъа юлешедиле. Ызы бла, Къарабие улу Къатхан-Темирни кёгюрчюн боюнлу, къутас чачлы къатынын алып, къалагъа къайтадыла.

Аны бла хапарлары да тауусулуп къалады.

ЖИЛЯМУКЪЛАРЫ АЛТЫН БЮРТЮКЛЕ БОЛГЪАН 

АРИУ ГЮЛЧЫГЪАР

Жомакъда айтылгъаннга кере, эски ёмюрледе бир хан жашагъанды. Аны Ахмат деп бир жашы, ёзюрлеринден бирини да Солтан-Алий деп бир уланы болгъанды. Ахмат бек хунерли, бек акъыллы жаш эди. Гитчеликден окъуна бирге ёсюп, Ахмат бла Солтан-Алий бир бирни бек сюйгендиле.

Солтан-Алийни атасы ёлгенде, хан аны жашын атасыны орунуна къуллукъгъа салады. Кёп мычымай, хан кеси да ёледи. Хан ёлгенден сора, аны орунуна жашы Ахмат хан болады.

Ахмат бла Солтан-Алий, алгъынча, татлы тенгле болуп ишлей турадыла. Ханны экинчи ёзюрю, аланы ол татлы болууларына зарланып: «Ай, маржама, мен сизни арагъызгъа бир от сукъмасам», – деп, къара ниет этип башлайды.

Бир кюн, Солтан-Алий болмагъан кезиуде, ёзюр, Ахматха барады да:

– Ахмат хан! Айтханымы къабыл кёрсенг, мен бир керти сёз айтырыкъ эдим, – дейди.

– Айт, айт, нек айтмайса!..

– Багъалы ханым! Сени бек ышаннгылы, багъалы тенгинг Солтан-Алий, сени тайдырып, орунунга кеси олтурургъа жыйын къурап айланады. Сени намысынга аны къабыл кёрмей, тынгысыз болуп, билдирирге келгенме, – дейди.

Ахмат, аны тилине ийнанып, ачыуу чыгъып, сагъышланады. Экинчи кюн Солтан-Алий жумуш бла анга кире келгенлей, Ахмат:

– Солтан-Алий! Сен мени бек татлы, ышаннгылы тенгим болгъанынг себепли, ёлтюрмей къояма, алай, бир тюрлю къым-тым этмей, эрттенбладан башлап, мени къыраллыкъ чегимден къуру! – деп билдиреди.

Солтан-Алий армау болады, ауарагъа къалады. Не айтырын билмейди. Айтыргъа, сорургъа эркинлик да тапмай, къайтып юйюне келеди. Болсада, тёзалмай, къайтып артха, Ахматха, барады да:

– Ханым, Ахмат! Сен манга аллай бир ачыуланып къайнарча, мен не зат этгенме, айтырынгы тилейме! – дейди.

Ахмат:

– Сен манга бир зат да этмегенсе, алай мени чегимден къуруп кетеринги сюеме, кетмесенг а, жоярыкъма, – деп, къайтарып билдиреди.

Да энди не амал! «Ханны кёзюне бакъма», – деп сёз барды. Сюйсе, сюймесе да, Солтан-Алий, жууукъла, тенгле бла да саламлашып, къысталгъан жолоучулукъгъа атланады.

Къышны кезиую. Къар, боран, сууукъ кёз ачдырмай къысып, ол да, бир ёлмез жерге жеталсам деп, ашыгъып бара, бир уллу агъачха киреди. Агъачда бираз эс жыяды. Айлана-жюрюй барып, бир да деменгили бир чынар терекге жетеди. Аны бир жаны бла агъып баргъан суучукъну кёрюп, алайда тохтайды. Терек тюбюнде олтуруп, сагъыш эте тургъанлай, суу юсюнде бир гюл чечек баргъанын эслейди. Чабып, аны къолуна алгъанда, дунияда болмагъанча ариу ийис мыйысына чабады. Ол да анга сейирсине тургъанлай, сууда экинчи гюл кёрюнеди. Солтан-Алий, аланы да алып, келеди да: «Быланы Аллах манга бир насыпха бере болур. Гюллени алып, барсам, Ахмат, сёзюн ызына алып, мени къатында жашаргъа къоймазмы?» – деп, гюлле бла ызына къайтып келеди. 

Ол арада бир бёлек заман озады. Солтан-Алийни къыстагъандан сора, Ахмат, бек чогъежленип, мудах болады. Арабий, жангылыч ишми этдим деп, кёп сагъышха киреди. Ахматны анасы:

– Балам, нек мудахса? – деп сорады. 

Ахмат не ючюн мудах болгъанын айтханында, анасы да, жарсып:

– Балам, кёз жарыгъым! Сен терс иш этгенсе. Атангы эм сюйген ёзюрюню жашына алай этерге керек тюйюл эдинг. Сен айтхан гурушханы ол санга этер амалы жокъду. Кесинги ётюрюк тилге алдатханса. Энди уа, къайда эсе да, Солтан-Алийни, табып, алгъындан да иги къуллукъгъа салыргъа керексе, – дейди.

Ахмат, анасыны сёзюне тынгылап, терслигине бойсунуп, энди мен аны къайда табып, чакъырайым деп тургъанлай, Солтан-Алий Ахматны юсюне кирип келеди.

– Ханым, Ахмат! Къыш чилледе ма бу гюл чечеклени табып, санга саугъагъа алып келеме, – деп, Солтан-Алий къолунда гюллени узатханда, Ахмат, анасына жангыдан туугъанча, къууанып, алады. 

Солтан-Алийни сермеп къучакълайды. Гюллени тохтамай ийисгейди. Сейирсинеди, къууанады.

– Сен быланы жыртханлы, кёп заман озгъанды, алай была жангыргъандан-жангыра барадыла, – деп, сейирсинеди.

Энди Солтан-Алий юйюне къайтып, кёзю-башы да жарып, Ахмат да аны иги къуллукъгъа салыр сагъышын эте тургъанлай, биягъы ёзюрю Ахматха келеди. Ахмат, къууанып, гюллени анга кёргюзтгенде, ол, терк окъуна биягъы зарлыкъ хыйланы эбин табады да, ма былай башлайды:

– Багъалы ханым, Ахмат! Бу гюлле дунияда табылмагъан багъалы саугъадыла. Алай, Солтан-Алий энтта да юйюнгю тёрт мюйюшюне тёрт гюл, къуллукъ этген юйюнгю тёрт мюйюшюне да быллай тёрт гюл келтирсе, бютюнда ахшы болур эди, – деп, кукаланады, жойкъулланады.

Хан сюймеген олму эди? Олсагъатдан Солтан-Алийни чакъырып:

– Багъалы тенгим Солтан-Алий! Келтирген саугъанга багъа жокъду. Аны къыйматы уллуду. Алай энтта да аллай сегиз гюл чечек алып келтириринги сенден излейме, – дейди.

Солтан-Алий аны бюсюремейди, болсада не амал! Угъай деялмай, атланып, биягъы жолуна чыгъады. Жюрюй, къыдыра барып, биягъы чынар терекге жетеди. «Таба баргъан чаба барыр» дегенча, кёз къакъмай, биягъы къара суучукъгъа къарап тургъанлай, алгъынча, гюл чечекле сууну юсюнде жюзюп баргъанларын кёреди да, жетип, сермеп алады да: «Къыш чилледе бу не тамаша, не сейирди? Маржама, бу сууну башына барып, быланы къайдан келгенлерин бир кёрмей къойсам», – деп тебирейди.

Тарта-тарта барып, бир агъач талагъа чыгъады. Таладан къарап, узакъда бир ариу юйню кёреди. Анга жетгенде, ол суучукъну юйню тюбюнден чыкъгъанын эслейди. Юйню ичине кирип къарагъанда, ол сууну юсюне бир ариу къызны башы тагъылып, къызны кёзлеринден къан тамычыла тама, ол тамычыла, суугъа тюшгенлей, гюл чечекле болуп баргъанларын да кёреди.

Эй, акъыл жетишмез тамаша, бу не сейирди, не аламатды деп, ауара болуп тургъанлай, ачы къоркъунчлу бир гюрюлдеген тауушну эшитеди да, къачып бугъады.

Ой-ой, мычымайын, эмегенмиди, желмауузмуду, бир эриши сылыкъ кюкюреп келеди. Гумугъа кирип, къошун аякъ бла суу чыгъарады. Ызы бла къызны тёммегин келтиреди. Кесилген башын тёммегине жабышдырып, алайына суудан къуяды да: «Сюлеменни хыйнысыны болушлугъу бла мынга жан кирсин!» – дегенлей, къыз сау болуп къалады. Аны ариу​лугъун кёргенде, Солтан-Алий кеси кесин унутады. Энди ол къыз, тирилгенден сора:

– Ой, манга келген къара кюн келлик! Мени ёлтюре да, сау эте, сау эте да, ёлтюре турмай, ёлтюргенлей нек къоймайса, быллай бир нек инжилтесе? – деп, таралады.

Ол сылыкъ, аны эшитгенде:

– Ой, мени сюйгеним! Мени сенсиз жашауум жокъду. Сен мени нек термилтесе? Саулай къойсам, табып, алып кетерикдиле. Манга къатын бол, – деп, къолун узатады.

Къыз арталлыда унамай тохтайды.

– Да алай эсе, сен да инжил, – деп, ол сылыкъ зат, биягъыча, къызны башын, кесип, ёрге тагъып, кеси уа думп болуп кетеди.

Ол кетгенлей, Солтан-Алий къызны тёммегин чыгъарып, башны ёлюкню тёммегине салады. Алай, не кёп излесе да, къошун аякъ бла сууну тапмайды. Айлана барып, къабыргъада тагъылып тургъан къанганы кёреди. Къанганы юсюнде: «Бу къангада жазылгъанны къыркъ кере айтхан адам къошун аякъ бла сууну табар», – деп кёреди. Ол жазыу а бизге белгили тюйюлдю.

Солтан-Алий, ол жазыуну къыркъ кере айтып, къошун аякъны сууу бла табады. «Сюлеменни хыйнысыны болушлугъу бла мынга жан кирсин», – деп, къызны кесилген жерине ол сууну къуйгъанлай, къыз, сау болуп, Солтан-Алийни аллында сурат кибик сюеледи.

Ол заманда Солтан-Алий:

– Аха, ариу къыз, манга тюрслеп къарачы! Мен ол сен къоркъгъан эмеген тюйюлме, – дегенде, къыз, къууанып, не этерин, не айтырын да билмей, сейирсинип къалады. Сора, эс жыйып: 

– Сен кимсе, бери къалай келгенсе? Мени да ёлтюр, кесинг да къач! Алай болмаса, ол экибизни да саулай ашарыкъды, – дейди.

Солтан-Алий:

– Угъай, къачмайма. Сен бир да къоркъма, ол жетгинчи, мен сени алып кетерикме, – деп, базындырады.

Къыз:

– Ой, мени башыма келген къыйынлыкъ! Бу сылыкъ мени келтиргенли, юч жыл болады. Хар кюнден ёлтюрюп, дагъыда сау этип, не зат кёргюзтмеди! Сен мени жанымы андан къутхарсанг, бу дунияда мен сени ыразылыгъынга сыйынырма, – деп, сёз береди.

Солтан-Алий, ол сёзню эшитгенлей, къызны атына миндирип, кече-кюн демей, экиси да къачадыла да, жашны элине келедиле. Келгенден сора, гюл чечеклени унутуп кетгени энди эсине тюшюп, Солтан-Алий, эринин къабып, сагъышланады. 

– Хан мени гюл чечеклеге ийген эди, мен а аланы унутуп келгенме. Энди не амал этейим? – деп, жарсып, къызгъа айтады.

Къыз анга:

– Сен аны ючюн жарсыма, ол гюл чечекле мени къанымдан акъгъан тамычыладыла. Мени атым Гюлчыгъарды. Кёз жилямукъларым алтын минчакъла боладыла, – деп, бармагъын кесип, сегиз тамычы тамдырады. 

Ол тамычыла гюл чечекле болуп къаладыла. Къыз аланы Солтан-Алийге узатады. Ол заманда Солтан-Алийни къууаннганын а къайдан айталгъын! Аны ачыкъларгъа сёз да табылмайды.

Къалай-алай болса да, энди Солтан-Алий, адетде бола келген шартланы этип, Гюлчыгъарны кесине къатыннга алады. Кесини анасын гюл чечекле бла Ахмат ханнга жибереди. Кеси уа Гюлчыгъарны къатындан бир такъыйкъаны да айырылыргъа кёзю къыймайды.

Ахмат, гюл чечеклени алгъанлай, терен оюмгъа кирип: «Бу не аламатды, была не хууери болмай, неда мууал болмай, бу халлы жылтырап къалай турадыла?» – деп, ол тилчи ёзюрюне кёргюзтеди.

Ёзюр, аланы кёргенде:

– А-а-а, хурметли ханым! Мен Гюлчыгъар деп бир ариу къызы болгъан бир патчахны хапарын эшитгенме. Ол къызны жилямукълары алтын минчакъла, къан тамычысы гюл чечекле боладыла деп. Ол Солтан-Алий алып келген къыз ол болмазмы? – деп, Ахматны сагъайтады.

Ахмат:

– Иш алай эсе, мен аны къатыннга алмай къоймам, сен ол ишге бир амал эт! – дейди.

Тюрлю-тюрлю хыйлачылагъа бла тасхачылагъа сорадыла, кеслери барып да кёредиле. Ёзюр айтхан къыз ол болуп чыгъады. Ёзюр:

– Ахмат, ханым, энди сен къыркъ кюн болжал бла Солтан-Алийни, пил сюекле келтир деп, кёзкёрмезге жибер. Ол болжалгъа келмесенг, жоярыкъма деп билдир. Ол жылдан алгъа келаллыкъ тюйюлдю. Ол амал бла, кесин да жоюп, къатынын да алырса, – дейди.

Ахмат, ол амалны тапсынып, Солтан-Алийни чакъыртады. Ызы бла: 

– Солтан-Алий! Сен манга ахшылыкъ этер ючюн артха турмагъанса, энтта да турмазса деп ийнанама. Манга кёзкёрмезден тюе жюгю пил сюекле келтирирге керексе. Сенден бек базыннган адамым жокъду. Къыркъ кюн болжал бла манга пил сюеклени тапдырырса. Тапдырмасанг а, мени ханлыгъымы сыйсызлагъаннга тергеп, жоярыкъма, – деп буюрады.

Солтан-Алий, тик къарап, терен сагъышха киреди. Аланы таша хыйлаларын ол билмейди. Не эталлыкъ эди? 

– Да барырма, – деп, чыгъып кетеди. 

Была да: «Къыз бизге къалды!» – деп, уллу къууанч этедиле.

Солтан-Алий, юйюне барып, ол хапарны Гюлчыгъаргъа билдиреди. 

Гюлчыгъар:

– Да тохта, сен аны ючюнмю мудах боласа? Сен сюйсенг, мен аны кесин да, битеу байлыгъын да, ёзюрлерин да жокъ этип къояйым, – дейди.

– Угъай, алай этип да къойма. Ол мени татлы тенгим эди. Манга кёп заманда жарай тургъанды, – дегенде, Гюлчыгъар кесини атасына хат жазады. «Багъалы атам, анам! Хурметли саламымы алыгъыз! Мен саума. Бу жюзюк сизге жетгенлей, он тюе жюгю пил сюек ашырыгъыз!» – 
деп билдиреди.

Ызы бла Гюлчыгъар Солтан-Алийге:

– Ма бу жюзюкню бармагъынга сал. Тюзюнлей ол чынар терекге бар.
Аны ары жанында кенг тала, таланы кюн батхан жанында тау болур. Сени ары баргъанынгы билип, от чачып, бир эмеген чыгъар. Сен, къоркъ​май, барып, бу жюзюкню анга кёргюзт. Ол, жюзюкню кёрсе, къууа​ныр, сени эркелетир. Ол мени эмчек анамды. Мени ючюн къыйналгъанды. Мен кесим да аны юйюнден урланнганма. Жюзюкню иеси къайдады деп сорур, сен а башдан-аякъ болушну айтырса, – деп, ашырады.

Солтан-Алий, тартып-тартып, ол эмеген къатынны юйюне жетеди. Эмеген къатын, тюппе-тюз Гюлчыгъар айтханлай, от чачып чыгъады. Солтан-Алий жюзюкню береди, къоркъмай, хапарны болумунлай айтады. Къатын къууанады, жашны эркелетеди, ийнакълайды. Ызы бла аны Гюлчыгъарны юйюне элтеди.

Солтан-Алий Гюлчыгъарны хатын атасына береди. Басынып окъуйдула. Къууанадыла, кирпилдейдиле. Солтан-Алийни кёзюн-башын сылайдыла.

Мычымайын Гюлчыгъарны атасы бла эгечлери, кёгюрчюн къаплагъа кирип, къанат таууш этип, Гюлчыгъаргъа келедиле. Анда юч кюн туруп, ызларына къайтдыла.

Солтан-Алий да алада жети кюн турады. Андан сора Гюлчыгъарны атасы, он тюени пил сюекден жюклеп, он адам да берип, Солтан-Алийни ашырады. Солтан-Алий да, жырылдап, жюклю тюеле бла ариу Гюлчыгъаргъа келеди. Гюлчыгъар Солтан-Алийни жигитлигине къууанады. Ызы бла: 

– Энди, къыркъ кюн жетгинчи, кишиге кёрюнме. Къыркъ кюн жетсе, элтирсе да, берирсе, – дейди.

Болжал жетеди. Солтан-Алий жюклю тюелени, сюрюп, Ахматны арбазына урады. Аланы кёргенде, Ахматны ахы къуруйду. Тышындан бек уллу махтайды, ичинден а жюреги кюеди. «Энди уа мен муну не амал бла жояйым?» – деп, сагъышха къалады.

«Хыйлачыны – минг къапчыгъы» дегенча, биягъы тилчи ёзюр, Ахматха, келип:

– Ханым, бу ишлени Солтан-Алий эталыргъа амалы жокъду. Быланы барын да этген, ишексиз, аны къатыны Гюлчыгъарды. Солтан-Алий ёлмей сау болгъан чакъда, ол аны башын жулуп турлукъду. Анга кёре уа, ма былай этерге керекди: сен, Солтан-Алийни чакъыр да: «Мен озгъан кече ёлген атамы тюшюмде кёргенме. «Инжилген затларым кёпдюле. Солтан-Алий сюйген адамым эди. Аны манга жибер да, кереклими андан айтдырырма», – деп тилегенди де. – Энди сен эталмаз зат жокъду, ахыратха барып, мени атамдан хапар алып кел», – деп буюр, – дейди.

Ахмат, хыйлачыны юйретгенине ыразы болуп, Солтан-Алийни чакъырып, тюз ол юйретген халда айтады.

Солтан-Алий кетмез къайгъыгъа къалады. Барсам да – ёлеме, бармасам да – ёлтюреди деп, ахырында: 

– Юйюрюме бир тюбеп келейим, – деп, кетеди.

Гюлчыгъар, аны мудах болуп кёргенде:

– Солтан-Алий, нек мудахса, не болгъанды? – деп сорады.

– Да, мудах болмай не этейим, Ахмат мени аргъы дуниягъа жибереди сора.

– Алай деген неди? Ол сени не заманнга дери сюргенлей айланырыкъды? Не зат ючюн жибереди?

– «Да атамы тюшюмде кёргенме. Ахыратха бар да, андан манга хапар алып кел», – дейди.

– Аны ахырат, дуния къарын аурууун да мен билеме. Энди кёпдю. Болду. Басынчакълауну да мардасы барды. Мен аны битеулей хапа-сапа этип къояйым. Аны ючюн сен къоркъма! Эмегенни къошун аягъы сууу бла мендеди. Сен, бар да, ахыратха барайым деп, кесинги анга ёлтюрт. Ёлюгюнгю мен бери келтиртирме. Андан къалгъан ишни уа манга къой, – 
деп, къыз Солтан-Алийни жибереди.

Солтан-Алий: 

– Ёлтюрюгюз, ахыратдан хапар алып келейим, – деп, алларында сюелгенде, баш кесиучю Солтан-Алийни башын кеседи. 

Гюлчыгъар аны ёлюгюн юйюне келтиртеди. Ёлтюргенле уллу къууанч этедиле. Энди Гюлчыгъарны къыркъ кюнден Ахмат ханнга алабыз деп, сюйюнедиле. Болсада иш а ала сюйгенча болмады.

Гюлчыгъар кесилген башны эрлай тёммегине жабышдырады. Къошун аякъ бла суудан жараны юсюне къуюп: «Сюлеменни хыйнысыны кючю бла санга жан кирсин!» – дегенлей, Солтан-Алий, сау болуп, Гюлчыгъарны аллында сюеледи.

Гюлчыгъар:

– Энди, – дейди, – къыркъ кюннге деричи адамгъа кёрюнме. Андан сора, иш кеси кесин кёргюзтюр, – деп, ызы бла ма быллай къагъыт жазып, къыркъ кюнден Ахматха тутдурурса деп, эрине береди.

«О-оой, мени жангыз сюйген жашым! Сен Солтан-Алийни, хапар алып кел деп, манга жибергенсе. Мени халым, жашауум бек аманды. Сен манга бек керексе. Солтан-Алий санга къагъытны бергенлей, кеси​нги орунунга аны салып, ол сюйген ёзюрюнгю да биргенге алып, манга терк жетигиз! Бир бёлек кюнден сора къайтырсыз.

Сюйген атанг Элдархан».

Энди Ахматны да, ёзюрню да бу затладан хапарлары болмай: «Солтан-Алий ёлдю, кетди!» – деп, Гюлчыгъарны Ахматха алыуну ашыгъып сакълайдыла. 

Къыркъ кюн жетеди. Ахмат ёзюрюн, тасхачы этген халында, сынчылап, Гюлчыгъаргъа жибереди. Ол заманда Солтан-Алий чартлап аны аллына чыгъады. Тасхачы, тамашагъа къалады да, Солтан-Алийни сау болгъан хапарын, къайтып, Ахматха айтады. Ахмат ауарагъа къалады.

– Башы кесилген адам къалай сау болур? Сау эсе, бери чакъырып кел! – деп, тасхачыны ызына жибереди.

Тасхачы Солтан-Алийни алып келеди. Солтан-Алий «атасы ийген» къагъытны Ахматны къолуна береди. Ахмат, аны окъугъанда, сагъышдан башы кёбеди. Айтыргъа сёз, этерге мадар тапмайды. Энди несин да тауусуп бошайды. Солтан-Алийге башынг кесилмегенди, ёлмегенсе, ахыратха бармагъанса дерге не аз да жол жокъ. Атасыны хатындан къол ызын да ётюрюк эталмайды. Тилегин толтурмай да амалы болмайды. Ахырында, битеу халкъны жыйып, былай дейди:

– Жамауат! Мен, ёзюрюмю да биргеме алып, ахыратха атама барама. Мен къайтхынчы, орунума Солтан-Алийни салама. Мени кёргенча, аны да кёрюгюз. Манга бойсуннганча, анга да бойсунугъуз. Хайда, сау къалыгъыз! Кёрюшюрбюз! – деп, баш кесиучюню чакъырады да, ёзюрюн да, кесини да башларын кесдиреди. 

Солтан-Алий да, хан болуп, Гюлчыгъары бла тамаша жашаугъа орналып къалады.

ЁКСЮЗ ЖАШЧЫКЪНЫ НАСЫПЛЫЛЫГЪЫ 

Эртте заманда узакъ бир элде ёксюз жашчыкъ жашап болгъанды. Турургъа юйю, ашаргъа ашы болмай, къайда болса къала, ким не берсе, аны ашай, алай жашап келгенди. Кюнлени бир кюнюнде: «Манга мында жашау жокъду! къайры болса да, кёзлерим къарагъан жанына кетейим да, ёлсем – ёлюрме, къалсам – къалырма», – деп, жашны эсине былай келип, артмакъларын да инбашына атып, жашагъан элин къоюп кетгенди.

Кёп кечелени, кёп кюнлени жюрюп, жолоучулукъда уллу къыйынлыкълагъа жолукъгъанды.

Бир уллу терен агъачны ичи бла къыдыра келип, юч жол айырыл​гъан жерде юч эмеген, болгъанларын къызыл ала къан этип, тюйюше тургъанлай, жаш юслерине чыкъгъанды.

Эмегенле, терк окъуна жашны эслеп: 

– Ма, Аллах берди, энди адам улу бизни затларыбызны юлешир! – 
деп, жашны ортагъа алгъандыла. 

Эмегенледен бири:

– Адам улу! Бизни юч затыбыз барды. Аладан бири арбачыкъды, жукъ жекмей, аны юсюне минсенг, къайры сюйсенг, ары тюшюп къаласа. Экинчиси чайырды. Аны чайнап, тюкюрюп турсанг, тюкюрюгюнг алтын ахча болуп турады. Ючюнчюсю уа бёркчюкдю, аны кийген адамны киши кёрмейди, не сюйсенг этесе, – деп, эмеген барын да ангылатханды.

Жаш, кёп сагъыш эте турмай:

– Да аланы уа мен бек тынгылы юлешейим, – дегенди да: – Сиз ючюгюз да ма бу юч жол бла барыгъыз, ол жолла бирге къошулгъан жерден артха айланып чабыгъыз да, алгъа келгеннге чайырны, экинчиге бёркню, ючюнчюге уа арбаны берирме, – дегенди.

Эмегенле, анга бек ыразы болуп, ючюсю да юч жолну кетгендиле.

Ала кёзден ташайгъанлай, жаш, чайырны хуржунуна сугъуп, бёрк​ню башына кийип, кеси да арбачыкъгъа минип, думп болуп къалгъанды.

Ой, бир заманда эмегенле, бир бирлерин жеталмай, акъ кёмюк этип келселе, тапсанг, къойма: арба да, бёрк да, чайыр да, адам улу да думп болуп тура эдиле. Ала, не кёп ары-бери чапсала да, адам улуну къайры кетгенин билмегендиле.

Ёксюз жаш а, кёп да мычымай, бир уллу шахаргъа келип тюшгенди. Бир аламатлыкъ – башлы-тюплю юйлени тёгереги адамдан толуп, халкъ сейирге барырча, аллай бир жерге тюбегенди.

Ол халкъны алайгъа нек жыйылгъанын билмей, жаш, сора-сурай кетгенден сора, биреу: «Была бу шахарны ханыны юйлеридиле. Аны бир тамашалыкъ къызы барды да, аны ариулугъун кёрюрге сюйюп, ол сейир-тамашагъа къараргъа адамла, кёп алтын ахча берип, алай киредиле. Ма бу кёргенлеринг бары да ол себепден жыйылгъандыла», – деп, анга алай ангылатханды.

Жаш, кёп сагъыш этмей, чайырны чайнап, хуржунларын алтын ахчадан толтургъанды да, тюкенлеге къарап, не омакъ кийимле бар эселе да, алып, «олду» деп, киши танымазча, ариу кийиннгенди. Сора, кёп алтын да берип, ол адам кёрмеучю бёркюн да башына къаплап, къыз тургъан юйге къутулгъанды.

Кирсенг, аллай жерге кир: накъут-налмас, инжи-маржан ташла бла жарашдырылгъан отоула, аланы ичлери – тёше-мёше тоханала, тюплери – 
аякъ тутмаз, учхалауукъ мермер ташла, бирин кёрсенг, бирин унутур кибик, алай жарашдырылгъан бёлмеле; акъсыл гелеуде акъ марал жатхан кибик, дарийлеге, лауданлагъа, къанауатлагъа батылып тургъан къызны кёргенде, жаш хайран болуп къалгъанды.

Кёп тюрлю сёз устала талай заманны кюрешгендиле, алай аны ариу​лугъун жазаргъа, суратларгъа сёз табалмагъандыла.

Жаш, къызны кёргенлей, кесини къайда болгъанын унутхан эди. Къызны ариу сёзлери жашны башын хайран этгенден, жаш чыгъарын-къалырын да билмей къалгъанды. Къызны сакълаучулары жашны тышына чыгъаргъандыла.

Жаш, алайдан айырылып кеталмай, чайыр чайнап, ахча эте, бёркюн кийип, къызны кёре, бир ненча кюн тургъандан сора: «Бу, не адам эсе да, быллай бир ахчаны къайдан таба болур?» – деп, аны кёп кёргенине, къыз, сейирсинип, ол жашны ким болгъанын билирге талпыннганды.

Ол себепден, шапа къызларын чакъырып:

– Сиз ол жашха ариу айтыгъыз. «Къыз сени сюеди, бюгече сени бла сёлеширге деп турады. Кеси да бюгече мында къалсын деп тилегенди», – 
дегиз. Жашны эсиртирбиз, сора ол ким болгъанын, аллай бир ахчаны къайдан тапханын да билирбиз, – дегенди.

Жашны, айтханларыча этип, эсиртгендиле. Ол заманны сакълап туруп, ханны къызы, жашны къатына келип:

– Сен кимсе, быллай бир ахчаны да къайдан табаса? Бери адамла киралмайдыла, сен анча кере къалай киресе? Ол жигитликни къалай этгенинги манга айт, мен сени сюеме, санга барлыкъма, – деп, эсирген жашны ичиндегин айтдыргъанды. 

Андан сора жаш къызгъа:

– Мени хуржунумда бир чайырым барды да, аны чайнап, тюкюрсенг, тюкюрюгюнг алтын ахча болуп турады. Адамла мени нек кёрмейдиле десенг а, бир бёркюм барды да, аны кийсем, мени киши да кёрмейди, – деп, барын да айтханды.

Ханны къызы, терк окъуна жашны чайырын да, бёркюн да алып, сора шапаларына:

– Муну, элтигиз да, анда, ол тауланы артында, уллу агъач барды, арбасын, кесин да анда атып келигиз, – деп буюргъанды.

Шапала тюз ханны къызы айтханча этгендиле. Жашны эсиргени жайыгъып, къараса – бир уллу агъачда тургъанын кёргенди. Алайгъа къалай бла тюшгенин эсине келтиралмай, сагъышха къалгъанды. Чайырын, бёркюн да жокълап, тапмагъанында, ишни къалай болгъанын ангы​лап, арбачыгъына минип, ол биягъы шахаргъа атланнганды.

Жашны ары элтген адамладан эсе, шахаргъа жаш алгъа жетгенди.

Ол кюн окъуна жаш, хуржунларында къалгъан ахчаладан берип, биягъы къызгъа киргенди. Жашны кёргенлей, ханны къызы: «Мен муну ары, таула артына, жиберген эдим, бу бери къайдан чыкъгъан болур?» – 
деп уллу сейир-тамашагъа къалгъанды. Аны ары алып кетген шапала алыкъа къалагъа да къайтмагъандыла.

Бир эки-юч кюнден сора, шапала, къалагъа къайтып, ханны къызына: 

– Биз энди аны ёмюрге бу тийреге къайтмазча этгенбиз, – деп, уллу ёхтемликде билдиргендиле.

Ханны къызы шапалагъа:

– Сизни мен дуниядан тас этерме, сиз аны бир жары да элтмегенсиз, ол мындады, – деп, бетлерине къайнар суу къуйгъанлай этгенди.

Болсада, ызы бла: 

– Энтта да жангыдан жашны, арагъа чакъырып, эсиртип, артха къалай къайтып келгенин айтдырыр онг табыгъыз, – дегенди.

Ханны къызы айтханча, ишни алай къурагъандыла. Жашны чакъыргъандыла, эсиртгендиле. Ханны къызы, жашны, къатына барып, ариу сёзле бла алдап:

– Мени сенден сюйгеним жокъду, энди ахчасыз кече да, кюн да мени кёрюп турлукъса, – деп, жашны ол узакъ жолдан алай къысха къалай келгенин соргъанды.

Жаш:

– Мени аллай тамашалыкъ арбачыгъым барды, атсыз, ёгюзсюз, кеси аллына, къуш учхан кибик, къайры сюйсем, ары учуп жетеди, ол а ма мени сол хуржунумдады, – деп, болгъан жерин юйретгенди.

Ханны къызы терк окъуна жашны арбачыгъын хуржунундан алгъанды. Олсагъатдан, къулларын чакъырып: 

– Ма муну анда, узакъда, таула артында, уллу агъач барды, ары атып келигиз. Къайтмазча этигиз, – деп буюргъанды.

Чагъырдан эсирип тургъан жашны, аягъын-къолун да байлап, бир ненча ат жегилген арбагъа атып, алып кетгендиле, буйрукъну да толтургъандыла.

Эсиргени кетип, аязып, къараса – юсюнде жокъ, башында жокъ; тёп-тёгереги – агъач, тау, бир жары чыгъаргъа жол жокъ. Не чайыры, не бёркю, не арбасы жокъ. Кеси кесине кёл этгенди: «Ол затланы манга берген Аллах энтта да бир зат берир», – деп, таукел болгъанды.

Агъачда тёгерек айлана, ачлыкъ-жаланнгачлыкъ да жетип, не ашайым деп, амалсызгъа къалып тургъанлай, бир алма терек бла кертме терекге тюбегенди. Экисини да алмалары, кертмелери да иги бишип, жерге-жерге салынып тургъанларын кёргенди. Ачлыкъ хорлагъан адам мыллыгын алагъа атханды. Сермеп, кертмеледен бирин къапханлай, бир арыкъ кичиу ат болуп къалгъанды. Акъылы – адам, кеси уа ат болуп, не этерге билмей, айлана келип, ол алма терек тюбюнде алмаладан бирин къапханлай, алгъындан да ариу адам сыфатха къайтханды.

Бир ненча кере, кертмеден къабып, ат болуп, алмадан къабып, адам болуп, сейир-тамаша этгенди. Бир хуржунун кертмеден, бир хуржунун а алмадан толтуруп, къайсы жанына барыргъа да билмей, кёзю къарагъан жанына тебирегенди. Кёп жол жюрюп, ол биягъы шахаргъа келгенди.

Жаш ханны къызына бек ачыуланып эди. Алай аны мураты бу жол алгъынча тюйюлдю. Не да этип, ханны къызына кирирге жол излей эди.

«Ариуланы бютюнда ариу этген кёгетле сатама», – деп, ханны къызы болгъан жерге кирип, бу кертмеледен бирин къапдырсам деп, мураты алай болгъанды. Алай а, кирирге онг табалмай, кёп айланнганды. Башына бир сарх да къысып, узун сакъал, мыйыкъ да жабышдырып, кесин къарт кибик этип, юсюне факъыра кийимле кийип, эки артмакъны да инбашына атып, ханны къалаларыны тёгерегине кёп кюн айланнганды, алай ичлерине киралмагъанды.

Бир кюн къарауашладан бири шауданнга суу алыргъа келгенлей, ол факъыра киши, аны къатына келип:

– Къызым, балам, мен эришилени ариу этген, ариуланы бютюнда ариу этген дарманла сатама. Сени сыфатынга къарап, эришилигинги кёрюп, жаным ауруп, бу алмадан бирин къап деп, сени къатынга аны ючюн келгенме, – деп, алмаладан бирин къарауашха къапдыргъанды. 

Къарауаш, аны къапханлай, кеси кесин танымазча ариу болгъанды.

Факъыра къарауашха: 

– Бар, балам, мени сурагъан адам болса, мен былайда турлукъма, – 
деп, къарауашны къалагъа ашыргъанды.

Ханны къызы, къарауашын кёргенде, иги да танымай: 

– Мен тура, ариулукъ, санга къайдан жетгенди?! – деп, къарауашына урушханды.

– Аурууунгу алайым, къорунг болайым, бийчем, мен да санга айтыргъа
ашыгъып келеме. Бизни шауданны къатында бир сархлы къарт киши ариу​лукъ берген алмала сатады, бир алмачыкъ къапдырып, мени да ол ариу
этгенди. Бусагъат, барып, бери алып келейим, – деп, къарауаш факъыраны излей кетгенди.

Ханны къызы, аны ызындан къарап: 

– Тапмай, бери къайтма! – деп буюргъанды.

Кёп да турмай, къарауаш шаудан къатында тургъан факъыра «къартны» алып келгенди. Бийчени аллына келип, ол къарт, бёрк алып, баш уруп, саламлашханды. Бийче:

– Ариуланы андан да ариу этген кёгетлеринг барды деп эшитгенме, ол кертимиди? – деп соргъанды.

– Кертиди, жаным, бийче, – деп жууаплагъанды «къарт».

– Алай эсе, сен мени дунияда болмагъан ариуланы ариуу эт! – деп, ханны къызы алай тилегенди.

– Юйде экибизден сора киши къалмасын! Дунияны башында ариу​ланы ариуу сен болурса, – дегенди къарт анга. 

Юйде ханны къызы ариу бийче бла факъыра «къартдан» башха, киши да болмагъанды. Ол заманда «къарт», хуржунундан бир кертме чыгъарып, ханны къызына ашатханды. Къыз, ол кертмени жутханлай, бир аман кичиу ат болуп къалгъанды.

Къарт, эшиклени артындан этип, юйде, тинтип, къазып, кесини чайырын, бёркюн, арбачыгъын, кийимлерин да табып, зыккыл кийимлерин тешип, аланы кийгенди. Жалгъан сакъалын, мыйыгъын да кетерип, арыкъ атны аллында сюелип, кесин танытханды. Ызы бла, адам кёрмеучю бёркюн башына къаплап, къызны да ат этип, къоюп, чыгъып кетгенди.

Бир ненча такъыйкъадан къарауашла келип къарасала – юйде бийче да жокъ, «къарт» да жокъ: алай юй ортасында бир арыкъ кичиу ат жыйырылып тура эди. Тёгерекде – къуугъун, тамаша, къаугъа. ханны сарайларыны башы бла уа, адам угъай, къанатлы да ётмез кибик эди.

Усталаны, алимлени, хакимлени айтыуларына кёре, ол кёкге учуп кетгенди деп, алай тохташдыргъандыла. Энди, къызыны ачыуундан, хан, ауруп, тёшек болгъанды. «Аллай ариу бизге къалмаз эди», – деп, халкъ да, бек мудах болуп, чачылышханды.

Ханны къуллары, ол кичиу атны кёргенлеринде:

– Бу эриши затны орамгъа къыстаргъа керекди, – деп, сюрюп, сарайладан тышына этгендиле.

Орам жанларында бош кырдык кибиклеге жубана, къарны ичине къатып, иесиз ат талай заманны айланнганды. Болсада бир кюн ол ёксюз жаш атны, башына жюген салып, тартып, алып кетгенди.

Жаш, анга ие болуп, ол да анга атлыкъ этип, кёп заманны тургъандыла. Къызны ариулугъу бир заманда да жашны кёзюнден кетмегенди. Болсада, жаш, ол атха жер жарашдырып, минип, жюклеп, аны кесине ишлетип, жашагъанды.

Къартлыкъ жетип, дуниягъа аты айтылгъан, тамашалыкъ ариу эм жангыз да къызы тас болуп къалгъаныны жарсыуу хорлап, хан ачыудан ёлгенди.

Энди ханны битеу мюлкю, байлыгъы да иесиз къалгъанды. Жаш, ол уллу мюлкню иесиз къалгъанын кёргенде, арыкъ атына ол алмаладан бирин къапдыргъанды. Алманы къапханлай, дуния кёрмючге барыучу ханны дамырлыкъ ариу къызы, алгъындан да ариу болуп, жашны аллында сюелгенди.

Ханны къызы жашха: 

– Мен санга кёп къыйынлыкъ бергенме, алай сен да манга оздурмагъанса, – деп, кёп ариу сёз айтханды.

Экиси да, бир бирге сёз берип, бир бирни ийнандыргъандыла. Ёмюрлерин бир юйдегили болуп ашырыргъа, бир бирге керти жашау нёгерле болургъа да сёз бергендиле.

Жаш да, къыз да, ол арбачыкъгъа минип, ол адамгъа кёрюнмеучю бёркню да кийип, ханны къалаларына баргъандыла.

Алгъындан да ариу болуп, къыз кесини тоханаларына киргенди. Жаш, къызны къолундан тутуп, аны ариулугъу, жашха сюймеклиги башын тёгерек айландырып, кеси-кесине ийнанмай: «Тюшюммю болур огъесе тюнюммю болур бу?» – деп, туманнга киргенча эди.

Битеу ол жерледе жашагъанлагъа къызны къайтханы белгили болгъанды.

Ханны дуниягъа айтылгъан ариу къызына бла ёксюз жашха сабийчикле да туууп, бек татыулу, бир бирни сюйюп, ашап-жашап къалгъандыла деп, хапарлары энтта да айтылады. Аны кёрмегеним кибик, кесим алай ёлмейим.

АТАЛАРЫ ЁКСЮЗ КЪЫЗЛАРЫНА НЕ ЭТДИ? 

ЁКСЮЗ ЭГЕЧЛЕ ДА БИР БИРЛЕРИНЕ НЕ ЭТДИЛЕ?

Хапарда айтылыугъа кёре, эр бла къатынны юч къызлары болгъанды. Аналары, ёлюп тебирегенде, къызларын чакъырып: 

– Мен ёлгенден сора, атагъыз къатын алама десе, алма демегиз, алмайма десе, ал деп да къысмагъыз! – деп, осуят этгенди. 

Аналары ёлгенди. Къызла ёксюз къалгъандыла. Бир бёлек заманны жашай келгенде, аталары къатын алгъанды. Ол къатын мардасыз къызгъанч, хурметсиз, гыбыр да болгъанды. Къызлагъа ашарыкъ бермей, къысып тебирегенди. Къызла ачдан азгъандыла. Сазбетле болгъандыла. Къызлагъа аш бер дерге аталары къатынындан къоркъгъанды. Ол себепден, башха мадар тапмай, агъачдан кёгетле келтирип, къызларын ала бла кечиндире тургъанды. Аны бла да болалмай, аталары осал сагъышха киргенди: «Мен къызларымы жайгъыда кёгет бла кечиндирейим, къыш а не амал, не мадар этерикме? Андан эсе, кеслерин да биргеме ала барып, агъачда къырылырча, бир мадар этейим», – деп оюм этгенди.

Бир кюн кеси, агъачха барып, бир уллу кертме терекни тюбюнде терен уру къазгъанды. Уруну юсюн учхара жапханды. Аны юсюне кертмелени тёбе этип, юйюне келгенди. Экинчи кюн, юч къызын да биргесине алып, агъачха баргъанды да, ол къазгъан урусуну къыйырында арбасын тохтатханды. Ол ач болуп келген къызла, арбадан тюшюп, кертмелеге басыннганлай, ючюсю да уругъа къуюлуп кетгендиле. Ол кезиучюкде аталары, къадыргъа къамичини жетдирип, юйюне кетип къалгъанды.

Къызла терен уруну ичинден: «Ата, ата!» – деп, кёп къычыргъандыла, болсада ала этген умут анда болмагъанды, уругъа къуюлуп къалгъандыла. 

«Суугъа тюшген таш къармар» дегенча, дыгалас эте келгенде, аталары, уруну къазгъан заманда, анда унутуп къойгъан гетменни тапхандыла.

Къызланы кичилери, гетмен бла уруну тёгерегин къазып, башына чыгъарча жол ишлегенди да, ала башына чыкъгъандыла. Жолгъа тюзелалмай, агъачны теренине киргендиле. Кюндюз агъач кёгетле ашай, кече болса, терек башлагъа минип, тангнга чыгъа, бир бёлек заманны ашыргъандыла.

Айлана, чырмала, бурула келип, бир сокъмакъ ызгъа тюртюлгендиле. Ол ызны тутуп, бир кенг талагъа чыкъгъандыла. Ол таланы ырбынында бир уллу чынар терекни кече къонушха сайлагъандыла.

Кюндюз кёгетге жайыла, кече ол терекни башында къона, бир бёлек кюнню жашагъандыла. Бу жанына барсакъ, агъачдан чыгъарбыз деп, жол табалмагъандыла. Аталары, ёге аналары да: «Энди къызладан къутулдукъ», – деп, ырахатланнгандыла.

Да жашай баргъан бир затха тюбейди. Ингирлик къарангыда, къызла терекни башына къоннганлай, бир хан, жыйыны бла уугъа айлана келип, кече солургъа ол чынар терекни тюбюнде тохтагъанды.

Арып келген жыйын жатып жукълагъанлай, къызланы кичилери, терекден акъырын тюшюп, жыйынны бир бёлек жылтыргъан кийимлерин жамагъанды, ашларындан да урлап, терекни башына ёрлегенди.

Эрттенликде жыйын, туруп, кийинирге тебирегенде, жылтыргъан, сёгюлген кийимлери жамалып, тигилип тургъанларын кёрюп, сейирсиннгендиле. Болсада таша ишни табып болалмагъандыла.

Жыйын кюндюз уугъа кете, къызла, аланы ашларындан урлай да, ашай, кече болса, кийимлерин жамай, бир бёлек кюн озгъанды. Ахырында жыйын сагъайгъанды. Тигилген кийимлерин бир бирине кёргюзтюп: 

– Бу не тамашады, не сейирди! – деп, кенгешге киргендиле. 

Къызла терекден тюшмегендиле, аланы кенгешлеринден да билгенлери болмагъанды. Жыйын а кече къалауурла салгъанды. Биягъы кичи эгеч, терекден энип, жерге тюшгенлей, не зат этгенине къарап тургъандыла да, сора къагъып алгъандыла. Эрттенликде ханнга элтгендиле. Хан:

– Сен не адамса? Бери къайдан келгенсе? Сен, тиширыу, бу агъачда нек жашайса? Нёгеринг бармыды? – деп, тамаша болуп соргъанды.

Къыз:

– Мен къайдан келгениме, ким болгъаныма жууап этмейме, алай, эки нёгерим а барды, ол сорууунга жууап этеме.

– Ол нёгерлеринг а къайдадыла?

– Да ала да терекни юсюнде турадыла.

– Бар, аланы да бери чакъыр! – дегенди хан.

Къыз эгечлерин, алып келип, ханны аллында сюегенди. Хан:

– Сиз, эрге барсагъыз, эригизге не жумуш эталлыкъсыз? – деп соргъанды аладан.

Таматалары:

– Мен, эрим жортууулчу киши болса, аны атланыр кюнюнде жыйынына, кесине да кийимле хазырлаяллыкъма.

Ортанчылары:

– Мени эрим да аллай киши болса, ол жортууулдан къайтыргъа, жыйыны бла кесине жарашдырып аш эталлыкъма, – дегенди.

Кичилери:

– Мени ёзгеге жарарыгъым жокъду, алай менден эки сабий жаратылыр, ала дунияда болмагъанча болурла, – дегенде, хан ючюсюн да, къатыннга алып, юйюне элтгенди.

Ючюсю да кюндешле болуп, бир къауум заман озгъандан сора, хан, жыйын къурап, жортууулгъа хазырланнганды. 

– Эрттенликге жыйыннга, манга да кийимле хазырла, – деп, абадан къатынына, – ингирде, къайтырыбызгъа, жыйыннга ашарыкъ хазырлап тур, – деп, ортанчы къатынына буюргъанды. 

Ханнга айтхан сёзлерича, экиси да эталмагъандыла. Хан ол ишни кёргенди, болсада жукъ айтмагъанды. Ханны алагъа деричи къатыны болмагъанды. Энди кичи къатыны сабий табаргъа кёп къалмагъан эди.

Хан, экинчи да жортууулгъа тебирегенде, кичи къатыны, тынгысыз болуп: 

– Сен жортууулда болуп, манга аурургъа тюшсе, не этерикме? – деп соргъанды.

– Иш алай болса, кюбюрде алтын къонгуроу барды, аны зынгырдатсанг, ол заманда, акъ ат, сау болса, бир сагъатха мени бери жетдирир, – 
деп, кетгенди хан. 

Аланы ол сёзлерин бирси эки къатын, тынгылап, эшитип тургъандыла.

Хан жортууулгъа кетгенди. Къатын аурургъа тебирегенлей, эки эгечи къонгуроуну, кюбюрден жашыртын алып, букъдургъандыла. Кичи эгечлери, ханнга айтханыча, къыз бла жаш эгизле тапханды. Зынгырдатыргъа къонгуроуну уа табалмагъанды.

Ол, ауруп, эсин жыялмагъан кезиуде, эки эгечи аны тюбюне жа​нгы туугъан эки ит кючюк салгъандыла. Жаш бла къызны уа, мелте бла чулгъап, кюбюрге букъдургъандыла. Ол кюбюрню да, тышындан мелте бла байлап, элтип, суугъа атхандыла. Ызы бла: «Къатынынг эки ит кючюк тапханды», – деп, ханнга атлы жибергендиле.

Хан, ол хапарны эшитгенде, уллу бушуу-бушман болуп, эки атлы хазырлагъанды да, алагъа:

– Барыгъыз да, адам тапмазча, кеси артха къайтмазча, кючюклерин, кесин да терен агъачха атыгъыз, – деп, жибергенди атлыланы. 

Адамлары да, тап, ма ол айтханча этгендиле. 

Суу кюбюрню элте-элте барып, ол сууну къыйырында бир кёлде тохтагъанды. Алайгъа жууукъ къоншу элчикден бир къаратон къарт киши, къатынын да биргесине алып, чабакъ тута келип, кюбюрню тап​хандыла. Чыгъаргъандыла да, бир тамаша барды деп, букъдуруп, юйлерине къайт​хандыла. Кече, къарангы болгъанлай, келип, юйлерине элтгендиле. Ачып къарасала, анда уа – мелте бла чулгъанып, эки аламат сабий.

Ол къаратон къартла не саугъадан да алагъа бек къууаннгандыла. Ол сагъатдан, эмизикле этип, сют ичиргендиле. Сабийлени хар бир керек​лерин тапдырып, кеслерини балаларыча ёсдюргендиле. Жаш гитчелик​ден садакъ атаргъа юйренип башлагъанды. Бир кюн – чыпчыкъ, экинчи кюн – къоян, ючюнчю кюн бёрю атханды, ахырында уста мараучу болгъанды.

Бир кюн къарт киши, экисин да ушакъгъа алып:

– Энди сиз, ёсюп, кеси кесигизни тутарча болгъансыз. Мен къаратон адамма. Ким биледи, хар не ачыкъ болса, сизге, манга да бир сёз жетер, ол себепден, мен айтханнга тынгылагъыз да, барып, агъачда жашагъыз. Кереклигиз болса уа, келе туругъуз, – дегенди.

Сёзню къысхасы, жаш да, къыз да уллу орман агъачха кетгендиле. Агъачны бир жеринде – къарындаш бла эгеч, дагъыда бир узакъ этегинде уа аланы аналары итле бла жашагъандыла. Алай бла, ала жашауну созулта баргъандыла.

Ит кючюкле, ёсюп, уллу итле болгъандыла. Ала къатынны къоркъуудан сакълап, кечине барырча, болушлукъ этгендиле.

Жаш бла къыз а аладан бираз онглудула. Агъачдан юй ишлегендиле, юйню тюбюн, тёгерегин, башын да кийик териле бла жасагъандыла. Жаш – кийикле, маралла ёлтюрюп, къыз да юйде шапалыкъ этип, жашай тургъандыла.

Бир кюн, жаш уугъа кетгенлей, къалай болгъан эсе да, аланы отлары ёчюлгенди. Къыз, дыгалас этип, тёгерекге къарай тебирегенде, узакъ жерде бир тютюн эслегенди. Къоркъа-къоркъа, агъачны къыдырып, тютюн чыкъ​гъан жерге барса, тамаша ариу юйледе эки къатынны юсюне келгенди.

Къыз, ийменирек болса да, ол эки къатын, аны чакъырып, юйге кийиргендиле.

– Кимсе? – деп, хапар соргъандыла. 

Къыз, бир бёлек хапардан сора, от алыргъа келгенин айтханды. Къатынла къызгъа ишекли болгъандыла. Элекни тюбюне кюл къуюп, аны юсюне мыдыхла салып, жибергендиле. Кюл, жолда агъып, ыз этдирип баргъанды. Ингирде, къарындашы келгенде, къыз отну ёчюлгенин айтмагъанды.

Экинчи кюн, жаш уугъа кетгенлей, ол къатынланы бири кюл ыз бла къызны болгъан жерине келгенди. Олтургъанды. Сёлешгендиле. Кёп тюрлю хапарлагъа жетгендиле. Къатын къызны таныгъанды. Къыз а аны ким болгъанын къайдан билсин.

Къатын, кёп олтуруп, кете тебирегенде:

– Сени къарындашынг жигит жаш болур, жеригиз да иги жерди, алай бир иги юй ишлесе, андан да иги боллукъ эди, аны къарындашынга этдир! – дегенди.

– Да къалай ишлесин, ол бир жангыз адамды, жетишмейди ансы, бек ахшы эди.

– Аны уа бек тынч амалын мен айтайым: ол жерде, ол жерде бир кёл барды. Ол кёлден суу келтирип, сора, тёрт чыпынны тёрт жерге орнатып, аланы юслерине ол суудан сепсе, кеси мурат этгенча, накъут-жаухардан юйле ишленип къалырла. Ишлетмей къойма, – деп, къатын кетгенди.

Ингирде, жаш уудан келгенде, къыз мудах болгъанды. 

– Нек мудахса, не болгъанды, ауругъанмы этесе? – деп соргъанды жаш.

– Да мудах болмай не этейим? Сен кюн сайын уугъа кетесе, мен а, тери ийис эте, бу аман къошну ичинде туралмайма. Мени ыразы этер болсанг, бир ахшы юй ишле.

– Да ахшы юй а бек керек эди, алай аны ишлеген къыйынды, къалай ишлейим? – деп, сагъышланнганды жаш.

– Да, кесинг да билесе, ол жерде бир кёл барды, аны сууундан, келтирип, чыпынланы юсюне сепсенг, юй кеси ишленип къаллыкъды, – 
деп юйретгенди къыз.

– Да аны ючюн сени мудах этмем, – деп къойгъанды жаш.

Жаш экинчи кюн эрттенликде, ол къарт киши бла къарт къатыннга барып, эгечини тилегин айтханды. Къарт киши унамагъанды. 

– Ол кёлге баргъан сау къайтмайды. Сени ары иерге кюрешген, ким эсе да, ол сени ёлюрюнгю сюйген адамды, – дегенди ол. 

Къарт киши къызгъа келип да айтханды, тилегенди. Болсада къыз къартны къатына да къоймагъанды. 

– Бизге юй ишленирге керекди, – деп тохтагъанды. 

Жашны энди бармай мадары болмагъанды. Иш алайгъа жетгенден сора, ол къарт киши жашны юйретгенди: 

– Энди, керти да барырдан эсенг, мени чыгыр жалылы къара атыма мин! Кёлню толкъуну ары жанына чайкъалгъан кезиуде жетип, алалсанг, къутулурса, – деп, атына миндирип, жибергенди.

Жашны насыбына, къарт айтханча, тюбеп, жаш, суу алып, къутулгъанды. Алай а суу, бери чайкъалып, атны къуйругъундан бираз юзгенди. Узун сёзню къысхасы, жаш, сёзсюз, тамаша юй ишлегенди. Къаракъаш да тамаша юйде жашау этип башлагъанды. Алай бла, бир бёлек заман ётгенди.

Жаш энтта да уугъа кетгенлей, биягъы къатын келгенди. Жангы юйню хар отоууна къарагъанды, махтагъанды: 

– Кёремисе, мен санга нечик ахшы этдим, – дегенди. – Алай а, бу да азды. Сен, билемисе, бир жерде бир тон барды. Ол тонну къууушурулгъанлары къобуз согъадыла, женглери къарс урадыла, этеклери уа тепсеген этедиле. Сен эригип тураса. Къарындашынг санга ол тонну келтирирге керекди. Аны келтиртмей къойма, – деп, кетгенди.

Жаш уудан келгенде, биягъы эгечи, алгъынча, мудах болгъанды.

– Энди уа нек мудахса, жангы юйню жаратмаймыса? – деп соргъанды къарындашы тынгысыз.

– Жангы юйню да жаратама, алай, сен кюн сайын уугъа кетесе, мен а, жангыз кесим, эригип, жашаялмайма. Бир жерде бир тонну хапары барды. Аны къууушурулгъанлары къобуз согъадыла, женглери къарс урадыла, этеклери уа тепсеп турадыла. Сен, ол тонну манга келтирсенг, ыразы этерик эдинг, – дегенди.

– Да аны ючюн да сени мудах этмем, – деп, жаш экинчи кюн, биягъы къартха барып, хапарын айтханды.

Къарт ачыуланнганды, урушханды:

– Телими болгъанса?! Ким эсе да, сени ёлтюрюрге кюрешип тургъан бир адам барды, – деп, унамагъанды.

Сора къарт, тюзюнлей келип, къызгъа урушханды:

– Къарындашынг анда ёлсе, сен насыпсыз болурса, къой, жиберме, – 
деп тилегенди.

Болсада къартны сёзю милдеу да болмагъанды. Къыз, сёзюнден таймай:

– Тон бери табылсын! – деп тохтагъанды.

Да не этерик эдиле, къарт биягъы чыгыр жалылы къара атын бергенди. Дагъыда зыккыл кийимле кийдиргенди. Тонну болгъан жерин юйретгенди. Ызы бла:

– Хайда, энди ахшы жолгъа! Чыгыр жалы санга нёгерлик этер! – 
деп, ашыргъанды.

Кёпмю баргъанды, азмы баргъанды, не билейим, жаш, тарта-тарта барып, бир тамашагъа жетгенди: гюллери жым-жым жылтырагъан бир къыртыш тёбе. Тёбени юсюнде – акъ мермерден тохана. Тохананы юсюнде – чий алтындан эшилген жылтырауукъ тон; тонну къууушурулгъанлары къобуз согъа, женглери къарс ура, этеклери хауада тепсей, тёбени тёгереги да адамдан толу, анга аууз ачып къарай. Жаш аланы юслерине баргъанды.

Алайгъа жетгенлей, ёчгеге аты акъсагъанды. Кеси да, атдан тюшмей, халкъны арасына сугъулуп, алларына ётгенди. Жаш зыккыл кийимлери бла адамланы алларында кеси кесин къужур кибикле этдирип, халкъны эсин, кёзюн бийлегенди да, эрлай тонну къагъып алып, сылжырагъанды. Акъсакъ чыгыр жалкъалы жулдуз учханча тебирегенди. Халкъ, гюрюлдеп, ызындан айланнганды. Алай болгъаны ючюн, тап​санг – къойма. Тонну къобуз тауушу хауаны зынгырдатып, кёк жашнагъан маталлы, думп болуп кетгенди. Мычымайын, жетип, къызны къолуна табылгъанды. Къыз къууаннганды, кирпилдегенди, къарындашын къучакълагъанды, ийнакълагъанды.

– Сенлай къарындашы болгъан, менден насыплы ким болур?! – дегенди.

Алай бла да бир талай кюнле кетгендиле. Болсада аны бла жашауну кереклилиги тохтап къалмагъанды. Жаш уугъа кетгенлей, къызгъа биягъы къозутуучу къатын келгенди. Тонну кёргенди. Ёчкеге къууаннган кибик этгенди. Ичинден жашны ёлюрюн сюе эсе да, ауузу бла уа:

– Къалай жигит къарындашынг барды! – деп махтагъанды.

Кюнню узуну олтуруп, сора, кете башлагъанда, къызны къозутханды: 

– Энди барысы да аламат ахшы, – дегенди. – Алай бир жерде бир къызны бир дамырлыкъ кюзгюсю барды. Жюрегингде не затны сюйюп бичсенг, ол кюзгюге къарап, ол затны кёрюп къояса. Къарындашынга айт да, энди ол кюзгюню келтирт, – деп, кетгенди.

«Таба баргъан, чаба барыр» дегенча, къыз, тохтамаздан, къатынны сёзюне терилгенлей тургъанды. Къарындашына боллукъ ёлюм къоркъууну эсгералмагъанды.

Ёзге кюнледеча, къарындашы уудан келгенлей, биягъы этиуюн этип башлагъанды. 

– Бир жерде бир къызны аламат кюзгюсю барды. Аны манга келтирмей амалынг жокъду. Мен, ол кюзгюге къарап, сени къайда айланнганынгы, кийиклени къалай ёлтюргенинги да кёрюп турлукъма, аны манга келтир, – деп тохтагъанды ол.

Жаш не этерик эди? Эгечин мудах этмез ючюн, биягъы къартха акъыл сурай баргъанды. Эгечини тилегин да билдиргенди.

Къарт, аны эшитгенде, тик энишге къарап, иги кесек сагъышланнганды. Жашны барыр кёл алгъанын билгенден сора: 

– Да, барама дей эсенг, бар! Ол кюзгю бир къызныкъыды. Къыз бир элни бийиди. Юйюню тёгереги бийик темир бурууду. Буруугъа чибин къонса да, зынгырдап, билдиреди. Билиннгенден сора уа, ол къызны аллындан тау къуш да къутулмайды. Ол кеси жангызлай къаласында турады. Къабакъ эшикде къалауурлары кёз къакъмай сакълайдыла. Алай сен, къызны жукълагъан кезиуюне тюбеп, таууш этдирмей, сарайны башы бла секирип, ичине тюшалсанг, ол заманда кюзгюню къутхарыргъа болурса. Биягъы, чыгыр жалкъалыгъа мин да, бар, ол санга атлыкъ этер, – деп, жибергенди.

Жаш къара атны юсюнде желча тебирегенди. Неллай бир баргъанды, ким билсин. Бир заманда ол элни туурасына жетгенди.

Адамла тынчайгъан кезиуню марап, сарайны бир жанындан къысылгъанды. Атын ары-бери бир-эки да жагъалатып, сарайгъа айландыргъанда, ат, жугъун да жетдирмей, секирип, сарайны юсю бла ичине тюшгенди. Атны тышында къоюп, кеси юйге киргенде, къыз, кюзгюсюн аллына салып, анга къарай тургъанын жашыртын кёргенди. Къыз а, кюзгюде кимни къарап кёрейим демей, бош къарагъаны себепли, артында жашны кюзгюде кёралмагъанды.

Айтыргъа да къыйынды. Жаш кюзгюге алай атылгъанды, алай атылгъанды, илячин, жумулуп, чыпчыкъны сермегенча, сермеп, ызына айланнганды. Къыз, кемсиз къоркъуп, жунчугъандан, тили тутулуп, таууш эталмагъанды. Жашны уа несин айтаса, кюзгю къолгъа тийгенде, чыгыр жалкъалы мычымай юйге жетдиргенди.

О-ой, бир заманда къыз, эс жыйып, къуугъун салгъанды. Алай болгъаны ючюн, кюзгю кетгенди. Ол башха къызны къолуна табылгъанды. Биреу жилягъанды, биреу жырлагъанды. Алай бла, талай кюн озгъанды.

Энтта да, жаш буулагъа кетгенлей, ол биягъы къатын, «шырт» деп, жетгенди. 

– О-ой, кюнюнг ахшы болсун, ариучукъ! Мен сизге къууанып келеме. Кёремисе, айтдым да, юй ишлетдим, тон келтиртдим, кюзгю тапдырдым. Ала барысы да огъурлу болсунла. Энди, къарындашынга къатын алсанг, сен да, мен да муратыбызгъа жетерик эдик. Ол жерде, ол жерде алтын чачлы, кюмюш тишли бир къыз барды, къарындашынга аны алдыр, – деп, къатын ызына кетгенди.

Къарындашы келгенлей, эгечи, ол къызны махтап, алмасанг, ыразы болмам деп, сёзню алай салгъанды. Къарындашы да уллу чарламагъанды. 

– Да аны бла да сени мудах этмем, – дегенди.

«Къартны бурунун сюрт да, оноугъа тут» дегенча, экинчи кюн жаш биягъы къартха баргъанды. Жарашдырып, болумну айтханды.

Къарт секирип тургъанды. 

– Сен эшек мыйысымы ашагъанса неда жанынгданмы тойгъанса? Тохтамай, сени ёлюмге теберип тургъан кимди? Сен бу жол, барып, андан сау къайтмайса, – деп, кючлю билдиргенди.

– Да, къайтмасам да, неди амал? Эгечими мудах этип болалмайма, – 
дегенинде жаш, къарт былай сёлешгенди:

– Ахшы улан, бармай тохтамасанг, мен сени байлап тыялмам. Бия​гъы атха мин да, бар! Ат сени къыз болгъан жерге жетдирир. Ол жерде кёп сын таш кёрюрсе. Къызны туурасына барып: «Манга келемисе?» – 
деп, юч кере айт. Ышарса, алырса. Ышармаса, сен да, сын ташладан бири болуп, сюелирсе, – дегенди.

Жаш, биягъы атха минип, неллай бир баргъан эсе да, ахырында сын ташлагъа, къызгъа да жетип тохтагъанды. 

– Эй, ариу къыз, манга келемисе, манга келемисе, манга келеми​се? – деп, тохтай-тохтай, юч кере къычыргъанды. 

Къызны жанындан бир да, бир да жукъ сезилмегенди. Жашны аты, кеси да сын таш болуп сюелгендиле.

Жаш, къайтмай, кёбюрек къалгъанда, эгечи, тынгысыз болуп, кюзгюге къарагъанды. Аллайгъа къарасын, аты, кеси да сын таш болуп тургъанларын кёргенди. Не айтыры барды? Олсагъат, чачын-башын жыртып, къартха келгенди. Болуннган ишни сарнап айтханды.

Къарт бир да болмагъанча къаты чамланнганды. 

– Ишни башы сенсе, ол ишни сенден башха бир адам да этмегенди. Барма деп тилеген эдим. Тохтамады. Энди мен анга, санга да не этейим? – 
дегенди да къойгъанды.

Къызны кёзлеринден къан тама, ызына къайтханды. Кюзгюге къарап, ол элде жер тюбюнде бир къарыкъулакъ жюйрюк атны кёргенди. Иесине барып, баш ургъанды:

– Атынгы бир кюннгю жумушун манга къызгъанма, – деп тилегенди.

– Айхай, къызгъанмам. Тёрт аякълы хайыуандан сени кибик бир къызны сёзю багъалыды. Алай а ол, бир барып тебиресе, юсюнде иер чыдамайды. Жыгъылмай баралырмыса?

– Атны териси кетмей, мен да юсюнден таймам, – дегенде къыз, иеси, атны жерин салып, миндирип жибергенди.

Къыз, окъча барып, ол залим къызны туурасында тохтагъанды да: 

– Эй, ёхтем къыз! Сени ёхтем тауунгу юсюнде чыран бузласын! Сени чынгыл къаянга ыран жол салынсын! Сени ёхтем кюнюнгю боран урсун! Сени чачынг алтын эсе, мени чачым къутасды. Сени тишлеринг кюмюш эселе, мени тишлерим жаухардыла. Сен тау эсенг, мен тёппенгде чыранма. Сен чынгыл эсенг, мен кёкюрегингде ыранма. Сен чууакъ эсенг, мен а боранма! – дегенинде, ёхтем къыз ышаргъанды.

Къыз ышаргъанлай, ол сын ташла, нарт къопханча болуп, сюелгендиле.

Къыз, къарындашын къучакълап, жилягъанды. Ызы бла ол ёхтем къызны къарындашына алгъанды. Ол адамланы да киеу нёгерле этип, келинни юйлерине келтиргендиле.

Энди жаш да, къыз да «менме» дегенле болуп тюбешгендиле. Аланы тамаша жашауларына да ким сёз табалыр?! Алай энди аланы тынчайтмагъан бир инжиу барды, ол да аланы тапхан аналарыды.

Къыз бла жаш, аналарын эсгерип, кюзгюге къарагъанда, терен агъачда эки ит юсюне сюелип, аналары да, агъач кылдыча, сойланып тургъанын кёргендиле.

Эм алгъа, аналарыны жаш заманын эсгерип, къарагъанда, ол бир чырайлы тиширыу эди. Эндиги халын эсгерип къарагъанда уа – агъач​да сойланып жатхан амалсыз. Ызы бла, ол агъачны къалайында болгъанын кюзгюден билип, жаш, сауутланып, керекли дарманла да алып, анасына тебирегенди.

Азмы-кёпмю къыдыргъанды, ахырында ит тауушлагъа къысылгъанды.

– Аха, энди тапдым, – деп, ары таба баргъанда, кюзгюде кёргенича, эки ит юсюне сюелип, анасы да дорбунну аллында, агъач кылдыча, сойланып тургъанын кёргенди. 

Ариу айтып, хыны этип да кюрешгенди, алай болгъаны ючюн,
итле жашны анасына жибермегендиле.

– Анам, анам! – деп, къайгъырыулу къычыргъанында, итле, къуйрукъларын булгъай, кел дегенча билдиргендиле. 

Жаш, жетип анасын сермеп, къоюнуна къысханда, хууурну
 къабугъуча, женгил алгъанды. Тинтип кёргенди да, алыкъа ёлмегенин бил​генди. Олсагъатдан алып, келтирген кырдык дарманларындан ауузуна тамызгъанды. Саусуз бираз эс жыйгъанды. Кёзлерин ачханды. Дагъыда тамызгъанды. Энтта бир кесек игирек болгъанды. Къайнатып, бал бла татлы шайчыкъ уртлатханды, сора бир кесекден саусуз эс жыя тебирегенди. Ёлмей къалырча болгъанды.

Къызы, юйде кюзгюге къарап, бу болумланы кёрюп тургъанды. Жаш да алыкъа анасына кесин танытмагъанды. Сёзню къысхасы, анасы къарыу алгъанлай, къалай этген эсе да, аны да, итлени да юйюне келтиргенди. Бир-эки айдан къатын сау болгъанды. Энди ана-бала болгъанларын бир бирге ачыкълап, билишгендиле. Ким жилягъанды, ким ахсыннганды, ким да къууаннганды. Болсада энди хар зат бары да къууанчха бурулгъанды. Итлени да кеслери бла тенг тутхандыла.

Жаш бла къызны атасы – хан, жортууулгъа хазырланнганда, халкъ​ны жыйып, уллу той этгенди. Ол тойгъа бу суугъа атылгъан къызы да чакъырылгъанды. Той да, оюн да этилип, ахырында сейирлик хапарланы кезиулетип айтыргъа башлагъандыла. Хан кеси да хапарчыланы ортасында олтургъанды.

Хар ким бирер хапарны айта келип, кезиу бу къызгъа жетгенди. Къыз хапар билмейме деп кюрешгенди, болсада, бир да къоймагъанларындан сора, кесини хапарын башлагъанды.

Эм аллындан тебиреп, юч эгеч болуп, анадан ёксюз къалгъанларын, аталары аланы, элтип, агъачда атып кетгенин, хан, жыйыны бла, барып, агъачда аланы тапханын, ючюсюн да къатыннга алгъанын, эгечлени кичилери ханнга къыз бла жаш табаргъа айтханын, ол сабий тапханда, сабийлени суугъа атып, аналарыны тюбюне ит кючюкле салгъанларын, бюгюн ол къыз бла жаш агъачда аналары бла жашап тургъанларын айт​ханда къыз, бир да къалмай болгъан ишле ханны эсине тюшгендиле.

Хан, секирип туруп: 

– Да сора сен мени къызымса! – дегенди. 

– Да мен сени къызынг эсем, сора сен да мени атамса, – дегенди къыз.

Чабып, бир бирни къучакълагъандыла. Бир бирден айырылалмай, жилягъандыла. Халкъ гюрюлдеп ёрге тургъанды. Эки къатыны отха суу къуйгъанлай болгъандыла. Къан дыгаласха къалгъандыла.

Экинчи кюн, уллу жыйын къурап, хан къызы бла жашы жашагъан жерге баргъанды. Жашын да, къатынын да, келинин да кёргенди. Не тюрлю жашауну сынап келгенлери бла да шагъырей болгъанды.

Хар кюн сайын къызгъа барып, аны къозутуп, къарындашын ёлюр жерлеге ийдирип тургъан аланы аналарыны тамата эгечи болгъаны да ачыкъланнганды.

Энди хан, терен оюмгъа кирип, кесини этген жангылычын тюзетирге, зар къатынларыны да тийишли жазаларын берирге деген акъылгъа келгенди.

Халкъын жыйгъанды. Болуннган осал, тапсыз ишни халкъына ангы​латханды. Айыпсыз къыйынлыкъгъа тюшген къатыныны, балаларыны да бетлерине къарап, жюреклерин жапсаргъанды. Халкъны аллында жашына Арнауут хан, къызына Жюйюсхан атагъанды.

Къалгъан эки къатынын а: 

– Хайда, энди кезиу сизниди, – деп, агъачны теренине элтдирип, анда къойдургъанды.

КЪОРКЪМАЗ МАЗАН

Болгъанмыды, болмагъанмыды, кёрген адам жокъду, алай хапары уа, унутулмай, бюгюн да айтылады.

Къайда-къайда, къачан эсе да, къарт заманланы бир кезиуюнде пелиуан Мазан деп бир айтхылыкъ киши болгъанды дейдиле. Мазан, гитчечиклей ата-анадан да ёксюз къалып, багушда картоф къабукъланы ашай, бир-бирде уа, ким не берсе, аны бла кечине, ёсгенди. Ахырында уа, тау элледе анга биреу да тенглик эталмазча, бир пелиуан, батыр, адыллы да адам болгъанды.

Мазан асламысында агъачда жашагъанды. Анга не зат да милдеу боллукъ эди. Ол арсланланы, къапланланы, айыуланы да, къол жуммак этип, бир жанына сызып кетгенди. Кенг аулакълада юркюп къачхан кийиклени, жетип, сермеп, ат боюнуна алып, юйге келиучю эди.

Кюнлени биринде Мазан, уугъа айлана барып, сериуюн дуппурда къалкъыгъанды. Тюшюнде бир бай ханны бетине кюн тиймеген, этине аяз къакъмагъан бир къаракъаш къызын кёргенди. Къызны аты Булбул, атасыны аты Гогутай хан эди.

Энди Мазан кетмез сагъышха тюшгенди. Булбулну тюшюнде кёрюп, сюйгенди. Ашдан-суудан айырылгъанды. Кеси-кесине сандырай башларча болгъанды.

Мазан, дунияда не къыйын ишни да, этерме деп, бир къолгъа алса, аны толтургъанды. Ётюрюкчю тюйюл эди. Энди аны юсюне хыйсапсыз къыйын бир иш тюшгенди. Сюймекликни юсюнден атаргъа не къадар дерт этип кюрешсе да, болалмагъанды. Ахырында: «Не, ёлюрме да, жокъ болурма, неда бу тюшню иесин табарма», – деп, Акъбурун атын жерлегенди.

Мазанны ол халын халкъы алгъадан окъуна сезип эди. Бюгюн а, узакъ, къыйын жолгъа атланып тебирегенин кёргенлеринде, жюз бла алтмыш жыл жашагъан бир билгич къарт Мазанны кесине чакъыртханды. Мазан да, барып, хурмет бла аллына сюелгенди.

Билгич къарт, Мазаннга къарап:

– Мазан, сен мени жаным кибик кёрген тулпар баламса десем, ётюрюк болмаз. Сени тюш кёргенинги мен эрттеден да билеме. Алай а сагъыш эт! «Тюш жукъуну богъуду, тюшге ийнаннган адамны жогъуду», – 
деп сёз барды. Тюшню тюнде излеп жюрюу сени кибик эрлени иши тюйюлдю. Бушуу этерге тюшерсе, – деп тилегенди.

– Багъалы, сыйлы билгич, сен мени атам кибиксе, мени сюйюп айтхан сёзюнге берекет берсин. Къартлыкъ намысынг тёппемде болсун. Кертиди, тюшню бары да бир кибик болмайды. Кёп тюш кёрюп, жел бла ашырып ийгенме, алай бу тюш а манга не жашауду, неда ёлюмдю. Мен аны ахырын тапмай къояргъа не аз да амалым жокъду, – деп, билгич бла саламлашып, узакъ жолгъа атланнганды.

Пелиуан Мазан, барып-барып-барып, эки айны жюрюгенди. Уллу тюзню къыдырып, агъачха киргенди. Агъачны тауусуп, суугъа жетгенди, суудан ётюп, бир жалпакъ сыртха ёрлегенди, сыртдан къарап, узакъда бир жылтырауукъ къаланы кёргенди.

Жел ургъанча, шууулдап барып, къаланы аллында тохтагъанды да:

– Эй, ким барды?! – деп сёлешгенди.

О-ой, бир заманда къала эки жарылгъанды. Ызы бла юч башлы бир мазаллы сылыкъ эмеген, созула, къыжырай, чыкъгъанды.

– Ай, жол азыгъы боллукъ, ким эсенг да, санга чыгъама деп, элгенип, урдум да, къаламы да ойдум. Сени юйюнг оюлсун! Энди, ууучумдан ычхынып, къайры барлыкъса? – деп, жетип, жабышханды. 

Мазан да анга болгъанды. Силдешип, къалдашып тебирегендиле. Тамашалыкъ башланнганды. Ачыуланып, бир бирин силдегенлеринде, алайда терекле аугъандыла, къаланы къалгъаны да оюлгъанды. Жерни батдырып, терен урула этгендиле.

– О-ой, аман адам улу! – деп, эмеген Мазанны, силдеп, тобукъларына дери жерге батдыргъанды.

– Ой, аман бош быдыр! – деп, Мазан эмегенни, уруп, къазыкъныча, жерге кийиргенди. 

Ызы бла, къылычын суууруп, башын тайдырыргъа тебирегенинде, эмеген Мазаннга былай айтханды:

– Эй, адам улу, хорланнган душманны башын кесерге, сени кибик, былай жигит тулпаргъа айып болмазмы? Сен мени ёлтюрмей къой, жюрюген жолунгда бир къыйынлыкъ тюшсе, болушурма, – дегенди.

– Алай эсе, мен сени сау къояйым, айтчы, сен манга не зат бла болушлукъ эталлыкъса?

– Сен, бара-бара-барып, эки жол айырылгъаннга жетерсе. Сол жол бла баргъан, онг жол бла баргъан да алыкъа ызларына къайтмагъандыла. Алай а, ким биледи, сен, онг жол бла барсанг, ёталыргъа да болурса. Ёталмай, бир къыйынлыкъгъа тюбегенинг болса уа, къоркъма, мен санга болушуучу къушуму иерме, – дегенди.

Эмеген ол сёзню бергенден сора, Мазан къылычын аны боюнундан алып: 

– Мен, сау болуп, башханы болушлугъу керекли тюйюлме, алай, ким биледи, керекли болсам а, жиберирсе, – деп, жолуна атланнганды.

Ёмюрледе адам аягъы тиймеген, кийик, белгисиз жерледе, атындан тюшюп, жукъламай, жылны жюрюгенди. Ат жерини терилиги атыны сыртына жабышып къалгъанды. Атыны туякълары уа, тауусулуп, жууакларына жетгендиле.

Барыр жери къайда болгъанын, къызгъа къалай барырын ол билмегенди. Аллы айланнган, кёзю кёрген жанына, агъачды, тауду, сууду деп къарамай, барып тургъанды.

Кюнлени биринде, Мазан терен сагъышха батып бара тургъанлай, анга аллында эки атлы тюбегендиле. Саламлашхандыла.

– Жан жюрюмеген жолланы къазакъ атлысы, сен пелиуан Мазан болурмуса? – дегендиле ала.

– Да хоу, мен Мазанма.

– Да, алай эсе, ол да хайыр. Биз сени излеп жюрюгенли бир ай болады. Излегенибизни да айтайыкъ: Гогутай ханны къызы Булбул тюшюнде сени кёрюп, сюймеклик жюрегине тюшгенди. Ол сени ючюн ауруп жатханлы жыл толгъанды. Жер юсюнде анга жарар дарман табылмайды. Энди уа, Булбулну сюйгени дуниягъа туугъан эсе, табып, алып келигиз деп, Гогутай хан бизни санга жибергенди. Насып болду, энди сени ариу Булбулгъа алып барайыкъ, – дегендиле ала.

Ючюсю да жел таууш этип тебирегендиле. Алай а не файда! Мазан аланы кимле болгъанларын сезалмагъанды.

Барып-барып-барып, бир уллу черекни жагъасында азыкъгъа тохтагъандыла. Ат солутхандыла. Сора Мазаннга ала былай айтхандыла:

– Энди аллыбызда ёмюрледе ызланмагъан къара агъач барды. Юч кюн
бла юч кече, атдан тюшмей, азыкъ да ашамай, жюрюрюкбюз. Аны себепли
бюгече былайда солуюкъ. Къалауурсуз жатаргъа не аз да жарарыкъ тюйюлдю. Мазан къонагъыбызды, тынчайсын. Кече арагъа дери мен сакъларма, андан тангнга дери сен сакъларса, – деп, бири бирси нёгерине оноуун билдиргенди.

Да не этерик эди? Мазан ийнаннганды, терен жукъугъа батханды. Аланы бирлери да Мазанны къатында жукълагъанды. Кече арада къалауур, келип, нёгерин уятханды. Экиси да кенгешгендиле: эм алгъа Мазанны кёзлерине сокъур этер дарман сепгендиле. Ызы бла, Акъбурун атын урлап, уллу суудан ётгендиле. Кетип тебирегенлеринде, Акъбурун ачы-ачы кишнегенди. Алай кёзлери сокъур болгъан Мазан жукъ да эталмагъанды.

– Акъбурун, Акъбурун! – деп къычыргъанды. 

Болсада Акъбурунну энди къабып бошагъанды.

Ёзге мадар тапмай, къармала барып, бир терек тюбюнде чёкгенди. Алайда терек шууулдагъанды, жер жарылгъанды, Мазан да жер тюбюне кетгенди. Саркъа барып, жер тюбюнде бир эшиклеге тийгенди. Эс жыйып, сора алайда къычырыкъны бергенди.

– Ай, аман бла келлик, не тыгъырыкълагъа тыгъыла айланаса?! Жанынгдан тоюпму келгенсе? Мени желмаууз болгъанымы билмеймисе? Кесинг да сокъур нек болгъанса, былайгъа да къалай тюзелип келгенсе? – 
деп, аллына бир сылыкъ сюелгенди.

Мазан, къоркъмай, хапарын ангылатып айтханды. Ол эки кишини да хапарлагъанды.

Желмаууз, ол эки кишини эшитгенлей, кёзлери жилтинле учургъандыла. Аууз кёмюклюклери къайнап, эринлеринден акъгъандыла.

– Ха-а, – дегенди, – ала мени къанлы жауларымдыла. Манга кибик, санга да жау болдула. Аны ючюн мен сени ашамайым. Жерни башына да чыгъарайым. Сен а, ары чыкъгъанлай, бетинги эрттенлик чыкъ бла жуусанг, сау боллукъса, – деп, Мазанны юсюне юфгюргенди.

Мазан, кётюрюлюп, жерни башына чыкъгъанды. Чыкъ бла жуууп, кёзлерин сау этгенди. Анга къарыу да келгенди.

Ол да не этерге билмей тургъанлай, дунияны гюрюлдетип, аллында бир тюе къуш къоннганды.

– Эй, Мазан, сен ёкюнме! Бусагъатдан чыгыр жалкъалы, чыгыркъуйрукъ, юч аякълы бир къара ат жетерикди, анга минсенг, ол сени жауларынга элтирикди, – дегенди.

Олсагъатдан юч аякълы къара ат жел этип келгенди. Мазан анга миннгенлей, от чакъгъанча тебирегенди. Ол эки хыйлачыны ызларындан жетгенди. Мазан, къылычы бла уруп, аланы хурттак-хурттак этгенди. Ызы бла, юч аякълы атны бошлап, кесини Акъбурун атына миннгенди.

Энди биягъы тулпар Мазан, кетип бара, кечеча къарангы болгъан бир къалын агъачха киргенди. Андан чыгъып, бир да бир хыйсапсыз дангыл тюзге жетгенди. Ол тюзде, къыдырып бара, бир тамаша акъ къаланы эслегенди. Атыны аякълары жерни букъусун туман этип, къалагъа жетгенди. Сейирге къалгъанды. Къаланы къабыргъалары адам башладан ишленип, башы адам сюекле бла жабылып, сауут-саба керекле да тёгерегинде тот болуп тургъанларын кёргенди.

Батыр Мазан аны ючюн да къоркъмагъанды. 

– Эй, мында болгъан, эшикге чыкъ! – деп сёлешгенди.

О-о-ой, бир заманда, къала тёгерек бурула келип, бир къабыргъасы ачылгъанды. Ичинден, адам ушаталмаз кибик, юч мазаллы сылыкъ аууз​ачыкъ чыкъгъандыла да, Мазаннга мыллыкларын атхандыла.

Мазан суууруп къылычын чыгъаргъанды. 

– Ы-ый, адам этден тоймагъан жийиргенчлиле, мен ол сиз ашаучуладан тюйюлме! – деп, ол Акъбурунну юслерине бошлагъанды.

Алайда болуп, ол сермешиуню кёзю бла кёрмеген, аууз бла айтылгъанлыкъгъа уа, къайдан ийнансын. Ол юч желмаууз бла бирча, юйню чыпынлары да, сарыуекле болуп, Мазаннга чапхандыла. Ауузларындан жалынлы отла чыгъа, кёзлери кюн кёзюча къыздыра, къуйрукълары бла булгъасала уа, шибиля таууш этдире эдиле.

Мазанны Акъбуруну тишлери, аякълары жетген жерни къымылдамазча этгенди. Мазан болат къылычын сермеген заманда уа, ол къыркъ къулахча созула эди.

Мазан аланы муртжугу этип бошагъанлай, биягъы къала тёгерек бурулуп, суу шорхала къуюлгъандыла. Ызы бла, шорхаланы тылпыу​лары, жайыла келип, къарангы туман болуп, басханды. Андан сора, мычымай, къаланы башына кеси бир къарыш, сакъалы минг къарыш хыйнычы чыкъгъанды. Сакъалындан бир тюкню алгъанды. Бир жилянны да, ол тюкню да кюйдюрюп, жерге атханды. Олсагъат ёзен аскерден толгъанды да къалгъанды.

Ай, бу палахны арты къачан боллукъду деп, жаш биягъы Акъбуруннга миннгенди. Къылычын жылтыратып, аскерни арасына сингнгенди. Юч кюн бла юч кечени солуу алмай сермешгенди. Ахырында, барын да къырып, аскер башчы бла кишиликни сынаргъа тюшгенди.

Ой, жерни тепдирип, булгъаша, сермеше, силдеше, эки кюн бла эки кече кюрешгендиле. Ахырында Мазан аны да, къысып, сюеклерин бир бирине кийирип, атханды, башын да тайдыргъанды.

Аны алай кёргенде, кеси бир къарыш, ачыуланып, кюкюрегенди, къычыргъанды:

– Эй, мени эки хыйлачым, къайда къалгъансыз?! Сиз эталмагъан зат жокъ эди. Бу жол сизге не палах болду? Мени адам башладан ишленнген къалам оюлду, желмауузларым ёлдюле, аскерлерим къырылдыла. Энди сермешиу кесиме жетди! – деп, къаланы башындан Мазанны юсюне секирип, чачындан ууучлагъанды. 

Мазан да аны тутханды. Сакъалын къолу бла чулгъап, жерге ургъанды.

– Мен эки хыйлачынгы да жолда ёлтюрюп келеме. Къалангы ачхыч​лары къайдадыла, айт! Айтмасанг, башынгы алама! – дегенди ол.

– Биринчи юйюм ачыкъды. Ары кирсенг, къабыргъада тагъылып тургъан къара тюлкю тонну хуржунунда болурла, ачхычла барысы да жюз жетедиле, – дегенди хыйнычы. 

Андан сора Мазан аны, сакъалындан тутуп, сызып жибергенди. 
Ол а, барып, жерге тийгенде, къууукъча жыртылып, атылгъанды.

Энди Мазан, ачхычланы алып, отоуланы тинтип тебирегенди.

Отоула бир биринден аламат, накъут-налмасдан ишленип, ичлеринде алтын тёбеле, кюнча, жарытып тура эдиле.

Мазан, эшиклени ача барып, эм артындагъына жетгенде, жилягъан ачы тауушла эшитгенди. Эшикни гузаба ачып киргенинде, сынжырла бла байланып тургъан эки ариу къызны кёргенди. Къызла, Мазан киргенде, бютюнда бек жилягъандыла.

– Эй, жер мёлекле, мен сизни не ючюн жилягъаныгъызны билеме, жиляуну энди арты болгъанды. Бу къала сизни кибиклени сюеклеринден, башларындан ишленнгенди. Энди къоркъмагъыз, къутуласыз, – 
дегенди.

– Ай, жанынга къурман болайыкъ, сен ол ахшылыкъны бизге этсенг, биз сени шапаларынг неда эгечлеринг болурбуз. Неда, сайлап, бирибизни къатыннга алырса, – деп, жалыннгандыла ала.

– Угъай, мен сизни экигизни да эгечле этеме. Мени сюйген къызым барды. Мен аны излеп айланама. Не ёлюрме, неда аны табарма. Сиз а, мен къайтып келгинчи, бу харамны мюлкюнден ашап, жашай туругъуз. Энди бу къалада сиз къоркъур зат жокъду, – деп, темир сынжырларын къылыч бла кесип, къызланы бошлагъанды.

– Ыхы, эгечлерим, энди мен сизни кимле болгъаныгъызны биле кетейим, айтыгъыз! – дегенди жаш.

Ала уа кюн чыгъышда Таймаз патчахны къызлары эдиле. Эрикгенлерин кетерирге, гюл бахчагъа чыгъып, алтын гуллалада зем-зем сууда жуууна тургъанлай, урланып къалгъандыла. Экиси да, шашмай, бир сурат кибик эдиле. Таматалары – Алмаз, кичилери Налмас эди. Къызланы болгъанлары къара кюлтюм болуп, къарыусуздан, атлап жюрюялмай, Мазан да аланы къайдан урланнганларын сора тургъанлай, жерни титиретип, бир жел таууш эшитилгенди.

Мазан чартлап эшикге чыкъгъанды. Узакъда бир хыйсапсыз уллу сарыуекни кёргенди да, къылычын суууруп, аны таба тебирегенди. Къызла жилягъандыла, барма дегендиле.

– Угъай, алыкъа мен жаудан къоркъмагъанма, андан да къоркъмам, –
деп, жаш, атсыз, кеси жел келген жанына сюрюннгенди.

Сарыуек аны, кёрюп, ичине тартханды. Мазанны аякълары жерни тутмай, ол жел бла чулгъана барып, къылычы, кеси да сарыуекни ичине ташайып кетгендиле. Аны кёрюп тургъан къызла жилягъандыла. Бир кесекден Мазан, сарыуекни къабыргъасын тешип, тышына чыкъгъанды. Эси аууп, жыгъылгъанды. Сарыуек да мычымай, ёлюп, сойланнганды.

Сарыуекни ууу Мазанны санларына жайылгъан эди. Къызла Мазанны къалагъа элтгендиле. Тогъуз къазанны сютден толтургъандыла да, къыйырдан башлап, Мазанны къазанлагъа кезиу-кезиу салып баргъандыла. Мазанны салгъан сегиз къазанны сютю уюп-уюп къалгъандыла. Тогъузунчу къазаннга салгъанларында, сют тюрленмегенди. Сора Мазанны сау болгъанын билгендиле.

Ма ол сагъатчыкъда ол биягъы билгич къуш, жел этдирип келгенди да, Мазаннга былай айтып билдиргенди:

– Бусагъатдан къызланы сакъларгъа маймул аскер келеди. Аскерни башчысы арсланды. Аланы санга ма ол къыйын кюнюнгде болушургъа айтхан эмеген жибергенди.

Мычымайын, маймул аскерин алып, арслан Мазанны аллында тох​тагъанды.

– Эй, пелиуанланы пелиуаны, батырланы батыры, жигитлени да жигити, жерни юсюн желча къыдырдынг. Тамашалыкъ ишлени этип, кёргюзтдюнг. Сен бизни болушлугъубуз керекли тюйюлсе, алай болса да, эмеген бизни сени оноуунга жибергенди. Буйрукъ – сенден, ишни толтуруу – бизден, – дегенди маймул аскерни башчысы.

Энди Мазан къызлагъа ариу сёлешгенди, ызы бла, маймул аскерни таматасына, къызланы аманат этип: 

– Мен келгинчи, сакъларсыз! – деп, атланып кетгенди.

Бара-бара, жолда уллу сейирлик къоркъуулагъа тюбей, бир айры тёбеге миннгенди. Тёгерекге къарап, бир сары къала эслегенди. Къала таба тартып, жууукъ къысылгъанда, тёгереги – тамаша ариу буруу, ичинде мингле бла жыйылгъан адамланы кёргенди. Халкъны арасында алтын тохананы юсюнде бир кюнтиймез ариу къызны да. 

– Аха, жамауат, бу тамаша неди, нек жыйылгъансыз? – деп соргъанды ол.

– Сабыр бол, тамашаны кёрюрсе, – дегендиле анга.

Халкъ – тул-туман, бир-бирине ал бермей, боюнларын созуп, къызгъа къарайдыла.

Къызны атасы Гогутай хан, жамауатны аллына чыгъып, былай сёлешгенди:

– Жамауат, мени къызым дунияда болмагъан бир жигитни, тюшюнде кёрюп, сюйгенди. Аны амалтын ариулугъу, сыфаты, саулугъу да къалмагъанды. Ол жигит не дуниягъа туумагъанды, не бир жигитлик​де жоюлгъаннга ушайды, неда, излеп, мени къызымы тапмай айланады. Ол, сау болса эди, бюгюн былайда болмай амалы жокъ эди. Анга кёре, мени юч жигитлик шартым барды. Аланы толтургъан жигитни кесиме киеу этерикме, – дегенди. – Биринчиси, акъ маралны саулай тутуп келген. Экинчиси, бир шыякыда алыкъа дунияда болмагъан бир сейирлик кюзгю барды, аны манга тапдыргъан. Ючюнчюсю, суу анасы сарыуекни ёлтюрген.

Мазан, кесин танытмай, ханнга да билдирмей, таулагъа атланнганды. Ол болушуучу къуш акъ маралны, тутуп, Мазаннга бергенди. Мазан, аны Акъбурунну боюнуна салып, къайтханды да, элтип, ханнга саугъа этгенди. Аны ызындан шыякыда кюзгюге баргъанда, уллу къыйынлыкъ​лагъа къалгъанды. Болсада, биягъы къушну болушлугъу бла, кюзгюню къутхаргъанды. Учуруп келтирип, аны да ханнга бергенди.

Энди Мазан ол ахырзаман суу анасы сарыуекге баргъанды. Мазан сарыуекни алай тынч онглаяллыкъ тюйюл эди. Алай биягъы къуш, келип, сарыуекни кёкге алып кетип, жерге бошлагъанлай, сарыуек жерге жагъылып къалгъанды. Сора суу да элге бошланнганды. Суу юч кюн бла юч кечени къан жугъу болуп акъгъанды. Элни адамы тамашагъа, барып, суугъа къарагъандыла.

Ханны къызы Булбулну къулагъы зууулдагъанды, ол чукук этгенди, буруну да сюйюннгенди. Кеси кесине былай айтып сёлешгенди:

– Бу не тамашады, биз ханлыкъ жерлерибизде быллай айтхылыкъ жигит эшитмеген эдик. Мени сюйгеним ол кеси окъуна болмазмы? Тюшюмде кёргенимде, аны онг къашыны юсюнде жигитлик сепкили бар эди, мен аны, чакъырып, бетине бир къарайым, – деп, жашха юч келечи ийгенди.

Мазан а, келип, къызны кёргенлей окъуна, сюйген къызы ол болгъанын таныгъанды, алай а, кишиге билдирмей, бир къарт къатында къонакъ болуп тура эди. Энди сюйген къызы чакъыргъанда уа, айхай, тартдырып болса да, баргъанды.

Тюшлеринде бир бирлерин сюйюп, термилгенле бюгюн бир бирини къолларын тутхандыла.

Къыз эм алгъа жашны къаш башына къарагъанды да, ол тюшюнде эслеген сепкилин энди тюнюнде да кёргенди. Къыз, эси азып, жашны юсюне аугъанды. Жаш къызны тутханды, жыгъылыргъа къоймагъанды. Иги кесекден къыз эс жыйгъанды. Акъ бетине къызыл нюр чаба башлагъанды. Тили бюлдюргю эте, Мазаннга:

– Мен къайдама, манга не болгъанды? Мени къолумдан тутуп тургъан, сен кимсе? Кёзлерим сен Мазанса дейдиле, жюрегим а ийнанмайды. Айтчы сен манга! Экисинден къайсыны къонагъыса? – деп соргъанды.

– Булбул, жаным, мен экисине да къонакъма. Сени излеп, жерни
юсюн къыдырдым. жол тапмай, агъачланы ётдюм, суу тапмай, тюзлени бардым. Ахырында, сени кёрюп, кёзюнге – ийнакъ, жюрегинге къонакъ болдум, – деп, Мазанны пелиуан кёлю чыдамай, кёз жашларын тёкгенди. 

Мазаннга къарап, Булбул да жилягъанды.

Энди жашны ким болгъаны мычымай Гогутай ханнга ачыкъ билиннгенди. Хан жашны кесине чакъыртханды. Аллына барып: 

– Эй, ёмюрледе да жомакълада айтыллыкъ, жер юсюню жигити! – 
деп, хан Мазанны къаты къучакълагъанды.

Излеп тургъан киеулюгюн табып, хан къууаннганды. Мычымайын, битеу тёрт жанына адамла ийип, халкъны чакъыртханды. Дунияда болмагъан тамаша той-оюн этип, ариу Булбулну Мазаннга бергенди.

Гогутай ханны элинде аны къызы Булбулну эрттеден сюйюп тургъан бир жаш бар эди. Мазаннга аны къаны къайнап эди, дерт жетдирирге да тап заманны сакълай эди.

Мазан, Булбулну алып, бир бёлек заман озгъандан сора, туугъан журтуна къайтыргъа сюйгенди. Халкъ, жыйылып, кетме деп, къаты тилегендиле, болсада, тохтамай, жаш жол кёл алгъанды.

Хан киеую бла къызына сансыз кёп хазна, ырысхы, ашырыргъа аскер бергенди. Аскерге ол къызын сюйген жашны оноучу этгенди. Ол жашны уа юч антлы нёгери бар эди.

Эрттенликде Мазан бла Булбул тюеле бла, кёп хазна алып, жолгъа чыкъгъандыла. Аскер да ала бла тебирегенди.

Ким билсин, ненча къычырым баргъандыла, ненча кюн жюрюгендиле, кече тохтай, кюндюз бара, ахырында бир тауланы этеклерине жетип, кече къонушха тохтагъандыла.

Аскер башчыны эсине аман оюм тюшгенди. Мазанны бармай къалмазын билип, ол ма былай айтханды:

– Ма бу эки тауну арасындан къоркъуулу жер дунияда жокъду. Ол жерде мени атамы ажирин сыйырып, кесин да думп этип къойгъандыла. Анда мангылайында жангыз кёзю бла бир адам ашаучу барды дейдиле. Аны хорлар кюч дунияда жокъду. Ол кеси хорланса да, алай а аны эки эгиз жашы бардыла, аланы хорлар къарыу жер юсюнде табылмаз, – дегенди.

– Да алай эсе, аскер да, Булбул да былайда солуй турсунла, биз а экибиз да ол залимлеге барайыкъ, – дегенди Мазан.

Жаш унамагъанды: 

– Экибизден бирибиз мында къалмасакъ, жарамаз, – дегенди.

Мазан, ол хапарны эшитгенде, тёзалмагъанды. Атын къоюп, сауутланып, жаяулай таугъа тартып кетгенди. Жангызкёз эмегенни жерине жетгенди. О-ой, жапысындан кюн, жийиргенип, мутхуз болгъан бир адам ашаучу юсюне чыкъгъанды. Къыжырап, жерни тепдиргенди. Ызы бла Мазан таба тебирегенди.

– Ой, аман чийбыдыр! – деп, Мазан, къылычын суууруп, аны юсюне кесин атханды. 

Кёп да мычымай, ол аманны, хобустаныча, туурагъанды. Сора агъач юйлеге барып тохтагъанды да, къычырыкъ таууш эшитгенди. Уругъа къарагъанды да, бир эмеген къатынны кёргенди. Къатын андан тилегенди:

– Ой, мени балам, сен мени мындан чыгъарсанг, мен санга этмезлик ахшылыкъ жокъду. Эки къызым бар эди, бу жангызкёзню эки жашы экисин тилегендиле да, бермегенимде, мени, келтирип, бу уругъа атхандыла, – дегенди.

Мазан къатынны урудан чыгъаргъанды. Къатын, чабып барып, бир терек бутакъдан тогъуз ачхычны алып, Мазаннга бергенди. Сора:

– Аланы тогъуз юйлери барды, сегизин ач, тогъузунчусун ачма, – 
деп, юйюне кетгенди.

Мазан, эшиклени ача баргъанда, тёзалмай, тогъузунчуну да ачханды. Анда акъ будайдан ашай тургъан бир къара ажирни, аны тезгегин ашай тургъан да бир акъ ажирни кёргенди. Секирип, акъ ажирге минип, арбазгъа чыкъгъанды.

Олсагъатдан биягъы къатын жетгенди. Мазаннга бир ашыкъ, бир таракъ, бир кюзгю бергенди да:

– Эгизле, къара ажирге минип, сени къууарла. Жете тебиреселе, ашыкъны жолгъа атарса, ол аланы чырмар. Экинчи кере жетедиле десенг, таракъны атарса, ючюнчю кере кюзгюню атарса. Сора болгъан ишлени кёрюрсе, – деп, ашыргъанды.

Мазан акъ ажирни юсюнде жел ургъанча тебирегенди. Бир бёлек замандан сора, жерни тепдирип келген бир ахырзаманны эшитгенди. Акъ ажир атламларын бир къычырымгъа созуп башлагъанды. Не аламат терк барса да, къара ажирден къутулалмазын билгенди да, Мазаннга: 

– Ашыкъны жолгъа ат! – дегенди. 

Мазан атханды. 

Ашыкъ уллу къая болуп сюелгенди. Бир бёлек замандан биягъы къара ажирни шууулдап келгенин эслегенди. Сора жолгъа таракъны атханды. Таракъ сынжыр таула болуп, тизилгенди. Аны бла да бираз чырмагъанды. Дагъыда бираздан къара ажир кёрюне тебирегенди. Энди акъ ажир Мазаннга айтханды:

– Энди сен манга ышанма. Мен, арып, онгсуз болгъанма. Кюзгюню, артынга атмай, аллынга ат! – дегенди.

Мазан кюзгюню аллына атханлай, терен тенгиз болгъанды да къал​гъанды. Акъ ажир, аууз кёмюклерин кёпюр этип, тенгизни юсю бла баргъанды. Къара ажир да кёпюрню къыйырына миннгенди. Мазан – къачып, ала – сюрюп, келедиле. Ала, Мазанны жетип, иш сермешиуге жетсе, хорларыкъдыла. Аланы къылычлары жауну сермеген заманда, кюнлюк жолгъа созулгъандыла. Мазанда уа аллай къылыч жокъ эди.

Мазанны жыйынында къалгъан аты, ол къоркъууну билип, тохтаусуз кишнеп, таугъа къарап, аякълары бла жерни къазып, дыгалас этгенди. Булбул, аны кёрюп, гузаба болгъанды. Аны бош кишнемегенин билгенди. Секирип, Акъбуруннга миннгенди. Шууулдап, Мазанны келир жолу таба чапханды. Мазанны къачып келгенин, аны ызындан къара ажирни юсюнде эмеген жаш Мазанны, сюрюп, жете тургъанын да кёргенди.

Булбул, муштухул болуп, Акъбурунну Мазаннга бергенди. Мазан, арыгъан акъ ажирден тюшюп, Акъбуруннга миннгенди. Акъбурун, кишнеп, хауагъа кётюрюлюп, сора, энишге секирип, эки ал аягъы бла уруп, кёпюрню бузгъанды. Ол заманда къара ажир да тенгизге батханды.

Акъ ажир алайда думп болгъанды, несин да киши билмегенди. Мазан бла Булбул, къайтып, жыйынларына келгендиле.

Энди Мазанны ашыра чыкъгъан аскерни артха къайтарыр жерге жетген эдиле. Кёп ахшы сёзле айтып, Мазан аланы артха къайтаргъанды. Тюеле бла хапчук келтиргенле уа къайтырыкъ тюйюл эдиле.

Мазан бла Булбул, тюечилери бла бирча, алайдан атланып кетгендиле да, жюрюй барып, тенгиз жагъасында кече къонуш салгъандыла. Алайда атланы, тюелени да хансха бошлагъандыла. Атчыла гёзет этгендиле. Мазан а, чилле жабыулу чатырны къуруп, сауутун-сабасын да бир жанына ташлап, Булбул бла чатырда жатханды. Алай болса да, «Ышаннган башны ит ашар» дегенча, чатыр алагъа огъурлу болмагъанды. 

Булбулну эрттеден сюйюп, энди уа Мазаннга дерт тутуп тургъан ол жыйын башчы ызына кетип къалмагъан эди. Ол, Булбулну урлар ючюн, кесини юч нёгери бла чола заманны излеп жюрюй эди. Аны уа энди тапхан эди. 

Ол аскер башчы юч нёгери бла тенгизни жагъасына келип тургъанлай, тенгизни жарытып, бир кеме жетгенди. Кемени таматасы ол аскер башчыны антлы тенги болуп, тюбешгендиле. Къууанып саламлашхандыла. Кемени къабыргъасында «Тенгиз абирекле» деп жазылып эди.

Аскер башчы кемени таматасындан тилегенди:

– Гогутай ханны мен сюйюучю къызы Булбулну тулпар Мазан алгъанды. Биз да аланы ашыра келгенбиз. Ма былай арлакъда къонуш салып турадыла. Хазнасыны хыйсабы жокъду. Берне байлыгъын сиз алыгъыз, къызны уа мен алырча, болушлукъ этигиз, – деп, баш ургъанды.

Арсарлыкъ болмагъанды. Ол сауутланып тургъан тенгизчи абирекле кече арада Мазанны чатырына чапхандыла. Къаты жукълап тургъанын тапхандыла. Сауут-сабасыз этгендиле. 

Мазан элгенип уяннганды, юсюне келип сюелген палахны кёргенди. Сауут-сабагъа къармашханды, тапсанг – къойма. Энди болур болгъанды.

Жюз чакълы абирек, басынып, аны къолларын-аякъларын къаты байлагъандыла. Битеу хазнасын, кесин да кемеге къуюп, кетгендиле. Ариу Булбулну да ол аскер башчы, зор бла атха салып, думп этип, ташайгъанды. Нёгерлери да аны бла кетгендиле, ким билсин, къайры элтгендиле.

Ол абирекле Мазанны, алып кетип, сатыу жюрюген бир узакъ айрыкамда тохтагъандыла. Базаргъа патчахны саудюгерчилери хапчук алыргъа келгендиле. Кемеде болгъан хазнаны кёргендиле. Бир да къалдырмай, хазнаны сатып алгъандыла.

Саудюгерчиле, Мазанны кёргенлеринде, аны айтхылыкъ озгъур жигитлигин кёзлеринден билгендиле. Уллу багъа берип, алгъандыла. Кесин да, элтип, патчахны арбазына къууанып салгъандыла.

Патчах, Мазанны кёргенде, бек уллу къууаннганды. Узакъ жерлеге иерге кёзю къыймагъанды. Арбазында атчы этгенди. Патчахны анга деричи да бир атчысы бар эди, энди экеу болгъандыла.

Мазан ат орунчу болгъан угъай, патчахны да патчахы болурча, сайлама киши эди. Анга тенглик этип, ким болаллыкъ эди?! Ол терк окъуна адамлыгъын кёргюзтгенди.

Ол патчахны жангыз къызы Пердау Мазанны сюйгенди. Аны кёрюр ючюн, ат орунну аллы бла озуп, гюл тахталарына жюрюучю, Мазан бла да сёлешиучю болгъанды.

Мазанны атчы нёгери ол ишлени кюн сайын кёре тургъанды. Зар​ланнганды. Патчахха тил этип, Мазанны къыстатыр акъыл алгъанды.

Бир кюн ол атчы, патчахха баргъанды да, аны аллында ийилип:

– Къызынг ол сатылып алыннган атчыны сюеди. Кюн сайын ат орунда
аны бла ушакъ этеди. Ол аман адамды, аны арбазынгдан тайдырсанг, иги болур эди, мен аны аман ишлерин санга къуруда айта тургъанма, – 
дегенди.

– Угъай, ол иги ишлеген атчыды, анга сёз жокъду, алай къызымы аллай аман заты бар эсе уа, тыярма, – деп къойгъанды патчах.

Жомакъны огъарлагъында эки къызны маймул аскер сакълап къалгъанды деп озгъан эдик. Булбул ол хапарны Мазандан эшитген эди, къалайда болгъанларын да биле эди.

Энди бу тёрт адам, Булбулну урлап бара, ол маймул аскер болгъан жерге жетгенлерин Булбул эслегенди. Сора ма былай айтханды:

– Бу жерде бир да аламат бир бай къала барды. Ол къалада эки ариу
къыз жашайды. Биз ол къалада тохтайыкъ, экисин эки нёгеринге алайыкъ, бирине да табарма. Мен а энди, сенден чыгъып, кимге барлыкъ​ма? – деп алдагъанды.

Ала ол къалагъа баргъандыла. Керти да, бир бай жашаугъа батдыкъ 
дегендиле. Булбул, терк окъуна маймул аскерни башчысы арсланнга барып, ишни болумун башындан-аягъына дери ачыкълап бергенди. Олсагъат​дан арслан алагъа маймул аскерни бошлап, хурттак-хурттак этдиргенди.

Энди ол эки къызгъа Булбул да къошулуп, Мазанны сакълайдыла. Мазан а ат орунну кюреучю болуп турады.

Кюнлени биринде патчахны къызы, баугъа кирип, Мазан бла къуш-муш эте тургъанларын ол биягъы атчы кёреди. Олсагъатдан тил этерге къызны атасына къууулады. Къыз да, аны билип, ызындан жиляп жетеди, сытылып, атасыны аякъларына жыгъылады.

– Ма, патчах, кёрдюнгмю! Ол сатыла айланнган итни аллай бир этерин мен билип айтыучу эдим, – дейди атчы, Мазаннга аяусуз къозута.

Къыз женгдирмейди: 

– Угъай, атам, – дейди, – ол ат орунну кюреучю манга намыссыз сёз айтмагъанды. Ол манга бир сёз айтханды да, мен аны ючюн жюрексинип жиляйма.

– Сен жилярча, ол санга не сёз айтханды? – дейди патчах.

– «Мен бир къалада эки эгиз къызны палахдан къутхарып кетгенме, сен алагъа бир бек ушайса, эгечле зат болурмусуз?» – деп соргъанды ол, – дейди къыз. 

Патчах, ол хапарны эшитгенлей, кесилген терекча, аууп, сойланады. Тап, ма алай да болурча эди. Ол эки эгиз къыз, бу патчахны къызлары болуп, урланнгандыла. Бир талай жылны ол, аланы излеп, жерни юсюн къыдыргъанды. Тапмагъанды. Энди уа, хапарны эшитгенде, аланы эсгерип, ханны эси аугъаны сейир тюйюл эди.

Бир бёлек замандан патчах аязады. 

– Барыгъыз, ол атчыны, ариу кийиндирип, манга алып келигиз! Ётюрюк айтса, жерге кёмерме. Керти айтса уа, хазна бла бёлерме, – дейди.

Мазанны, омакъ кийиндирип, патчахха алып келедиле. Патчах къызланы хапарларын бек тинтип сорады. Мазан къызланы сыфатларын, къайдан урланнганларын, кимни къызлары болгъанларын, бусагъатда къайда тургъанларын да айтады.

Олсагъатдан патчах уллу аскер къурайды. Мазанны аскерге башчы этеди. Мазан кеси бла бирге сатылып келген Акъбурун атына минеди. Аскер, бир талай кюнден сора, гюрюлдеп, маймул аскерге жетеди. Булбулну да, эки эгиз къызны да саламат табадыла. Булбулну урлагъанланы жоюлгъанларын биледиле.

Бир талай кюнню эки аскер да, ойнап, тепсеп, той-оюн этип бошагъандан сора, къызланы, Булбулну да алып, патчахны аскери ызына къайтады. Маймул аскер да, саламлашып, айырылады.

Эки эгиз къыз саулай аталарына келедиле. Патчах дунияда болмагъан той, къурманлыкъ этеди. Ол тилчи атчысын ёлтюртеди. Мазаннга ёмюрюне болур чакълы хазна береди, бир талай аскер бла юйюне ашырады.

Мазан тюшюнде кёргенин тюнюнде тапхан эди. Элине келгенде, анга этилген аламатны, къууанчны уа киши айтып-айталмаз.

Ол къууанчха асыры сейир этип къараргъа болгъандан, ашар-ичер зат тапмадым ансы, анда мен да болгъан эдим.

БАЙТАЛ УЛУ КЪАЙТАЛ

Дунияны бир кезиуюнде бир киши бла бир къатын жашай эдиле. Аланы, бир жангыз байталдан сора, башха ырысхылары болмагъанды. Ол байтал хар жылдан бир тай тапханды. Алай кёкден бир къара булут, салынып келип, тайны алып кетип тургъанды.

Бир жолда ол кишиге тюшюнде биреу: «байтал къозлар заманда, аны къатына бир мал сал, ол булут малны алып кетер, тай а сау къалыр», – деп айтханча кёрюннгенди. Ол киши, уяннганда, тюшюне къууаннганды да, эсинден кетермей тургъанды. Байтал къозлар заманда, бир бузоу сатып алып, аны, кесип, байталны къатына салгъанды.

Байтал къозларгъа тебирегенде, биягъы булут, салынып келип, бузоуну алып кетгенди.

Ол булут кетгенлей, жамычыны кётюрюп къараса – бир тай. Тайны къуйругъундан тутуп, бир жашны да тууа тургъанын кёргенди. Киши, аны кёргенде, ол затха бек сейир болуп, адамлагъа хапарлагъанды. Адамла да, келип къарагъанларында, ол сейирликге: «Аллахны буйругъуду», – 
деп къойгъандыла.

Жашчыкъ тай бла тенг ёсюп башлагъанды. Тай ючайлыгъында ючжыллыкъ атча болгъанды; жаш да ючайлыгъында онсегизжыллыкъ жашха жетгенди.

Жаш, ат жер салып, тайгъа миннгенде, экиси да кезиулери жетген ат бла атлы болгъандыла. Жаш къарт кишиге:

– Энди мен Аллахны буйругъу бла жортууулгъа бармай амалым жокъду, сиз эсен къалыгъыз, – деп, кетгенди.

Киши бла къатыны, аны эшитгенде, бек уллу къайгъылы болгъандыла, алай этер амаллары жокъ эди.

Жаш, кете туруп, кишиге бир окъ берип:

– Мени ёлгеними бу окъдан билликсиз: мен ёлсем, окъ бурунундан къан чыгъарыкъды, – деп, саламлашып, кетгенди.

Уллу агъачны ичи бла озуп бара, артындан бир адам:

– Эй, Байтал улу Къайтал! Къайры бараса? Алай тур, мени да жолоучу нёгер эт! – деп къычыргъанды.

Аны эшитгенде, жаш:

– Кел-кел, Агъач улу Батыр! Бирге нёгер болайыкъ, – дегенди. 

Агъач улу Батыр ызындан жетгенди, секирип, атны сауурусуна миннгенди. Экиси да бирге бара-барып, бир таугъа тюбегендиле. Ол тау​да да ызларындан биреу былай айтып къычыргъанды:

– Эй, хей! Байтал улу Къайтал, Агъач улу Батыр, къайры барасыз? Мени да нёгерге ала барыгъыз!

– Кел-кел, Таш улу Жалгъау, сени да нёгер этербиз, – дегендиле ала.

Ала алай къычырыргъа, артларындан Таш улу Жалгъау жетгенди. Ол, секирип, тайны сауурусуна олтургъанды. Сора ючюсю да бирге кетгендиле.

Байтал улу Къайтал, Агъач улу Батыр, Таш улу Жалгъау – ючюсю да, кете бара, бир уллу ёзеннге чыкъгъандыла. Ол ёзенни бара, бир юйле кёргендиле да, алагъа баргъандыла. Барсала, юйден киши чыкъмагъанды. Атланы илкичге тагъып, юйге кирселе, ичи ариу жасалып, от жана, бир чоюнчукъ да отда тагъылып, къайнай тургъанын кёргендиле. Не зат къайнай болур деп, ачып къарасала, чоюнчукъда тауукъ эт бише. Таш улу Жалгъау этден къабып кёргенди да, сора башын жабып къойгъанды. Ызы бла нёгерлерине:

– Энди мында бир адам улу жашайды. Биз, бугъуп, ким келлик эсе да, халгъа бир къарайыкъ, – деп, атларын букъдуруп, кеслери да, юйде жыйгъыч тюплерине кирип, жашырыннгандыла.

Ала да бугъуп тургъанлай, бир заманда къанат тауушла эшитил​гендиле. Аны ызындан юч кёгюрчюнчюк, келип, чорбатха къоннгандыла. Ала, бир бирлери бла ойнай келип, кёгюрчюн къапларын тешгенде, мёлекле кибик, бир тамаша, ариу къызла болуп къалгъандыла. Сора къызланы бири, юйге кире баргъанлай, юй тюбюнде ёрге сюелип тохтагъанды. Аны ызындан къалагъа экиси да киргендиле. Къызла, бир бирге къарап: 

– Арс-мурс, адам ийис, – дегендиле. 

Ызы бла чоюнчукъгъа къарагъандыла да, къарагъанлай, адам тийгенин билгендиле. 

– Ким эсе да этден къапханды, – дегендиле.

– Да ким келликди бизге? Бизге келирге кишини къолундан келмез.
Алай, ким биледи, Байтал улу Къайтал тенглери бла келирге болур. Керти да, ол келсе, не этер эдик? Айхай, къонакъ этер эдик, – дегендиле да, – ха-ха-ха! – деп кюлгендиле. 

Ала алай кюлгенде, жашла чартлап чыкъгъандыла.

Аланы кёргенде, къызла, къачып, мюйюшлеге сюелгендиле.

Жашла саламлашыргъа алларына баргъандыла:

– Кюнюгюз ахшы болсун, къызла! Биз сизни къоркъутургъа келмегенбиз. Къонакъгъа алсагъыз, къонакъ боллукъбуз, алмасагъыз а, жолубузгъа кетерикбиз, – дегендиле.

– Биз къонакъдан къачмайбыз. Аллах-Аллах, нек алмайбыз? Алай сиз, адамлыкъ этип, кесигизни юч кечени сакъласагъыз, биз да, сиз да къайгъыдан къалырбыз, – дегендиле.

Къызла жашланы къонакъ этгендиле. Ашай-иче, ойнай-кюле, кёп олтуруп, алай жатхандыла. Хар бир жашны жанында, къынындан чыгъарылып, къылычы болгъанды.

Таш улу Жалгъау къылычын жанына салыргъа унутуп къойгъанды. Аны хатасындан, танг атаргъа тёгереклерин жети къаты аскер алгъанды. Ол аскер Жамычыкъулакъны
 аскери болгъанды.

Танг атханда, къызла жиляу-сыйыт этгендиле. Олсагъат Таш улу Жалгъау арсарсыз кеси урушха киргенди. Эрттенбладан башлап, ингирге дери, уруш этип, Жамычыкъулакъны аскерин да бошагъанды, ингирде кеси да ёлгенди. Анга жиляй, танглары да алай атханды.

Танг атып къарагъанда, биягъы аскер биягъы формада юйню тёгерегин къуршалап: 

– Хей, адам улу, чыкъ бери! – деп тохтагъандыла.

Агъач улу Батыр, сауутларын тагъып чыкъгъанды да, эрттен намаздан ахшам намазгъа дери, къан бардырып, уруш этгенди. Аскерни да къырып тауусханды, кеси да ингирде ёлгенди. Анга да жиляу-сыйыт болуп, юйге кийиргендиле. Агъач улу Батырны жиляуу да тангнга дери баргъанды.

Биягъы танг атханда, ючюнчю кере ахыр къалгъан аскери бла Жамычыкъулакъ кеси келгенди.

Байтал улу Къайтал алагъа къаршы сермешиу урушха киргенди. Ол да, кюн бла кечени ичинде уруш этип, аскерни къырып бошап, Жамычыкъулакъ бла бетден-бетге сюелгенди. Кёп кюреш баргъандан сора, Байтал улу Къайтал онглап, Жамычыкъулакъны ёлтюргенди. Барындан да бошагъандан сора, Байтал улу Къайтал да, ичи кюйюп, ёлгенди.

Къызла уллу жиляугъа къалгъандыла. 

– Биз энди къалауурсуз къалдыкъ, – деп, бушуу-къайгъы болгъандыла. 

Кеслери да жашланы ёлюмлерине жиляй, сарнай къалгъандыла.

Энди ол къарт киши окъгъа бир къарайым деп, баргъанды. Къарагъанды да, окъну бурунундан къып-къызыл къан тама тургъанын кёргенди. Алай кёргенде, киши жилягъанды, къатыны да анга къошулгъанды. Киши бла къатынны жилягъан тауушларын байтал тургъан орунунда эшитгенди. Тюз аны эшитгенлей окъуна, байтал, орунну бузуп, чыкъгъанды да, халкъ да къарап тургъанлай, учуп, кёкню къарангысына ташайып кетгенди.

Кёк бла учуп, байтал жашла ёлген жерге жетгенди. Олсагъатдан байтал, юч жанын юч жашха берип, ючюсюн да сау этгенди. Кеси уа, юч жаны чыкъгъанда, ёлгенди. Жашла сау болгъандыла. Алайда, байталны чий дарийле бла кебинлеп, жашла, къызла да аны къабыргъа салабыз дегенлей (аллай тамаша боламыды?!), байтал, ала да къарап тургъанлай, тёгерек айлана да, уча-уча, кёкге ташайып кетгенди. Байталны андан ары хапары, аты-чууу да юзюлгенди.

Жашла ючюсю да, юч къызны алып, къарт киши бла къарт къатынны келтирип, Жамычыкъулакъны ханлыкъ жеринде ашап-жашап къалгъандыла.

ОБУР КЪАТЫН

Эртте-эртте бир обур къатын болгъанды, аны уа жалан бир жашы бар эди. Ол жаш, эшикге чыкъса, аны жаш нёгерлери, обурну жашыды деп, хар ким бармакълары бла кёргюзтюп, аны бла ойнаргъа унамай, андан жийиргенип, жашны ачыудан жара болгъандыла. Жаш анасына:

– Анам, мени былай-былай айтып къоймайдыла, сен обурмуса? – 
деп, кёп кере соргъанды. 

Алай анасы:

– Юрме къой аланы, итле кибик, – деп къойгъан болмаса, башха бир да ёнге жууап бермегенди.

Жаш бир-бирде, кече уянса, анасы тёшегинде болмай кёре тургъанды.

Бир жолда жаш: «Ай, маржама, мен муну бир сынамасам, кече къайры кетгенин, не этгенин бир кёрмесем», – деп, кече, кесин жукълагъан сундуруп, жукъламай, сакълап, марлап тургъанды. 

Кече ортада анасы, къобуп, кели баш бла сибиртгини алып, тёшек тюбюнден кийиз къамичисин чыгъарып, аны бла уруп, ожакъ бла учуп кетгенди.

Жаш да, бираз заман озгъандан сора, анасы этгенлей этип, ожакъ бла чыгъып, обурла жыйылгъан жерге келгенди. Анасы, муну кёрюп, бек ачыуланнганды.

Обурланы таматасы уа жашны анасына:

– Бюгюн бизни этден тойдурургъа сени борчунгду, нек тураса? – дегенде, ол, жашын кёргюзтюп: 

– Ма бу мени жашымды, аны этин ашагъыз, – дегенди.

Алай обурла уа анга:

– Ол энди бизден болгъанды, анга тиерге жарарыкъ тюйюлдю, – деп, жашха къатылмагъандыла. 

Ол заманда жашны анасы да, дагъыда бир обур къатын да, кетип, бир бёлек замандан, жамычыгъа да чулгъап, бир кишини алып келгендиле. Келтиргенлей, союп, туурап, къазаннга салып, биширип, обурла бары да, тёгерек туруп, этин ашагъандыла. Сюеклерин а, бир жерге жыйып, алгъынча, сау этип, жамычысына чулгъап, , элтип,, жерине салгъандыла. Алай бу жашха уа эки иегиси жетген эди да, ол а, этни да ашамай, сюеклерин да бермей, хуржунуна сугъуп, букъдуруп къойгъан эди. 

Эрттенбла, къойла къыйырында жатып тургъанлай, бир кишини онг къабыргъасы ауруп чыкъгъанды деп, элге хапар болгъанды. Бу жаш да: «Мен маржама, барып, аны кесим бир кёрмесем», – деп, ол, иегилерин да алып, кишини кёре баргъанды. 

Келип сорса, кертиси да, онг къабыргъасында эки иегиси алынып, киши андан ауруй болгъанды. Ол заманда жаш, битеу халкъны жыйып, ол кече кёрген хапарын, къалдырмагъанлай, барын да айтханды. Эки иегини да, чыгъарып, ол кишини къабыргъасына салып, сау этгенди.

Обурла ким болгъанларын барын да айтып, къалмай обурланы жыйып, хар обурну бирер аягъын бирер эмиликни къуйругъуна тагъып, ёлтюргендиле. Алай бла, бир бёлек заманны ол жерледе, обур болмай, халкъ ырахат, тынч жашагъанды.

ГУЖОЙ УЛУ ХАЖИМЕТ

Хапары айтылгъанына кёре, къачан эсе да Бектур атлы бир жюйрюк адам болгъанды. Ол, кюн сайын уугъа барып, кийиклени ёлтюре, элни адамын кийик эт бла сыйлап тургъанды.

Бир жол Бектур уугъа баргъанда, башха кюнледе ёлтюрюучю кийиклерине ушамагъан бир акъ кийикни ёлтюрюп келгенди.

Кийикни терисин сыдырып, этин къазаннга салгъанды. Ызы бла адамланы сыйларгъа чакъырып келе тургъанлай, ёлтюрген кийиги, къачып, орамны ёрге озгъанын кёргенди.

– Тобасто, ол сейир-тамашагъа къарагъыз! Къазаннга салып келген кийигим къачып барады, – дегенди Бектур.

Кийик, аны сёзюн эшитип, ызына айланып къарагъанды.

– Сейир-тамаша мен тюйюлме, сейир-тамашаны Гужой улу Хажиметге
сорсанг, ол айтыр, – деп, кёзден ташайгъанды.

Бектур, не этерге билмей, кёп заманны сагъыш этгенди. Бу кийикден да тамаша уа не зат болур деп. Кеси да Гужой улу Хажиметни излер акъылгъа тохташханды. Къатынына азыкъ хазыр этдирип, узакъ жолоу​чулукъгъа чыкъгъанды. Кёп кюнлени айлана-жюрюй барып, ахырда бир эски элге жетгенди.

Орамны кетип бара, бир кишиге тюбегенди. «Жол болсун», «сау бол» болушхандыла.

– Жууукъ бол, къонакъ, узакъ жолоучу кёрюнесе, шагъырейинг да болмаз. Къонакъбай болурбуз, – деп сёлешгенди элчи. 

Бектур да, багъалы этдирмей, баргъанды. 

Къонакъбай, къонакъны сыйламайын, хапар соргъанды. Къонакъ да, ишин жашырмай, Гужой улу Хажиметни излеп айланнганын хапарлагъанды.

– Ол да ахшы, аны да табарса. Гужой улу Хажимет деген да мен​ме, – дегенди.

Къонакъны ауузландыргъандыла, ызы бла хапар башланнганды.

– Ха, къонакъ, ауузландырмай, санга хапар сордум. Энди хапарымы уа ауузландыргъандан сора айтама, – дегенди юйню иеси. – 
Мен Гужой улу Хажиметме. Кеси къыйыным бла урунуп, зарансыз, хыянатсыз жашагъан бир адам эдим. Жыйырма беш жылымда къатын алгъан эдим. Мен алгъан тиширыу эр бла къатынны арасында жюрюген жашау шартланы кертилемеген эди. Мен да, аны алгъынчы, ол осал ишин билалмагъан эдим. Адетде жюрюй келгенича, къатын алгъан кечемде болуш юйге кетген эдим. Болуш юйден келип, отоуума киргенлей, юйюмю эшиги къагъылды. Чартлап эшикге чыкъгъанымлай, бир кийиз къамичи келип тийди. Мен да, эшек болуп, чалыгъа тагъылдым. Танг​нга деричи, эшек болуп, арбазда сюелдим, ол къамичи бла мени ургъан киши уа, мени орунума отоугъа ие болду. Танг аласында кийиз къамичи келип тийди. Адам болдум. Къайтып, отоугъа кирирге уялып, болуш юйюме кетген эдим. Экинчи ингирде, биягъы отоугъа киргенимлей, дагъыда эшик къагъылды. Мен чыкъмадым. Къатыным тырман этди. Кишилигиме уялып, чыкъдым. Биягъы бир кийиз къамичи келип тийди да, алаша болуп, тагъылдым. Танг аласында, къамичи келип тийгенлей, адам болдум. Салып отоуума киргенде, къатыным, тырман этип: «Айып тюйюлмюдю санга, кече къайры эсе да кетип, кюндюз отоуунга кире айланыргъа?» – дегенде, уялып, биягъы болуш юйюме кетдим. Ючюнчю кече болду. Ашыгъып келип, отоуума кирдим. Эшикден бир адам сёлешди, чыкъмадым. Дагъыда сёлешди, чыкъмадым. Тиширыуну Тейри урсун! Эр башы бла, къоркъуп, отоуундан чыкъмады деп, къатыныма алай айтдырмаз ючюн, чартлап эшикге чыкъдым. Бир мазаллы кёсе киши кийиз къамичини жел этдирип сылады да, мен да ол кече, парий болуп, чалыгъа тагъылдым, ол а мени сатлыкъ юйдегим бла къалды. Эрттенбласында къамичи да, жукъ да болмады. Жип тешилди, мен а, ит болуп, эл тюбюне жайылдым. Акъылым – адам, сыфатым ит болуп, бир бёлек кюн жюрюдюм. Ачдан онгсуз болдум. Эл итлери, чаба да, талай, мен да, къача да, къутула, жашаудан умут юздюм.

Бир кюн, ныгъышда олтуруп тургъан къартланы алларына барып, бир акъыл сёз эшитир мурат бла, къысылдым. Жатып, къартланы хапарларына тынгылап тура эдим.

Къартладан бири:

– Ярабий, бу не иги сыфатлы ит эди. Жылкъыбай улуну къолуна тюшсе, къарагъан да, семиртген да этер эди, – деди.

Акъырын туруп, Жылкъыбай улуну къошуна тебиредим. Сыртланы, жалпакъланы тарта-жорта, ол байны къошуна жууукълашдым.

Мени кёргенде, бир сюрюу ит, жетип, талап тебиреди. Иелери, келип, итлени менден айырып, къошуна элтди.

Жетгенлей, ит тегенеге сют къуйду, ичмедим. Айландырып, бир табакъгъа къуйду, ичмедим. Ызы бла бир таза аякъгъа къуюп бергенде, ичдим.

– Оллахий, бу итде не эсе да бир сейирлик барды, – деп, ол манга адамгъача къарап башлады. 

Кеси ашагъан аякъдан, кеси ашагъан хант бла мени да багъып турду.

Бир кече къойлагъа бёрю чапды. Бир къозуну алып, къачды. Итле да, мен да сюрдюк. Мен, жетип, бёрюню тутдум. Итле да мени тутдула. Ол заманда мен бёрюню ычхындырмадым.

Сюрюучюле жетдиле. Ол кезиуде мен, бёрю бла булгъаша, къолгъа саркъгъан эдим. Итле, сюрюучюле да къошха къайтып кетген эдиле.

Ол кече, бёрюню кесип, къол боюнунда къозуну сакълап, тангнга чыкъдым.

Эрттенбла сюрюучюле, жайыла келип, ёлюп тургъан къозуну кёргенде, таякъ бла мени да бир иги сюртюп: 

– Махтагъан ити буму эди? Къозуну кесип турады, – деп, таматагъа хапар бердиле.

Тамата, алагъа ийнанмай, къарай келип, мени тапды. Арлакъда таланып тургъан бёрюню да эследи. Андан сора уа мени артыкъ да ариу кёрдю. Атым айтылды. «Адам акъыллы ит» деп, битеу халкъда белгили болдум.

Ол тийреде бир хан жашай эди. Аны жангыз бир къызы болгъанды. Ол къыз кесини ариулугъуну нюрю бла юйню кече чыракъсыз жарытханды.

Къызгъа бир обур юйренип, хар айдан бир кере келип, нюрюн эмип, кете тургъанды.

Хан, итни хапарын эшитип, бир мадар этерми эди деп, иемден мени бир-эки кюннге тилей келгенди. Ием мени анга бергенди, ол мени, элтип, къызны къатында байлагъанды.

Къыз, толгъан ай кибик, юйню жарытып тургъанлай, кече арасында, чырдыдан салынып, къызны бир обур эмип башлагъанды. Мен, сермеп алып, обурну иги таладым.

Ол заманда обур:

– Эй, Гужой улу Хажимет! Къой, мени ёлтюрме, бир амалсыз кюнюнгде жарарма, – дегенде, мен аны бошлап къойдум.

Эрттенбла хан, келип, къарагъанда, къызыны толгъан айча жарытып тургъанын кёрюп, къууанды. Мени да, махтап, боюнума къапчыкъ бла бир алтын да тагъып, жиберди.

Боюнумда къапчыкъ тагъылгъанлай, ызыма айланнганымда, айлана, жюрюй барып, бир сыртны юсюнде тохтап, улуй тебиредим. Улуй тургъанымлай, келип, боюнума бир кийиз къамичи тийди. Олсагъатдан бир чыпчыкъ болуп къалдым.

Чыпчыкълагъа къошулуп, элде тирменлени пулгуларына къонуп, аны ашай, кечине турдум. Бир сабийле, келе-келип, таш бла атып, аягъымы сындырдыла. Аманны кебинден тирменни чырдысына илиндим.

Чырдыдан арбазгъа тюшюп, нартюх пулгуланы чёплей, тёгерегиме да къарай тура эдим. Ол кезиуде тирменни аллында бир къарт къатын, манга къарай келип, сора: 

– Эй, Гужой улу Хажимет, кел, къол аязыма къон! Мен санга бир амалсыз кюнюнгде жараргъа айтхан эдим. Энди бюгюн ол сёзюмю толтурайым, – деди.

Кёп арсар болдум, алай болса да, къоркъа-къоркъа, барып, аны къол аязына къондум. Ол а, къаты къысып, къабыргъаларымы сыкъды. 

– Ма сен да мени ол кече былай этген эдинг, энди мен да сен этгенча этеме, ызы бла уа санга берген сёзюмю толтурайым, – деди. – Сени эшек, ат, ит, чыпчыкъ да этген адам сени къатынынг бла жашап турады. Ёзге мадарынг жокъду, энди мен айтханлай эт: ахшам къарангы болгъанлай, эшикни жеписи бла юйге къутул! Кийиз къамичи къабыргъада тагъылып турады. Ала жатханлай, жетип, ол къамичиге тиялсанг, андан сора ала санга эталыр зат жокъду, – деп, ууучундан ычхындырды.

Учуп барып, ол айтханча, юйню ичине ычхындым. Ала жата тебирегенлей, мен да, учуп, къамичиге къондум, ала да къычырыкъ этип чабышдыла. Болсада мен олсагъатдан буруннгу адам болдум, къамичи да къолума тюшдю. Олсагъатдан уруп, бирин алаша, бирсин байтал этдим. Сора аланы, халкъгъа берип, сыртлары жауур болгъунчу жекдирдим.

Ызы бла бирин гырайт, бирин да тиши эшек этип, элде керекли адамлагъа отун ташытып, аманнга жетдирдим.

Ахырында кийиз къамичи бла сюртюп, бирин эркек къадыр, бирин да тиши къадыр этип, суу орунуна эл тирменни чархын айландыртып турама.

Ма ол сен излеген Гужой улу Хажимет менме. Хапарым да ма алайды. Кел, экисин да кёргюзтейим, – деди. 

Мен да, барып, экиси да тирмен чархланы айландыра тургъанларын кёзюм бла кёрдюм. Хажиметни да къолун тутуп, юйюме къайтып кетдим, – деп, жюйрюк Бектурну хапары аны бла бошалады. 

АЛАМАТ ТАЙЧЫКЪ

Кетген бурун ёмюрледе бир кишини Мурат, Таулу, Ибрахим, Аслан, Теке, Къочхар, Билгич деп, жети жашы болгъанды. Ала хар кече сайын кезиу-кезиу жылкъыны кютерге баргъандыла. Жылкъыда бир байтал кече сайын тай тапханды. Ол тайчыкъны уа бир жаныуар ашай болгъанды. Алты тамата къарындаш, баргъан кечелеринде, эринип, жукълап, къарамай, тайчыкъны жаныуарлагъа ашатдырып тургъандыла.

– Не кёрдюгюз, тайчыкъ саумуду? – деп, аталары Сафар соргъанда:

– Угъай, жукъ да кёрмедик, тайчыкъ туумагъанды, – деп, алдап тургъандыла.

– Билгич, бюгече жылкъыгъа сен барлыкъса! – деп, атасы Сафар хыны-хуну этип айтханды.

– Жаным сау болса, мен тайчыкъны сау къалдырырма, аны ашаучу жаныуарны да кесек-кесек этерме, – деп, Билгич, ушкок, уллу бичакъ, дагъыда башха керекли затла да алып, бек тап кийинип, кюн бата жылкъыгъа атланнганды.

Билгични кёрген адам, керти да, аны бек уллу, керекли ишге хазырланнганын сормай биллик эди. Билгич, бир кесек замандан жылкъыгъа жетип, кюндюз кютген Асланнга салам бергенди.

– Жылкъыны санайыкъмы?

– Санайыкъ. 

Санагъандыла, мал керек болмагъанды. Андан сора кюн сайын тай табыучу бууурул байталгъа баргъандыла. 

– Желин толтургъанды, – дегендиле.

– Желин толтургъанды, алай андан не келсин, кечени арасында къозлайды, биз аны тайчыкъларын жаныуарлагъа ашатып къоябыз, – 
деп, Аслан сёз къайтаргъанды.

– Мен аны билмейме, алай бюгече, ёлмесем, тайчыкъны ашаучу жаныуарны ёлтюрюрме, ким билсин, тайчыкъ сау къалыргъа да болур, – 
деп, Билгич жууап этгенди.

– Мен къалай этеме? – дегенди Аслан.

– Бар юйге, солу!

– Сау къал, Билгич, кёрген затынгдан артда манга хапар айтырса!

– Айтырма, тейри.

Аслан бла Билгич саламлашып айырылгъан заманда, кюн батып, ахшам бола башлагъан эди.

Билгич сыртындан жатханды, кёп сагъыш этгенди, ол келлик жаныуар бла къалай сермеширин кёзге тутханды. Чыдаялмай, секирип туруп, ол, уллу бичагъын къынындан суууруп чыгъарып, талай кере хауаны сермегенди. Сора, бичакъны ауузуна къарагъанды да, къан ыз кёрюнмегенди. Дагъыда жатханды, кёзлерин къысханды. Ол сермеширик жау бирмиди огъесе бир талаймы боллукъдула? Не этип да, Билгич быланы билалмагъанды. Алай эте тургъанлай, къалкъыгъанды. Дагъыда уянып, ёрге тургъанды. Жылкъыны тынч-ырахат отлагъанын кёргенди. Сермеширге, ол жауну дуккуларгъа Билгич бек ашыкъгъанды. Алай заман а акъырын, ашыкъмай барады.

Билгич, къачан келлик болур деп, жылкъыны ичине кирип, бууурул байталны къатында олтургъанды. Талай сакълагъанды. Байтал къозлагъанды, олсагъат Билгич да бичагъын къолуна алгъанды. Кёкден къара булутча бир зат, жерге салынып, тайчыкъгъа жетерге, Билгич, къылыч бла сермеп, эки бёлгенди. Байтал кишнегенди. Сора Билгич, тайчыкъны къатына барып:

– Машкачыкъ! – деп, сыртын сылагъанлай, ол экижашар болуп къалгъанды. 

Жюген салгъанлай – ючлю, терилик салгъанлай – тёртлю, жерин салгъанлай – бешли, юсюне миннгенинде уа алтылы тулпар болгъанды.

Билгични бу тайчыкъгъа къууаннганын сёз бла айтыргъа къыйынды. Сора Билгич узакъ жерде от жаннганны кёргенди. Къамичи бла бир ургъанлай, аламат тайчыкъ Билгични от жарыкъгъа жетдиргенди.

Тохтагъанды. Тёгерекге къарагъанды. Отда – онеки уллу къазан, ичлеринде эт бише, бир жанына къараса – онеки мазаллы эмеген. Къоркъаракъ болгъанды, алай болса да, кетмегенди. Кёп кере къычыргъанды. Ол адамладан бири да уянмагъанды. Болмагъанында, отдан бир уллу кесеуню алып, Билгич бирини бурунуна сукъгъанында, ол алай къычырыкъ этгенди, къоркъгъандан, Билгич, тап, жерге кирип кетерча болгъанды. Ол къычыргъанында, къалгъанлары да уяннгандыла, Билгични дуккуларгъа башлагъандыла. Ол заманда Билгич алагъа:

– Мен сизге жарарма, мени ёлтюрмегиз! – дегенди.

– Сен кимсе? – деп, ала алай соргъандыла.

– Жылкъычы Билгичме!

– Не керекди? – деп, онеки мазаллы эмеген Билгични къуршалагъандыла. 

Аланы уллу жассы къулакълары башларындан абадан эдиле. Къалгъан сыфатлары уа – бютюнда сылыкъ.

– Олтур былай, – деп, бирлери къолундан тутханда, Билгични билеги чыгъаргъа аздан къалгъанды.

– Эт бишди, ашайыкъ! – деп, онеки эмеген онеки къазанны юсюне сюелгендиле.

Жерге тюшюргендиле, ал бурун шорпа ичгендиле, тамычы къоймагъандыла. Ызындан этни ашап башлагъандыла. Билгичге да тигимчик бергендиле.

– Энди хапар айтыгъыз, – деп, Билгич акъырын-акъырын сурагъанды.

– Биз онеки эмеген болабыз, хар кюнде онеки ёгюзню соябыз, жукъ къоймай ашайбыз. Терилерин юсюбюзге кийим этип киебиз, ол кийимле, бир кюнден ары чыдамай, жыртыладыла. Къатын алгъан бирибиз да жокъбуз. Узакъ болмай, бир элде ханны бек тауушлукъ къызы барды. Аны алама деп, хар бирибиз бек даулашабыз, ахыры къалай боллугъун билмейбиз. Хар кюнден онеки ёгюз кесип ашасакъ да, чырт тоймайбыз.

– Ёгюзлени къайдан аласыз?

– Къайда тап тюшсе, андан.

– Этге туз атып ашаймысыз?

– Биз туз не болгъанын билмейбиз. Къаллай затды ол?

– Ханны къызын къайсыгъыз аллыкъсыз?

– Мен! 

– Мен! 

– Мен! – деп, бары бирден гюрюлдегенлеринде, Билгични, тап, къоркъары келгенди.

– Мени бла биригиз келигиз, – деп, Билгич, эмегенледен бирин ат бла аллына къуууп, бир башха от жарыкъгъа сюрюп кетгенди. 

Барсала, ала уа – алтын къаяла, къаяланы бирси жанында – туз къалаула. 

– Ма, хайда, кётюр! – деп, уллу туз ташны эмегенни сыртына аудургъанды. – Элт!

Жолда эмеген, жаралы болуп жатхан бир бууну табып, аны да тузну юсюне салып, кётюргенди. Ала экиси да къайтып келирге, эмегенле жукълап тура эдиле.

Эрлай Билгич, бууну, союп, этин бир къазаннга салып, биширгенди. Кереклисича, туз атханды. Эмегенлени уятып, ашатханды. Ала бууну жарымын да ашап тауусалмагъандыла:

– Бу не сейирди? – деп соргъандыла.

– Быллай затха болушхан дейдиле, – деп, Билгич жууап бергенди.

– Ханны къызын мен, мен аллыкъма! – деп, араларында кёп дауурла
чыкъгъандыла. 

Алагъа Билгич заран болгъанча, чурум этип, ала аны дуккуларгъа умут этгендиле.

– Келигиз, мен ханны къызын къаладан чыгъарып берейим, къайсыгъыз хорлаялсагъыз, къыз аныкъы болур, – дегенди Билгич. – Алай этер ючюн, биз бусагъат ханны къаласына жууукъ барайыкъ. Мен къабакъ эшикге кирирме, мен чакъырсам, бирем-бирем, таууш этмей, кирип келигиз; эшикни арт жанында сакълап турлукъма, – деп, Билгич алай айтханында, эмегенле ханны къызын, тап, къоюнларына къысханча болгъандыла.

– Жюрюгюз! – деп, Билгич айтыр-айтмаз, эмегенле тебирегендиле, бек къаты баргъандыла, ханны къаласына мычымайын жетгендиле.

Билгич, айтханыча, эшикни артына тургъанды. Бир эмеген киргенлей, аны уруп жыкъгъанды, ол къымылдамагъанды. Экинчини да, ючюнчюню да, тёртюнчюню да, бешинчини да алай этип, барын да, къырып, жатдыргъанды.

– Бизни жарлы тайчыкъны, дагъыда башха халкъны да хазналарын быллай харам къарынла ашай болурла, – деп, Билгич бекден-бек тиш къысханды. 

Барысыны да къулакъларын кесип, артмакъларына жыйгъанды.

Эмегенле, къабанла сойланнганча, сойланып жатхандыла. Аламат тайчыкъ алагъа бек сейирсинип къарагъанды, кеси да, анасын эммей, жазыкъчыкъ, ач болгъанды. Анасын да, жылкъыны да, туугъан эркин жалпагъын да кёрюрге бек ашыкъгъанды. Билгич а ханны къызын алып кетерге аламат тайчыкъдан да бек гузаба эди.

Атны арбазда къоюп, Билгич, терезе тюбюне барып: «Къалай мадар этейим?» – деп, дыгаласха къалгъан заманда, аламат тайчыкъ, чабып келип: 

– Манга мин! Сора къызгъа жетерсе, – дегенди.

Билгич олсагъат миннгенди. Аламат тайчыкъ жыйырма атламны бийикликге ёсген ат болгъанды. Билгич ханны къызын жукълап тургъан тёшеги бла акъырын, уятмай, алгъанды да, сора, къоюнуна къысып, къаладан чыгъарып кетгенди. 

Ол кече окъуна Билгич, къайтып, жылкъыгъа келгенди, къарагъанды, жокълагъанды, бары сау-эсен тургъанларын кёргенди.

Ханны къызы танг атаргъа жылкъыны къатында ачыкъ сыртда уяннганды. Бек аман къоркъгъанды, алай болгъанлыкъгъа, уста сёзлю Билгич ханны къызын, мухар, гуду, сылыкъ эмегенлеге аш этмей, къутхаргъанын тизип айтханында, ханны тамаша къызы Байда бек къууаннганды, Билгични жаны кибик сюйгенди.

– Байда, бу атны кёремисе? – дегенди Билгич, аламат тайчыкъны боюнун сылай, – кеси да бюгече туугъанды, бир кечени ичинде алтыжыллыкъча болгъанды.

– Да алай къалай болду?

– Ол кёп хапарды, артда айтырма, – деп, Билгич бир жанына къарагъанында, Асланны келе тургъанын эслегенди.

– Кёп болсун, Билгич!

– Ой, сау бол! Нек келдинг, Аслан?

– Не болду, байтал къозладымы?

– Бек аламат тай тапханды.

– Эй, хей, къайдады, саумуду?

– Ма, кёремисе? – деп, Билгич Асланнга алтылы хораны кёргюзтгенди.

– Оллахий, мынга ийнаныргъа уа бек къыйынды!

– Къалай сюйсенг, алай эт. Алай бюгечени ичинде мен кёрген, мен этген затлагъа адам ийнанмазчады. Аланы манга этдирген жангы туу​гъан тайчыкъны кючюдю.

Билгич Аслан бла сёлешген заманда, Байда бу хапарлагъа бек сейирсинип тынгылай эди. Бир жанына къарап, Аслан Байданы эслегенди. Не айтыргъа билмей, сюелип туруп:

– Бу кимди? – дегенди.

– Артда билирсе, юйге элтирге болуш. Ол да мени нёгеримди.

Билгич бла Аслан Байданы къатына барыргъа, Байда бетин жап​ханды. Ючюсю да алайдан Билгични юйюне келгендиле. Байданы да отоугъа кийиргендиле. Билгич, чардакъгъа чыгъып, анда жатханды. 

– Билгич келгенмиди? Келген эсе, бери чакъырыгъыз, – дегенди атасы.

Билгич келгенди.

– Не болдунг, Билгич? 

– Ма болгъаным, – деп, артмакъларын атасыны къолуна бергенди.

Алайгъа алты тамата къарындашы да келгендиле. Артмакъланы ичинде жыйырма тёрт эмеген къулакъ бар эди.

– Къайдан чыкъгъандыла была?

– Ёлтюргенме!

– Къалай? Нек?

– Да, не ючюн болса да, ёлтюргенме.

– Тайчыкъ къайдады?

– Ма, къарагъыз! – деп, Билгич аламат тайчыкъны кёргюзтгенди, не затлагъа жолукъгъанын да айтханды.

– Юйдеги кимди?

– Ханны къызы Байда.

– Къалай алгъанса?

– Эмегенледен сыйыргъанма.

– Аперим жигитге! – деп, атасы Сафар Билгични, къучагъына къаты къысып, къучакълагъанды.

Таматала, Билгич этгенни эталмагъанлары ючюн, бек ёкюннгендиле, не мадар, аны ючюн сакълыкъ керек болгъанын билгендиле.

– Жашла, былай келигиз! – деп, аталары жашларын къатына чакъыргъанды. – Билгични этген жигитлиги, батырлыгъы битеу барынга да юлгю болургъа керекди. Сиз, манга ётюрюк айтып, тайчыкъны жау​гъа азыкъ этип тургъансыз, быллай иш осалды, эринчекни ишиди, – 
деп, аталары алай айтханында, жашлары, жукъ айталмай, жерге къарагъандыла.

Андан сора, хар гёзетге баргъан, сакъ болуп, туугъан тайчыкъны сау къалдырып, ала бири биринден иги, сейир атла болгъандыла деп, хапарлада айтылып жюрюйдю. Ол атлагъа минип жюрюгенме деген адам а кёрмегенме.

КЪОЗУЧУКЪ

Болгъанмыды, болмагъанмыды, хапаргъа кёре, дунияны бир кезиуюнде бир киши бла къатыны жашай эдиле. Ала бёлек заманны бирге жашап турсала да, алагъа сабий туумагъанды. Аны себепли ала сабийге бек термилип тургъандыла. Алай бла, ала, жашай келип, къартлыкъларында къатын сабийден ауур болгъанды. Ол затха артыгъыракъ да къарт киши бек къууаннганды. Къатынны сабий табар заманы жетип башлагъанлай, кишиси, аначыны бла анга болушурукъ къатынланы чакъырып, кеси уа, адетде болгъаныча, бийчесини отууна кирирге уялып, юй тёгерегинде айлана тургъанды.

Къатыныны къутулгъанын билдиргенлеринде: 

– Не тапды? Къызмы, жашмы тапды? – деп, къатынлагъа соргъанды.

Къатынла, айтыргъа арсарлы болуп:

– Адам улу туумагъанды, къатынынг бир къозучукъ тапханды, – 
дегендиле.

Аны эшитгенде, киши бек бушуу-бушман болгъанды, алай этер амалы болмагъанды. Да не этерик эди? Къозуну къозунуча ёсдюрюп, аны да иги маркъа къозу этгенди.

Тири къозучукъ аланы тёгереклерине, ойнап, чабып айлана эди, болсада ала анга къууанмай эдиле. Сора бир кюн экиси да, олтуруп, къозу да эшикге жайылып тургъанлай, къатын бла киши уллу жиляугъа киргендиле:

– Бу халкъгъа болмагъан зат бизге нек болду? Энди къартлыгъыбызда къозу ёмюрге дери бизни бла былаймы жашарыкъды, андан эсе ёлюп кетсе окъуна иги боллукъ эди, – деп, эски шургуну жангыртып тургъанларын къозучукъ эслегенди. 

Кеси да бек мудах болгъанды. Сора къозу адам тил бла атасына:

– Атам, мени ючюн мудах болмагъыз, мен сизни мудах этмем. Мен сени бир жумушха жиберейим: ол жерде, ол жерде, бир элде бир шыйых барды. Аны аты Хажимурзады. Анга бар да, сени къозу жууугъунг ма​нга бир къатын мадар этсин деп ийгенди де! Сора аны не айтханын ма​нга айтып келирсе, – дегенди.

Атасы, къууанып: 

– Бек ахшы, барып айтайым, – деп, кетгенди.

Кёпмю-азмы айланнганды, ахырында Хажимурза жашагъан элге жетгенди да, тургъан жерин тапханды. Адетде болгъаныча, салам берип, танышып бошагъандан сора: 

– Санга бир жумушум болуп келгенме, айып этмесенг, жумушуму айтыр эдим: мени санга къозу жууугъунг жибергенди. Ол: «Манга, не да болсун, бир къатын мадарсын», – деп, сенден алай тилейди.

Хажимурза, аны эшитгенде:

– Аллах-Аллах, къозугъа мадармасам, кимге мадарлыкъма, мадарырма. Кеси уа къалай турады? – деп сурагъанды.

– Бир хатасы жокъду, бек тынчды, – деп, киши толу хапарлагъанды.

– Ахшы, бир айдан, киеу нёгерле къурап, къозуну да ала бла манга жиберирсе. Мен да къатын хазыр этип турурма, – дегенди.

Киши, къууанып, юйюне кетгенди. Келип, хапарны къозугъа айтханда, къозу да бек къууаннганды. Сора, бир ай жетгенден сора, къарт киши, къозугъа киеу нёгер къурап, кесин да фаэтоннга миндирип, киеу нёгерле бла ашыргъанды.

Киеу нёгерле орайданы басып, Хажимурзагъа келгендиле. Хажимурза, бек къууанып, къонакъланы юйге элтгенди. Къозуну да, фаэтондан тюшюрюп, юйге кийиргенди. Сора Хажимурза, барып, къызны хазырлагъанды, киеу нёгерле да ызындан барып, къызны алып, Хажимурзаны юйюне келгендиле.

– Къозугъа къалай барды? – деп, ол эл бек сейирсиннгенди, алай къызны къозудан хапары болмагъанды. 

Шыйых, бир жууугъума алама деп, къызны алдап келтиргенди.

Да Хажимурза, битеу элге хапар жайып, барын да ахырзаман тойгъа чакъырып, къызгъа бла къозугъа некях да этгенди. Сора, къызны, алып, къозуну жанында фаэтоннга олтуртуп, къартлагъа келтиргендиле. Юйлеринде ахырзаман уллу той баргъанды, алай къыз, асыры жилягъандан, кёзлерин ачып, дуния​гъа къарамагъанды. 

– Мени къозугъа алдап келтиргендиле, – деп, дуниясы къарангы болуп тургъанды. 

Энди шыйыхны оноуу бла къозуну къыз болгъан отоугъа атхандыла. Къозу, къызны алай жилягъанын кёрюп, адам тил бла:

– Не затха жиляйса? Сен Аллахны жазыуу бла манга тюбегенсе, мен да сен къоркъгъанча болмам, – деп, къатыныны кёлюн алып, сыдырып, къозу къабын тешип, кюн таякъча, бир аламат ариу жаш болуп, къызны аллында сюелгенди.

Къыз, аны кёргенде, жаны анга кетгенди. Сора жаш къатынына: 

– Энди мени санга бир аманатым барды. Ол да неди десенг, мени къозу къабымды. Къозу къабыма жукъ болса, сора экибизни жашауубуз бир боллукъ тюйюлдю, не да болсун, анга сакъ бол! – деп, къаты билдиргенди.

Эри алай айтханлай, къатынчыгъы, къозу терини, алып, жыйры​гъыны ичинден аркъасына тигип къойгъанды. Жыйрыгъын а, тешмей, юсюне кийгенлей тургъанды. Жууарыкъ болса, къозу къапны, сёгюп, кюбюрге салгъанды.

Бир жолда къозу бир узакъ жерге тойгъа кетгенлей, къатыны, быстыр жууама деп, жыйрыкъдан къозу къапны сёкгенди. Къозу къап бираз кепчисин деп, агъырыкъгъа жайып тургъанлай, бир къуртха къатын келгенди.

– Келинчик, сени бла бираз олтурайым деп келеме, аурууунгу алайым! – дегенди.

Келин, олтур деп, аны келгенине ыразы болгъанды. Сора, келин да быстыр жууа, къуртха къатын да хапар айта, кёп олтургъандыла. Къозу тери агъырыкъда тургъанлай, келин да, быстыр жуууп бошап, къуртха къатынны жанына олтургъанды. Къуртха келинни, башын сылай, ариу айта, жукълатханды. Келин жукълагъанлай, къуртха, секирип къобуп, агъырыкъдан терини сермеп алып, чулгъап, отха атханды. Келинчик олсагъатдан сескенип уяннганды да, кесин отха атханды, алай жана тургъан отха тюшген тери, жыйырылып, жумдурукъча болуп къалгъанды.

Олсагъат окъуна къозу, билип, чапханлай юйге жетгенди, алай кеч болгъан эди. Обур къатынны, тутуп, тюз алайда ёлтюргенди. Аны да ёлтюргенлей, ызы бла къатынына:

– Мени буйругъум алайды: энди мындан ары, не кёп жашасакъ да, экибизни жашауубуз бирге боллукъ тюйюлдю. Аллах бизни жазыуубузну бир этген болмаз эди. Хайда, санга – саулукъ, манга – эсенлик, – деп айтып бошар-бошамаз, бир алтын къанатлы кёгюрчюн болуп, кёкге учуп кетгенди. 

Къатыны жиляй-сарнай къалгъанды. Халкъ да алагъа бек сейир, бушуу этгенди. Энди къатын кече-кюн да излеп, кёгюрчюнню тапмай, жашауу болмагъанды. Къолуна таякъ алып, кёгюрчюнню излеп, хар тюбегеннге сурай, ахырында бир жолоучулагъа жолукъгъанды. Алагъа соргъанында, ол жолоучула кёгюрчюнню хапарын айтхандыла:

– Ол жерде, ол жерде, жол жанында бир жангыз терек барды, ол терекни юсюнде, жукъусу келе, бир алтын къанатлы кёгюрчюн кёрген эдик, – дегендиле.

Ол хапарны эшитгенде, къатын, къууанып, ары тебирегенди. Эки кюн жюрюп, ол терекге жетгенди. Къарагъанды да, кёгюрчюнню, терекни тюз тёппесинде къонуп, къалкъыу эте тургъанлай кёргенди. «Энди Аллах берди», – деп, къатын, терекге ёрлей-ёрлей барып, кёгюрчюннге жетгенди. Ол, узалып, кёгюрчюнню тутайым дегенлей, кёгюрчюн, уянып, къатынына:

– Ай харип, мынча заманны кесинги нек къыйнайса? Мен санга айтханма, мени энди жашауум сени бла боллукъ тюйюлдю, буйрукъ алайды, кесинги къыйнама, – деп, кёкге кётюрюлюп кетгенди. 

Ол, учуп, къатынны кёзюнден ташайгъынчы, къатын аны ызындан къарап тургъанды. Кёгюрчюн аны кёзюнден тас болургъа, къатынны кёзлери къарангы этип, терекден кетип, ёлгенди.

Къатынны къабыры – терекни тюбюнде, терек да къатыннга сын таш болуп къалгъанды.

МАРАУЧУ

Бурун заманлада бир мараучу бар эди. Ол кеси ёлюп, жашчыгъы бла къатыны къалгъандыла. Жашчыкъ да, он жылындан башлап, атасыча, уста мараучу болгъанды. Ол жашчыкъ кесини гитче садакъчыгъы бла кёкде учуп баргъан къанатлыны, тюз кёзюнден уруп, ёлтюре болгъанды.

Бир кюн жашчыкъ, сабийле бла ойнай тургъанлай, тайны да кётюрюучу бир деменгили къуш юслери бла учуп баргъанын кёргенди. Жашчыкъ, эрлай садагъын тартып, къушну, тюз кёз гинжисинден уруп, ёлтюргенди. Халкъ, ол къушну юсюне басынып, уллу тамаша болгъанды. Тёрт сабий къушну, тутуп, кётюралмагъандыла. 

– Эй, жигит! Сен муну, элтип, ханнга кёргюзтсенг, ол санга уллу саугъа берир, – дегендиле.

Сабийле къушну, тёгерегинден басынып, сюйреп, ханнга элтгендиле. Хан, чыгъып, къушну кёргенде: 

– Эй, жигитле, бу тамашаны къайда тапхансыз, муну ким ёлтюргенди? – деп соргъанды.

Сабийле, бир аууздан:

– Ма бу, кёзюнден уруп, ёлтюргенди, – деп, жашчыкъны кёргюзтгендиле.

Хан: 

– Жигит, несин марап атхан эдинг? – деп соргъанды.

– Кёз гинжисин марап атханма, – дегенди жашчыкъ.

Хан, къушну башын кётюрюп, къарагъанда, садакъ окъ онг кёзюню гинжисинден тийгенин кёрюп, жашчыкъны, махтап, ахшы саугъа да берип, алай ашыргъанды. Къушну да кёрюмдюге салдыргъанды.

Жашчыкъ саугъасына къууанып бара, ханны бир аман къуллукъчусу, жолда жашчыкъгъа тюбеп, ол къушну хапарын соргъанды. Жашчыкъ, къушну ёлтюргенине махтанып, ханны анга берген саугъасын да кёргюзте, къууанып кетгенди.

«Зарны тили учхан окъну хауада сууутады» дегенча, ханны аман къуллукъчусу, жашны озгъур жетишимине зарланып, ма былай айтып, ханнга тил этгенди:

– Жюйюсхан! Сиз жашчыкъгъа саугъа берип, ашыргъансыз, ол а: «Бу
аман къарт къушха быллай саугъа берген, алтын къанатлы къушну ёлтюрюп келсем а, не берлик болур эди?» – деп бара эди.

Хан, олсагъатдан жашчыкъны кесине чакъыртып: 

– Жигит! Сен манга алтын къанатлы къушну ёлтюрюп келтирмесенг, мен сени ёмюрюнгю къысха этерме, – деп, буйрукъ бергенди.

Жашчыкъ, къоркъуп, келип, хапарны анасына айтханды. Анасы: 

– Къоркъма, жашым! Атанг Айры-Сыртда аллай къушланы кёрюучю эди, алай а аланы атарча жууукъ бир заманда да къысылалмагъанды. Мен сени бурун тауукъ къычыргъанлай уятырма, сен танг атаргъа Айры-Сыртха чыгъарса. Сен гитчесе, ала сени кёрмезле, ол заманда сен, иги марап, атсанг, алтын къанатлы къушну ёлтюрюрсе, – деп юйретгенди.

Атхан огъу кёз гинжиден жазмагъан жаш мараучу танг атаргъа алтын къанатлы къушлагъа жетгенди. Къысыла барып, бирини кёз гинжисинден уруп, ёлтюргенди. Келтирип, аны ханнга бергенде, хан жашчыкъны, махтап, уллу саугъа берип, алай ашыргъанды.

Жашчыкъ, саугъасына къууанып бара, биягъы тилчи, жолда жашны кёрюп озгъанды да, ханнга келип, ма былай тил этгенди:

– Жюйюсхан! Сен тели сабийлеге саугъа берип, бийик даражангы эниш этесе. Ол, сени хыликкя этип: «Тауукъгъа быллай саугъа берген, алтын мюйюзлю бууну ёлтюрюп келсем а, не берлик болур эди?» – деп бара эди.

Хан да, аны ётюрюгюне ийнанып, жашны кесине чакъыртханды. Жаш, келип, аллында сюелгенде, хан анга айтханды: 

– Жигит, сен манга алтын мюйюзлю бууну ёлтюрюп келтирмесенг, мен сени дуниядан тас этерме!

Биягъы, юйге келгенде, жаш болгъан хапарны анасына къоркъгъан халда айтханды. Анасы: 

– Къоркъма, жашым! Тамычыла деген жерде жалаула бардыла, ол жалаулагъа алтын мюйюзлю буу келиучюдю. Аны атанг да кёп кёргенди. Ёлтюрюрге уа кёзю къыймагъанды. Атангы жибек аркъанын ал, ол буу, келип, жалауладан жалар, ызы бла суудан ичип, ауурланыр, ол заманда сен жибек аркъанны, бир къыйырын ташха байлап, къалгъанын аны юсюне атсанг, барып, боюнуна чырмалыр. Алай этмесенг, тыялмазса! – деп юйретгенди.

Жаш, анасы айтханлай, аркъанны алып, таугъа чыкъгъанды. Алтын мюйюзлю буу, суу ичип, ызына айланнганлай, аркъанны сызып, бууну буууп алгъанды. Аякъларын бири бирине байлап, сюйреп, таудан эндиргенди. Ызы бла, арбагъа салып, ханнга алып келгенди.

Хан, жашха махтаулу саугъа берип, кесин да уллу эркелетип, жибергенди. Болсада жаш аны бла къутулалмагъанды. Жашны жоюлурун сюйюп айланнган ол биягъы аман адам, келип, ханнга ма былай ётюрюк тил этгенди:

– Жюйюсхан, сен манга ийнанмаймыса? Сен саугъа бергенликге, ол жаш, сени хыликкя этип: «Мюйюзлю эчкиге муну берген хан, кюмюш кемеде жюзген алтын чачлы къызны алып келсем а, не берлик болур эди?» – деп бара эди, – дегенди.

Биягъы хан, жашны чакъыртып, былай буйрукъ бергенди:

– Жигит, сен манга алтын чачлы къызны келтирип келмесенг, мен сени ёмюрлюк тутмакъгъа салырма! 

Жаш бу жол, барып, анасына хапарын айтханда, анасы бир тюрлю амал тапмагъанды. Экиси да къоркъгъандыла, алай-былай этейик деп, мадар тапмагъандыла. Болсада жаш, азыкъ этдирип, жолгъа чыкъгъанды. Жашчыкъ, кетип бара, къанаты сынып тургъан бир къушха тюбегенди. Аны къанатын байлап, кесин да тойдуруп, жолгъа тебирегенди. Ол къуш анга айтханды:

– Сен мени къанатымдан бир тюк ал! Мен сени бир кереклинге жарарма, – деп. 

Жаш, къушну къанатындан бир тюк алып, кетип бара, сууну толкъуну бир чабакъны суудан тышына атып тургъанын кёргенди. Чабакъны, элтип, суугъа бошлап, кетип тебирегенде, чабакъ, тирилип, жаш​ха айтханды:

– мени къуйругъумдан бир къыл ал! Керек кюнде жарарма, – деп.

Чабакъны къуйругъундан да бир къыл алып, кетип бара, жаш бир тюлкю къычыргъан тауушну эшитгенди. Ол таууш болгъан жерге барып къараса – айыу, тюлкю уяны эшигин таш бла жабып, тюлкю да балалары бла уяны ичинде улуй тургъанлай, юслерине баргъанды.

Жаш, уяны эшигин ачып, аланы тойдуруп, кетип тебирегенде, тюлкю, къуйругъундан бир тюк алып:

– Ма муну биргенге ала бар! Муну отха жетдирсенг, мен сени бир кереклинге жарарма, – дегенди.

Жаш, аны тюгюн да алып, кетип бара, тенгизни къыйырында бир кюмюш кемени кёргенди. Жаш чабакъны къылын отха жетдиргенлей, ол чабакъ шууулдап жетгенди. Жаш, чабакъны сыртына минип, адам кёрмей, кемеге къутулгъанды. Айлана барып, алтынчач къызны кёргенди. Жаш, къызгъа жете тебирегенлей, къызны маймул къалаууру къызны уятханды. Къыз, уянып, жашны кёргенде:

– Сен кимсе, не айланаса, бери нек келгенсе? – деп соргъанды.

Жаш кесини хапарын, ишни болумун къалдырмай айтханды.

Ол заманда къыз:

– Ахшы улан, сени ишинг алай эсе, мен юч кере бугъарма, ючюсюнде да мени тапсанг, ол заманда мен сениме, къайры сюйсенг да, элтирсе, – дегенди.

Жаш билмей тургъанлай, къыз думп болуп къалгъанды. Жаш ол ырахын къуш тюкню отха жетдиргенлей, къуш жетгенди. Жаш къушха: 

– Бир кереклиме жараргъа айтхан эдинг, къыз, къачып, думп болгъанды, энди аны тап! – дегенди. 

Къуш, олсагъатдан жумулуп кетип, къызны, булутланы ичинде табып, алып келгенди.

Къыз экинчи да айланып букъгъанды. Жаш тюлкюню тюгюн отха жетдиргенде, тюлкю чабып келгенди. Жаш тюлкюге:

– Манга бир керекли кюнюмде жарарыкъ эсенг, излеген къызым тас болгъанды, аны тап, – дегенди.

Хыйла тюлкю, излей барып, къызны бир уллу къаяны тешигинде табып, алып келгенди.

Къыз ючюнчю кере да букъгъанды. Ол заманда жаш, чабакъны чакъырып, излерге аны жиберегенди. Чабакъ, излей барып, къызны, тенгизни тюбюнден чыгъарып, келтиргенди.

Энди къыз, жашха бойсунуп, жаш да, къызны алып, ханнга келгендиле. Къыз ханны жашха этген зулмусун толу билгенди. Энди къыз, хандан тилеп, халкъын битеу жыйдыртханды. Къыз, халкъгъа айланып, ханны ол жашчыкъгъа этген артыкълыгъын айтып: 

– Зулмучу хан, энди сен къабан бол! Сени тилчинг а мегежин болсун! – дегенлей, экиси да ол айтханча болуп, бир бирин сюре, агъачха ташайып кетгендиле деп, хапарда алай айтадыла. 

саудюгер ЧЫГЫРЧЫКЪ

Алгъын заманда бир къызгъанч бай кишини юч жашы болгъанды. Аладан, саудюгерчиликни уста жюрютюп, башын къайсы иги тутарын билир ючюн, сынап, ол бай, ючюсюне да экишер шай бергенди да:

– Хайда, энди барыгъыз, бу ахчаларыгъызны не сюйсегиз да эти​гиз, – деп, базаргъа жибергенди.

Жашла, ахчаларын алып, ючюсю да базаргъа баргъандыла. Эки абадан жашы, къалачла алып, эрлай къабып бошагъандыла. Кичи жашы уа сагъыш этгенди: «Мени атам чомарт киши болмаучуду, бу жол бизге бу ахчаланы къалай бергенди? Мен быланы, къабып къоймай, хайыр этейим», – деп, жумуртхала алгъанды. 

Жумуртхаланы биширип, жолоучулагъа сатып, алты сом жетдиргенди.

Жангыз кеси, ахчасын да алып бара, жолда экеулен бир къабырны къаза тургъанлай, юслерине келгенди.

– Иш къолай болсун, аланла!

– Ай, сау бол, сени да жолунг болсун!

– Бу къабырны нек къазасыз?

– Аны уа нек къазабыз, бизге алты сом берлиги болуп, бермей ёлгенди да, энди уа ол алты сом ючюн кебинин алыргъа дейбиз.

Жаш, къабырны къаздырмай, ол ёлгенни борчу ючюн алты сомун алагъа берип, кетгенди. Юйге келгенде, хапарын ачыкълап, атасына айт​ханды.

Атасы, жашыны хапарын эшитгенде, къууанып, ышаргъанды. 

– Энди, абадан къарындашларынгча, къатынланы ичинде аякъларынгы кюлге салып турмай, саудюгерчиликни жюрют! Биргенге бир иги нёгер ал! Айлан, жюрю, дунияны кёр, жашаугъа юйрен! – дегенди.

Жаш, элде айланып, кесине бир нёгер табып келгенди.

Жашны атасы, экисин да чакъырып: 

– Эрттенбла эртте, адамла тургъунчу, элден жолгъа чыгъыгъыз, – 
деп буюргъанды.

Жашла экиси да жукълап къалгъандыла. Элни адамы орамгъа жайылгъанды. Ол заманда атасы, жашын чакъырып: 

– Бу адам санга нёгер тюйюлдю, аны къой да, башхасын тап! – дегенди.

Жаш, элде айланып, бир Чыгырчыкъны табып келгенди.

Атасы, экисин да чакъырып, этер ишлерин, жюрюр жорукъларын юйретип, экишер артмакъ этдирип, ахча да берип: 

– Танг атхынчы элден чыгъыгъыз, не болса да, агъачда кече къалмагъыз! – деп билдиргенди. – Мени жашым сабийди, сен анга оноу эт, сатыуну уа кеси этер, – деп, Чыгырчыкъны боюнуна салгъанды.

Экиси да, эки атха минип, танг атхынчы элден чыкъгъандыла.

Дунияда кесинден башха адам билмей, Чыгырчыкъны юч шуёху болгъанды: тюлкю, къуш, чабакъ. Чыгырчыкъгъа керек болгъан заманда, ала анга болушлукъгъа жетип тургъандыла.

Жаш бла Чыгырчыкъ, бир бёлек заманны жюрюй барып, ахшам къарангы бола, бир уллу агъачха жетгендиле. Ол кече алайда къалмай мадарлары болмагъанды. Жаш жукълап, Чыгырчыкъ атланы кюте тургъанлай, юсюне бир эмеген келгенди. Эмеген бла Чыгырчыкъ сермешгендиле. Кёп кюрешгендиле, ахырында Чыгырчыкъ эмегенни ёлтюргенди. Ызы бла, аны юйюне барып, хазнасын кёргенди. Юйюню эшигин этип, ачхычын да кеси алып, ызына келгенди.

Жаш Чыгырчыкъны ол хапарын билмегенди. Экинчи кюн биягъы жолгъа чыкъгъандыла. Бир бёлек заманны жюрюп, бир шахаргъа жетгендиле.

Ол шахарда бир тамаша ариу къыз болгъанды. Ол къыз жерни тюбюнде букъгъанны да табала эди. Къыз кесин тилей баргъан жашлагъа: 

– Бугъугъуз! Тапмасам, сизге къатын болурма, тапсам а, жаныгъызны алырма, – деп, ангылатханды. 

Букъгъанны, тапса, ёлтюрюп тургъанды.

Бир кюн жаш, нёгери Чыгырчыкъгъа да сормай, ол къыз бла бугъар шартны этип, сора, келип, Чыгырчыкъгъа айтханды.

Олсагъат Чыгырчыкъ, къуш шуёхун чакъырып, жашны аны къанат тюбюнде букъдургъанды. Юч кере бугъаргъа уа сёз тауусхан эдиле.

Къыз, жерни юсюн, тенгизни тюбюн къыдырып, ахырында жашны къушну къанат тюбюнде тапханды.

Экинчи кере Чыгырчыкъ чабакъны чакъыргъанды. Жашны, чабакъны ауузуна сугъуп, тенгизни тюбюне ийгенди. Биягъы къыз, жерни тёгерегине айланып, ахырында тенгизни тюбюнде, эки аягъы чабакъны ауузундан къарап тургъанлай, жашны тапханды.

Ючюнчю кере Чыгырчыкъ, тюлкюню чакъырып, жашны аны аягъы​ны тюбюнде букъдургъанды. Къыз, кёп заманны излеп, кёкде, жерде да айланып, ахырында, тапмай тохтагъанында, жаш тюлкюню арт аягъыны тюбюнден чыгъып келгенди.

– Эй, тамаша! Кёпню сынадым, сеничаны уа бир да сынамадым, сени амалтын жерни юсюн, тенгизни тюбюн къармадым, энди сен манга эр болурунгу тийишли кёреме, – деп, жашны къолун тутханды. 

Экиси да эр-къатын болгъандыла.

Чыгырчыкъ бла жаш ол шахарда кёп сатыу этгендиле, ызы бла, къызны да алып, Чыгырчыкъ ёлтюрген эмегенни юйюне келгендиле. Чыгырчыкъ нёгерлерине эмегенни ёлтюрген хапарын энди алайда айт​ханды.

Кеслерини саудюгерчилик хазналарын, ол къызны уллу байлыгъын, аны кибик ол эмегенни хыйсапсыз уллу хазнасын да тюелеге жюклеп, жашны атасы болгъан элге келгендиле.

Бир уллу ёзеннге чыгъып, тамаша-сейир той этгендиле. Хазнаны эки юлешип, жартысын Чыгырчыкъгъа бергендиле. Алай а Чыгырчыкъ юлюшюн алмагъанды. 

– Эки адам, келип, мени къабырымы къазып, кебиними алыргъа тебирегенлеринде, сен, алагъа алты сом берип, къаздырмай кетген эдинг. Ма ол къабырны иеси менме. Манга сизни малыгъыз, хазнагъыз да керек тюйюлдю. Сау къалыгъыз! – деп, думп болуп кетгенди деген хапары барды.

ЖАРЛЫ БЛА ЖИЛЯН

Эртте-эртте, бурун заманда бир патчах болгъанды. Ол бир кече тюшюнде кесини халкъын бир да къалмай тюлкюле болуп кёргенди. Окъуу​лу адамларын чакъырып, кесини тюшюн айтханды. 

– Мен бу тюшге сейир-тамаша болама, сиз муну жоралагъыз! Не аманнга жораласагъыз да, къоркъуп къоймай, ачыкъ айтыгъыз. Мен да аны жоралагъаннга бир минг алтын берирме, – дегенди.

Окъуулула, не кюрешселе да, бир да жоралаялмагъандыла. Ол заманда патчах, битеу къыралгъа кёрген тюшюн айтып, жоралагъаннга минг алтын берлигин да хапар этгенди. Халкъ да бек уллу шургу болгъанды.

Ол кезиуде, патчах тургъан шахардан узакъ болмай, бир элчикде бир жарлы киши жашай эди. Ол кеси ёмюрюнде ашдан къарыны тоярча хант тапмагъанды не юсюне иги быстыр киймегенди. Ол, ныгъышда ханны тюш кёрген хапарын, аны жоралагъаннга минг алтын берлигин эшитип, ол ахчаны алыргъа асыры кёз ауана этгенден, кече кёзюне жукъу кирмей чыкъгъанды.

Бир кюн а: «Маржама, мен да кёлюме келгенни айтмай къойсам. Ким биледи, мен айтханны къабыл этип, патчах ахчаны манга берир эсе уа», – деп, тебирегенди. Ол, барлыкъ жолун эки тенг этип, шауданны къатында солургъа тохтагъанды. Эски къалпагъын эки бюклеп, чолпу кибик этип, шаудандан ичип, къолун-бетин да жуууп, ол суу салкъынында чёкгенди. «Ярабий, ол тюшню къалай жоралайым?» – деп тургъанлай, къайдан эсе да бир къызыл жилян, сюркеле келип, ол суудан да ичип, мынга айланып: 

– Нек мудахса? Не сагъыш этесе? Къайры бараса? – деп, ариу адам тил бла сёлешгенди. 

Киши, бир затын да жашырмай, хапарын жиляннга айтханды. Ол заманда жилян:

– Сени насыбынг тутду, манга жолукъдунг. Мен ол тюшню жоралайым, алай ол минг алтынны экибиз да теппе-тенг этербиз, беш жюзю – 
сени, беш жюзю мени болур. Сен мен айтханча этерге ыразы эсенг, айтайым. Алай мени алдамазгъа сёз бер! Артха келе туруп, мени бу шау​данны къатында табарса. Къарап кёрмесенг, юч кере сызгъыр! Мен санга чыгъарма, – дегенди.

Ол жарлы да жилян айтханча этерге боюн салгъанда, жилян:

– Сен кесинг патчахны къатына бар да, экигизден башха адам болмай,
жангыз кесине тюшюн айтдыр да, сора: «Халкъынг бусагъатда, сени сюймей, хыйла, фитна бла сени орунунга башха патчах салыргъа умут этеди. Аны себепли хар жюз юйге бир къуллукъчу сал да, ала, халкъны, хыйлаларын ачып, тыярла», – деп айт, – дегенди.

Жарлы киши тюз ол къызыл жилян юйретгенча айтханда, патчах, муну жоралагъанын къабыл этип, минг алтын да берип, жибергенди. Алай энди ол жарлы киши, ахчаны жартысын жиляннга берирге кёзю къыймай, башха жол бла кетип, иги жашап башлагъанды. Жилян а бош сакълап къалгъанды.

Бир бёлек замандан сорамы, жылдан сорамы, биягъы патчах тюшюнде кесини халкъын къалмай бёрюле болуп кёргенди. Биягъы тюш жоралаучуланы, къуртхаланы жыйып соргъанды, билген адам чыкъмагъанды. Энтта, халкъгъа хапар этип: 

– Бу тюшню ким жораласа, анга эки минг алтын берирме, – дегенди.

Биягъы киши, энди жарлылыгъы бираз жамалса да, умут этип, бия​гъы жолну бара, ол шауданнга келип, олтургъанды. Озгъан жол жилянны юлюшюн бермегени ючюн, сызгъырыргъа жиляндан уялгъанды. жилянсыз а кеси тюшню жоралай билмегенди. Бу да алай тургъанлай, биягъы жилян, чыгъып, суудан да ичип: 

– Нек мудахса? Къайры бараса? – деп соргъанды.

Бу патчахны экинчи тюшюн да, эки минг алтын берирге дегенин да айтханды. Не киши, не жилян ол алгъын жол юлюшюн келтирмегенини юсюнден зат сагъынмагъандыла.

Къызыл жилян:

– Бар да, патчахны кесине тюшюн айтдыр. Ызы бла уа: «Алгъын жол, сени хыйла бла чыгъарыргъа умут этгенлеринде, билип, хорлагъанса. Энди уа сени зор, кюч бла чыгъарыргъа умут этедиле. Сен а, энди хар он юйге бир адамынгы сал да, къоранчларын халкъдан ал! Ала сени сакъларла», – деп айт, – дегенди.

Ол киши да, барып, жилян айтханлай этип, эки минг алтынны да алып, жилянны юлюшюн да келтирмей, башха жол бла юйюне кетип къалгъанды.

Биягъы патчах ючюнчю да, бир да къалмай халкъы къойла болуп, кесин да аланы сюрюучюсю болуп кёргенди. Ол тюшню жоралагъаннга уа юч минг алтын берирге айтханды. Болсада киши жоралаялмагъанды.

Ол алгъын жоралагъан жарлы кишини чакъыргъанды. Бу да, жиляннга барыргъа уяла, билмесе да, патчах ёлтюрюр деп къоркъа, амалсыздан, биягъы шауданнга келгенди. Жилян, аны кёргенде, алдагъаны ючюн да жукъ айтмай, былай юйретгенди:

– «Энди халкъынг, санга боюн салып, аман ниетлери эслеринден кетгенди. Сен да, керексиз къоранч этмей, ол салгъан къуллукъчуларынгы чакъыр да, башларына эркин эт, кесинг да халкъгъа иги бол, артыкълыкъ этме», – де.

Киши, юч минг алтынны алып, барысын да жиляннга бергенди, терслигин да айтханды. Алай жилян аны алмагъанды.

– Сен терс тюйюлсе. Терс сен къайдан болгъун, заман алай эди. Патчахлыкъ амандан, халкъ тюлкюле, бёрюле, къойла болуп айланнганда, сен да аладан бири эдинг да, алагъа ушаш болмай амалынг жокъ эди. Алай манга уа ахча кереги жокъду. Мен сени сынаргъа деп айтхан эдим, жолунг – мамукъдан, жашауунг – зауукъдан, – деп, кишини, алай айтып, ашыргъанды.

АЛ-БЁРЮ БЛА ТУТ-БЁРЮ 

Ал-бёрю бла Тут-бёрю бир элде жашагъандыла. Ал-бёрю адыллы, халал адам болгъанды. Тут-бёрю уа харамдан къоркъмагъан, хыянатчы, зар киши эди. Кюнлени биринде ала экиси да жолгъа чыкъгъандыла. Ал-бёрю атлы болгъанды. Тут-бёрю уа жаяу тебирегенди. Барлыкъ жоллары узагъыракъ эди. Ал-бёрю, Тут-бёрюге жазыкъсынып, атха кезиу мине баргъандыла. Атха минер кезиу Тут-бёрюге жетгенлей, алларында бир уллу, аты да Къобан деп, черекге тюбегендиле. Алайда Тут-бёрюню эсине аман акъыл тюшгенди да, ол:

– Энди сен атны манга бер, мен, алгъа ётейим да, сора атны ызына къыстарма да, сен да алай ётерсе, – дегенди.

Да, харип, ол халал адам, анга угъай демей, атын бергенди. Тут-бёрю, ат бла суудан ётгенлей, бурулуп, ызына да къарамай, атха къамичини жетдирип, кёз туурадан ташайгъанды. Ал-бёрю: «Ыхы, энди атынгы тапсанг, къойма. «Аман адамгъа ахшылыкъ этсенг, юйюнге сау бармазса», – деп, иги кесек сирелип, сагъышланнганды.

Да не этерик эди? Тюп эринин къапханды. Ёрге-энишге айланнганды. Ташдан-ташха абына да, чонкъая, иги кесек къыдыра келгенди да, суу боюнунда къанаты сынып тургъан бир къаргъагъа тюбегенди.

Къаргъагъа жазыкъсыннганды. «Ай мынга да бирле Тут-бёрю манга этгенлей этип кетген болурла», – деп, кёлегини женгин жыртып, къаргъаны сыннган къанатын байлагъанды да, жаныуар ашамазча, терек бутакъгъа салгъанды.

Ким биледи, болгъанмыды, къалгъанмыды? Ал-бёрю кетип тебирегенде, къаргъа, адамча тилленнгенди да:

– Ой насыплы адам! Сени къалай адыллы жюрегинг барды. Адамла барысы да сенича болсала эди, жер юсюнде бир жаннга да къыйынлыкъ жетмез эди. Мен хаталы къанатлы тюйюлме, алай а, кёлюме келгенни, ичимде тыялмай, ачыкъ къычырып къояма да, аны ючюн мени киши сюймейди. Эндиге дери, къоркъмай, адам къатына бармагъанма. Мыллыкчы къаргъа деп, менден сюймегенлери жокъду. Чирип кетерик мыллыкны ашагъанлыкъгъа да кёрюп болмайдыла. Болсада не этейик? Ким эсе да бир сюймейди деп, дуниядан думп болуп къалайыкъмы? Ким да кесине иги кёрюнеди, – деп, гуппуш болгъанды.

Ал-бёрю кетерге туракълай тебирегенде, къаргъа аны ызындан къычыргъанды:

– Эй, сен адыл иеси адам! Сени жолунг, насыбынг хар къайда да къууандырсын. Сен арыгъан да, ач да болурса. Ма ол бийик таудан ары аугъанлай, эки кёзю да сокъур бир къарт киши къойла кютеди. Ол дуния жарыгъына термилип жашайды. Аны бир акъ къарабаш ириги барды. Аны кесип, эки бюйрегин, биширип, къартны эки кёзюне салсала, къартны кёзлери сау боллукъ эдиле. Ол мадарны уа киши билмейди. Сен, барып, бюгече аны къошунда къал, тынчайырса, – дегенди.

Да, харип, ол адам, кесини тюзлюгюне базына: «Тохта бир, мени тюзлюгюм сени жибермез», – деп, Тут-бёрюге ачыулана, таугъа айланып кетгенди. 

Кеч бола, бир къойчу къошха жетгенди.

– Эй, къошда ким барды? – деп, таууш этгенди.

– мен барма, – деп, бир сокъур къарт чыкъгъанды.

– Кёп болсун, эй ахшы къарт!

– Сау бол, ахшы къонакъ!

– Арыгъан жолоучуну къонакъ этерге болурмуса?

– Айхай, этерме, кел, жууукъ бол!

Ал-бёрю къартны кёргенинде, къаргъаны айтханы эсине тюшгенди. Къошха кирип, олтургъанды. Бираз хапарлашхандыла.

– А, къонакъ, бу жерлеге адам улу келмей эди, сен къайдан чыкъ​дынг?

– Да мени да буюрулгъан къадар сюре келгенди. Алай сен а жангызлай
бу жерледе къалай тураса?

– Да мени да кёресе, дунияны жарыгъына термилген бир къарт. Жашауну бырнагы болуп турама. Бир эркечим барды да, ол мени да малымы да жюрютеди. Мен да аны болушлугъу бла жашай барама. Къыйынлыкъ соруп келмейди, кесинден кючлюге тюбемей, ол ызына да къайтмайды. Сен да, бир жарсыуунг болуп, жюрюй болурса. Къойладан, сайлап, бир семизин кес, ушхууур ашайыкъ, – дегенди.

Ал-бёрю эрлай акъ къарабаш ирикни, тутуп, кесгенди. Бюйреклерин бишкеклеп, къартны эки кёзюне салгъанды. Бир кесек туруп, алгъанлай, къартны кёзлери, бурунча, сау болуп къалгъандыла.

Энди къартны къууаннган тамашасыны уа несин айтаса! Ал-бёрюню къучакълагъанды, ийнакълагъанды, юсюне-башына жагъылгъанды. Ал-бёрю бир бёлек кюн къартны къошунда тургъанды.

Къарт киши, къойларын эки бёлюп, жартысын Ал-бёрюге берип, жолуна ашыргъанды. Ал бёрю сюрюуюн сюрюп кетгенди.

Энди къарт кесине къалгъан къойланы тёшге жайып тургъанлай, бир айыу, келип, къойладан бирин кётюрюп тебирегенди. Ол заманда къарт, ушкок бла атып, айыуну жаралы этгенди. Жаралы айыу, мурулдай, жиляй, бир уллу агъачха кирип кетгенди. Энди Ал-бёрю къартдан алгъан къойларын сюрюп бара, бир жерде къойланы да отлата, кеси къалкъып къалгъанды. Ол кезиуде, къайдан эсе да, айлана келип, алып къачхан атын да ёлтюрюп, Тут-бёрю къойланы юсюне баргъанды. «Аха, энди уа ырысхыгъа батдым!»– деп, къойланы къууалап тебирегенди. 

Къууа, сюре барып, бир сыртдан аугъанлай, ол жаралы айыу аны юсюне чыкъгъанды. Къойла, юркюп, бир жанына къачхандыла, айыу а, жетип, Тут-бёрюню, къагъып алып, хурттак-хурттак этип кетгенди.

О-о-й, бир заманда Ал-бёрю, уянып, къараса – къойла жокъ! Жанлымы сюрюп кетгенди деп, ызлары бла тартып, талагъа чыкъса – къойла отлай, Тут-бёрю да арлакъда, таланып, хурттак-хурттак болуп тургъанын кёргенди. Сынчылап, бетине къарагъанды да: «Аха, жат энди, хыйлачыны эки юлюшю – башына», – деп, къойларын да сюрюп, юйюне кетгенди.

АДАМНЫ ЖАЗЫУУ

Эртте-эртте бир патчах болгъанды. Бирде ол уугъа чыкъгъанды. Арыгъанды да, тюзде бир жерде жатханды. Ол алай жатып тургъанлай, бир къуш, келип, аны кётюрюп алып кетгенди. Алып барып, бир бийик дорбунну башына салгъанды.

Эси аугъан патчах, уянып, тёгерегине къараса – дорбун ичи мал, адам сюекледен толуп тургъанын кёргенди. Адамланы сауутлары, кийимлери да атылып.

Ишни тап болмагъанын билип, патчах: «Бу сауутланы, бу быстырланы мен къаядан энишге атайым», – деп сагъышланнганды. Ол да алай тургъанлай, бир уллу къуш бир бугъаны кётюрюп келгенди. Аны ашап, жартысын къоюп кетгенди. «Энди бу мени да былай этерикди», – деп, патчах, ол сауутланы ичине къарап, тешигинден къан тама тургъан бир ушкокну тапханды. Къуш келир заманнга, ушкокну жарашдырып, къолуна алгъанды. Къушну кёргенлей, патчах къаяны бир тагысына миннгенди. «Энди, Аллах айтса, бу мени ашагъынчы, мен муну ёлтюрейим», – 
деп, къушну ургъанды, алай къуш, ёле туруп, асыры кючлюден, къанаты бла уруп, патчахны бир бутун сындыргъанды.

«Энди не этейим, не амал? – деп, ол анда быстырла бла бутун байлагъанды. – Атлаялгъан да этмей, мен мында ачдан ёллюкме, – деп оюмлагъанды. – Алай, къуш да ашайды да этни чийлей, бутум сау болгъунчу, мен да ашап кёрейим», – деп, патчах бугъаны этинден ашап башлагъанды.

Бир ауукъ замандан алайгъа дагъыда бир къуш учуп келгенди. «Энди мени ёлюр заманым жетгенди, бу къушдан а мен къутулаллыкъ болмам», – дегенди патчах кеси кесине. Ол алай къоркъгъанлыкъгъа, къуш анга хата этмегенди. Къуш патчахны, кётюрюп, дорбундан алып чыкъгъанды. Элте барып, бир тюзде жерге тюшюргенди. «Ярабий, бу мени былайда ашапмы къоярыкъ болур? Ашайма десе, биргеме алгъан ушкогум бла урурма», – деп, патчах сагъайгъанды. Къуш а, ол ойлагъанча этмей, учуп кетгенди. «Энди, Аллах алай буюргъан болур, мындан да къутулдум, – деп, ач да, къарыусуз да болуп, патчах тёгерегине къарагъанды. – Ярабий, бу жерде бир адам жашагъан жер болмазмы? Да, не болсам да, бара-барайым: не саугъа, не ёлгеннге жолугъурма», – 
деп, жолгъа чыкъгъанды.

Бара-бара кетип, узакъда бир акъ къала кёргенди. «Не болсам да, адам жашагъан жерге барайым», – деп, патчах къала таба тебирегенди. Къалагъа жетип, тюртюп, аны эшигин ачханды. Жазыу эте тургъан бир адамны кёргенди. Кирип, салам бергенде, ол киши аны саламын алмагъанды. Патчах жеринде сюелип къалгъанды. Бираздан ол киши, жазыуун бошап, патчахны саламын алгъанды, къонакъ этгенди. Аллына эки къошун аякъ бла сют, эки да локъум салгъанды. «Ай, мен мындан кесим да тоярыкъ тюйюлме», – дегенди ичинден ачдан ёле тургъан патчах. Алай, ашап башлагъанында, ашны тауусалмай къалгъанды. Ашап бошагъанлай, экиси да хапаргъа киришгендиле.

– Аллах-Аллах, сен, адам улу, къайдан чыкъдынг? Мен былайда жашагъанлы, бери бир адам улуну аягъы басмагъанды, – дегенди ол адам.

Патчах кесини уугъа чыкъгъанын, тюзде жукълагъанлай, аны къуш алып кетгенин, ол къушну ёлтюргенин, аягъын сындыргъанын, дагъыда башха къуш, учуп келип, анга болушханын башдан аякъ тутуп айтып:

– Ачдан къарыусуз болуп, тёгерегиме къарап, ма бери, санга, келген эдим. Мени хапарым ма олду, – деп бошагъанды хапарын патчах. Сора ол адамгъа соргъанды: – Сен а бу къалада не ишлеп тураса?

– Мени да Аллах ма былайда бир ишге буюргъанды да, ишлеп турама, – деп башлагъанды жууабын ол адам. – Манга Аллах къызланы бла жашланы жазыуларын жазып тур дегенди.

Ол алай айтханда, патчах: 

– Мени бир къызым барды да, сен аны жазыуун къалай жазгъан болурса? – деп соргъанды.

Ол а: 

– Ма сен эшикден кирген заманда, мен сени къызынгы жазыуун эте тура эдим, – дегенди. 

– Ким бла бирге жаздынг къызымы къадарын? – дегенди биягъы патчах. 

– Сени юйюнгде бир къарауаш къыз турады. Ол, кимден болгъанын да билмей, жаш табарыкъды. Ма аны бла биргеди сени къызынгы жазыуу, – дегенди ол адам.

– Аллах-Аллах, не аман хапар айтдынг, – деп, патчах мудах болгъанды.

Болсада, не этсин, патчах юйюне кетгенди.

Юйюне келсе, керти да, акъ къалада ол адам айтханча, къарауаш къыз сабийден ауур болуп тура эди. «Мен муну дуниядан думп этерге керекме», – деп, кюнлени биринде патчах къарауаш къызгъа: «Кел, бир уугъа чыгъып келейик», – дегенди. Биргесине агъачха элтип, аны, къарынын жарып, ёлтюрюп: «Энди сени жашынг мени къызымы алгъанын бир кёрейим», – деп, артына да къарамай, юйюне къайтханды. «Ох, Аллах, ол къайгъымдан да къутулдум», – деп, жеринде ырахат жатханды.

Ол заманда уа бир башха патчах да уугъа баргъанды. Айлана келип, ёлюп тургъан анасыны ёшюнюн эме тургъан къагъанакъ сабийни кёргенди. Сабийчик жашчыкъ эди. Бу патчах, къаратон болгъаны себепли, жашчыкъны кесине жаш этип алгъанды.

Арада иги кесек заман озгъандан сора, къызы болгъан патчах бирси патчахха къонакъгъа баргъанды. Барса, аны арбазында бир ариу сыфатлы жашны кёргенди. Аны кёргенинде, патчахха битеу хапарны соргъанды, жашны бери къалай тюшгенин, аны ким болгъанын билгенди. «Къалай-алай болса да, мен аны ёлтюрюрге керекме», – дегенди патчах кеси кесине. Сора, патчахдан тилеп: 

– Бу жашны мени юйюме жумушха жиберирге эркин эт: бир затны унутуп келгенме, – дегенди.

Ыразы болмаса да, патчах муну тилегине угъай демегенди. Къызны атасы жашны, кесини атына да миндирип, бир къагъытны юйге элт деп, жибергенди. Ол къагъытда уа: «Жетгенлей, бу къагъытны бергенни, ёлтюрюп, аякъ жолгъа атыгъыз!» – деп жазгъанды.

Жаш, патчахны юйюне кеч болуп жетгенди да, юйге кире турмай, терек бахчада бир терек тюбюнде, ат жерни да башына салып, жукълап къалгъанды.

Эрттенликде эртте патчахны къызы, къобуп, эшикге чыкъгъанды. Терек тюбюнде адам жатып тургъанын эслегенди да: «Аллах-Аллах, жаратылгъанлы атамы тереклерини тюбюнде киши жатмагъанды. Бу не сейирди?» – дегенди. Ол адамгъа жууукъ барып къараса – къызыл нюрлю, токъбет, бир ариу жаш. Иги эслеп къараса – жашны къоюнундан бир къагъыт къарап. Аны алып, окъугъанды. Атасы алай жаза эди: «Жетгенлей, бу къагъытны бергенни, ёлтюрюп, аякъ жолгъа атыгъыз!» – 
деп. Къагъытны окъуп бошагъанлай, къыз: «Аллах-Аллах, мени атам акъылындан шашханды», – деп, ол къагъытны жыртып, юйге кирип, кеси жангы къагъыт жазгъанды. «Жетгенлей, бу къагъытны берген бла мени къызыма некях этип, къулларымы да, малымы-мюлкюмю да экиден бирин анга беригиз!» – деп, къыз къагъытны эфендиге бла жамауатха атап жазгъанды. Сора аны жашны къоюнуна салып кетгенди. Бир заманда жаш уяннганды. Барып, ол къагъытны патчахны къатынына бергенди. Къатын, аны къызына узатып: 

– Атангдан келген къагъытны окъу, – дегенди.

Къыз, къагъытны окъуп, анасына къайтаргъанды да: 

– Бу къагъыт эфендиге бла жамауатха жазылгъанды, – дегенди.

Эфенди, жамауат да, къагъытны окъуп, анда жазылгъаныча, патчахны къызына некях этип, къарауашланы, малны, мюлкню да, къызны, жашны да алып, патчахны аллына баргъандыла.

«Аллах-Аллах, бу не сейир, не тамаша иш болгъанды?! – деп къал​гъанды патчах. – Мен жазылгъан жазыуну бузаргъа кюрешдим – бузалмадым, не тыялмадым. Энди жамауатха бетими къалай чыгъарайым?» – 
деп, патчах жамауатха чыкъмагъанды.

Адамлагъа бетин ачып къараялмай, патчах уку болуп къалгъанды.

КЪОЙ ЖИЛЯН

Эртте-эртте бир къатынны Ариука деп къызы болгъанды. Бир жол Ариука тенг къызлары бла суугъа жууунургъа баргъанды. Къызла, кийимлерин тешип, аланы суу боюнунда къыртышчыкъгъа салып, суугъа киргендиле. Ала да жуууна тургъанлай, суудан бир уллу къой жилян чыгъып, Ариуканы кёлегине чулгъанып, жатып къалгъанды.

Къызла, жууунуп бошап, бирер-бирер чыгъып, кийиннгендиле да, юйлерине къачып кетгендиле. Ариука уа, нёгерлеринден бек артда чыгъып кийинейим деп келсе, жилянны кёргенди. Таякъ алып, уруп къыстайым дегенде, жилян:

– Ариука, манга эрге келирге айтмасанг, кёлегинги берлик тюйюлме, – дегенди адам тил бла.

Къыз, жиляп:

– Кёлегими бер, сен айтханны этерме, – дегенди.

Сора жилян, сюркелип, суугъа кирип кетгенди.

Ариука, кийинип, юйге жетгенди да, анасына:

– Анам, мени кёлегиме къой жилян чулгъанып жатып тура эди да, мен таякъ бла урайым дегенде, ол адам тил бла: «Манга эрге келирге айтсанг, кёлегинги берликме», – дегенди. Мен, сёз берип, кёлегими алгъанма, – дегенди.

Анасы уа, кюлюп: 

– Тюшюнгде кёргенсе, теличик! – деп къойгъанды. 

Аны бла къалгъандыла.

Бир-эки ыйыкъ ётгенден сора уа, къой жилянла, сюрюу болуп, Ариу​каланы юйге келип, юйню тёгерегин къуршалагъандыла. Къыз, жилянланы кёрюп, анасына:

– Анам, жилянла мени элтирге келгендиле, – дегенди.

Анасы, ийнанмай, эшикге къарагъанды да, къоркъуп, юйге кирип, эшиклени артындан этип къойгъанды. Жилянла, кюреше кетип, юйге эшик бла киралмагъанда, кёкге учуп, келе-келип, терезелени ууатып, юйге алай киргендиле. Ариука ундурукъ тюбюне букъгъанлыкъгъа, аны табып, алып кетгендиле. Анасы, жиляп, ызларындан чапханды, алай жеталмагъанды. Жилянла уа, къызны алып, суугъа кирип кетгендиле.

Ариуканы анасы, кёп заманны жиляй кетип, къызым ёлген болур деп, тюнгюлюп къалгъанды.

Бир кюнлени кюнюнде, бир къызчыкъны бла бир жашчыкъны да къолларындан тутуп, Ариука юйюне кирип келгенди. Анасы, уллу сейир этип, къызыны саулугъуна къууаннганды. Сора аны къайда тургъанын, сабийле да кимникиле болгъанларын соргъанды. Къызы хапарны башдан-аякъ айтханды. 

– Суу тюбюнде жашау жер башындагъындан игиди, – дегенди ол.

Анасы къызындан, ызына къайтмай, юйде анасы бла жашап къалырын тилегенди. Ариука унамагъанды. Сора анасы:

– Да къалай барлыкъса да артха? – деп соргъанды къызына.

– Суу жагъагъа барып: «Доммай, Доммай, кел, мени элт», – десем, жилян, чыгъып келип, мени суу тюбюне элтирикди, – дегенди Ариука.

Анасы:

– Охо, огъесе бюгече къал менде, – деп тилегенди. 

Ариука, анасы айтханны этип, ол кече ата юйюнде къалыргъа унагъанды. Къызы да, аны эки сабийи да жукълагъандан сора, къатын, жютю балтаны алып, суу боюнуна барып: «Доммай, Доммай, кел, мени элт», – дегенди.

Жилян суу боюнуна чыгъа келгенлей, къатын, балта бла уруп, аны башын тёммегинден айыргъанды. Суу, жилян къаны къошулуп, къып-къызыл баргъанды. Къатын да юйге къайтханды.

Танг атаргъа Ариука, уянып: 

– Юйге кетеме, – дегенди.

Къыз, сабийлерин алып, суу боюнуна баргъанды да: 

– Доммай, Доммай, кел, мени элт, – дегенди.

Жилян чыкъмагъанды. Ариука, сууну къан болгъанын эм жилянны башы сууда жюзюп айланнганын кёрюп, ишни болумун ангылагъанды. Сора, жашчыгъын, къызчыгъын да уппа этип: 

– Сизни энди атагъыз жокъду, анагъыз да болмасын. Сен, къызчыкъ, ариу къарылгъашчыкъ бол да, сууну башында учуп айлан; жашчыкъ, сен а, булбул бол да, жырлап айлан; мен а, кукук болуп, эрими ачыуун этейим, кюн узуну къычырып турайым, – деп айтып бошагъанлай, ючюсю да, чыпчыкъла болуп, юч жанына учуп кетгендиле.

ЖУМАЛАКЪ

Эртте-эртте бир киши бла бир къатын жашагъандыла. Аланы бир жашчыкълары бла бир къызчыкълары бар эди. Жашчыкъны аты – Жумалакъ, къызчыкъны аты Алтынчач болгъанды. Жумалакъ, Алтынчач​дан тамата болгъаны себепли, андан эслирек болуп, аны ойнатып, хар затха юйретип тургъанды. Жумалакъ бла Алтынчахча эс кирип, бир бирлерин къарындаш-эгеч деп ангылап башлагъанлай, аналары, ауруп, ёлюп къалгъанды. Анадан айырылгъан, ариу халда юйреннген сабийле бир бирлерине алгъындан да бек къайгъырып жашагъандыла.

Ма бу халда тургъанлай, аталары къатын алады да, Жумалакъ бла Алтынчач ёге ананы къолуна тюшедиле. Аталары ишге кетсе, сабийле ёге ана бла къала эдиле. Ёге аналары уа иги адам болмагъанды. Ол сабийлени, жазыкъсынмай, аямай, къолларындан келген, келмеген ишни да берип, бек къыйнап, жанларындан тойдуруп, унукъдуруп тургъанды. Тап эталмагъан ишлери ючюн тюйюп, уруп окъуна башлагъанды. Жумалакъ, кесине жетген къыйынлыкъны эсине алмагъанлай, нени да кётюрюрге, эгешчигине да болушургъа кюрешгенди. Аны алай этгенин ёге аналары кётюралмай, Жумалакъгъа:

– Кесине этме къой, – деп, урушуп тургъанды. 

Жашаулары къууанчлы болмагъаныны юсюне да, сабийлеге юйню къыйын, ауур жумушу да къошулгъанды. Битеу бу затланы кётюралмай, эгешчигине да жазыкъсынып, Жумалакъ, башха амал тапмай, атасына тарыкъгъанды. Алай атасы анга хыны этип къойгъанды. Бир бёлек заман озгъандан сора, Жумалакъ биягъы атасына:

– Манга не сюйсе да этсин, алай Алтынчачны былай бек къыйнамасын, – деп, тарыгъып, жилягъанды. 

Атасы къатын бла сёлешгенди, алай къатын кишиге, урушуп:

– Мени жумушуму этмезлик болсала, къорат сабийлеринги, мен биреуню сабийлерин асыраргъа келмегенме, – деп къойгъанды. 

Болмагъанында, атасы Жумалакъны айыплап, къыжырап кетгенди. Энди сабийле тарыгъыуну къойгъандыла, алай а, не келсин, ёге ана бла сабийлени арасы алгъындан да аман бузулгъанды. Сабийле, аталарындан болушлукъ болмагъанын кёрюп, чыдаргъа кюрешгендиле, алай а ёге аналары сабийлеге бекден-бек ёчюгюп къалгъанды. Алтынчачны аяусуз этгенин кётюралмай, Жумалакъ, ёге анасына жууап этип, даулаша башлагъанды.

Бу болумну кёргенинде, къатын Жумалакъдан аталарына тарыкъ​гъанды. Киши муну чыдатыргъа кюрешгенди, къатын а, къояргъа унамай, кюн-кюнден амандан-аманын чыгъарып, дауну теренден-тереннге ийип баргъанды. Ахырында, Жумалакъны бу къылыгъы бла болалмазлыгъын билдирип, кишини да бойсундуруп: 

– Жумалакъны этин ашамасам, жашаяллыкъ тюйюлме, – деп тох​тагъанды. 

Киши, ары-бери этерге кюрешсе да, келишдиралмагъанды. Эм артында къатын кишини женгнгенди да, была Жумалакъны кесерге оноу этгендиле. Бу оноуну эшитип, Алтынчач къайгъылы болгъанды. Ол, баш​ха амал тапмай, юйден арлакъ кетип, ташада олтуруп, жилягъанды. Алтынчачны юйде кёрмегенинде, Жумалакъ, эгешчигин излей чыгъып, аны жиляй тургъан жерине келгенди.

– Нек жиляйса, ким жанынга тийгенди? – деп соргъанды ол.

Эгешчиги жукъ айтмагъанды. Жумалакъ къоймагъанында:

– Манга киши да тиймегенди. Жумалакъ, кел, къайры болса да, бир жерге кетейик, – дегенди да, дагъыда жилягъанды.

– Тохта, Алтынчач, бир кесек эс жыймасакъ, бизни къачхан жерибизде, излеп, тапсала, сау къоймазла. Кёресе, атабыздан да къарыу жокъду. Ол ёге ананы айтханындан чыкъмайды, ол а, бизге не эталса да, аярыкъ тюйюлдю. Мен, сени къутхарыр ючюн, кёп сагъыш этгенме, алай энтта мадар тапмай турама, – деп, жилямсырагъанды. 

Сора Алтынчач, айтмаса болмазлыгъын билип:

– Жумалакъ, тамбла сени кесерге деп оноу этгендиле. Мен аны кесим эшитгенме. Къачмасакъ, сенден бошарыкъдыла, бизни бир бирибизден айырлыкъдыла, – дегенди да, нек жиляй тургъанын ачыкъ этгенди. 

Сора Жумалакъ, сагъыш этип:

– Угъай, къачсакъ, мени да, сени да ёлтюрюрле. Къачып къутулалыр къарыуубуз жокъду. Кесселе, не этерикбиз, мени кесерле, сен а сау къалырса. Мени ёлтюрселе, этимден ашама, не мадар да этип, сюеклерими жый да, бир кёк быстыргъа тюйюп, бахчаны аякъ жанында гургум
 терекге тагъып, ит, къуш алмазча, бегитип, хар эрттен сайын суучукъ себе турурса. Ол сени жюрегинги басар: «Къарындашыма болушама», – 
деп ангыларса. Сен мени бу айтханларымы эталсанг, мен да санга ыразы боллукъма. Ала уа не сюйселе да этсинле, не амалыбыз барды, этген терсликлери алагъа да жетер. Сен къоркъма, жюрегинги да къыйнама, – 
деп, Жумалакъ, кесин къатдырып, жарыкъ болургъа кюрешгенди. – Энди жилягъанынгы билдирме, бетинги жуу, бизни сезгенибизни билип къоймасынла, – деп, эгешчигине ариу айтханды.

Къызчыкъ, къалай этселе да, иш тап болмазлыгъын ангылап, экинчи кюн юйден жанлап кетип къалгъанды. Къатын бла киши, Алтынчачны юйден кетгенин башларына тапха санап, къызчыкъгъа къайры бараса да демей, оноуларын ашыгъыш толтургъандыла. Ингирге жууукъ къызчыкъ келгенди. Ашаргъа олтургъанларында, Жумалакъны этинден анга да бергендиле. Алай ол а, ашаргъа унамай:

– Манга сюеклерин беригиз, – деп тилегенди. 

Ала да, угъай демей, сюеклени анга бергендиле. Алтынчач, сюеклени, кесини кёк жыйрыкъчыгъына жыйып, къатычыкъ тюйюп, гургум терекни къалыныракъ ёсген жерине тагъып, тёгерегине чыгъанакъ салып, кючлю бегитгенди да, хар кюн сайын суучукъ себерге кюрешгенди. Къолчукълары бла сюеклени тышындан сылап, болгъан болумун айтып, тарыгъып, жиляп тургъанды. Жиляй-жиляй:

– Тапхан анам ёлген эди, 

Ёге ана келген эди, 

Атама сой деген эди,

Тели атам сойду сени. 

Сюек-сюек жыйгъанма мен,

деп, таралып тургъанды. Былай бла, жыйырма чакълы кюн ётгенди. Алтынчач, ашамай, ичмей, инжилип, бек къарыусузгъа кетгенди.

Бир кюн, барып, биягъынлай жиляй тургъанлай, аны гургум терек​ни къатында ёсген бийик шаптал терекге къонуп тургъан юч кёгюрчюн кёргендиле. Ала уа, кёгюрчюн сыфатха кирип, учуп айланнган юч ёксюз эгеч болгъандыла. Бир бирлерине Алтынчачны кёргюзтюп, тарыгъыууна тынгылап, тамам осал иш болгъанын билип, къызчыкъны да, кесилген жашчыкъны да жазыкъсыннгандыла, бушуу этгендиле. Юч эгечни таматасы эки гитче эгечине Жумалакъны болумун иги ангылатханды да, ючюсю да Алтынчачны ачыу къыйынлыгъына болушургъа оноу этгендиле.

Ала, ол мурат бла, узакъ жерлеге учуп, кёп айланып, «саулукъ суу» деп, ауругъанны, ёлгенни сау этиучю дарман суу алып келип, Жумалакъны сюеклерине сепгендиле. Къыркъынчы кюнюне Жумалакъны сюеклерине эт къозлап, жан кирип, ол, чыпчыкъ болуп, учуп кетгенди. Кёгюрчюнле да, Жумалакъны биргесине учуп, анга жол кёргюзтюп айланнгандыла.

Бир кюн Жумалакъ-чыпчыкъ, учуп келип, бал сатыучуну къатына къонуп, жыр жырлагъанча этип, сатыучугъа кесини хапарын ангылатханды:

– Ёз анам ёлдю, 

Ёге анам сойду, 

Атам, бизни сан этмейин, 

Анга «хо» деп къойду. 

Мени эгечим Алтынчач 

деп жырлагъанды. Ол заманда бу сатыучу: 

– Айтчы, энтта айтчы, ариу ауазлы чыпчыкъ, – деп, аны жангыдан жырларын излегенди.

Сора чыпчыкъ:

– Бир чолпу бал берсенг, айтыр эдим, – дегенди. 

Балчы мынга бал бергенди. Аны кёгюрчюнлени бирлери алгъанды. Жумалакъ да, жырчыгъын жангыдан жырлап, учуп кетгенди.

Алайдан учуп, бир кючлю уула сата айланнган адамны къатына къонуп, биягъы жырчыгъын жырлагъанды. Ол уу сатыучу, чыпчыкъны адамча сёлешип жырлагъанына сейирсинип, иги ангыларгъа излеп:

– Айтчы, энтта айтчы, ауазы ариу чыпчыкъ, – деп тилегенди.

– Бир кесек уу берсенг, айтыр эдим, – деп жууаплагъанды Жумалакъ-чыпчыкъ.

Сатыучу, ариу чырмап, бир кесек ууну узатханды. Ууну экинчи кёгюрчюн алгъанды. Жумалакъ-чыпчыгъ’а:

– Ёз анам ёлдю, 

Ёге анам сойду, 

Атам, бизни сан этмейин, 

Анга «хо» деп къойду. 

Мени эгечим Алтынчач 

деп, учуп кетгенди. 

Алайдан Жумалакъ-чыпчыкъ да, ол юч кёгюрчюн да, учуп келип, аны атасыны юй башына къоннгандыла. Алтынчач, кюн тууушда олтуруп, башын кётюрмей, мудах сагъышда тургъанын кёрюп, Жумалакъ биягъы жырчыгъын жырлагъанды. Алтынчач, сагъайып:

– Айтчы, энтта айтчы, ариу ауазлы чыпчыкъ, – деп, юй башына къа​рагъанды. 

Жумалакъ:

– Ауузунгу ачсанг, айтыр эдим, – дегенди.

Кызчыкъ, ауузун ачып тургъанлай, кёгюрчюн, учуп келип, ауузуна бал къуйгъанды. Алтынчач, сейирсинип, барып, бу тамаша ишни атасы бла ёге анасына айтханды. Аланы да бал ашарлары келип, ёге анасы:

– Айтчы, жырчыгъынгы айтчы, ариу ауазлы чыпчыкъ, – деп тилегенди.

Жумалакъ:

– Ач ауузунгу, айтайым, – деп жууаплагъанды. 

Ёге анасы, ауузун ачалгъаныча ачып, кёкге къарагъанды. Экинчи кёгюрчюн, балгъа ууну къошуп, келтирип, аны ауузуна къуйгъанды.

Атасы да, чыгъып: 

– Айтчы, чыпчыкъ, жырынгы, – дегенди.

Чыпчыкъ:

– Айтырма, ауузунгу ачсанг, – дегенди. 

Ол да ауузун ачханды. Ючюнчю кёгюрчюн, келтирип, анга да уу къатышхан балны къуюп жибергенди.

Бир кесекчикден ёге ана да, атасы да ол уудан ёлгендиле. Жумалакъ, Алтынчачны тёгерегине учуп, къайтарып, ол жырчыгъын айтып тургъанды. Ол, Алтынчачны сау тапханына асыры бек къууаннгандан, жангыдан адам сыфатха кирип, бурунча, жаш болуп къалгъанды.

Къызчыкъ бла жашчыкъны, алай этип, муратларына жетгенлерине къууанып, кёгюрчюнле да, кёгюрчюн сыфатларын къоюп, юч ариу къыз болуп, жерге тюшгендиле.

Бираздан сора Жумалакъ бла ол къызланы тамата эгечлери юйленнгендиле. Барысы да муратларына жетип, тынчлыкъда, ырахатлыкъда, андан ары къыйынлыкъ да сынамагъанлай, бир бирлерин сыйлап, аяп, жашап къалгъандыла.

Ма алай, ёге ананы бла осал атаны кир ниетлери, башларына жау болуп, жашауларын юзгенди.

АССЫ КЪУШ

Эртте-эртте Анкъо деп бир ассы къуш болгъанды. Ол къуш: 

– Жазыулары бир болгъан эки адамны жазыуларын бир этмей къояр​ма! – деп махтаннганды патчахха. 

Сора патчах айтханды: 

– Орта кюн бир жаш бла бир къыз тууарыкъдыла. Аланы жазыулары бирди. Аланы жазыуларын бир этмей тыяллыкъ эсенг, кёр!

Тура-туруп, патчах айтханча, орта кюн бир шахарда жаш туугъанды, бир башха шахарда уа къыз туугъанды. Экисин да Анкъогъа кёргюзтгендиле: «Ма бу экисини жазыулары бирди!» – деп. 

Анкъо деген къуш кече-кюн да бу къыз бла жашны ызларындан марап тургъанды. Сора патчах Анкъогъа айтханды: 

– Сен быланы жазыуларын бир этмей къойсанг, жерни башында не затха кёзюнг къараса – ол сеникиди. Алай болмаса, сени, аякъларынга да, къанатларынга да бугъоу салып, Къап-Тауну артына атдырырма да, ёмюрюнг андан чыкъмагъанлай кетер!

Анкъо, патчахны бу сёзюн эшитип, андан да къаты болуп, къыз бла жашны ызындан тюшгенди.

Къызгъа тогъуз-он жыл болгъанлай, бир кюн ол суу алыргъа баргъанды да, Анкъо, учуп келип, сермеп, тырнакълары бла кётюрюп, къызны кюн батханнга биржыллыкъ жолгъа алып барып, тёгерегинде бир жан жюрюмеген, адам жашамагъан къая дорбуннга салгъанды.

Къыз дорбунда жашап къалгъанды.

Энди жашха кёчейик.

Жаш атасына айтханды: 

– Атам, манга сауут-саба да, бир иги ат да бер!

– Не этериксе ала бла? – деп соргъанды атасы.

– Мен, былай, кюлге кирип турмай, тышына чыгъып, таулагъа айланып, бир кёз ачайым!

Жаш жолгъа чыкъгъанды. Бара-барып, биржыллыкъ жол къоратханды. Ол баргъан жерни тёгереги – агъач, ортасында – бир бийик къая. Къарап, къаяны башы кёрюнмегенди. Кёзюнг жетер жерде не эл, не адам жашамагъанды. Сора жаш къаяда дорбунну эслегенди. Салып барса, аллайгъа барсын: дорбунну тюбюнде, тауча къаланып, бир сюек къалау. Жаш сагъыш этгенди: «Биржыллыкъ жолгъа келип, бу дорбунда не зат жашай болур, не жаныуар эсе да, кёрмей кетмем», – деп, кеси кесине сёз бергенди.

Алайда, атыны боюнун кесип, чегилерин тышына атып, атыны гёнюню ичине кирип, кёзюне жарыкъ урурча, бир тешикчик къоюп, къалгъанын тикгенди. Ол тешикден къарап тургъанлай, жаш ёмюрде кёрмеген бир мазаллы къуш, келип, ол «атны» юсюне къонуп, сора, кётюрюп алып, дорбуннга чыгъып кетгенди.

Ол кече къыз бла жашны жазыулары бир болургъа керек эди. Анкъо, ол «атны» этин дорбунда къызгъа ашаргъа къоюп, патчахха учуп кетгенди. Баргъанды да:

– Хы, энди жазыуну тыйдым, ма бюгече, байрым кече, некях кечеди, – дегенди Анкъо. 

Патчах да жумушчусун жашны атасына жибергенди.

– Жашынг къайдады? Патчах чакъырады! – дегенди патчахны жумушчусу жашны атасына.

– Жашым уугъа кетгенди. Ол кетгенли, ма бюгече бир жыл. Тюбюнде бир къашха аты бар эди. Сауутлары, кесим жюрютген алтын садагъы бар эди, анга къыйнала, эки кёзюм сокъур болгъанды.

Патчахны жумушчусу, келип, жашны атасы айтханны патчахха айтханды.

Патчах Анкъогъа соргъанды:

– Сен айланнган жерде, таулада, чегетледе, жоллада, тюзледе къаш​ха аты болгъан уучу адам эслегенмисе?

– Угъай, мен жюрюген жерде аллай адам кёрмегенме. Мен жашагъан къаяда, дорбунну тюбюнде къан тору бир къашха ат кесилип тургъанлай, табып, чыгъарып, дорбунда къоюп келдим, уучу адам а кёрмедим! – дегенди Анкъо.

Патчах олсагъатлай айтханды:

– Мени эки жумушчуму да алып барып, ол атны бизге женгил жетдир!

Анкъо, жумушчуланы да сыртына байлап, учуп кетгенди. Биржыллыкъ жолну бир сагъатха жетгенди. Къаяны тюбюнде жукъ тапмагъандыла. Анкъо, «шып» деп, дорбуннга чыгъып, къызны дорбунда жашырып тургъанын жумушчула кёрмесинле деп, атны гузаба сермеп, тышына чыкъгъанды. Атны да, жумушчуланы да алып, учуп, патчахха жетгенди. Сора патчах, жашны атасын чакъырып, атны кёргюзтгенди. Атасы, жиляп: 

– Бу мени жашымы атыды! – дегенди. 

Атны сылап-сылап, къарын тюбю узунуна жарылгъанын кёргенди. Ичин ачып къарасала – жаш да, къыз да атны къарынында жукълап тура. Ол кече окъуна, атны къарынындан чыгъарып, къызгъа бла жаш​ха некях этгендиле.

Алай бла, Анкъо къуш жазыуну тыялмай къалгъанды. Ёмюрлюкге Къап-Тауну артындан чыкъмай турургъа сёз берип, ол ары учуп кетгенди. Аны атына энди ассы къуш дейдиле.

ТЕМИР БЁРЮ

Эртте-эртте бир элде бир темир бёрю болгъанды. Хар Аллахны кюнюнден ол адамланы ашап тургъанды. Алай этип, ашай-ашай кетип, элде ариулукълары ючюн къуру эки сабийни къойгъанды. Энди кесини элин ашап бошагъанында, темир бёрю, ол эки сабийни да бир жерчикде олтуртуп, башха эллеге жайылып тебирегенди. Бир кюн, алай эте кетгенлей, ол эки сабийге, ала эгеч бла къарындаш болгъандыла, бир уллу къуш, учуп келип:

– Экигиз да эки къанатыма минигиз, темир бёрюден къачырайым, – 
дегенди.

Эки сабий да къушну эки къанатына миннгенлей, къуш учуп тебирегенди. Ол кезиуде бёрю къайтып келгенди. Кёкге къарап, ол улуп тебирегенди. Аны тылпыуу, окъ болуп, къушха тийип, аны жерге тюшюр​генди. Темир бёрю, эрлай жетип, сабийлени алып, къакъгъын-сокъгъун этип, биягъы орунларына жыйгъанды.

Бир талай кюнден, бёрю къайры эсе да кетип тургъанлай, бир мазаллы буу, келип, ол эки сабийге:

– Экигиз да эки мюйюзюме минигиз, темир бёрюден къачырайым, – 
дегенди.

Сабийле бир кесек къоркъаракъ болгъандыла, алай буу, экисин да эки мюйюзюне миндирип, къачханды. Къачып бара, бир тенгизни къатына келип тохтагъандыла.

– Энди, «бисмилля» деп, онг жанымдан бир тюк алып, суугъа салыгъыз! – деп, буу сабийлеге алай айтханды.

Сабийле: «Бисмилля», – деп, буу айтханча этгенлей, ол тюк бир аламат кёпюр болуп, бары да ол жанына ётгендиле. Алай ётгенлей, биягъынлай: «Бисмилля», – дегенлеринде, кёпюр, алгъынча, тюк болуп, бууну къабыргъасына жабышханды. Олсагъатлай темир бёрю тенгизни ол жанындан улугъанды. Алай, жукъ эталмагъанды да, ызына къайтып кетгенди.

Сора буу сабийлеге:

– Энди, мени кесип, терими тюбюне киригиз, сюеклерими, сындырмай, ууатмай, басдырыгъыз, къарын богъуму да бир башха жерге къуюгъуз, эки бюйрегими да бир жерге басдырыгъыз, – дегенди.

Сабийле бууну кесерге унамагъандыла, анга жазыкъсыннгандыла. Алай буу, къоймай, кеси айтханны этдиргенди. Сабийле, бууну кесип, аны терисини тюбюне киргенлей, тери бир аламат юй болуп къалгъанды. Бууну сюеклери – къойла, къарын богъу – харекет-ырысхы, эки бюйреги уа эки эгер ит болгъандыла. Сора жаш хар кюн сайын, итлерин да алып, уугъа жюрюп тебирегенди. 

Бир кюн, жаш да уугъа кетип, къыз да суу ызында эски жууа тургъанлай, сууну ол жанындан келип, темир бёрю улугъанды.

– Мени ары ётдюр, къыз, атанг болурма, – дегенди.

– Атамы къурутханча, къуру жерни башындан, – дегенди да, къыз унамагъанды.

– Ананг болурма, ётдюр ары, – дегенди дагъыда бёрю.

– Анамы тас этгенча, тас бол дуниядан, – дегенди да, къыз аны да унамагъанды.

– Эринг болурма, къыз, ары ётдюр мени, – дегенди биягъы бёрю.

Сора къыз тынгылагъанды.

– Къалай ётдюрейим да мен сени? – деп, бир кесекден алай соргъанды.

– Ётдюрюрге сюе эсенг, – дегенди бёрю, – кюзгюнгю, мен ётгюнчю, манга тутуп тур.

Къыз кюзгюню тутуп, бёрю да, ётюп келип, къызны эри болуп, жашап тебирегенди. Жаш кетсе, бёрю бла къыз бирге бола, жаш келсе, бёрю бугъа, алай эте тургъандыла. Къызны къарыны болгъанды.

– Эгечим, не эсе да, базыкъ болуп, тюрленип бараса, не зат болгъанды санга? – деп соргъанды бир кюн къарындашы.

– Да, болуб’а, манга не боллукъду, олтуруп, ашап турама да, семир​ген этгенме, – дегенди да къойгъанды къыз.

Бир кюн бёрю къызгъа:

– Къарындашынг, сени къарынынг болгъанын билсе, ичинги жарлыкъды, андан эсе биз аны ёлтюрейик, – дегенди.

– Да къалай ёлтюрейик?

– Мен, – дегенди бёрю, – бюгече кирейим да, жашха кесими атайым. Биз жыгъышып тебирербиз, сен а тарыны, хазыр этип тур да, къарындашынгы аякъ тюбюне къуй.

Кече жаш, арып, олтуруп тургъанлай, бёрю, акъыртын келип, жашны тутханды. Жагъалаша келгенде, жаш:

– Энди сен мени ашайса да ашайса, – алай а эки рекагъат намаз къылыргъа къой, – дегенди.

Аны умуту: «Мен намаз эте тургъунчу, эгерлерим келирле», – деп, алай болгъанды. Ол кече эгерлери къаллайла эсе да жашдан артха къалып кетгендиле. Бир заманда, жаш намаз эте тургъанлай, эки чыпчыкъ, келип: «Ашыкъмай къыл, ашыкъмай къыл, эгерлеринг жетедиле», – деп шыбырдагъандыла. Жаш, къууанып, намаз этип бошап, секирип туруп, бёрю бла жагъалашып тебирегенди. Сора жаш бёрюню жыгъа башлагъанлай, къыз табакъ бла тарыны къарындашыны аякъ тюбюне къуйгъанды. Жаш, тайып, бёрюню тюбюне тюшгенди. Бёрю да аны былай кесе тебирегенлей, эки эгер, жетип, бёрюню пара-чара этгендиле. Жаш да, къобуп:

– А-а, эгечим, сен манга этеринги этгенсе, алай а мен сени ёлтюрюп къоялмам, – деп, эгечин, сермеп алып, аякъларындан ёрге тагъып кетгенди.

Къаллай бир баргъан эсе да, барып, бир элге жетгенди. Ол элде къадар адам, жыйылып:

– Ийнени кёзюн ургъаннга хан къызын береди, – деп, ушкок ата тура эдиле.

Бу да, къатларына барып:

– Къонакъгъа атаргъа боллукъмуду? – деп соргъанды.

– Боллукъду, – дегенлеринде, жаш, къалгъанлача, жатхан да этмей, ёретинлей атып, ийнени кёзюнден ургъанды. 

Олсагъатлай хан, той-оюн этип, жашха къызын да, кёп байлыкъ да бергенди. Жаш, ол байлыкъны да арбалагъа жюклеп, къатынын да алып, кесини юйюне келгенди. Келсе – эгечи, ол такъгъаныча тагъылып, аз-маз солуй, ичи да кетип, юй тюбю да бёрю кючюкледен толуп тура эди. Эрлай эгечин, ычхындырып, ундурукъгъа жатдыргъанды. Бёрю кючюклени да къыргъанды. Алай бла, ханны къызы бла сау-эсен жашап къалгъанды.

КЪАРА КЪОЯНЧЫКЪ

Бир къатынны бир къызы бла жашы болгъанды. Жашы бир жолда, уугъа айлана баргъанды да, эмегенни къаласына келгенди. Кирип келсе, беш башлы бир эмегенни кёргенди.

– Нек келгенсе? – дегенди эмеген.

– Сени ёлтюрюрге, – дегенди жаш.

– Атышыуму, тутушууму? – дегенди эмеген.

– Атышхан а, тиширыула да атышадыла, тутушуу! – дегенди жаш да.

Сора экиси да бууушхандыла. Жагъалаша тебирегендиле да, жаш эмегенни хорлагъанды. Башларын кесе келгенди да, бир башы – сёлешген башы – къалгъанында, эмеген, жалынып, жал барып башлагъанды:

– Ёлтюрме, къой, мен сен айтхандан чыкъмазма. Жанымы сау къой ансы, къалам, малым, мюлкюм да сени болсунла! – дегенди.

Жаш, жазыкъсыннганды да, аны, ёлтюрмегенлей, терен зинданнга атханды да, башын жапханды да къойгъанды. Сора анасын бла эгечин къалагъа кёчюргенди.

Ала къалада жашагъандыла, жаш да, уугъа кетип, айлана да къайта тургъанды.

Бир кюн анасы, юй-баш жыя, сибире, баргъанды да, арбазны бир мюйюшюнде зинданны эслегенди. Башын ачып къараса – ичинде бир эмеген тура. Эмеген да, къатынны эслегенди да, жалыннганды:

– Ай, къатын, мени мындан бир чыгъар.

– Угъай, чыгъармайма.

– Атанг болурма, чыгъар.

– Атама къор бол!

– Къарындашынг болурма, чыгъар, – дегенди эмеген.

– Къарындашыма къор бол!

– Жашынг болурма.

– Жашыма къор бол!

– Эринг болурма, – дегенди биягъы эмеген. 

Къатын сагъышланнганды.

– Къалай чыгъарайым? – дегенди.

– Гёзенде бешли бугъаны терисинден этилген жип барды, аны сюйреп кел да, бир къыйырын жюзжыллыкъ эмен терекге байла, бир къыйырын бери салындыр.

Жип бла ёрлегенди да, чыкъгъанды эмеген.

Къатын, жашы-къызы келир заманда эмегенни букъдура, ала кетселе, чыгъара тургъанды.

Бир жолда жаш, уудан келир заманындан алгъа къайтханды да, эмеген тургъанлай, киргенди да къалгъанды. Эмеген да, жаш да бир бирлерине чапхандыла да, бууушхандыла, жагъалашхандыла.

Жаш эмегенни хорлай башлагъанлай, эмеген:

– Ай, бу менден бошайды, къатын! Ол кюбюрде бишген эрикледен муну аякъ тюбюне бир къуй! – деп къычыргъанды.

Къатын да, эмеген амалтын жашындан къоркъгъанды да, чапдырып келгенди да, бишип, эзиле тургъан эриклени жашыны аякъ тюбюне къуйгъанды. Жашны аякълары тайып, олсагъатдан «доп» дегенди да, жыгъылгъанды. Эмеген аны боюнун кесгенди. Сора ол да, къатын да, къыздан къоркъгъандыла да, къачхандыла да кетгендиле.

Бир заманда къыз, келсе, анасы жокъ, къарындашы ёлюп тура. Къыз, жиляй-жиляй, тургъанды да, къарындашын атны сыртына салып, къаладан узакъ кетгенди.

Бара-барып, бир уллу эмен терекге жетгенди да: 

– Ий, эмен терек, сен жарыл, ансы мен жарылама! – дегенди.

Эмен терек жарылгъанды да, гырыны
 ачылгъанды. Къыз ёлюкню ары салгъанды. Кеси, эр кишича, къарындашыны кийимлерин кийгенди, сауутун такъгъанды, атына да миннгенди да, кетгенди.

Бара баргъанды да, бир къара
 ата тургъан жашлагъа тюбегенди да:

– Жашла, не этесиз, не болгъанды? – деп соргъанды.

– Хан къызын эрге береди. Ким къараны уралса, къызын да, алтын таякъчыгъын да анга береди. Киши уралмайбыз ансы.

– Мен бир кёрюрмю эдим? – дегенди къыз.

– Айхай, кёр! Табу да этебиз, – дегендиле жашла. 

Къыз:

– Къарындашымы къолуду! – дегенди да, атханды.

– А-ха, тийди! Тийди! Ханнга киеу табылды! – дегенди да, халкъ къууаннганды. 

Той-оюн этгенди да, хан, анга къызын да, алтын таякъчыгъын да, кёп мал, ырысхы, жумушчула берип, жолгъа ашыргъанды.

– Сиз былай бир келе келигиз, – дегенди да, къыз алгъаракъ кетгенди. 

Къараса – жашла къара ата тура.

– Кёп болсун, жашла! Не этесиз?

– Сау бол! Къара ата турабыз. Аны ургъаннга хан къызын да, кюмюш таягъын да береди. Киши уралмайды ансы.

– Мен бир кёрюрмю эдим? – дегенди къыз.

– Айхай, кёр! Табу да этебиз, – дегендиле жашла. 

Къыз:

– Къарындашымы къолуду! – деп, атханды да, къызны огъу тийгенди.

 – О-ха-хай, ханнга киеу табылды! – дегендиле да, къууаннгандыла. 

Жашны эркелетгендиле. Хан да къызын къурагъанды, къызын да, кюмюш таягъын да, жумушчула да, кёп мал-мюлк да бергенди да, ашыргъанды.

Къыз, аланы да алып, келе-келип, узакъда бир жыйынны кёргенди. Сора барына да:

– Сиз былай келе туругъуз! – дегенди да, алгъаракъ кетгенди. 

Къараса – дагъыда бир жашла къара ата тура.

– Кёп болсун, жашла, не эте турасыз?

– Ай, сау бол! Къара атабыз. Ургъаннга хан къызын да, накъут-налмас таякъчыгъын да береди. Киши уралмайды ансы.

– Мен бир къарыу сынармы эдим?

– Айхай, сына!

– Къарындашымы къолуду! – деп, атханды да, ургъанды.

– О-ха-хай, ханнга киеу табылды! – дегендиле да, къууаннгандыла. 

Айтханларыча, хан, къызын да, накъут-налмас таякъчыгъын да, жумушчула, мал-мюлк да бергенди да, ашыргъанды.

Аланы да ала келгенди да, къыз бирси жыйынлагъа къошханды. Бары да, келе-келип, ол уллу эмен терекге жууукълашхандыла. Сора къыз:

– Сиз ызымдан келе келирсиз, – деп, алгъаракъ кетгенди. 

Эрлай эмен терекге келгенди да:

– Ий, эмен терек, сен бир жарыл, ансы мен жарылама! – дегенди. 

Терек эрлай жарылгъанды.

Къыз къарындашыны кийимлерин ызына кийдиргенди, атын къатына такъгъанды да:

– Ий, эмен терек, мени бир къоян эт да къой, – дегенди. 

Олсагъатдан бир къара къоянчыкъ болгъанды да, агъачха киргенди да кетгенди.

Жыйын, алайгъа жетип, къарасала – жашны боюну кесилип тура (эгечи бла ол асыры бек ушагъандан, аланы киши айырып танымагъанды).

Хар ким жилягъандыла. Сора биринчи ханны къызы:

– Жилямагъыз! – дегенди да, алтын таякъчыгъы бла жашны боюнунда жарасына тийгенди. 

Жара сау болгъанды да къалгъанды.

Экинчи ханны къызы кюмюш таякъчыгъы бла жашны мангылайына тийгенди. Олсагъатдан жашха жан киргенди, бет къаны тюрленнгенди, солуу алып башлагъанды.

Ючюнчю ханны къызы накъут-налмас таякъчыгъын жетдиргенди.

– О-хо, къалай татлы жукълап тура эдим! – дегенди да, жаш секиргенди да, къопханды.

– Жукъламай а! Боюнунг кесилип тура эдинг, – дегендиле да, хапар айтхандыла. 

Къарагъанды да, жаш болумну ангылагъанды. «Бу игиликни, эшта, манга эгечим этген болур ансы, башха кишини къолундан келлик тюйюл эди», – деп келгенди кёлюне. Кишиге уа жукъ айтмагъанды.

Бары да жаш жашагъан къалагъа жууукълашхандыла.

– Сиз келе туругъуз, мен алгъаракъ барайым, – дегенди жаш.

– Угъай, биягъында да, алай айтып кетип, ёлтюртгенсе, – деп, унамаз умут этгендиле. 

Алай болсада, тохтамагъанды да, алгъа чапханды да, къалагъа келгенди. Келсе – эмеген да, анасы да, талай бешбаш эмегенчик да къалада тура.

Жаш, къылычын суууруп алгъанды да, барын да ёлтюргенди, туурагъанды. Элтгенди да, зинданнга къуйгъанды, юйню ариулагъанды.

Жыйын да келгенди. Жаш да, юч келин да насыплы жашап тургъандыла.

Тура тургъандыла да, тамата келин бир алтынкекел жашчыкъ тап​ханды. Сора, аны бешикде жукълатып, къатындан адамла ары-бери жанласала, чегетден бир къара къоянчыкъ, чабып чыгъа да, жашчыкъны бетчигинден жалай тургъанды. Аны эслегендиле да, жашха хапар айтхандыла.

– Ай, анга тиймегиз. Ол мени эгечимди. Уллу къыйынлыкъны юсю бла къоян болуп къалгъанды. Манга насып тапдыргъан ол болгъанды, – 
дегенди жаш.

Къоянчыкъгъа киши хыянат этмегенди.

ЖЕЛМАУУЗ

Эртте-эртте бир къатын бла бир киши жашагъандыла. Аланы тогъуз жашлары болгъанды, чыртда къызлары болмагъанды. Сегиз жашлары аталары-аналары бла элде тургъандыла. Эм гитчелери, тогъузунчу жашлары, малда болгъанды. Аланы аналары, тура-туруп, къыз тапханды. Къызны бир да ийнакълагъандыла, къууаннгандыла. Аны эшитип, тогъузунчу жашлары юйге келгенди, анасындан:

– Эгешчигими кёргюзт, – деп тилегенди.

– Кёр, балам, кёр, – деп, анасы къызчыкъны кёргюзтгенди.

Къарап, къызчыкъны кёргенлей, жаш анасына былай айтханды:

– Анам, не муну къорат, не мени къорат.

Аналары уа:

– Оу, балам, аны тырнагъына бир жукъ болгъандан эсе, барыгъыз да биркюнлюк болугъуз, – дегенди.

– Да сора юй да, мал да, мюлк да сизге хайыр болсун, жол манга хайыр болсун, – деп, жаш кетип тебирегенди.

Бара-барып, арып, ингирде узакъда бир тютюнлеген жер кёргенди. Салып барса, ол юйде – бир сокъур къарт къатын бла бир сокъур къарт киши.

– Мени кесигизге бала этигиз, – деп тилегенди жаш аладан. – Не айтханыгъыздан да чыкъмам, жумушугъузгъа жарарма.

Къартла, аллай насып туугъанына ийнаналмай:

– Эшта-эшта, бизге аллай насып къайда? – деп, жашха алай айтхандыла.

Жаш алайда къартланы ийнандыргъанды. Ала жашны бала этгендиле. Сора къарт киши жашха не этерин айтханды.

– Жюз эчкибиз барды да, аланы кютериксе, башха кютюллюк жокъду, – дегенди. Кютер жерлерин да ангылатханды.

Жаш эчкилени къарт киши айтхан жерде кюте тургъанды. Бир кюн а ол эчкилени атасы айтмагъан жерге сюргенди. Сюре кетип, бир ариу талагъа чыкъгъанды. Ол талада уа болмагъан кёгет жокъ: алмала, эрик​ле, кертмеле да. Эчкилени да тереклени тюбюне жайып, кеси да алма терекни юсюне минип, алма ашай тургъанлай, беш башлы бир эмеген чыкъгъанды.

– Ой, гунч боллукъ! Чыпчыкъ кирмеген жерге сен къалай кирдинг? – 
деп, эмеген жашха ачыуланнганды.

Жаш, къулагъына да алмай, алмаланы ашагъанын къоймагъанды. Сора эмеген жашха:

– Ол бутакъдан бу бутакъгъа секир да, ма ол алманы манга атчы, – дегенди.

Жаш, бир бутакъдан башхасына секирип, эмеген айтхан алманы анга берип, кеси да жерге тюшгенди. Ол терекден тюшгенлей:

– Атышыуму, тутушууму? – деп соргъанды эмеген.

– Атышхан къатынла да этерле, тутушуу, – деп, жаш жууап бергенди.

Алайда эмеген да, жаш да сермешип тебирегендиле. Жаш, кётюрюп алып, эмегенни богъурдагъына дери батдыргъанды да, беш башын бирден тюшюргенди. Сора ингирде, эчкилени да сюрюп, юйге тебирегенинде, эмегенни бир башын, къолтукъ тюбюне салып барып, чардакъгъа дыгъырдатып атханды.

Экинчи эрттенликде биягъы жаш эчкилени кютерге биягъы жерге сюргенди. Биягъы терекге минип, кёгет ашай тургъанлай, дагъыда бир эмеген жетгенди. Ол да алгъыннгы эмегенча болгъанды. Аны да жаш башларын кесгенди да, ингирде бир башын, ала барып, чардакъгъа быргъагъанды. Ючюнчю кюн да эрттенликде жаш эчкилени биягъы жерге сюргенди. Дагъыда, кёгетле ашай тургъанлай, бир эмеген чыкъгъанды. Ол эмегенни да жаш башларын кесгенди. Сора бир башын, ала барып, биягъы чардакъгъа атханды.

Тёртюнчю кюн да эчкилени биягъы жерге сюргенди. Биягъынлай, энтта бир эмеген чыкъгъанды. Жаш, аны да башларын кесип, бир башын, къолтугъуна алып барып, биягъынлай, чардакъгъа дыгъырдатып жибергенди. Былайда къарт къатын жашха былай соргъанды:

– Жашым, бу чардакъгъа дыгъырдатып атханларынг не затладыла?

Жаш:

– Эчкиле ёлгендиле да, аланы башларыдыла, – деп жууап бергенди.

Къарт къатын:

– Да сен бизни эчкилерибизни артларын этип къояргъамы тебирегенсе? – деп, ачыуланнганды.

Аны алай хыны этгенин онгсунмай, къарт киши къарт къатыннга иги, адамыча чамланнганды:

– Сен къарт къуртханы не ишинг барды, ариу биркюнлюк этип къойса да? – дегенди.

Жаш бешинчи кюн биягъы эчкилени, биягъы жерге сюрюп, кюте-кюте тургъанды. Алай жашны бу жол киши жокъламагъанды. Сора ёзенни энишге эчкилени жая барып, ол бир тютюнлеген жерни кёргенди. Ары барып, къараса – бир къала, къаланы ичинде бир эмеген къатын, эки эмчегин да инбашларына атып, аллында къазанда боза къайната, кеси да жюн тарай тура эди. Жаш, эшикден къарап, эмеген къатынны кёргенлей:

– Ай, анай-анай! – дегенди. 

Эмеген къатын да:

– Ай, балай-балай, – дегенди. Сора дагъыда: – Терк балай болдунг, ансы санга мен этерни билир эдим, – дегенди.

Жаш:

– Терк анай болдунг сен да, ансы санга этерни мен да биле эдим, – 
деп жууап бергенди.

– Энди, жашым, сен былай тур, мен, эшикге чыгъып, бир жарма тартып келейим, – деп, эмеген къатын эшикге чыкъгъанды.

Жаш эмеген къатынны ызындан къарагъанды да, эмеген къатын эшик аллында тишлерин хыршы бла билей тургъанын кёргенди. Аны кёргенлей, жаш, чартлап чыгъып, эмеген къатынны, къылыч бла уруп, тёрт башын юздюрюп, бир башын къойгъанды. Сора эмеген къатын жаш​дан:

– Жангыз башым бла къой, не десенг да, айтханынгы этерме, – деп тилегенди.

Жаш эмеген къатындан:

– Атамы-анамы кёзлерин сиз этгенсиз сокъур, не этген эсегиз да, – 
деп даулагъанды.

– Ай балам, бу жангыз башым бла къой ансы, ол бир юйню ичинде кюбюр барды, кюбюрде – кюбюрчек, кюбюрчекни ичинде – гинасуу, гинасууну ичинде – атангы-анангы кёзлери. Къара кёзле – атангы, ала кёзле анангыдыла, – дегенди.

Жаш, барып, юйге кирип, атасыны-анасыны кёзлерин да гинасуудан алгъанды. Чыгъып, эмеген къатынны ол къалгъан башын да кесгенди да, малларын да сюре, къарт къатын бла къарт кишиге кетгенди.

Юйде барысы да кече жатхандыла, жукълагъандыла. Эрттенликде, кюн тиерге, атасын жаш кюн тууушха чакъыргъанды да, аны кёзлерин орунларына салгъанды. Экинчи, анасын чакъырып, аны кёзлерин да жерлерине орнатханды. Андан къартла жашны ийнакълагъандыла, къучакълагъандыла, тиллери бла жалагъанча этгендиле. Андан сора жаш, алада бир кесек туруп, былай тилегенди:

– Туугъан жерими-элими, барып, туурасындан бир къарап къайтайым.

Жашны алай айтханын эшитип, къартла бек мудах болгъандыла. Алай жашны мудах этмез ючюн, былай айтхандыла:

– Жолунга мал, мюлк, не керек эсе да, ал. 

Жаш атасына:

– Бохча керегинг бла бохчангы берсенг, андан сора жукъ керек тюйюлдю, – дегенди.

Бохчаны ичинде уа – бир жюлгюч, бир билеу, бир биз – башха зат болмагъанды. Жашха бу затла керек болгъандыла да, аланы алып, жаш жолгъа атланнганды. 

Бара-барып, эллерини башындан къарагъанды. Къараса – анда жа​нгыз кеслерини юйлеринден сора, бир сау юй жокъ. Ала ичлерине оюлуп тура эдиле. Аны къой да, ит юрген таууш да чыкъмагъанды. Жаш салып юйлерине баргъанды. Барса, ол къоюп кетген эгечинден сора, жан-жаныуар жокъ. 

Жашны кёргенлей, эгечи ийнакълагъанды, тансыкълагъанды, къучакълагъанды.

– Эл битеу, мени къоюп, кёчюп кетгенди, – деп хапар айтханды.

Къыз алай айтса да, жаш элге не болгъанын къызны кёргенлей окъуна билгенди. Къыз жашха:

– Хазыр затым жокъду, бир жармачыкъ тартып келейим, – деп, эшикге чыкъгъанды.

Жаш, терезеден къарап, къыз тишлерин билей тургъанын кёргенди. Аны алай кёргенде, къачып тебирегенди. Ол къачып, къыз къуууп, жаш тамам онгсуз болгъанды. Сора Аллахдан тилегенди да, бохчадан билеуню чыгъарып, былай айтханды:

– Ий, Аллах, къыз ёталмазча, бир уллу къая эт муну!

Билеу бир уллу къая болгъанды. Жаш, аны ючюн уллу кёллю болмай, къачып тургъанды. Къыз, ол къаяны ашап, тешик этип, къаядан ётюп, жашны сюрюп тебирегенди. Жаш къачып, къыз сюрюп, жаш дагъыда, тамам онгсуз болуп, Аллахдан тилек тилеп, хуржунундан чыгъарып, жюлгючюн атханды да:

– Ий, Аллах, сен муну, ол ёталмазча, бир темир къая эт, – деп тилегенди.

Жаш, анга да уллу кёллю болмай, къачып барып тургъанды. Къыз, темир къаяны да тешип, жашны ызындан сюрюп тебирегенди.

Жаш дагъыда, къачып, онгсуз болгъанды да, Аллахдан тилеп, хуржунундан бизни чыгъаргъанды.

– Ий, Аллах, сен, муну тёгереги тогъуз-он къулач болгъан бийик темир терек этип, мени да аны башына къондур, – дегенди.

Ол Аллахдан тилегенча болгъанды да, къыз, жетип, темир терекни тюбюн ашап тебирегенди. Олсагъатда алайгъа бир къаргъала учуп келгендиле. Жаш къаргъаладан:

– Атама-анама айтыгъыз да, эгерлени бир ийсинле ансы, бу мени ашаргъа тебирегенди, – деп тилегенди.

Къаргъала уа:

– Кийик ёлтюрсенг, бизге несин бере эдинг? – деп, къулакъгъа алмай, учуп кетгендиле.

Къыз терекни жартысын ашап бошаргъа, бир кёгюрчюнчюкле учуп жетгендиле. Жаш алагъа:

– Атама-анама айтыгъыз да, эгерлени бир ийдиригиз, бу мени ашаргъа тебирегенди, – деп тилегенди.

Кёгюрчюнчюкле:

– Бусагъат, айтып, ийдирейик, – деп, учуп кетгендиле.

Къыз да терекни, «зып» деп, юздюрюп, жерге аудурургъа, эгерле да жетгендиле. Эгерлени кёргенлей, асыры къоркъгъандан, къыз кёкге учуп кетгенди. Эгерле да аны ызындан учхандыла. 

Бусагъатда да Айны, Кюнню тутхан ол желмаууз къызды деп, алай айтадыла. Аны кёрмегенибизча, ауруу-талау кёрмей къалайыкъ.

АШЫКЪ

Эртте заманлада бир элде жарлы къатын жашагъанды. Аны бир жашы болгъанды. Ол жаш жарлы болгъаны себепли, аны киши алай толу акъыллыгъа санамагъанды.

Ала жашагъан элде ханны уа бир аламат къызы болгъанды да, ол жаш бир кюн къалай эсе да къызны кёргенди. Сора, ол кюнден башлап: «Барып, ханнга келечилик айт!» – деп, анасына тынчлыкъ бермегенди. Анасы, барып, ханнга айтыргъа уялгъан да, къоркъгъан да этгенди, кюн сайын тюрлю-тюрлю сылтаула этип, башын ала тургъанды.

Бир кюн жаш анасын, къоймай, ханны къаласыны къатына алып барып: 

– Тилегими ханнга айт да, манга жууабын алып кел, – деп, кеси да алайда тохтагъанды.

Жарлы къатын, не этерин билмей, къабакъ эшикден кирип, сирелгенди. Сора аны алгъа атларгъа базынмай тургъанын эслеп, хан, чакъыртханды да:

– Не керек болуп келгенсе? – деп соргъанды. 

Жарлы къатын, уялып, буюгъуп, жунчугъандан, къоркъгъандан ауузуна сёз тюшмегенди. Алай болса да хан къоймагъанды.

– Не керек эсе да, уялма, айт, – дегенди.

– Жаным-кёзюм, мен бир болмазлыкъ иш ючюн амалсыз болуп келгенме, – дегенди къатын.

Хан:

– Мени сёзюм мени адамларыма жорукъ болургъа тийишлиди. Мен санга айт дейме, айт, – дегенди. 

Сора къатын:

– Мени акъылдан мысхам
 бир жашым барды, ол, сизни къызы​гъызны тиле деп, мени къоймай, къондурмай айланады. Бир талай кюнден бери, тюрлю-тюрлю сылтаула этип, кечиннген эдим. Бюгюн а, къоймай, биргеме келип, орамда сакълап турады. Кёлюгюзге не келир деп, айталмай тура эдим, – дегенди. 

Сора хан, жарлы къатынны болушун толу ангылап:

– Да аны ючюн уялма, сен келечисе, сени терслерге боллукъ тюйюлдю. Жашынга уа айт: манга Ашыкъны оюнларындан бир оюн кёргюзтсе, мен, аны жарлылыгъына, акъылына да къарамай, къызымы берирме, – 
дегенди.

Жарлы къатын, жашындан башын алгъанына эмда ханны урушмай ийгенине къууанып, орамгъа чыкъса – жашы орамда сакълап тура эди.

– Не айтды? – деп, ол анасына къадалгъанды.

– Ашыкъны оюнларындан оюн кёргюзтсенг, берликме деди, – дегенди анасы.

– Ашыкъ деп кимге айтады? – деп соргъанды жаш. 

Къатынны уа андан хапары да болмагъанды, ханнга сорургъа да эсгермегенди да:

– Билмейме, – дегенди.

– Хайыр, – деп, жаш, ол кюн окъуна юйюне барып, къуралып, жолгъа атланнганды. 

Элден чыкъгъандан сора, кёп заманны айланып, ахырында Ашыкъ​ны билген адамлагъа тюбегенди. Алай а, аланы берген хапарларына кёре, Ашыкъ уллу билими, хыйласы эмда амалы болгъан адам эди. Андан юйренеме, окъуйма деген адамгъа угъай демегенди, алай а, адам юйренип бошаса, ол аны сау жибермегенди.

Излей-излей барып, жаш Ашыкъны тапханды. Ол баргъан кюн, Ашыкъ юйюнде болмай, юч къызы юйде табылгъандыла да, эм гитче къызы, тюбеп:

– Нек келгенсе? – деп соргъанды.

– Ашыкъны оюнларына юйренирге келгенме, – дегенди жаш. 

Сора къыз, муну харамлыгъы болмагъанын, жукъну да жашырмагъанын билип, жазыкъсынып:

– Сен, андан не кёп затха юйренсенг да: «Билдим», – деп айтсанг, Ашыкъ башынгы кесерикди. Ол себепден аны хар соргъанына билмедим деп тур, – деп юйретгенди ол жашны.

Сора Ашыкъ да келгенди. Ашыкъ жашны юч ай чакълы бирни тюрлю-тюрлю хыйлалагъа юйретип кюрешгенди, алай а, хыйлалыкъларыны ненчасын юйретсе да: 

– Билдингми? – деп сорса, жаш: 

– Угъай, билалмадым, – деп тургъанды.

Ашыкъ, жашны алай айтханына толу ийнанып, акъылы мысхам болуп, андан билала болмаз деп, мурат этгенди. Сора Ашыкъ:

– Сен, болумсуз зат, жукъгъа юйреналлыкъ тюйюлсе, – деп, жашны къыстап жибергенди.

Жаш, анасына келип:

– Анам, мен бир аламат къочхар болайым, сен мени базаргъа элт да, сат, алай а баш баууму берме, – деп, анасын алай юйретгенди. 

Эрттенбла, айтханыча, жаш бир аламат къочхар болгъанды, анасы да аны, башындан тартып, базаргъа, алып баргъанды. Къочхарны сейирлигин кёрюп, халкъ басыннганды. Къатын къочхаргъа айталгъан багъасын айтханды, алай болса да, алыучу табылгъанды. Къатын: «Жашымы сатдым», – деп, мудах болуп, юйюне келгенди. Кёп мычымай, жашы да ызындан жетгенди.

Экинчи базарда да жаш бир аламат бугъа болгъанды, алай а аны башха жерни базарына элтирге керек эди. Биягъы жаш анасындан аны баш бауун иймезлигин тилегенди. Къатын ол базарда да бугъаны хыйсапсыз кёп ахчагъа сатханды, алай биягъы жаш, узаймай, юйге келгенди да къалгъанды.

Жаш халкъны алдап айланнганын эшитип, Ашыкъ: «Бир кёрсем эди...» – деп, излеп, базарланы аралап тебирегенди. 

Ючюнчю базарда да жаш анасына:

– Анам, бу жол мен бир аламат ажир болайым да, элтип, сат, алай а, бек сакъ бол, башымда нохтамы жиберип къоярса, – деп, аманат этгенди.

Анасы, ажирни алып, энтта бир базаргъа баргъанды. Эл, басынып, ажирге сейир болуп, сукъланып, багъасына келиширге кюреше тургъанлай, бир адам, жетип:

– Къой, эгечим, ажирге айтырыкъ багъангы айт, не десенг да, берликме, – деп тохтагъанды. 

Къатын айталгъан багъасын айтса да, ол адам, чыгъарып берип, ажирге миннгенди. Къатын: 

– Нохтам! – деп къычыргъанды.

– Ма нохтанг! – деп, нохтаны бермей, къатынны къолуна ахчаны тутдуруп, ол адам ажирни чапдырып кетгенди. 

Ол Ашыкъ кеси болгъанды. Ажирни юйге алып келип, къызларына: 

– Терк, бичакъ чыгъарыгъыз! – деп къычыргъанды. 

Къызлары, жашны табып келгенин билип, жазыкъсыннгандыла. Сора, бичакъны жашырып: 

– Тапмайбыз! – дегендиле.

Ашыкъ, ачыуланып:

– Ма былай келигиз, муну тутугъуз, мен кесим излейим, – дегенди.

Гитче къызы, чабып келип, ажирни тутханды. Ашыкъ бичакъ излерге юйге киргенлей, къыз, туталмагъанча этип, ажирни ычхындыргъанды. Сора атасына къычыргъанды. Олсагъатдан Ашыкъ, андан да иги бир ажир болуп, биринчи ажирни къуугъанды. Сора, жашны жетерге тебирегенлей, жаш, чыпчыкъ болуп, учханды. Ашыкъ да, илячин болуп, аны сюргенди. Чыпчыкъ, келип, ханны босагъасында бир терекге къонуп, бир къызыл алмачыкъ болуп къалгъанды. Сора илячин, алмагъа къонаргъа ханны къалауурларындан къоркъуп, эрлай хажи болуп, ханнга келип:

– Ауругъан адамыбыз бар эди да, сени тереклеринги алмасы жарарыкъды дегендиле да, аны ючюн келгенме, – дегенди.

Хан: 

– Къайсы терекден сюйсе да, беригиз, – дегенди. Сора: – Къайсы терекди дарман? – деп, аны билир ючюн, кеси да, къатыны да, къызы да къараргъа бахчагъа киргендиле. 

Хажи: 

– Ма бу терекден, – деп, кёргюзтгенди. 

Терекни къагъа тебирегенлей, къызыл алмачыкъ, терекден чартлап, тёнгереп, ханны къызыны къатына келгенди. Ханны къызы алманы, алып, ууучуна къысханды. Хажи, башха алмалагъа эс бёлмей:

– Къызны къолундагъы алма керекди, – деп тохтагъанды.

Къыз:

– Башхаланы алсанг да, жетер, мен да бир алмачыкъ ашагъанлыгъыма, жукъ да болмаз, – деп, берирге унамагъанды. 

Хажи хандан:

– Дарман алманы берсин, – деп тилегенди. 

Сора хан да, ханны бийчеси да:

– Бу адам ауругъаннга дарманнга излейди, бер, башха алмала кёпдюле, ашарса, – деп тохтагъандыла. 

Къыз, ачыуланып, алманы Хажи таба атып жибергенди. Алма, тёнгереп кетмей, тары болуп, тёгюлюп къалгъанды. Олсагъатдан хажи да, тауукъ болуп, чёплеп тебирегенди. Сора тары, бир жерге жоккучукъ болуп, бир жылтырауукъ ийне болуп къалгъанды. Энди, ийнени жуталмазча болгъанында, тауукъ, халы болуп, ийнеге сууурулгъанды. Ханны арбазында эт къазан къайнай эди. Халкъ, сейирсинип, не болгъанын билмей тургъанлай, олсагъатдан ийне отну арасы бла, халыны да сюйреп, ётгенди. Сора халыны от кюйдюрюп къойгъанды. Олсагъатдан ийне, жаш болуп, ханнга:

– Хан, Ашыкъны оюнларын кёрдюнгмю? Мен сен айтхан затны этдим, энди сен да, сёзюнге ие болсанг, къызынгы манга бересе, – дегенди.

Асыры сейирсиннгенден, хан сёз да айтмагъанды, къызы уа: 

– Ыразыма, – дегенди. 

Сора къалада уллу той-оюн башланнганды. Аланы тойларында мен да болгъанма, ол къууанчха асыры сейир этип къарагъандан, ашар-ичер заман тапмагъанма ансы. Анда мен кёрмеген не сейир оюн къалды дейсе. Ашыкъны юч къызы да, ол тойгъа келип, зауукъ эте эдиле.

АЛТЫН ЖАЛКЪАЛЫ ЖЫЛКЪЫ

Эртте-эртте бир хан жашагъанды. Ол ханны юч жашы болгъанды. Дагъыда ол ханны дуниягъа айтылгъан алтын жалкъалы, алтын къуйрукълу бир жылкъысы бар эди. Кюнлени биринде ханны ол жылкъысы тас болгъанды. Хан да, ханны юч жашы да жылкъыны излей кетгендиле. Кёп да айланып, тас болгъан жылкъыларын да тапмай, ызларына къайтып келе тургъанлай, ол жылкъыдан бир тай тапхандыла. Аны да алып, ала эллерине келгендиле.

Ханны жашлары, тайны кесин бир уллу баугъа жыйып, анга, кёп заманнга болурча, аш эм ичерге суу салып: «Биз келгинчи, бауну эшигин ачмагъыз», – деп, биягъы жылкъыны излерге кетгендиле. Ол заманда уа ханны къатыны сабийден ауур болгъанды. Бир кесекден а, ханнга ёлюр ауруу тийип, ол андан ёлгенди.

Хан ёлгенден сора, ханны къатыны бир жашчыкъ тапханды. Аны атына Мухаммат атагъандыла. Ол жашчыкъ бир жылгъа ёсерин бир айгъа ёсюп тебирегенди. Алай бла, жашчыкъ бек терк ёсюп кетгенди.

Аланы къоншуларында уа бир къуртха къатынны бир жашчыгъы болгъанды. Бир жол Мухаммат бла ол жашчыкъ, ойнай келип, тюйюшгендиле да, ол жашчыкъ, барып, анасына:

– Мени Мухаммат тюйген этгенди, – деп тарыкъгъанды. 

Къуртха къатын, Мухамматха ачыуланып:

– Сен мени ёксюз сабийими тюерге киши болмагъы эдинг да, тас болгъан жылкъыгъызны табаргъа, къарындашларынгы излерге жаш болгъа эдинг, – дегенди. 

Къуртха къатын алай айтхандан сора, Мухаммат анасына, келип:

– Мени атамы сауут-сабасы къайдады? Аланы, табып, манга бер! мен, къарындашларымы не болгъанларын билмей, тохтарыкъ тюйюлме, – 
дегенди.

Анасы ол заманда:

– Аны санга айтханнга Аллах ыразы болмасын! – деп, сауутланы анга бергенде:

– Анам, атны уа къайсы жылкъыбыздан тутайым? – деп соргъанды жаш.

– Жылкъылагъа бар. Сары жылкъыгъа бла тор жылкъыгъа аркъан атма, къара жылкъыгъа ат, – дегенди анасы.

Жаш, ол айтханча, барып, къара жылкъыгъа аркъан атханды. Аркъан, барып, бир атха тюшгенди. Ол тутулгъан атны териси, бир жугъу да къалмай, туягъына дери сыдырылып, ат да къачып, аркъандан чыгъып кетгенди. Жаш, юйге къайтып, анасына, ачыуланып:

– Сен манга: «Чириген атладан тутсун», – деп юйретип, ийгенсе, – 
деп, кёлкъалды этгенди. 

Ол заманда анасы:

– Мен, андан сора, не атыгъызны, не жылкъыгъызны билмейме. Жаланда, жылкъы тас болгъан заманда, атанг жылкъыдан бир тулпар тай табып келтирген эди. Энди, элни жыйып, анга миналлыкъ эсенг, кёр, – дегенди. 

 Жаш тайны тургъан жерин соргъанды. Анасы, барып, анга бир эшикни кёргюзтгенди. Ол эшикни бийиклиги – юч аршын, кенглиги бир аршын болгъанды.

Жаш ол эшикни аллына сауутларын да, ат жерин да элтип баргъанды. Эшикни ачалмагъанында, аямай табаны бла ургъанды. Ол заманда эшикни безгилери ууалып, эшик, учуп барып, ичинде атха тийгенди. Аны ауурлугъун кётюралмай, ат тобукъланнган этгенди. Ол тобукъланнганлай, жаш, анга терк окъуна жер салып, секирип, юсюне миннгенди. Ат, чартлап, тышына чыкъгъанды да, жети кере кёкге чыгъып, жети кере жерге тюшгенди. Сора ат, тилленип:

– Эй, адам улу, мени нек ёлтюресе? Санга не керекди менден? – дегенди.

– Мен ёлтюрмейме, ёлтюрген сенсе, – дегенди Мухаммат. 

Сора ат:

– Да сен кишилик этсенг, мен атлыкъ этерме, – дегенди.

– Сен атлыкъ этсенг, мен да иелик этерме, – деп жууаплагъанды жаш. 

Сора ат ханны кичи жашына андан не керек болгъанын соргъанда, бу мынга битеу хапарын айтханды. Жаш хапарын айтып бошагъандан сора, ат:

– Энди сен юч артмакъ ал. Ол юч артмакъны бир жанларын ашарыкъдан, бир жанларын а кийимден толтур, – дегенди. 

Жаш артмакъланы ол айтханча жарашдырып, экиси да жолгъа тебирегенлеринде, ат Мухамматха:

– Энди, мени юсюме мин да, кёзлеринги къаты къысып, аямай, теримден ётюп, этими ачытырча, юч кере ур, – деп юйретгенди. 

Жаш, ол айтханча, кёзлерин къаты къысып, битеу кючю бла атны юч кере ургъанды. Ат, учуп барып, бир жерде тюшгенди. Мухаммат, кёзлерин ачып, тёгерегине къарагъанда, ат: 

– Жукъ кёремисе? – деп соргъанды.

– Бир жукъ да кёрмейме, – дегенде жаш, ат:

– Сора, биягъыча, кёзлеринги къаты къыс да, мени энтта къамичи бла юч кере ур, – дегенди. 

Жаш атны юч кере ургъандан сора, ол, биягъы, учуп, бир жерге тюшгенди да:

– Ач кёзлеринги. энди уа жукъ кёремисе? – деп соргъанды.

– Бир жылтырагъанла бардыла, аланы артларында уа, бек узакъда, жаныуарлача, юч зат кёреме, – дегенди Мухаммат.

– Энтта кёзлеринги къыс да, мени юч кере ур, – дегенди ат.

Жаш атны ургъандан сора, ол, учуп барып, ол юч жаныуар кибик кёрюннген затланы къатларында тюшгенди. Ала уа аны юч къарындашы болгъандыла. Ала, ашлары болмай, асыры онгсуз болгъандан, атларын ашап бошап, не этерге билмей, амалсыз болуп тургъанлай, жетгенди Мухаммат алагъа. Бир бирлерине хапар сорушхандыла да, бир бирлерин таныгъандыла. Сора Мухаммат алагъа кийим да, аш да бергенди. Онгсуз болуп тургъан жашла тойгъандыла. Андан сора, ала жолгъа тебирегендиле. Жолда кетип бара, бир уллу къалагъа тюбегендиле. Ат Мухамматха:

– Бу къалада бир ариу къыз барды. Ол, бир жукъласа, юч кюн жукълайды, бир уянса уа, юч кюнню жукъламай турады. Бусагъатда аны жукълап тургъан заманыды. Бар да, аны эшмелерин ундурукъ къулагъына къаты байла. Артда, уятып, ол санга заран этмезча, къара аты бла къаргъандырып, аны алай жибер, – дегенди.

Мухаммат эрлай юйге киргенди. Анда алтын чачлы бир ариу къыз жукълап тура эди. Жаш, аты юйретгенча этип, къызны уятханда, къыз:

– Жибер мени, – деп, андан бек тилегенди. 

Жаш къызны, къара аты бла къаргъандырып, жибергенден сора, къыз анга:

– Энди мени бир ием барды да, ол бусагъат бери жетерикди, бар да, бир жерде букъ, – дегенди.

Мухаммат тышына чыкъгъанда, аты, анга айланып:

– Къызны иеси – юч башлы эмеген келгинчи, бахчаны тюп жанында уру къазып, аны ичине кир. Эмеген, жете келип: «Арс-бурс! Адам ийис къайдан чыгъады? Былай мени бла тюйюшюрге ким келлик болур эди, жаланда хан улу Мухаммат болмаса?» – деп айтханлай, сен: «Айхай, келгенме! Сени бла сермеширге келгенме», – деп айт да, урудан чыкъ. Алай эмегенни башларын сени къылычынг кесаллыкъ тюйюлдю. Аны къаласында, кюбюр ичинде, бир къылычы барды. Аны, алып, темирге тийдир да, эмегенни андан сора серме, – деп юйретгенди.

Жаш, уруну къазып, анга кирип тургъанлай:

– Арс-бурс! Адам ийис! Хан улу Мухаммат болмаса, мени бла урушургъа ким, къайдан чыгъарыкъ эди?! – деп, дунияны гузабагъа алдыра, эмеген жетгенди. 

Ол алай айтханлай, Мухаммат:

– Айхай, келгенме! Сени бла сермеширге деп келгенме, – деп, эрлай урудан чыкъгъанды. 

Ала экиси да жагъалашып тебирегендиле. Жаш:

– Кезиу сеникиди, ур, – дегенди. 

Алайлай эмеген аны, уруп, белине дери жерге батдыргъанды. Жаш, терк окъуна чыгъып, эмегенни кётюрюп ургъанды да, аны юч богъурдагъына дери жерге батдыргъанды. Сора, чабып барып, эмегенни къылычын кюбюрден алып, аны темирге жетдирип, эмегенни юч башын да, бир бирини ызындан уруп, тюшюргенди.

Къарындашла, ол къалада алтын чачлы ариу къызны тамата къарындашларына алгъандыла да, жолгъа тебирегендиле. Жолда ала тёрт башлы, артда уа беш башлы эмегенлени къалаларына тюбегендиле. Ол эмегенлени да Мухаммат, ол юч башлы эмегеннича, хорлап, ол эки къалада тургъан эки ариу къызны да башха эки къарындашына алгъанды. Была барысы да биягъы жолгъа тебирегенлеринде, аны аты мынга былай айтханды:

– Мухаммат, сени атангы алтын жалкъалы, алтын къуйрукълу жылкъысын ма бу эмегенле урлагъан эдиле. Быланы энтта тамата къарындашлары барды. Аны къаласы былайдан узакъ тюйюлдю. Жылкъыгъыз да ол къаланы тийресинде турады. Сакъ бол, ол эмеген алты башлыды, кеси да бек къарыулуду, – дегенди.

Бара-барып, была алты башлы эмегенни къаласына жетгенлеринде, Мухамматны аты, тохтап:

– Энди бу къаланы ичинде бир тамаша къыз барды. Сен аны кёрсенг, ол асыры ариудан, сени эсинг ауаргъа боллукъду. Сакъ бол, – дегенди. 

Жаш, къалагъа киргенинде, ол къызны кёргенди да, аны ариулугъундан эси аугъанды. Мухамматны алай болгъанын билип, аты, кишнеп, аны аяздыргъанды. 

Къыз, жашны жаратып, мынга барыргъа ыразы болгъанын билдиргенди да, сора:

– Бери бираздан алты башлы эмеген келликди. Ол сени ёлтюрмезча, бир жерге букъ. Эрттенбла уа экибиз да андан къачып къутулургъа кюреширбиз, – дегенди.

Жаш, эшикге чыгъып, биягъы уру къазып, анда букъгъанды. Эмеген келгенде уа, андан чыгъып, аны бла жагъалашып, бу алты башлы эмегенни да, уруп, алты богъурдагъына дери жерге батдыргъанды. Артда, аны кюбюрюнден къылычын алып, алты башын да чалып алгъанды.

Мухаммат алты башлы эмегенни ёлтюргенден сора, аны аты:

– Кел, энди атангы жылкъысын сюрюп келейик, – дегенди анга.

Бара кетип, ол бир айырыкамда жылкъыларын кёргенди. Айырыкамгъа жууукълашханлай, ат жашха:

– Энди бир амал этейим ансы, ол жылкъыда мени хорламазлыкъ ат жокъду, – дегенди. – Амалыбыз а олду: сен, терк окъуна бир уру къаз да, ол уруда бир тырхык эт да, ат жеринги да алып, ол тырхыкны юсюнде тур. Мен а, барып, жылкъыгъа къарайым, – дегенди.

Жаш, ат айтханча этип, уруну тырхыгында бугъуп тургъанды. Аты уа, жылкъыны къатына барып, кишнеп къачханды. Жылкъыны ажири, аны ызындан къууа келип, уругъа тюшгенлей, жаш, жерин салгъанды да, терк окъуна аны юсюне миннгенди. Ол алай этгенлей, ат жети кере кёкге учханды, жети кере да жерге эннгенди. Жашха жукъ эталмазлыгъын ангылап, анга бой салгъанды. Жашны аты уа жылкъыны, ызындан тизип, къала аллына келтиргенди.

Жылкъыны да жыйып, Мухаммат къарындашлары бла эрттенбла эртте жолгъа чыгъаргъа оноулашханды. Кече муну юч тамата къарындашы сагъыш этгендиле.

– Бу, жылкъыны да табып, бир бирибизни кесе тургъанлай, кийимле да берип, аш да берип, бизге къатынла да алгъанды. Энди мынга бир мадар этмейин, аны бла элибизге баргъандан хайыр жокъду. Битеу элибиз бизни хыликкя этерикди, – деп тохташхандыла. 

Тамата къарындашлары:

– Этеригибиз олду: Мухаммат жукълагъандан сора, чалгъыны босагъа юсюне кёнделен салайыкъ да, кечени бир заманында, эшикге чыгъып: «Жылкъы сюрюлдю!» – деп хахай этейик. Ол а, чыгъама деп, кесин чалгъыгъа урур да, ёлюр, – дегенди. 

Ол оноуну Мухамматны къатыны эшитгенди да, анга:

– Сени ёлтюрюрге кюрешедиле къарындашларынг, – дегенди.

– Эй, мени къарындашларым манга алай къалай этерле? – дегенди да Мухаммат, аны айтханына ийнанмагъанды. 

Кечени арасында:

– О, хахай! Жылкъы сюрюлдю! – деп, бир къычырыкъ эшитип, Мухаммат, чабып, эшикге чыгъама деп, чалгъыгъа уруп, бутларын юздюргенди.

Мухамматны къарындашлары, аны къатынын зор бла арбагъа олтуртуп, жашны кесин къоюп, кетип къалгъандыла. Алай бла, бутсуз Мухаммат, алайтын озгъан къанатлы болса, ура да, аны ашай, кёп заманны тургъанды. Бир кюн ол, сюркеле бара, бир жерде бир ат баш сюек кёргенди. Ол сюекни ортасы бла бир ханс чыгъып, сюекни ханс жетген жерине уа чий эт къозлап тургъанын эслегенди. Мухаммат ,ол хансны жараларына сала кетип, юзюлген бутларын сау этгенди. Бу хансдан да жыйып, Мухаммат алайдан бир элге баргъанды. Элни къыйырында бир юйню арбазында бир атны кёрюп, аны таба бурулгъанды. Аны къатына жетип, минип тебирегенлей, ат, тилленип:

– Эй, адам улу, бу юйде бир кюзгю барды да, сен, анга къарап, къайры барлыгъынгы билип, аллымы да ары буруп, манга алай мин ансы, экибизни ишибиз тапсыз болур, – дегенди. 

Жаш, юйге кирип, кюзгюню алып къарагъанда, эллеринде уллу сый бола тургъанын кёргенди. Адамланы ичинде анасы да бар. Анасы, ол кетгенли, сокъур болуп тура эди. Аны алай кёргенлей, жаш, терк окъуна атны эли таба буруп, юсюне минип, жолгъа чыкъгъанды. Ат жашха: 

– Былайдан сизни элге дери жетижыллыкъ жолду, биз а жети кюннге жетербиз, – дегенди.

Бара-барып, была элге жетгендиле. Мухаммат, атын элни къыйырында отларгъа ийгенди да, элге жаяулай атланнганды. Жолда ол бир къойчу жашчыкъгъа тюбегенди. Жашчыкъ бир жырлай, бир кюле тура эди. Ол:

– Жашчыкъ, сен былай нек этесе? – деп соргъанда, къойчу жашчыкъ:

– Ханны кичи жашы, жылкъыларын излерге кетип, тас болгъанды да, ма аны ючюн жиляйма. Аны юч тамата къарындашы уа жылкъыларын табып келгендиле да, алагъа бюгюн уллу той этедиле. Мени анам а анда шапады. Ол манга андан иги ашла келтирликди да, жырлагъан а ма аны ючюн этеме, – дегенди.

Мухаммат, жашчыкъдан къатыны тамата къарындашларында тузакъда тургъанын билип, марап туруп, къатыныны къарауашы, къумгъанны да алып, суу алыргъа эннгенде, ол, аны къатына барып:

– Сууунгдан бир ичир, – деп тилегенди. 

Къыз къумгъанны Мухамматха бергенлей, ол, къатыны анга берген жюзюгюн жашыртын къумгъаннга атханды да, къарауашха:

– Мен санга бир зат тилерик эдим: сен, бийчени къолларын жуудургъан заманда, сууну къуя-къуя кел да, ахырында уа битеу сууну аны къолларына къантарып къой, – дегенди.

Къарауаш, барып, Мухаммат тилегенча этгенинде, жюзюк, чартлап, тазгъа тюшгенди. Къатын, жюзюкню таныгъанды да, къарауашына:

– Санга бюгюн бир адам иш жолукъмагъанмыды жолда? – деп соргъанды.

Къарауаш:

– Бир жаш, тилеп, къумгъанымдан суу ичген эди, – дегенди.

Ол заманда бийче:

– Бар да, аны жашыртын бери алып кел, – дегенди. 

Къарауаш, барып, Мухамматны биргесине алып келгенди. Ол къатынына битеу болгъан ишни айтханды. Сора жаш, къатынын да алып, барып, битеу ол тойгъа жыйылгъан адамлагъа да башындан-аягъына дери кесини хапарын айтып бошагъанлай, ол кеси миннген эки ат, кишнеп, жетип, аны эки инбашына онг аякъларын салып, къучакълагъандыла. Мухаммат ол келтирген ханс бла анасыны кёзлерин терк окъуна сау этгенди. Тамата къарындашларын кесине шапала этип, элни ханы болуп къалгъанды.

НАСЫПЛЫЧЫКЪ

Эртте-эртте бир жарлы тул къатын гитче жашчыгъы бла элни тёбен жанында жашап болгъанды. Аны гитче юйчюгюню башын мурса жабып эди, ол бек жарлы жашай эди. Жашчыгъы, сау кюнню узунуна ойнаргъа кетип, жангыз да ашардан-ашаргъа келиучю эди.

Жашчыкъны тенгчиклери, масхарап, анга «Насыплычыкъ» деп атагъан эдиле. Бир жолда Насыплычыкъ, бир туурагъан гыржынны да къолуна алып, аны да къыйырындан кемире-кемире баргъанлай, ууакъ жашчыкъла нени эсе да тюе тургъанларын кёргенди. Жашчыкъланы къатына баргъанда, ала бир киштикчикни, тюе кетип, ёлтюрюрге жетдирип тургъанлай кёргенди да:

– Бу харипни нек тюесиз? – деп соргъанды.

Жашчыкъла жууап бермегендиле. Сора ол:

– Тюймегиз да, аны манга беригиз, – дегенинде, ала унамагъандыла. – Да сора аны багъасына ма бу гыржынны алыгъыз, – деп, Насыплычыкъ жашчыкълагъа гыржынчыгъын узатханды. 

Жашчыкъ, гыржынын киштикге алышып, юйюне къайтып:

– Анам, бир киштикчик алып келгенме, – деп, хапарын айтханды.

Анасы:

– Иги этгенсе, балам, ол да чычханланы тута турур, – дегенди.

Бир кюн биягъы Насыплычыкъ, бир гыржын туурагъанны да алып, къыйырындан ууата, къаба баргъанлай, биягъы жашчыкъла, басынып, нени эсе да тюе тургъанларын кёргенди. Чабып баргъанында, жашчыкъ​ла бир ит кючюкню тюе тура эдиле. Ала аны кёпюрден суугъа ата тебирегенлеринде, Насыплычыкъ:

– Сиз, аны ёлтюрюп, не табарыкъсыз? Андан эсе, аны манга беригиз, – деп тилегенди. 

Алай жашчыкъла ол ит кючюкню берирге унамагъандыла. Ол заманда:

– Магъыз, аны ючюн муну алыгъыз, – деп, гыржынын алагъа бергенди да, ит кючюкню алып, юйюне баргъанды.

– Анам, бир кючюк келтиргенме, – деп, анга кючюкню хапарын айтханды. 

Анасы, биягъыча:

– Ахшы этгенсе, жашым, ол да, къонакъ келсе, билдире турургъа игиди, – деп, ариу айтханды. 

Бир къауум кюн озгъандан сора, биягъы Насыплычыкъ ойнаргъа бара тургъанлай, жашчыкъла не эсе да бир затны тюе тургъанларын кёргенди. Къатларына жууукълашып:

– Нени тюесиз? – деп соргъанды. 

Ала:

– Чунгургъа бир жилян тюшгенди да, аны ёлтюрюрге кюрешебиз, – 
дегендиле. 

Насыплычыкъ:

– Да ол да бир жанды. Мен аны багъасын берейим, ёлтюрмегиз, – 
деп тилегенди да, къоюнундан чыгъарып, бир гыржын туурагъанчыкъны бергенди. 

Сабийчикле, гыржынны да алып, дауур эте, кетгендиле. Насыплы​чыгъ’а алайда къалгъанды. Бир кесекден чунгурчукъдан жилян адам ауаз бла:

– Сау бол, сен мени ажалдан къутхардынг. Энди юйюме элтсенг эди, бек уллу ахшылыкъ этерик эдинг, – дегенди.

Насыплычыкъ, жилянны сёлешгенине сейирсинип:

– Да мен сени юйюнгю къайдан табайым? – деп соргъанды. 

Жилян а:

– Сен мени кишиге тийдирмей сакъла, ансы жолну кесим таныйма, – 
дегенди.

Насыплычыкъ жиляннга болушургъа ыразы болуп, экиси да жолгъа тебирегендиле. Кёп заманны баргъандан сора, бир сырт юсюне жетгенлеринде, Насыплычыкъ аны тёбен жанында бир базыкъ затла чулгъанып-чулгъанып тургъанларын кёргенди. Ала уа жилянла болгъандыла. Жашчыкъ, къоркъуп, арсарлы болгъанын ангылап, жилян анга:

– Сен аланы нелеринден къоркъаса? Къоркъма да, сюйгенингча атлап кел, – дегенди. 

Насыплычыкъ, жилянны алай айтханына базынып, жатып тургъан жилянланы кимни башындан, кимни къуйругъундан баса, ол жилянны ызындан аны юйюне баргъанды. Жилянчыкъны келгенине битеу жилянла бек къууаннгандыла. Той къурагъандыла. Не ючюн десенг, Насыплычыкъ жанын къутхарып келтирген жилян жилянланы ханларыны эрттеден бери тас болуп тургъан къызы болгъанды. Жилян улула барысы да жыйылгъандан сора, жилян ханны къызы аны жанын сакълагъан, ата юйюне алып келген адам улу Насыплычыкъ болгъанын айтханды. Ол заманда жилянла барысы да Насыплычыкъны бек сыйлы кёргендиле.

Насыплычыкъ жилян ханны юйюнде бир къауум кюн тургъандан сора, ханны къызын чакъыртып, анга юйюне кетерге сюйгенин билдиргенди. Ол заманда жилян ханны къызы:

– Да, энди сен, кетерге тебиреген эсенг, ахшы жолгъа бар. Манга бек уллу ахшылыкъ этгенсе. Сен кетип башласанг, мени атам сени къурлай жибермез. Ол санга: «Малдан, харекетден да сюйгенинг чакълы ал», – 
десе, сен, жукъ алыргъа унама да: «Ол ауузунгдагъы багъыр жюзюкню бер, алай болмаса уа, сау бол, ырахат-саламат къалыгъыз», – де да, кетип тебире. Сюймесе да, ол аны санга бермей къоймаз. Алай, бермесе уа, мен аны санга бердирирча этерме. Ол багъыр жюзюкню уа хайыры буду: сен, ол багъыр жюзюкню ауузунга салып, буйругъунгу айтсанг, олсагъатдан окъуна тёрт жыйырма эмеген, чабып келип, сени не тюрлю буйругъунгу да тамам эте турурла, – дегенди. 

Андан сора Насыплычыкъ юйюне кетерге тебирегенди. Жилянланы ханы жашха:

– Сен мени тас болгъан баламы ажалдан къутхаргъанса. Аны ючюн санга бек ыразыма. Энди, сен алай бош кетип къалсанг, жарамаз. Не къадар мюлк сюе эсенг да, ал, – дегенди. 

Ол алай айтханда, Насыплычыкъ:

– Угъай, сау бол. Жаланда ол ауузунгдагъы багъыр жюзюкню берсенг – бер, угъай дей эсенг да, сау бол, сау къал, – деп, кетип тебирегенди. 

Ол заманда жилян хан:

– Аны юйретген да, сен да Аллахдан аман табыгъыз, ма! – деп, ауузундан чыгъарып, багъыр жюзюкню жашха бергенди.

Насыплычыкъ юйюне келгенинде, къарт анасы мурса башлы юйчюкде, муну тас болгъан сунуп, бек жарсып тура эди. Итчик бла киштикчик да, бу келирге, ёсюп, уллучукъла болуп тура эдиле. Жашны келгенине асыры къууаннгандан, анасы бир жылгъа жаш болуп къалгъанды. 

Насыплычыкъ багъыр жюзюкню, хапарын бир адамгъа да айтмагъанлай, жашырып тургъанды. Бир кюнлени кюнюнде ол анасына:

– Анам, бар да, манга ханны къызын тиле, – дегенди. 

Жашыны алай айтханына анасы бек сейирсиннгенди.

– Ой, сен тели, хан къызын сени кибиклегеми берликди?! – деп, урушханды. 

Алай болсада, жашы дагъыда:

– Охо, сен бир тилеп кёр, бермеселе, кёрюрбюз, – деп айтханды. 

Жашы къоймагъанында, анасы ханны къаласына баргъанды. Эшик аллында олтургъанды да, ингирге дери туруп, сёз да айталмагъанлай, ызына къайтып келгенди. Анасы къайтханда, жаш анасына:

– Айтдынгмы? – деп соргъанды. 

Анасы:

– Угъай, – деп жууаплагъанды.

Экинчи кюн жаш анасын биягъы келечиге жибергенди. Къарт къатын, барып, биягъы жерде олтуруп тохтагъанды. Ол алай олтуруп тургъанлай, хан, ётюп бара, тюнене да кюнню узуну алайда олтуруп тургъан къатынны биягъы жерде эслегенди да:

– Сен тюнене да сау кюнню узунуна былайда олтуруп тургъанса. Не жумушунг болуп келгенсе? Санга не зат керекди? – деп соргъанды. 

Къарт къатын бек абызырагъан да этгенди, алай болса да, ханнга былай айтханды:

– Да, аурууунгу алайым, къорунг болайым, айып этме, кёлюнг кюлмесин. Сен анга къызынгы берирсе деп айтыргъа да кимни эсинде бар эди, алай ол бизни аман жаш кибикни жюреги сени къызынга алыннганды да, бир да тынчлыкъ бермейди. «Бар да, ханнга билдир», – деп тилегенди да, аны жюрегин ыразы этер ючюн келгенме.

Ол заманда ханнга бек ачыу тийгенди, алай, ол затны къарт къатыннга эслетмез ючюн, кёлю бла айтханча:

– Да мен да къызымы аны кибик биреуге берликме. Сени жашынг, мени къалам кибик, бир къала ишлетип, манга киеу болургъа тийишли болса, айхай да, ол заманда къызны алыр, – дегенди.

Ханны хыликкя этгенин сезип, къарт къатынны жюреги бек къыйналгъанды. Къайтып, юйюне келип, ханны жууабын жашына айтханды. Насыплычыгъ’а олсагъатдан окъуна, ол багъыр жюзюкню ауузуна салып, эмегенлеге:

– Тюз ханны къаласы кибик бир къаланы эрттенликге ишлеп битдиригиз, – деп буюргъанды.

Ол кече ханны къаласы кибик бир къала, ишленип, хазыр болгъанды. Къарт къатын, эрттенликде эшикге чыкъгъанда, къаланы, ишленип, хазыр болуп тургъанын кёрюп, къууанып, чабып барып, Насыплычыкъ​гъа айтханды. Экиси да, барып, къалагъа къарагъандыла. Айхай, бек жаратхандыла. Жашны анасы къууулуп ханнга баргъанды.

– Да, аурууунгу алайым, жашым юйчюк ишлетген кибик этгенди, – 
дегенди.

– Жангыз кечеге ол насыпсыз ёксюз не юй ишлегенди, кёрейим да, бир кюлейим! Мени къызым турургъа тийишли юй – ол къаллай юйдю?! – 
деп, хан, кеси кесине алай айта, къатыннга уа: – Бир кёргюзтчю, харип, манга ханны къызы турлукъ юйню, – дегенди.

– Кел, аурууунгу алайым, кёргюзтейим, – дегенди къарт къатын. 

Экиси да ханны арбазындан чыкъгъанлай окъуна, хан, къарагъанды да, элни бирси жанында бир ариу къаланы кёргенди. Къарт къатын:

– Да ма, аурууунгу алайым, жаратырыкъ эсенг, бизни юйюбюз олду, –деп, къаланы къолу бла кёргюзтгенди.

Хан, иги да ийнанмай, барып, къарагъанды да, тюз кесини къаласыча, хар неси да алай ишленнгенин кёргенди, алай ханны къаласындан башхалыгъы уа бар эди: ханны къаласы энди эски болгъан эди. Насыплычыкъны къаласы уа – алтындан, багъалы ташла бла жасалып, жым-жым жылтырай эди.

Хан бек зарланнганды. Алай болса да, ханны энди сылтауу къалмагъанды. Андан сора, кесини киеулюгюню аллай бир мажармакълыгъы болгъанын кёргенинде, хан къызын анга берирге ыразылыгъын айтханды да, къызын жашха бергенди.

Насыплычыкъны юйюнде къарт анасы бла ариу къатыны эм кеси болмаса, башха не шапалары, не жумушчулары, не жалчылары болмагъанды. Алай болса да, жашаулары ханны юйюню жашауундан эсе иги кесекге къолайлы болгъанды. Аланы алай жашагъанларына ол элни халкъы да, хан кеси да бек уллу сейирсинип тургъандыла.

Ол элде уа бир узакъ жерден келип тургъан бир аманлыкъчы адам болгъанды. Ол аманлыкъчы адам бир кюн, келгенди да, Насыплычыкъ, багъыр жюзюкню ауузуна салып, сёлеше тургъанын, жашырын тынгылап, эшитгенди. Къарап тургъанды да, жюзюкню жаш ожакъ билекни къыйырына салгъанын эслегенди. Насыплычыкъ, жюзюкню алайгъа салып, эшикге чыгъып кетгенди. Олсагъатдан окъуна ол жортууулгъа атланнганды.

Аманлыкъчы, жюзюкню алайда къалгъанын, ханны, киеую да жортууулгъа кетгенин кёргенде, чабып баргъанды да, бир кюмюшчюден эки алтын жюзюк, алтын сыргъала, дагъыда башха кюмюш керекле да алгъанды да:

– Багъаларын а артда берирме, – деп, кетгенди. 

Сора, кесин кюмюшчюча этгенди да, Насыплычыкъны анасына баргъанды.

– Анам, ол ожакъ билекни къыйырында тургъан багъыр жюзюкню манга берсенг, мен аны ючюн санга эки алтын жюзюк берирме, – дегенди.

Къарт къатын, ыразы болгъанды да, ол багъыр жюзюкню орунуна эки алтын жюзюк алып, аны аманлыкъчыгъа бергенди. Ол а, олсагъатдан окъуна атха минип, жолгъа атланнганды да, бир къауум кюн бла бир къауум кечени тохтамагъанлай баргъанды. Бир-эки атны, чапдыргъандан ичлерин кюйдюрюп, ёлтюргенди. Сора, кеси жашагъан жерге жетгенди да, багъыр жюзюкню ауузуна салып:

– Бусагъатдан ол жашны къаласын да, анасын да, къатынын да, алайдан кёчюрюп, бери келтиригиз, – деп буюргъанды эмегенлеге. 

Терк окъуна эмегенле ол аманлыкъчы адамны буйругъун тамам этгендиле. Ол, алай бла, Насыплычыкъны юйюне да, анасына да, къатынына да ие болуп къалгъанды.

Кесини узакъ айланыуундан эригип, бир кюнлени кюнюнде Насыплычыкъ ызына къайтып келсе, сени жауунг аллайгъа къайтып келсин! Аламат къаласы да жокъ, анасы да жокъ, ариу къатыны да жокъ. Эски жерде биягъы эски мурсабаш юйчюк, ити бла киштиги да ачдан ёле. Соргъанды адамлагъа, алай болса да, барысы да, анга къошулуп, сейирсиннген бла бушуу этген болмаса, аны соруууна жууап бералгъан чыкъмагъанды. Ол заманда Насыплычыкъ аланы излерге тебирегенди. «Аланы тапмагъанлай, мен, къайтып, бу журтха келмем», – деп, ант этгенди. Эки темир чурукъ бла бир темир таякъ да ишлетгенди. Темир чурукъланы да кийип, темир таякъны да къолуна алып, узакъ жолгъа чыкъгъанды. Киштиги бла ити да муну ызындан тебирегендиле. Ала кёп кюнлени, кёп айланы, кёп жылланы айланнгандыла – тапмагъандыла. Кеслери да арыгъандыла, жанларындан тойгъандыла. Темир чурукъла да тауусулгъандыла, темир таякъ да бошала, къысхачыкъ болгъанды.

Бир кюн ала, бара-бара кетип, бир уллу бийик сыртны юсюне чыкъ​гъандыла. Насыплычыкъ, ол сыртны башындан къарагъанды да, бир ариу ёзенни ичинде аны къаласы кеси жангыз сюелип тургъанын кёргенди. Ючюсю да къууаннгандыла. Сора, къаланы жангы иесине кеслерин эслетмей, ары жууукъ барыргъа амал излегендиле. Бек гитчечик киштик болгъаны себепли, ары киштикни жиберирге оноулашхандыла. Аны ары жибере туруп:

– Иш кесинге къалай тап кёрюнсе да, алай эт, – деп, ол оноуну этгендиле.

Киштик, бугъа-бугъа, баргъанды. Ары-бери эте, хансла ичи бла юйге къутулгъанды. Юйню отоуларындан бирине киргенди. Анда юйню жангы иеси – аманлыкъчы адам – кеси жангыз, тоханагъа минип, жатып, жукълап тургъанын кёргенди. Киштик, мюйюшде бугъуп, не этерге билмей, бир кесек заманнга арсарлы болгъанды. Ол кезиуде, юйде киштик болгъанын да билмей, бир чычханчыкъ юй тюбюнде безирерге, ойнаргъа деп чыкъгъанды. Киштик, марап туруп, чычханчыкъ къатына келгенлей, «хап» дегенди да, тутханды да къойгъанды. Асыры бек къоркъгъандан, чычханчыкъны эси аугъанды да къалгъанды. Киштик: «Ёлтюрдюм да къойдум!» – деп, бек къайгъылы болгъанды, алай бир кесекден чычханчыкъны ёлмегенин билгенди. Чычханчыкъ эс жыйгъанды. Сора киштик айтханды:

– Мен сени ашап къояргъа да боллукъма, алай, андан эсе, санга бир иш буюрайым, этермисе?

Чычханчыкъгъа жан киргенди да:

– Ашап къойма ансы, сен айтхан затны, не буюрсанг да, мажарырма, – дегенди.

Сора киштик айтханды:

– Бу юйде суу бармыды?

– Барды.

– Бу юйде тартылгъан чибижи бармыды? 

– Барды.

– Экисини да болгъан жерлерин билемисе?

– Билеме.

– Алай эсе, бар да, къуйругъунгу суугъа сукъ да, жибит. Бар да, аны чибижиге сукъ да, чибижи жугъу эт, сора, бар да, къуйругъунгу ма ол жатып тургъанны эки бурун тишигине сукъ да, терк окъуна къач, – 
деп, киштик чычханнга алай юйретгенди.

Сууну бла чибижини табар ючюн, чычханчыкъгъа аш юйге барыргъа керек эди. Анда уа бир огъурсуз шапа бар эди да, ол андан бек къоркъа эди, алай болса да, андан эсе киштикден бек къоркъуп, аны буйругъун этерге айтханды.

Чычханчыкъ кетип тебирегенинде:

– Къачып кетерме деп мурат этме, къайры барсанг да, мен сени табарма, къолума тийсенг а, сюегинги да къоймай ашарма, – деп, киштик къоркъакъ чычханчыкъны бютюнда бек къоркъутуп жибергенди.

Суу челек тюп тапкада эди. Чычханчыкъ къуйругъун суугъа терк окъуна сукъгъан эди. Чибижи тургъан къамил табакъчыгъ’а тюз шапаны аш эте тургъан жерини башында эди да, чычханчыкъ, анга жетип, къуйругъун булгъай тургъанлай, шапа, аны эслеп, къолундагъы чолпуну анга атып жибергенди. Чолпуну къыйыры чычханчыкъны башына тиерге аздан къалып, алай къутулгъанды. Экинчи ёлюмден да къутулгъанына къууанып, ол, барып, жукълап тургъан аманлыкъчыны эки бурун тешигине да чибижи жугъу къуйругъун сукъгъанды. Ол заманда жукълап тургъан къаты чючгюргенди. Алай чючгюргенде, багъыр жюзюк, аны ауузундан, чартлап, юй тюбюне тюшгенди. Киштик, аны сермеп алып, къачханды. Аманлыкъчы уа, уяннганды да, жюзюкню къайры тас болгъанын билалмагъанды.

Киштик, багъыр жюзюкню да алып, къууанып, къайтып, кесини нёгерлерине баргъанды. Ала жюзюкню табылгъанына бек къууаннгандыла. Насыплычыкъ, олсагъатдан окъуна жюзюкню ауузуна салып:

– Ол аманлыкъчы адамны мени мурса юйюмю аллына элтигиз да, анда эшик агъачха байлагъыз, – дегенди. 

Аны айтханын эмегенле толтургъандыла.

Насыплычыкъ нёгерлери бла къалагъа бара туруп, бир терен суугъа тюбегендиле. Ит, киштикни да сыртына миндирип, алып баргъанлай, Насыплычыкъ, кюлеме дегенди да, жюзюкню ауузундан суугъа тюшюр​генди. Суугъа тюшгенлей, жюзюкню бир чабакъчыкъ къапханды да, къачып тебирегенди. Чабакъчыкъ да къачып, ит да къуууп, бара-бара кетгендиле да, ит, жетип, чабакъны къуйругъундан азчыкъ къапханлай, ол, жюзюкню да къоюп, къачханды. Ит, жюзюкню да алып, ызына къайтып келгенинде, Насыплычыкъ бла киштик, суудан чыгъып, кеслерин къурута тура эдиле.

Была къалагъа келгенлеринде, Насыплычыкъны анасы бла къаты​ны юйню ичинде тутмакъгъа бегитилип тура эдиле. Насыплычыкъны кёргенлеринде, ала бек къууаннгандыла. Аны ариу къатыны ол аманлыкъ​чы адамгъа барыргъа унамагъаны ючюн, ол къадар заманны ичинде тутмакъда тургъанларыны хапарын айтхандыла.

Андан сора ала барысы да эллерине келгендиле. Аманлыкъчы да ёмюрге дери тутмакъгъа салыннганды. Насыплычыкъ, анасы, ариу къатыны, итчик, киштикчик да, алай бла, ырахат, насыплы жашап къалгъандыла.

МУСИЛИЯ

Эртте-эртте Мусилия деп бир ариу къыз жашагъанды. Аны ёге анасы болгъанды. Ёге анасыны да бир къызы бар эди. 

Аланы къара ийнеклерин эки къыз кезиу-кезиу кютгендиле. Мусилия ийнекни кютерге тебиресе, ийире кел деп, ёге анасы бир уллу къара жюн къыппа, аша деп да бир гитче къара арпа гыржын туурагъанчыкъ берип, ашырып тургъанды. Кесини къызы тебиресе уа, ийирирге бир гитче акъ жюн къыппа, ашаргъа да – бир уллу туурагъан акъ будай гыржын бергенди.

Бир кюн, Мусилия ийнекни кюте баргъанлай, жел ургъанды да, къолундан къыппасын тюшюргенди. Къыппа, тёнгерей барып, жерде бир терен тешикге тюшгенди да кетгенди.

Мусилия къыппасын тас этип къайтыргъа ёге анасындан къоркъ​гъанды. «Не бола эсе да, къыппамы табайым», – дегенди да, Мусилия да тешикге сугъулгъанды, киргенди да баргъанды.

Къараса – къыппасы къайда эсе да бир теренде, жер юйге тюшюп тура эди. Юйде да бир къатын мазаллы ийне бла жерни жарылгъанын жамай.

– Ай анай-анай! – дегенди Мусилия.  

– Ай балай-балай! – дегенди къатын да.

– Анай, жел уруп, къыппачыгъымы бери тюшюргенди, кёрген эсенг, берсенг а, – дегенди Мусилия.

– Берирме, къызым, къыппачыгъынгы берирме. Андан алгъа, ол чардакъгъа мин да, анда алтын ахчаларым барды, аланы бир булгъа! – 
дегенди.

Мусилия чардакъгъа миннгенди, къалакъчыкъ бла алтын ахчаланы булгъагъанды.

– Энди былай, белинги теш да, секир да тюш! – дегенди къатын. 

Белин тешгенди да, Мусилия секирип тюшгенди.

– Энди, бу чардакъгъа мин да, кюмюш ахчаларымы бир булгъа.

Ёрлегенди да, Мусилия кюмюш ахчаланы да булгъагъанды. Белин тешгенди да, биягъыча, секиргенди да тюшгенди.

Къатын Мусилияны къыппачыгъын бергенди. Бир къалакъчыкъны алгъанды да, аны бла онг жаягъына тийгенди – къызны онг жаягъы кюнча жылтырагъанды, сора сол жаягъына тийгенди – сол жаягъы айча жылтырагъанды.

– Къызым, энди бар да, ийнегинги арт жанына бир чёк да, сора юйге алай барырса, – дегенди да, амма къызны, ариу айтып, ашыргъанды.

Къыз тешикден чыкъгъанды да, ийнекни арт жанына чёкгенди. Сора олсагъатлай юсюне алтын, кюмюш кийимле къуюлгъандыла. Къыз аланы да кийгенди, киймегенин четенчигине жыйгъанды да, ийнегин да сюре, юйю таба кетгенди.

Арбазда къарт ит хайда юрюрге къалгъанды:

– Ай жаякълы, кюн жаякълы къызыбыз, айча, кюнча жана, Мусилия келе-е-ди, хап-хап-хап! – дегенди да.

– Кет, къарт ит, амандан юргюн! – дегендиле ёге анасы бла эгечи.

Дуу жана, Мусилия келгенди. Анасыны да, эгечини да эслери кетгенди. Хапар соргъандыла да, айтдыргъандыла. Ёге анасы кесини къызына:

– Бар сен да, алай эт да, кел! – дегенди да, анга ийирирге бир акъ жюн къыппа бла ашаргъа бир туурагъан акъ будай гыржын бергенди да, ийгенди.

Ол да, ийнекни эгечи айтхан жерге сюрюп келгенди да, жел урурун сакълагъанды. Аязчыкъ къакъгъанлай, къыппаны тешикге атханды, къыз кеси да ызындан сугъулгъанды да киргенди.

Кирип барып, къараса – бир жер юйге тюшюп тура эди. Анда жер жамай тургъан амманы кёргенди да:

– Мени къыппам ма бери тюшгенди, бер бери кесиме, – дегенди къыз. 

Ол «анай» демегенинде, бу да «балай» демегенди.

– Хо, берирме. Ары, чардакъгъа, мин да, алтын ахчаларымы бир булгъа да, тюш, – дегенди. 

Къыз, миннгенди да, булгъагъанды.

– Энди, белинги теш да, бери секир да тюш. 

Къыз, белин тешип, энишге секиргенлей, зынгырдап, къоюнундан алтын ахчалары жерге тёгюлгендиле.

– Энди, ол жанына мин да, кюмюш ахчаларымы булгъап, тюш.

Къыз дагъыда кюмюш ахчаланы булгъагъанды. Белин тешип, энишге секиргенлей, биягъынлай, къызны къоюнундан кюмюш ахчала жерге тёгюлгендиле. Амма, бир къалакъчыкъны алгъанды да:

– Ары айланчы, – дегенди да, къызны онг жаягъына къакъгъан​ды. – Бери айланчы, – дегенди да, сол жаягъына къакъгъанды.

– Энди, бар да, ийнегинги тюбюне чёк, – дегенди да, амма аны къыппасын бергенди да, ийгенди.

Къууанып, чабып чыгъып, къыз ийнекни тюбюне чёкгенди, ёзге кирден башха зат къуюлмагъанды. Отларгъа, суу ичерге да бошламай, ингирге дери ийнекни тыйып, тюбюне чёгюп тургъанлыкъгъа, юсюн кир этгенден ёзге, жукъ табалмагъанды.

Ингирде, аны келгенин кёргенлей, къарт итлери:

– Жилян жаякълы, макъа жаякълы къызыбыз келеди, хап-хап-хап! – 
деп юргенди.

Анасы ачыуланнганды, итге таш атханды. Къыз келсе, керти да, бир жаягъы – жилян тюрсюнлю, бир жаягъы – макъагъа ушаш, юсю-башы да халек.

Бары да жилягъандыла, ёкюннгендиле, алай не этерик эдиле?!

Бир жолда Мусилия, суу алыргъа баргъанды да, суудан толу челекни чыгъарама дегенлей, бир башмагъын суугъа алдыргъанды да къойгъанды.

Ханны жашы нёгерлери бла, уудан къайтып келгенлей, сууда баргъан алтын башмакъны кёргендиле. Башмакъны суудан алгъандыла да, сейирсиннгендиле.

– Муну кийген къызны тапмай мадар жокъду! – дегенди ханны жашы.

– Да ол а къыйын тюйюлдю. Къызлагъа кийдирейик да кёрейик.

– Бу башмакъ жетген кийип барыргъа деп тигилмегенди, къуру иесине аталып этилгеннге ушайды, – дегендиле жашла.

Тебирегендиле сора, башмакъны хар юйде къызлагъа кийдирип, кёрюп, алай а башмакъ кишини аягъына тенг болмагъанды.

Мусилиягъа кире башлагъанлайын а, ёге анасы, Мусилияны агъач тегенени тюбюне жашыргъанды да, къызын туурагъа олтуртханды. Алай а ала анга башмакъны кийдирип кёрюрге да унамагъандыла.

– Мындан сора къызынг бармыды? – деп соргъандыла.

– Угъай, жокъду, – дегенди къатын.

Ызларына айланып тебирегенлей, жашланы бири агъач тегенени къыйыры кётюрюлюп тургъанын эслегенди да, ийилип, къараса – дагъыда бир алтын башмакъны олтаны жылтырай тура.

– Сора бу неди да? – дегенди да, тегенени кётюргенди.

Къарасала, бир жаягъы кюнча жана, бир жаягъы айча жана, бир сейирлик къыз жоппучукъ жыйылып тура эди. Чапхандыла да, ханны жашын нёгерлери юйге чакъыргъандыла, сюйюнчюлюк айтхандыла. Жаш, кирип къарагъанды да, Мусилиядан кёзюн алалмагъанды. Алай а къатын унамагъанды:

– Алай женгил берип ияллыкъ тюйюлбюз. Бизни да баш къууанчыбыз буду. Хазырлайыкъ, хар несине да къарайыкъ да, тамбла элтирсиз, – 
деп.

Жашла кетгендиле. Ханны жашы экинчи кюнюнде киеу нёгерлени жибергенди. Къатын а, ала келирге, биягъы Мусилияны бир кюбюрге кийиргенди да, кирит салгъанды. Жумушчу къызына:

– Суудан ётюп тебиресегиз, муну, тюрт да, суугъа ат да ий! – деп буюргъанды.

Мусилияны кийимлерин кесини къызына кийдиргенди, бетине да ау атханды да, хазырлагъанды.

Киеу нёгерле келгендиле да, ишекли бола, къарай билмегендиле, хазыр къызны алгъандыла да, кетгендиле. Жолда бара-бара, бир уллу суудан ётюп тебирегенлеринде, ол къыз кюбюрню арбадан суугъа тюртгенди.

Той-оюн уллу болгъанды.

Ингирде ханны жашы, отоууна киргенди да, къараса – ай жаякълы, кюн жаякълы Мусилияны орунуна бир жаягъы – макъа сыфатлы, бир жаягъы жилян сыфатлы бир зат сюелип турады.

Жаш, къачып чыкъгъанды да, къарт къуртхагъа чабып баргъанды: «Былай да былай, эшигим жабылды», – дегенди да, хапар айтханды.

– Сиз бир уллу суудан ётгенми эдигиз? – деп соргъанды къарт къуртха.

– Ётген эдик.

– Ма алайгъа бар да, туура суудан ётген жеригизге къара. Алайда, сууну терен жеринде, кечени жарыта, бир алтын чыбыкъчыкъ ёсюп тура болур. Аны суудан чыгъып тургъан жеринден кес да, эрлай манга ал да кел. Мен аны юч кюнден Мусилиягъа айландырып берейим. Ол Мусилияны ёлюгюдю. Бу отоуунгда затны да кишиге кёргюзтмей туругъуз. «Келинчик, жолоучулукъну кётюралмай, ауруп турады», – дегиз, – деп юйретгенди къарт къуртха.

Айтханыча, жаш эрлай атына секирип миннгенди да, «шып» деп, суудан ётген жерлерине жетгенди. Къараса – бир иничке алтын чыбыкъ​чыкъ, суудан къарап, жылтырай, чайкъала турады. Киргенди да, жаш, аны суудан чыкъгъан жерчигинден кесип алып, къарт къуртхагъа келтиргенди.

Отоудагъын а кишиге кёргюзтмезге буюргъанды, келинчик, жолоу​чулукъну кётюралмай, ауруп къалгъанды дегенди да.

Къарт къуртха алтын чыбыкъчыкъны эрлай мамукъчукъгъа чырмагъанды, печь башында жылычыкъгъа салгъанды. Дарман хансла жыйгъанды да, аланы сууларын юсюне бюркгенди да, бир затла шыбырдагъанды. Алай эте, ючюнчю кюнюнде къараса – печь башында, суу суратча, дунияда болмагъан бир ариу къыз жукълап тура, бир жаягъы кюнча жана, бир жаягъы айча жана.

Къарт къуртха, ханны жашын юйге кийиргенди да:

– Мусилия, уянчы бир, – дегенди. 

Алай айтханлайына, къыз, уяннганды да:

– Ах, къалай татлы жукълап тура эдим! – дегенди. 

Жаш къууаннганды. Къарт къуртхагъа саугъа дегенни бергенди да, Мусилияны юйюне элтгенди. Ол отоудагъын а кюбюрге салып, элтип, батмакъ кёлге атханды. Артда алайда эшек чыгъанала битгендиле.

Жаш бла Мусилия насыплы жашап къалгъандыла. Аны кёрмегенибизча, ауруу-талау кёрмей къалайыкъ.

ЖАШ БЛА ПАТЧАХ

Эртте заманлада бир къыралда бир патчах болгъанды. Бу патчах аскер къуллукъгъа юйдегили болмагъан жашланы алгъанды. Аскерчи жашланы ичинде бирин, айырып, бек жаратханды. Ол жаш бла уугъа кёп жюрюгенди. Хар уугъа баргъаны сайын, жолу да болгъанды: не кийик, не къанатлы ёлтюрмейин, къайтмагъандыла.

Бир жол, бу жашны да биргесине алып, патчах уугъа чыкъгъанды. Эрттенликден ингирге дери айланып, арып, ач да болуп, ингирге юйге къайтхандыла. Къайтып келе, экиси да жол эки жанына айырылгъан жерге жетгендиле. Патчах, къуру къайтханларына жюреги къыйнала, жёнгерине айтханды:

– Сен сол жанына баргъан жол бла бар, мен да онг жанына баргъан жол бла барайым. Чыпчыкъ да болсун, тюбегенни, атып, къалагъа алып барыргъа!

Патчах онг жанына кетгенди. Бу буйрукъгъа бойсунуп, патчахны жёнгери сол жанына баргъан жолгъа бурулгъанды. Агъачны ичи бла кетип баргъанлай, терекни бутагъына къонуп тургъан бир кёгюрчюнню кёргенди. Ол кёгюрчюн асыры ариудан, аны атаргъа жашны кёзю къыймагъанды. Алай болса да, атханды да, къанатчыгъына окъ тийип, кёгюрчюн жашны аллына тюшгенди. Ол, алып, кёгюрчюнню башын сылагъанды. Бу кезиуде кёгюрчюн адам тил бла сёлешип айтханды: 

– Сен мени патчахха кёргюзтме, тургъан юйюнге элтип, терезе тюбюне салып къой.

Жаш бу кёгюрчюнчюк айтханча этгенди.

Жаш, эшикге чыгъып, бир талай заманны айланып, келип, юйге кирсе – юйню ичи ариу жасалып, дунияда болмагъанча бир ариу къыз да юйде тура эди. Жаш бек сейир-тамаша болгъанды. эс жыйып:

– Сен къайдан чыкъдынг? – деп соргъанда, къыз айтханды:

– Мени анам, манга ачыуланып: «Юч жылны кёгюрчюн болуп айлан!» – деп къаргъагъан эди. Бюгюн, сен юйюнге келтирген заманда, юч жыл тола эди. Сен эшикге чыкъгъанынгда, мен да адам орунума келдим.

Жаш къызны алгъанды. Къыз анга ашатады, ичиреди, жатдырып жукълатады, кеси уа ол кече тангнга бир кюйюз согъуп чыгъады. Ол кюйюзню юсюнде болмагъан сурат къалмагъанды. Эрттенбла бу тиширыу эрине: 

– Сен, бу кюйюзню алып, базаргъа бар, ким не багъа берсе, анга берип къоярса! – дегенди. 

Аны бла, эри, кюйюзню алып, базаргъа кетгенди. Халкъ ариу кю​йюзню юсюне басыннганды. Алай болса да, патчахны бир ёзюрю, кюйюзге уллу багъа берип, алып кетип, элтип, патчахха бергенди.

– Бу кюйюз сени къалангда турургъа жараулу кюйюздю! – дегенди. 

Патчах, кюйюзню кёрюп, бек уллу сейир-тамаша болгъанды.

– Сен бу кюйюзню къайдан алдынг? – деп соргъанды.

– Сени сюйген аскер жашынгдан алгъанма.

– Бар да, ол кюйюзню къайдан тапханын билип кел! – деп жибергенди ёзюрюн патчах.

Ёзюр биягъы базаргъа баргъанды. Ол кече уа биягъы къыз, андан да ариу бир кюйюзню согъуп чыгъып, биягъы эринден базаргъа жибергенди. Ёзюр, излей келип, биягъы жашны къолунда кюйюзню кёрюп, сатып алгъанды. Сора соргъанды: 

– Бу ариу кюйюзлени ким согъады? – деп. 

Жаш, букъдурмай, айтханды:

– Аны уа мени юй бийчем согъады. Хар кечеден – бир кюйюз.

Бу хапарны ёзюр, барып, патчахха айтханды. Сора патчах ёзюрню:

– Жашны чакъыр да кел, – деп, жибергенди. 

Ёзюр, жашха барып, юйню эшиклерин къакъгъанды. Жаш ичинден:

– Кел, ким эсенг да! – деп таууш этгенди. 

Ёзюр, юйге кирип, ол тиширыуну кёргенинде, тили артына кетип, жукъ да айталмай, къайтып кетгенди. Сора, барып, патчахха айтханды:

– Жашны юйюнде тиширыуну кёргенимде, жунчуп, тилим артына кетип, жукъ да айталмай къайтдым.

Патчах, ёзюрню хыликкя этип:

– Сен эр киши тюйюлмюсе?! Тиширыуну кёргенлей, къалай ойсурап къалдынг! Бар, жашны чакъыр да кел, – деп, къайтарып жибергенди. 

Ёзюр, барып, бу жол юйге кирмегенлей, жашны, эшикден таууш этип, чакъыргъанды. Сора жаш, салып, патчахха баргъанды.

Патчах:

– Алан, сен бизни тоюнга да чакъырмагъанлай, къатын алыуунг къалайды? – деп лакъырда этгенди. 

Жаш, бираз жунчуяракъ да болуп:

– Мени сен билмеген нем барды? Юй бийчем, кюйюз этип, аны сатып, тойгъа хазырлана турабыз, хазыр болсакъ, сизни да чакъырлыкъма, – дегенди.

Патчах былай айтханды:

– Мени патчахлыгъымы ичинде сизни тоюгъузгъа болурча бир зат а бар болур!

Патчах, кеси башчылыкъ этип, быланы тойларын къурагъанды. Къонакъла бары жыйылгъандыла, олтургъандыла, патчах да тамата орунуна эди. Былайда келинни да той баргъан жерге келтиргендиле. Патчах, келинни ариулугъуна асыры эси кетгенден, къолунда ушхууур ашай тургъан чанчхысын къуру столгъа чанчханды. Сора кеси да, кёп олтурмай, къалагъа кетип къалгъанды.

Энди патчахны эсине аллай акъыл тюшгенди: жашны ёлтюрюп, къатынын кесине алыргъа. Жашны экинчи кюн къалагъа чакъыртханды да, сора жашха айтханды:

– Сен, ол жерге, ол жерге барып, къартны жаш этген бир суу барды, андан алып кел! – деп.

Ол суугъа барыб’а, ызына киши къайталмагъанды.

Жаш, мудах болуп, юйге келгенди. Сора къатын, эрини мудах болгъанын эслеп: 

– Не болгъанды? – деп соргъанды. 

Эри патчахны буйругъун айтханда, къатыны:

– Мудах болма да, жат да, жукъла! – деп, эрин жатдыргъанды.

Кеси, жатмай, эрин жолгъа хазырлагъанды. Эрттенбла жаш жолгъа чыгъып кетгенди. Кёп къыйынлыкъладан къутулуп, суу да алып, ол къайтып келгенди. Патчах ол къартны жаш этген сууну алып келгенине къууаннганды, сау къайтханына уа къыйналгъанды.

Патчахны къайда не болгъаны жазылгъан бир уллу китабы болгъанды. Аны алып, къарап башлагъанды. Сора эм артында къагъытда окъугъанды: «Дунияны башында Сауат-Чуда деп бир зат барды, аны къайда болгъанын, не болгъанын да киши билмейди. Аны излеп чыкъ​гъан сау къайтмайды», – деп.

Сора патчахны кёлюне келгенди: «Энди мен муну ары иейим, андан, маржа болгъа эди, сау къайтмаса!»

Сора, жашны чакъыртханды да:

– Сен тамбла жолоучу боласа, дунияны башында къайдагъысын да киши билмеген Сауат-Чуда деп бир зат барды, манга аны алып кел. Алып келмесенг, башынгы кесерикме! – деп къойгъанды.

Жаш, мудах болуп, къайтып, юйюне келгенди. Сора къатыны, аллына барып: 

– Нек мудахса? – дегенди.

– Патчах быллай буйрукъ берип жибергенди, – деп, жаш хапарын айтханды. 

Къатын жашха ичиргенди, ашатханды да, аны тынчайтханды, кеси уа, ол кече, жатмай, аны жолгъа хазырлагъанды.

Сора эрттенбла жашха, бир жан жаулукъ бла бир къыппа бергенди да, былай айтханды:

– Ма бу къыппаны, жолгъа чыкъгъанлай, аллынга ат, сора, ол къай​ры барса, ары бар. Кимде къалсанг да, жуугъанлай, бетинги-къолунгу кесинги жан жаулугъунг бла сюрт, башха жан жаулукъ бла тийме, андан арысын кесинг кёрюрсе.

Жаш, жолгъа чыкъгъанлай, къыппаны атханды. Къыппа, тёнгереп, жаш да аны ызындан барып тургъанды. Кёпмю баргъандыла, азмы баргъандыла, сора бир кюн агъачны ичинде бир уллу талада бир къаланы кёргендиле. Къыппа, аны эшигинден кирип кетип, тас болуп къалгъанды. Жаш аны ызындан кирип баргъанды. Кирип барса, юйню ичинде бир къыз. Къызгъа жаш кюнахшы бергенди.

Къыз сора жашдан хапар соргъанды: 

– Не айланаса, не жюрюйсе? – деп.

– Мен жолоучума, алгъа ашат, ичир да, андан сора хапар сорурса! – 
дегенди жаш.

Къыз, бирси юйге кирип, анасына былай-былай деп хапар айтханды. Сора анасы, келип, жашха ашатханды, ичиргенди, орун салып, тынчайтханды.

Эрттенбла жаш орундан тургъанды. Къыз, таз, къумгъан, сапын, жан жаулукъ алып келип, жашны бетин-къолун жуудургъанды. Къолун-бетин жуууп бошагъанлай, къыз жан жаулукъну узатханды. Жаш а:

– Сау бол! Кесими жан жаулугъум барды! – деп, кесини жан жаулугъун алып, къолун-бетин аны бла сюртгенди. 

Бу кезиуде къыз, къычырыкъ этип, анасына чапханды. Сора анасы, келип:

– Балам, санга бу жан жаулукъ къайдан чыкъгъанды? – деп соргъанды. 

Былайда жаш аны юй бийчеси бергенин айтханды. Ол заманда къатын:

– Юч жыл мындан алда мен къызыма, ачыуланып: «Юч жылны кёгюрчюн болуп айлан!» – деген эдим да, ол, кёгюрчюн болуп, учуп кетген эди. Энди сен мени киеуюм болдунг! – дегенди. 

Былайда жаш нек айланнганыны хапарын санагъанды.

Сора къатын айтханды:

– Сауат-Чуда мен эшитген, мен билген зат тюйюлдю, алай болса да, мен, дунияны башында бар жаныуарны барын жыйып, сорайым.

Алай бла, къатын жаныуар болгъанны жыйгъанды да, соргъанды:

– Сиз айланнган, жюрюген жерде Сауат-Чуда деп эшитгенигиз-бил​генигиз? – деп. 

Киши кёргенме, билеме деп айталмагъанды. Дагъыда соргъанды:

– Жаныуарлада келмей къалгъан бармыды?

– Бир къарт акъсакъ макъа келмей къалгъанды, – дегендиле. 

Былайда къатын айтханды:

– Ол макъаны алып келигиз!

Барып, макъаны алып келгендиле. Биягъы къатын макъагъа соргъанды:

– Сауат-Чуда деп кёргенинг-билгенинг бармыды? 

Былайда макъа:

– Билеме, – дегенди.

– Алай болса, мени киеуюме кёргюзт! – дегенди къатын.

Сора жаш, дарий къол жаулугъун алып, анга къарт макъаны салып, жолгъа тебирегенди. Была, ким биледи, неллай бир заман баргъандыла. Бир заманда тенгизге жетгендиле. Сора макъа: 

– Энди мени жерге сал, – дегенди. 

Макъа, жашны тенгизни бирси жанына алып кетгенди да, анга: 

– Кёзлеринги ач! – дегенди. 

Сора макъа, жашха айланып, бир жаяу жолну кёргюзтгенди.

– Энди ма бу жаяу жолчукъну бар, талай замандан агъачны ичинде бир уллу талада юйлеге жетерсе. Насыбынг болса, киши кёрмегенлей, барырса, киши кёрсе уа, сен сау къутулалмазса! – дегенди.

Былайда жаш кетгенди. Макъа да къайтханды ызына. Жаш талай кюнню баргъанды, сора юйлеге жетгенди. Барса – юйледе киши да жокъ. Сора бир юйге кирип, букъгъанды. Бир заманда ат аякъ тауушла эшитил​гендиле. Олсагъат юйге он къарт адам киргенди. Юслери башдан-аякъ сауут болуп. Сауутларын хар ким, тешип, орунларына такъгъандыла.

Сора, столну къатында шинтиклеге олтуруп: 

– Сауат-Чуда, сал ашарыкъ! – деп, буйрукъ бергендиле.

Олсагъатдан столну юсю хар тюрлю ашарыкъдан-ичерикден толгъанды. Бу адамла ашап-ичип бошагъандыла. Сора:

– Сауат-Чуда, энди жый! – деп, буйрукъ бергендиле. 

Олсагъатдан барысы жыйылгъанды. Была да, атларына минип, кетгендиле. Бу адамла ёмюрден бери аманлыкъгъа жюрюген башкесле болгъандыла.

Ала кетгенлей, жаш, чыкъгъанды да: 

– Сауат-Чуда, мен да жолоучума, бир къабарыкъ сал! – дегенди.

Сора биягъы столну юсю хар тюрлю ашарыкъдан толгъанды.

– Кел кесинг да, Сауат-Чуда, ашарыкъ иеси бла татлы болады! – дегенди жаш.

– Сау бол! – дегенди Сауат-Чуда. – Была мени алып келгенли, эки жыйырма жыл болады. Мен былагъа аллай бир жылны къуллукъ этгенимде, манга ала бир кере «сау бол» демегендиле.

Сора жаш, ашап-ичип бошап, Сауат-Чудагъа: 

– Сау бол, энди жый! – дегенди. 

Хар бары олсагъат жыйылгъанды. Сора жаш нек келгенин айтханды.

Сауат-Чуда былай жууап бергенди:

– Мен бу адамлагъа къуллукъ этгенли, эки жыйырма жыл болады. Сау бол деп, бир кюнню айтмагъандыла. Энди мен сени айтханынгы этерге хазырма. Сени бла кетейим.

– Мен сени нек кёрмейме? – дегенди жаш.

– Мен кёрюнюрге боллукъ тюйюлме адамгъа, сен излеген затны уа толтурлукъма, – дегенди Сауат-Чуда. 

Былайдан экиси да чыгъып кетгендиле.

Бара туруп, экиси да тенгизге жетгендиле. Сора Сауат-Чуда айтханды:

– Мен бир кеме излейим. Биз ол кеме бла барсакъ, тенгизни арасында уллу айырыкам барды, ол айырыкамда тохтарса. Сора мен алайда уллу аш юйле, къонакъ юйле, кемеле тохтарча, портла ишлерме. Кёп кеме, аланы кёрюп, алайгъа къайтырла. Сен къонакъбай бол алагъа. Сора къонакъ юйлеге элт, манга не буйрукъ берсенг, мен аны толтурурма. Андан ары ала сенден мени тилерле, сен берме. Ала сатыу-алыуларыны ичинде бар ырысхыларын берирле – унама. Бир да къоймазла, къадалырла. Ол заманда сен алагъа алай айт: «Сизни сыбызгъыгъыз, бир уллу бичагъыгъыз, бир дауурбасыгъыз барды, аланы берсегиз, угъай демем», – де. Кёзлери манга къарап, ала сен айтхан затланы берирле. Ол заманда сен, кеменге минип, тенгизге чыкъ. Сыбызгъыны кючю алайды: аны сокъсанг, кемени ичи аскерледен толуп къалады, сауутлары-сабалары бла. Дауурбасны къакъсанг, окъ, къаллай бир керек болса да, табылады. Уллу бичакъны силксенг, аскерлеринг жау бла къазауатха чыгъадыла. Мен а юч кюнден сени жетерме, мени къайгъылы болмай, бар! – деп, ышандыргъанды.

Сора бу жаш, Сауат-Чуда айтханча этип, чыгъып кетгенди. Юч кюнден жаш Сауат-Чудагъа: 

– Келдингми? – десе: 

– Къайгъырмай бар, мен сени блама, – деп, таууш этгенди ол.

Сора, была патчахны чегине жетерге, патчах аскерлерин къазауат хазырлыкъгъа салгъанды. Жашны кёлюне былай келгенди: «Мен, Сауат-Чуданы да алып, быллай бир аскер да алып келгениме патчах къууаныр», – деп.

Былайда патчахха жууукъ баргъанды жаш. Патчах, аскерлерин алып, жашха къаршчы чыкъгъанды. Жаш былайда келечиле жибергенди патчахха:

– Мен къазауат этерге келмегенме, айтхан буйругъунгу толтуруп къайтханма! – деп. 

Алай болгъанлыкъгъа патчах мынга ийнанмагъанды. Былайда къазауат башланнганды. Эки аскер да аяусуз сермешгендиле. Жашны аскерлери аз бола барса, жаш сыбызгъы сокъгъанды. Биягъы аскерле кёп болгъандыла. Алай бла, жашны аскерлери патчахны аскерлерин хорлагъандыла. Ол, патчахны да ёлтюрюп, аны аскерлерин кесини аскерлерине къошханды. Сора халкъ жашны патчахха айыргъанды.

Юйюне барса, къатыны жашха хапар айтханды:

– Сен кетгенлей, патчах манга келечи ийгенди: «Жаш андан къайтырыкъ тюйюлдю, манга келсин!» – деп. Мен унамагъанма. Ол заманда патчах мени зор бла элтирге умут этгенди. Мен а, кёгюрчюн болуп, учуп кетгенме. Сен келгенингде уа, ма, юйюбюзге къайтдым.

Жаш, барып, юй бийчесини адамларын къаласына алып келгенди.

Алай бла, къууанып, жашап къалгъандыла.

АКЪ ЭЧКИЧИК

Эртте-эртте бир элде бир къарт киши жашагъанды. Аны юч къызы бла бир жашы болгъанды. Ол къарт киши, ауруп, ёле башлагъанында, жашын чакъырып, былай осуят этгенди:

– Жашым, эгечлеринги, ким тилей келсе, анга бер да, бармагъа къой, тыйма! – деп.

Аталары ёлгенден сора, бир кече, къызла да, ол жаш да олтуруп тургъанлай: «Хейт!» – деп, бир къычыргъан таууш келгенди. Жаш, чыгъып, къараса – бир айыу келип тура эди.

– Уллу эгечинги тилей келгенме, – дегенди айыу. 

Жаш къыйналгъанды, алай болса да, не этерик эди:

– Атамы осуяты барды: «Къызланы тилей келгенден тыйма», – деп, – 
дегенди да, тамата эгечин, кийиндирип, айыугъа бергенди да жибергенди.

Экинчи ингирде да: «Хейт!» – деп биреу къычыргъанды. Жаш, чыгъып, къараса – бир бёрю келип тура эди.

– Ортанчы эгечинги тилей келгенме, – дегенди бёрю.

Жаш анга да къыйналгъанды. Алай болса да, атасыны осуятын бузалмагъандан, ортанчы эгечин, кийиндирип, бёрюге бергенди да ийгенди.

Ючюнчю ингирде, жаш кичи эгечи бла олтуруп тургъанлай, бия​гъынлай: «Хейт!» – деген таууш келгенди. Чыгъып къараса – тюлкю келип тура.

– Мен гитче эгечинги тилей келгенме, – дегенди тюлкю.

Жаш, эгечин тюлкюге берирге кёзю къыймай, мудахланнганды, алай, атасыны осуятындан чыгъаргъа болмай, къызны, кийиндирип, жолгъа хазырлап, тюлкюге берип жибергенди.

Юйде жангыз кеси къалып, жаш жашай-жашай тургъанды. Бир талай заман кетгенден сора, жаш:

– Жазыкъ эгечлерими келген-келгеннге бердим да ийдим. Табайым да, ашаулары-жашаулары къалай эсе да, бир кёрюп келейим, – деп, атын-башын жарашдырып, сора, излей жайылгъанды.

Бара-барып, узакъда бир элни кёргенди. Ол элге айланып, бир ыз-жол тюзеталсам деп, бара тургъанлай, аллына бир акъ эчкичик чыкъ​гъанды. Къайдан ажашып айланнган малды деп, жаш эчкиден жанлап озаргъа умут этгенди, алай а эчкичик иерге унамагъанды, атыны аякъларына чырмалгъанча этип, атларгъа къоймагъанды. Ары бурулса – ары баргъанды, бери бурулса – бери баргъанды, жолуна иймегенди.

Озуп кеталмагъанында, жаш ачыуланнганды. Сермеп ушкогун алып, акъ эчкиге атханды, эчки да жашны, «дуу» деп, юсюнде кийимлерин кюйдюргенди. Эчкичик думп болуп къалгъанды, жаш да ол эл таба кетгенди.

Жаш, жаланлай элге кирирге уялгъанды да, элни къыйырында мазаллы ариу къаланы туурасында тохтап, тюбюнден ёрге къарагъанды.

Ол къалада уа аны тамата эгечи бла айыу киеую жашагъандыла. Тамата эгечи, къаланы башындан къарап, кёргенди, къарындашын таныгъанды. Сора, жумушчусуна кийимле берип:

– Ол жашны, кийиндир да, бери алып кел, – деп, ийгенди.

Жумушчусу да, барып, жашны кийиндирип, къалагъа алып келгенди. Эгечи къууаннганды, къарындашын къучакълагъанды, ийнакълагъанды. Хапар айтышхандыла.

Сора эгечи:

– Киеуюнг келе болур. Кеси да бир хыны адамды, мен сени жашырайым ансы, ачыуланып кирсе, не болады, не къалады, – дегенди. 

Айтханыча, къарындашын жашыргъанды.

– Ас-бус ийис, не ийисди? – деп, айыу киргенди.

– Асдан-бусдан сен келесе, биз не билейик? – дегенди тиширыу.

Сора ол айыу бир аламат, ариу жаш болгъанды да къалгъанды.

– Къарындашым келсе, не этер эдинг? – деп соргъанды къатыны.

– Этиб’а не этер эдим! Мал кесер эдим, той-оюн этер эдим, эркелетир эдим, – дегенди киеу да.

– Да ма, – деп, ол къарындашын чыгъаргъанды. 

Киеу ийнакълагъанды жашны. Айтханыча, мал кесип, сыйлап, той-оюн этгенди.

Алай бла, бир талай кюн тургъандыла.

Сора жаш киеуюне, ол жолда тюбеген акъ эчкини хапарын айтханды да, ол не зат эди деп соргъанды. 

– Сен анга тийме, – дегенди киеу.

Жаш ортанчы эгечине тебирегенди. Бара тургъанлай, аллына ол биягъы акъ эчкичик чыкъгъанды. Биягъынлай, аллын алып, жолуна барыргъа къоймагъанды. Болмагъанында, сермеп алып, жаш ушкок атханды да, эчкичик аны кийимлерин кюйдюргенди. Кеси уа эрлай тас болуп къалгъанды.

Жаш, бара-барып, бир элге жетгенди. Сора, алай жаланлай элге киралмай, къыйырда бир ариу къаланы тюбюнде тохтагъанды.

Къаланы терезесинден къарап, ортанчы эгечи, жашны эслегенди да, къарындашын таныгъанды. Жумушчусундан кийимле ийгенди, къалагъа чакъыртханды.

Ортанчы эгечи да къучакълагъанды, ийнакълагъанды жашны. Бир бирине хапар айта тургъанлай, эгечи:

– Киеуюнгю келир заманы болады. Кеси да бир женгил затды, не болады, не къалады, мен сени жашырайым, – дегенди да, жашыргъанды. 

Бёрю, эшикден кире келип:

– Ас-бус ийис, не ийис? – дегенди.

– Асдан-бусдан келген сенсе, биз не билейик? – дегенди къатыны.

Сора бёрю бир чырайлы, тап жаш болгъанды да къалгъанды.

– Къарындашым келсе, не этер эдинг? – дегенди ортанчы эгеч.

– Этиб’а, не этер эдим! Ийнакълар эдим. Мал сояр эдим, сыйлар эдим, той этер эдим, эркелетир эдим, – дегенди ол да.

Къатыны къарындашын чыгъаргъанды. Киеу, айтханыча, къучакълап, ийнакълап, эркелетгенди жашны. Къонакълыкъ, той-оюн этгенди.

Былада да бир кесек туруп, кете башлагъанында, жаш, ол жолда аллына чыгъыучу акъ эчкичикни хапарын айтып: 

– Ол не зат эди? – деп соргъанды киеуюне.

– Сен анга тийме! – дегенди киеу.

– Энди гитче эгешчигими да бир кёрейим, – деп, жаш жолгъа чыкъ​гъанды. 

Келе тургъанлай, къараса – ол биягъы акъ эчкичик аллында сюелип тура эди. Биягъынлай, жол берирге унамагъанды. Жаш ары этгенди, бери этгенди – болмагъанды. Сора, ачыуланып, сермеп алып, ушкок атханды. Ол да муну кийимлерин кюйдюргенди. Кеси да олсагъатлай думп болуп къалгъанды.

Узакъ да бармай, жаш бир элге жетгенди. Жаланлай элге кирип баралмай, къыйырда бир ариу къаланы тюбюнде тохтагъанды. Насыбына, ол къала кичи киеуню – тюлкюню – къаласы болгъанды.

Терезеден къарап, гитче эгечи жашны эслегенди. Таныгъанды да, эрлай, кийимле берип, жумушчусун чапдыргъанды, кийиндирип, бери алып кел деп.

Эгечи жашны къучакълагъанды, тансыкълагъанды, ийнакълагъанды. Сора эгечи:

– Энди сени киеуюнг келе болур, ол женгил, аман затды. Не болады, не къалады, мен сени жашырайым, – дегенди.

Алай айтып, къарындашын эрлай жашыргъанды. Ол да аны жашыргъанлай, тюлкю киргенди.

– Ы-хы, ас-бус ийис, не ийис? – дегенди.

– Къайдан, асдан-бусдан келген сенсе, биз не билейик? – дегенди бу да.

Алайда тюлкю бир сейир ариу, жигит жаш болгъанды да къалгъанды.

– Къарындашым келип къалса, не этер эдинг? – дегенди гитче эгеч.

– Айхай, келге эди! Ийнакълар эдим, эркелетир эдим, мал кесер эдим, сыйлар эдим, – дегенди киеу.

Сора ол да къарындашын, чыгъаргъанды да, келтиргенди.

Киеу жашха къууаннганды. Айтханыча, эркелетгенди, сыйлагъанды. Жаш анга да ол акъ эчкини хапарын айтханды, былай да былай, къуру аллымы алады да тохтайды, сора артыбыз алай болады дегенни айтханды да:

– Ол не зат эди? – деп соргъанды.

– Ол а эчки тюйюлдю, – дегенди киеу. – Бермез ханны Алмаз къызыды. Сен анга тийме!

Сора жаш:

– Алай эсе, мен аны алыргъа керекме, сен аны бир амалын тап, – 
дегенди да тохтагъанды киеуюне.

Сагъыш этгенди да, тюлкю киеу жашха былай юйретгенди:

– Аны алыр ючюн, эм алгъа кесинге тулпар ат къураргъа керексе! Алайда, алай-алай барып, бир къатын барды. Анга салып бар да: «Байталларынгы юч кюнню мен кютейим!» – де. Аны юч байталы барды да, аланы юч кюнню кюталгъаннга бирини тайын берликди, кюталмагъанны не кесине жумушчу этип къоярыкъды, неда терен зинданнга атып иерикди. Юч кюнню кютсенг, ючюнчю кюнню ингиринде юч байтал юч тай табарыкъдыла. Сен эки ариу байталны тайчыкъларын сыла, сыйпа, ючюнчюге уа, ол арыкъ, жапысыз байталчыкъныкъына, тийме да, юсю кир болмагъа къой. Къатын эрттенбла санга ол эки кирсиз тайчыкъны бирин ал дер, сен унама, гитче тайчыкъны ал – ол санга атлыкъ этерик​ди.

Киеу айтхан къатыннга барып, жаш:

– Амма, байталларынгы юч кюнню мен кютейим, – дегенди.

– Кют, жашым, кют. Алагъа къарар адамым болмай турама. Юч кюнню, керекли этмей, ажымсыз къараялсанг, бирини тайын, сайлатып, санга берирме, – дегенди къатын.

Эрттенбласында жаш, атланы сюрюп, кютерге элден былай чыгъарыр-чыгъармаз, атла аллындан думп болгъандыла да къалгъандыла.

Сора олсагъатлай тюлкю жетгенди.

– Атла бирер таш болуп турадыла, сен юйге бар, ингирде келирсе, ингирге дери мен кютейим, – дегенди тюлкю жашха. 

Жаш кетгенди, тюлкю да кюте къалгъанды.

Сора байталла таш болсала – ол да таш болуп, къая болсала – къая болуп, терек болсала – терек, къум болсала – къум болуп, сюрюп, байталланы бири да ычхыналмагъанды сюрюучюден.

Ингирде, байталланы ахшы онгсуз этип, сюрюп барып, тюлкю жаш​ха бергенди:

– Ма, элт да, жый баугъа! – деп.

Жаш, байталланы тас этмей, кютюп келгенине къатын сейирсиннгенди, алай а жукъ айтмагъанды. Кече уа:

– Сиз кесигизни нек хорлатдыгъыз, нек кютдюрдюгюз?! – деп, байталлагъа ахшы урушханды.

Экинчи, ючюнчю кюнюнде да чот алай болгъанды.

Тюлкю байталланы, бирин да ычхындырмай, кютгенди да, жашха ингирде берип тургъанды.

Ючюнчю кюн а ингиринде юч байтал юч сейир тай тапхандыла.

Экиси – бири биринден ариу, тауушлукъ тайла, бири уа – гитче ажирчик.

Тюлкю айтханча, жаш эки ариу тайчыкъны сылап-сыйпап кюрешгенди, ючюнчюге уа тиймегенди, юсюн хылы-мылы болмагъа къойгъанды.

Къатын, чыгъып келгенди да:

– Сен сёзюнге толу болдунг, ал, сайла да, ол ариу тайчыкъланы бирин! – дегенди.

– Мажаллары кесинге къалсынла, амма, манга бучукъ да боллукъду, – деп, жаш ючюнчю тайчыкъны алгъанды. 

Аны бермей, бирси тайчыкъланы бирин бералсам деп, къатын кюрешгенди, алай жаш унамагъанды. Ол хылы-мылы, жапысыз тайчыкъны алып кетгенди.

Келтирип, башына жюген салгъанлай а – тай бир жылы жетгенча болгъанды да къалгъанды, жауурлукъ салгъанлай – экижыллыкъ, терлигин салгъанлай – ючжыллыкъ, юсюне жер салгъанлай – бешли ат болгъанды да къалгъанды. Секирип, жаш юсюне миннгенлей а – жетижыллыкъ тулпар ат болгъанды. Сора тюлкю айтханды жашха:

– Энди, сен адамлыкъ эталсанг, бу санга атлыкъ этерикди. Марап турайыкъ да, къыз айлана кетсе, бар да, къаласыны аллында юч уру къаз. Топурагъын къалау этме да, тёгерекге чач, ол эслемезча. Сора, кече бар да, уругъа жууукъда чегетде букъ. Къыз къайтса, секир да, бир уругъа тюш. Сени кёргенлей, аты кишнер. Къыз, чыгъар да, къарар. Жукъ кёрмесе: «Нек алдайса мени?» – дер да, атын тюер, сора, ызына кирир да, жатар. Олсагъатда сен, ол чунгурдан секирип чыкъ да, экинчи чунгургъа кирип, бугъун. Аты кишнер да, къыз чыгъар. Жукъ кёрмесе, биягъы атын тюер да, кирип кетер. Ючюнчю кере да алай этсенг, ол атына ийнанырыкъ тюйюлдю, жатып, жукълап къаллыкъды. Сора, туруп бар да, атынгы атына ий. Кесинг а, кирип бар да, къызны чачы бир орундукъда, кеси бир орундукъда болурла – алтын эшмелерин орундукъ къулакъгъа кючлю байла. Къыз, уяныр да, чачымы ий деп тилер – унама. «Жанымда хамайылымы къачы ючюн, энди сен айтхандан чыкъмазма, ий», – дегинчи, бошлама, – дегенди. 

Жаш барын да тамам киеую айтханча этгенди да, къыз: «Чачымы ий!» – деп, тилеп, жалынып, ариу-эриши айтып да, кёп кюрешгенди. Жаш иерге унамагъанды.

– Мен сени алыргъа келгенме. «Жанымда хамайылымы къачы ючюн, сен айтхандан чыкъмазма!» – деп, ант этмесенг, иерик тюйюлме, – дегенди жаш.

Бермез ханны Алмаз къызы, жаш айтханча айтып, ант этгенди. Ол да аны алтын чачын ийгенди.

– Мени бла жашаргъа ыразымыса? – дегенди жаш.

– Ыразыма. Сен болмасанг, бёрк кийген болуп бир адам мени хорлаялмагъан эди. Сен барындан да онглу болдунг, – дегенди къыз.

Сора жашны киеулерин, эгечлерин да чакъырып, той-оюн этгендиле, юйленнгендиле. Экиси да ол къалада жашап къалгъандыла.

КЮЛБУЛГЪАУУЧ

Бир кишини юч жашы болгъанды. Ала жарлы жашагъандыла. Сора аталары, ауруп, ёле тебирегенинде, жашларына осуят этгенди: 

– Мен ёлгенлей, юч кечени хар биригиз, келип, бирер кече сакъларсыз къабырымы, – деп.

Къарт ёлгенди, аны, адетдеча, басдыргъандыла. Биринчи кечеде тамата къарындаш кече, къабырны сакълар орунуна, тойгъа барып келгенди. Экинчи кечесинде ортанчы жаш баргъанды, алай а тангнга дери чагъыр ичип, тенглери бла ойнап, къайтханды. Ючюнчю кечеде эм гитчелери – Кюлбулгъаууч сакъларгъа баргъанды. Ол къабырны къатында жатып тургъанлай, танг атаргъа жууукъда къабыр тыкъырдап башлагъанды. Сора жаш къабырны къолу бла тюртюп кёргенди. Къабырны ичинде, хар не кереклери юслеринде болуп, юч ат кёрюннгендиле: бири – 
тор, бири – къара, бири – кёк ат. Юслеринде – ат керекден сора да, жамычылагъа дери, адам киерик кийимле. Ол кийимле да кёк атны юсюнде – кёк, къара атны юсюнде – къара, тор атны юсюнде да – мор. 

Атла жашха адам тил бла сёлешгендиле:

– Сен бизни хар бирибизни къуйругъубуздан бирер тюк ал. биз керек болгъанлай, тюклени тут да, къабындыр, ол заманда биз табылырбыз. 

Жаш, тюклени алып, бохчагъа салып, юйюне эрттенбласында къууанып келгенди. Юйде Кюлбулгъаууч къарындашларына болгъан хапарын айтханды. Ала Кюлбулгъауучну, сен алдагъан этесе бизни деп, тюйюп, жыйгъыч тюбюне атып къойгъандыла.

Жашла жашагъан элге уллу хапар келгенди: «Ханны къызы жаш сайлайды, къаланы башында терезеден къарап, къолун узатып турады. аны къолундан, ат бла чынгап, жюзюкню алып тюшген жигитге барлыкъ​ды ол», – деп. 

Эки тамата къарындаш, бири – ёгюзге, бири текеге минип, кичиге да жукъ айтмай, ханны къаласы таба кетгендиле.

Кюлбулгъауучха уа сыртда ийнеклени кютерге борч салыннганды. Ол, ийнеклени къыстап, чакъгъычын чакъдырып, бир тюкге жилтин жетдиргенди. Олсагъат, кишнеп, ойнап, жалкъасын къайыра, кёк ат жетгенди: юсюнде – кёк ат кереги, бир эр киши киер башдан-аякъ кийими. Сора, атха минип, Кюлбулгъаууч эл жыйылгъан жер таба кетгенди. Жолда, бара-бара, къарындашларын жетгенди, ала бла саламлашып, озгъанды. Аны бири да танымагъанды. Ала, сейирсинип: «Бу залим атлы ким болду, экен?» – деп, тамашагъа къалгъандыла.

Кюлбулгъаууч къаланы къатына жетгенди. Алайда халкъ – тул-туман. Жаш аты-башы бла да кенгирекде тохтагъанды. Ол кёп адам аямайын кюрешгендиле, бири да къаланы тенглигине да чыгъалмагъанды. Къыз, кенгде сюелген атлыны кёрюп, атасындан тилегенди:

– Ол кенгде сюелген атлыгъа бир айтыгъыз, ол бир секирип кёрсюн, – 
деп.

Жашха тилегенлеринде, ол, атны къыздырып келип, секиргенди да, кёкге къаладан да бийик чыкъгъанды, алай а, жюзюкге тиймей, тюшгенди.

Кюлбулгъаууч аты бла ызына, ийнеклеге, келгенди да, атны бошлап, эски тончугъун кийгенди. Сора, малланы сюре, ингирде юйге келгенди. Эки тамата къарындаш уллу хапар айтхандыла:

– Ой, бир жигит жаш кёрдюк, аты бла къаладан бийик секирди, жюзюкню уа нек эсе да алмай тюшдю, – дегендиле.

Кюлбулгъаууч эрлай окъуна: 

– Ол атлы мен эдим, – деп къойгъанды.

Къарындашлары, алып, ётюрюкден тюбю болмагъан деп, аны иги, ахшы ууатхандыла.

Экинчи кюн да миллет къаланы тёгерегине жыйылгъанды. Биягъынлай жашла, эришип, жюзюкню алыр умутда болгъандыла. Алай а къарыу эталмагъандыла. Эки къарындаш, бири – ёгюзге, бири текеге минип, жолда бара тургъанлай, Кюлбулгъаууч тор ат бла чыкъгъанды, саламлашып, быладан алгъа кетгенди. Эки къарындаш да бек сейирсинип къалгъандыла.

Тор аты бла Кюлбулгъаууч къаладан кенгде тохтагъанды.Биягъы къыздан келечи келип, жашны ат бла чынгарын излегенди. Кюлбулгъаууч, атны чынгатып, бек бийикге чыгъып, къызгъа да жютю къарап, жюзюкню алмайын, энишге тюшюп кетгенди. 

Халкъ чачылгъанды ол кюн. Кюлбулгъаууч, атын да ийип, юйлерине келгенди. Келгенлей окъуна, жашланы айтхан хапарларына ты​нгылап туруп: 

– Ол тор атлы мен эдим, – дегенди. 

Алайда биягъы жашла, ётюрюкчю деп, аны тюйгендиле.

Жыйылыуну энди ючюнчю кюню болгъанды. Бу кюн арт кюннге тергелгенди. Эки къарындаш, биягъынлай, ёгюз бла текеге минип, жолгъа чыкъгъандыла. Кюлбулгъаууч а тууарланы ызындан кетгенди. Аланы да гебенлеге бошлап, чакъгъычын чакъдырып, ол къара тюкге от жетдиргенди. Олсагъат, жерни тепдирип, жалкъасын къайырып, залим-залим кишней, къара ат кереги бла келгенди. Эрлай тончугъун жашырып, Кюлбулгъаууч, башдан-аякъ кийинип, атха минип, кетгенди. Жолда ол, къарындашларына тюбеп, саламлашханды. Ала анга бек сейирсиннгендиле, алай а ким болгъанын танымагъандыла. Къарындашла къалагъа жетгендиле. Кюлбулгъаууч аты бла бек кенгде тохтагъанды. Анга, кёп турмай, келечиле келгендиле: «Сен да бу уллу эришиуге къошулсанг эди», – деп тилегендиле ала.

Кюлбулгъауучха халкъ къарагъанды. Ол, кенгден атын къыздырып келип, секиргенди да, бийикге чыгъып кетип, къайта келип, жюзюкню алып тюшгенди. Сора, атына къамичини уруп, ызына къарамагъанлай, думп болуп кетгенди. Халкъ сейир-тамаша болуп къалгъанды. Ол баргъаны бла Кюлбулгъаууч, ийнеклери болгъан жерге жетип, атын бошлап, эски кийимлерин кийип, ийнеклени да сюре, юйге келгенди. Келсе – эки къарындашы, уллу сейирсинип, къара атлыны юсюнден хапар айта тура эдиле.

Биягъы Кюлбулгъаууч, ичинде тыялмай:

– Ол къара кийиннген атлы мен эдим, – дегенди.

– Бу тели бизни къачаннга дери алдап турлукъду? – деп, жашла Кюлбулгъауучну бек аяусуз тюйгендиле.

Тёртюнчю кюн миллетде: «Ханнга киеу чыкъды, ханнга киеу чыкъ​ды!» – деп, уллу хапар жюрюгенди. Дунияны жыйып, хан эшик аллында аш къангалагъа аш-суу, боза-сыра салдыргъанды. Къыз да, битеу жашлагъа къарап, жюзюкню излегенди. Къызны биргесине да ханны ёзюрлери жюрюгендиле. Алай а, кёп излеп, жукъ тапмагъандыла. Юсю-башы да садакъачыгъа ушагъан Кюлбулгъаууч, боза аякъны эки къолу бла алып тургъанлай, къыз, аны бармагъында бусхул байлауну эслегенди да, келип: 

– Бармагъынгы нек байлагъанса? – деп соргъанды.

– Кесген этгенме, – деп, Кюлбулгъаууч алай жууап бергенди.

Къыз:

– Тешчи, бир кёрейим, – дегенди.

– Хычин, эт берсенг, тешерме, – деп, Кюлбулгъаууч жууап къайтаргъанды.

Олсагъат къыз садакъачыгъа хычин, эт келтирирге буйрукъ бергенди. Кюлбулгъаууч бармагъындан байлауну атханды, къыз да, ёзюрле да, алайдагъы жамауат да жюзюкню кёргендиле. Киши ийнанмагъанды, уручуну тутдукъ деп къойгъандыла. Сора жашны алайда, къагъып алып, бек тюйгендиле. Ол, онгсуз болуп, тилегенди: 

– Сиз, мени былай аман кёрмегиз да, сёзюме тынгылагъыз. Жюзюкню мен алгъанма, юч кере да тюрлю-тюрлю атла бла келгенме, ма былай ючюнчю кюнюнде къызны къолундан жюзюкню сермеп алып кетген эдим. Ийнанмасагъыз, энтта жюзюкню ол жерден алайым, – дегенди.

Хан да, къыз да, ёзюрле да кёрюрге таукел болгъандыла. Кюлбулгъаууч, хуржунларындан чыгъарып, къара тюкге чакъгъычны чакъдырып, жилтин жетдиргенди. Олсагъат къара ат, «шып» деп, жетгенди. Кюлбулгъаууч, зыккыл кийимлени юсюнден атып, къара кийиннгенди. Сора, халкъ къарап тургъанлай, жюзюкню ханны къызыны къолундан алып, тюшгенди.

Дуния бары сейирсиннгендиле, жашха махтау айтхандыла. Хан къызын Кюлбулгъауучха бергенди. Ала къууанч бла жашап къалгъандыла.

Аны кёрмегенибизча, ауруу-талау кёрмей къалайыкъ.

БЫЖМАПАПАХ

Бир сюрюучю жашай эди. Аны сабийлери жокъ эдиле: къатыны къаратондан. Бир кюн сюрюучю, орамгъа чыгъып, ойнай тургъан сабийлени кёрюп, мудах болгъанды.

– Ох! Мени сабийлерим жокъдула, сора манга жашаргъа неге керек​ди? – дегенди ол.

Сюрюучю бу сёзлени айтып бошагъынчы, таш тюбюнден кеси – бир къарыш, сакъалы минг къарыш болгъан бир къарт киши чыкъгъанды. Ол, сюрюучюню къатына жанлап, былай айтханды:

– Сен мени нек чакъырдынг? Не болгъанды? – деп.

– Мен сени чакъырмагъанма, – дегенди ол.

– Угъай, чакъыргъанса. Мени атым Охду, – дегенди кеси – бир къарыш, сакъалы минг къарыш болгъан къарт киши. – Санга не керекди, айт?

– Мени къатыным барды, – деп башлагъанды сюрюучю, – алай ол къаратонду да, бизни сабийлерибиз жокъду.

– Болсун сора, мен санга болушайым, – дегенди сакъалы – минг къарыш. – Алай мен бир зат айтырыкъма да, анга ыразы болсанг, болушурукъма. Жашынг, бираз ёсгенден сора, юйюнгден кетсин да, къатын алгъынчы, къайтмасын. Ма, бу алманы ал да, къатынынга бер. Ол аны ашасын. Андан сора, сизге жаш тууар.

Сюрюучю, юйюне келип, къатынына алманы бергенди. 

Кёп мычымай, алагъа бир ариу, алтын чачлы жаш туугъанды.

Талай жылла озгъандыла, жашчыкъ уллайгъанды. Дунияда андан ариу болмагъанды. Бир кюн анга атасы былай айтханды:

– Жашым, манга сенден айырылгъан бек къыйын кёрюнеди, болсада сен, юйден кетип, къатын алгъынчы, артха къайтмазгъа керексе.

Жаш мудах болгъанды, алай башха этер къарыуу жокъ эди: атаны-ананы сёзю тёреди. Ол, атасы бла, анасы бла да саламлашып, бир гыржын туурагъан бла тузчукъ алып, узакъ жолгъа атланып кетгенди. Ол, таула ичинде, тюзледе да бара-бара кетип, арыгъанды. Кимден эсе да къалып тургъан эски сарайны кёрюп, анга кирип, солургъа умут этгенди. Сарайгъа киргенди, къарагъанды да, анда уа – юч ат. Ала алай ариу эдиле: жаш, алагъа къарап, тоялмай эди! Атладан бири уа былай айтханды:

– Эй, жигит жаш, сен бизни кесинге жумушха ал, жангылмазса. Биз санга керти къуллукъ этербиз.

Жаш къууаннганды. Аладан бирине миннгенди да, къалгъанларын адеж тартып кетгенди. Тар ауузунда бир къошха дери жетип, ары бурулургъа умут этгенди. Алай анга ат былай айтханды:

– Сен, бизни адамлагъа кёргюзтме да, къуйрукъларыбыздан бирер къыл ал. Биз санга керек болсакъ, къылланы къыйырларын кюйдюрюп тебире. Биз а ол заманда санга келирбиз.

Жаш, атланы къуйрукъларындан бирер къыл юзюп алгъанды да, аланы бошлагъанды, кеси уа къошха баргъанды. Къошдагъы сюрюучюле, жашны ариу кёрюп, къонакъ этгендиле. Ала бир семиз бугъаны кесгендиле да, этни тюз экиден бирин къазаннга салгъандыла. Ушхууурну кезиуюнде сюрюучюле аланы иелери къалай айтхылыкъ бай болгъанын айтхандыла.

Жаш эрттенликде анга иш тилерге баргъанды. Ханны адамлары, барып, ханнга: «Ким эсе да бир жигит жаш, келип, иш сурайды», – деп айтхандыла. Хан аны кесине жумушчу этерге ыразы болгъанды.

Жаш кесин ишчилеге телирекча кёргюзтгенди. Аны себепли ала, аны бир кесек акъылдан камил болгъаннга санап, анга Быжмапапах атагъандыла. 

Ханны уа юч къызы бар эди. Къалай эсе да бир жол ханны кичи къызы Быжмапапахны эслегенди. Эслегенди да, алай сюйгенди: дунияда жашауун жашаугъа санамай, ашагъанын ашагъаннга санамай башлагъанды. Къуру да Быжмапапахны сагъышын эте эди.

Бир жол ханны къызлары, келечи чакъырып, былай айтхандыла:

– Бизни барыбызны да эрге чыгъаргъа заманыбыз жетгенди, энди атабыз аны юсюнден сагъыш этсин, – деп.

Келечи, ханнга, барып, къызларыны тилеклерин билдиргенди. Хан, бираз сагъыш этип, былай айтханды:

– Алагъа эрге чыгъаргъа заман болгъанмыды дегендиле? Алай эсе, бахчадан бирер харбыз алып, манга келтирсинле. Харбызла, бишип, жетип болсала, ол заманда аланы эрге берирме.

Келечи ханны жууабын къызлагъа айтханды. Ханны къызлары, бахчагъа барып, харбызла сайлап, алып келгендиле. Тамата къыз – битеу чирип тургъан харбызны, ортанчы къыз а – бир жаны чирип тургъан харбызны, кичи къыз а – жетип, бишип тургъан харбызны келтиргендиле.

– Алайды, – дегенди хан, – сизге эртте окъуна эрге чыгъаргъа заман болгъанды.

Ол, узакъдагъы, жууукъдагъы ханланы да жашларын чакъыргъанды да, къызларына бирер бал къалач берип, былай айтханды:

– Кимни сайласагъыз да, бал къалачланы алагъа беригиз.

Ханны къызлары, бал къалачларын да алып, сайларыкъ жашлары таба баргъандыла. Эки тамата къызы бал къалачларын эки хан жашха бергендиле. Гитче къызы уа кесини бал къалачын Быжмапапахха бергенди. Эгечлери, асыры кюлгенден, бууулургъа аздан къалгъандыла. Хан, кесини кёзлерине ийнанмай, кичи къызына дагъыда бир бал къалач бергенди. Алай ол экинчи бал къалачны да Быжмапапахха бергенди. Ол заманда хан бек ачыуланнганды. Кесини эки тамата къызына уллу той этгенди, гитчесине уа унамай къойгъанды эмда аны Быжмапапах бла бирге гедешге кёчюргенди.

Бир талай замандан сора хан ауругъанды. Битеу усталаны чакъыргъандыла, алай болгъанлыкъгъа, бири да болушалмагъанды. Ол заманда бир къарт къуртха къатын айтханды:

– Хан, жаланда арслан эт ашап, ызындан да арслан сют ичсе, ол заманда сау боллукъду, – деп.

Ханны эки тамата киеую арслан эт бла арслан сют излей чыкъгъандыла, Быжмапапахны уа киши эсине да алмагъанды. Бир талай кюн озгъанлай, Быжмапапахны къатыны, ханнга, барып, Быжмапапахха да ат берип, аны да арслан эт бла арслан сют излерге иеригин атасындан тилегенди.

– Ол къулгъа аллай жумушну берирге къалай жарар? – дегенди хан. – Алай ол, ары барыргъа бек тилей эсе, жюк ташыучу къарт алашагъа минсин да, барсын. 

Быжмапапах, ол осал атха да минип, кетгенди. Ол элден чыкъгъан заманда, хуржунундан бир атыны къылын чыгъаргъанды да, кюйдюргенди. Олсагъатдан аны аллына, юсюнде да сауутлары бла, бай кийимлери бла, батырла миниучю аты чыкъгъанды. Быжмапапах кийиннгенди, атха миннгенди, сора андан ары кетгенди. Аты, чапхан этмей, жел кибик, учхан эте эди. Кёп мычымай, ол суу боюнуна жетгенди. Ол сууну боюнунда уа къалын къамишле ёсе эдиле. Быжмапапах, солургъа умут этип, алайда тохтагъанды. Бир заманда ол къамишле ичинде тиши арсланны кёргенди. Быжмапапах, сюйрелип, жууукъ барып, тиши арсланны марагъанды. Тиши арслан, секирип туруп, Быжмапапахдан тилеп башлагъанды:

– Мени ёлтюрме, мени гитче балаларым бардыла. Санга не керек эсе да, айт, мен барын да этерме.

– Манга сени сютюнг бла бир арслан балачыгъынг керекдиле, – дегенди Быжмапапах. 

Тиши арслан сют да, арслан бала да берирге ыразы болгъанды.

Быжмапапах, арслан баланы да, сютню да алып, артха жолуна кетгенди. Жолда бара, ол ханны тамата киеулерин жетгенди. Ала ачыуланып бара эдиле. Нек десенг, ханнга ала бир зат да элтмей эдиле. Быжмапапах аланы жетгенде, ала аны танымай къалгъандыла. салам бериуюне жууап этип, аны къайры эм нек баргъанын сурагъандыла.

– Мен арслан сют бла арслан бала излей чыкъгъан эдим, – дегенди Быжмапапах. – къатыным ауруйду да, анга дарманнга алып барама.

Киеуле андан бир кесек арслан этчик бла арслан сютчюк тилеп башлагъандыла.

– Сизни жауурунларыгъызгъа мени тамгъамы салдырсагъыз, мен сизге эт да, сют да берирме, – дегенди Быжмапапах.

Киеуле ыразы болгъандыла эмда аны ючюн бирер кесек этчик бла бир кесек сютчюк алгъандыла.

Кёп мычымай, Быжмапапах, ала бла саламлашып, айырылгъанды эмда башха жол бла кетгенди. Элни къыйырына жетгенде, ол, жыртыкъ кийимлерин да кийип, хан берген осал атха минип, юйюне алай къайт​ханды.

Экинчи кюн эрттенликде ханны тамата къызлары аталарына арслан этчик да, арслан сют да келтиргендиле. Хан алагъа ыспас этгенди, алай ханны сау этер ючюн а, эт бла сют асыры аз эдиле. Ол заманда Быжмапапахны къатыны ханнга кёп сют, эт да келтиргенди. Хан аланы андан алыргъа унамай эди, алай аны ахлулары, тилеп, алай алдыргъандыла. Хан этден ашагъанды, сютден ичгенди да, былай айтханды:

– Мен игирек болдум, алай сют бир аман ийис эте эди.

– Атам, биз гедешде жашайбыз да, ол анданды, – деп жууап этгенди къызы.

Хан алагъа гедешден ат оруннга кёчерге эркинлик бергенди.

Арсланны сютю бла арслан баланы этинден сора, хан сау болуп башлагъанды. Алай болгъанлыкъгъа ол дагъыда къарыусуз эди. Ол заманда ол ханнга алгъын жол болушлукъ этген къуртха къатынны чакъыргъандыла. 

– Марал эт ашаса, хан сау боллукъду, – дегенди къатын.

Хан тамата киеулерин марал этге жибергенди, кичи киеуюн а эсине да тюшюрмегенди. Экинчи кюн Быжмапапах ханнга кеси баргъанды эмда дарман излей чыгъаргъа анга да эркинлик беририн тилегенди.

– Былай къаты тилегенден сора, ол биягъы аман атны да ал да, бар, – деп, хан анга арт буруп къойгъанды.

Быжмапапах ханны биягъы ол аман атына минип кетгенди. Ол ауулдан чыкъгъанды, ат къылны къыйырын къабындыргъанды, сора аны аллына ол биягъы батырла миниучю аты чыкъгъанды. Быжмапапах, иги кийимлени да кийип, атына минип, андан ары кетгенди. Аты, аны къалын агъачны ичине элтип, анда тохтагъанды. Быжмапапах бир къолда марал сюрюуню эслегенди.

Кесини батырла миниучю атыны болушлугъу бла ол бир маралны тутханды да, къалгъанларын жиберип къойгъанды.

Ол маралны кесгенди, этин артмакълагъа салгъанды да, ол тамата киеуле къайтырыкъ жол бла тебирегенди. Алгъын жолдача, тамата киеу​ле къурлай къайтып бара эдиле. Ючюсю да, саламлашып, бирге кетип тебирегендиле.

– Сен къайры бараса? – дегендиле Быжмапапахха.

– Марал этин излеген эдим, мени анам ауруйду, – деп жууап этгенди ол. – Энди уа ма анга дарман алып барама.

Киеуле андан бир кесек эт тилеп башлагъандыла.

– Сиз кесигизни къабыргъаларыгъызгъа мени тамгъамы салыргъа унасагъыз, эт берирме, – деп, Быжмапапах жууап этгенди.

Киеуле унагъандыла. Быжмапапах аланы къабыргъаларына кесини тамгъасын салгъанды, бир кесек этчик бергенди, сора, ала бла саламлашып, башха жол бла юйюне кетгенди. Ауулгъа жетген заманда, Быжмапапах биягъы хан берген атха миннгенди, кесини гюрбю
 кийимин кийгенди да, юйге кетгенди.

Экинчи кюн эрттенликде ханны тамата къызлары аталарына марал этчик алып келгендиле. Кичи къызы да ханнга марал эт келтирип келгенди. Хан ол келтирген этни ашаргъа унамай эди, алай аны жууукълары бек тилегенлери себепли, ала, ол къызгъа жанлары ауруп, жакъ басханлары ючюн, къызны атасы кичи къызы берген этни да ашагъанды.

Хан, ол этни ашап, былай айтханды:

– Эт а иги эди, алай жаланда аман ийис этеди.

– Атам, да, биз ат орунда жашайбыз сора, ийис этмей, не этсин, – 
дегенди къызы.

Ол заманда хан алагъа ат орундан аш юйге кёчерге эркинлик бергенди.

Хан сау болгъанды. Кесини сау болгъаныны къууанчына ол уллу къурманлыкъ, той-оюн этерге сюйгенди. Кёп халкъны жыйгъанды, узакъда, жууукъда ханланы да жашлары бла бирге чакъыргъанды. Кесини тамата киеулерине уа бек иги атлагъа минерге, бек багъалы, айбат кийимле киерге буюргъанды.

– Мен бу къууанчда мени киеулерим кимден да бай кийинирлерин сюеме, – дегенди ол.

Быжмапапах, муну эшитгенде, хан аны киеуге санамагъаны ючюн, жюреги бек къыйналгъанды.

Ол, ауулну ары жанына баргъанды да, къара къылны къыйырын къабындыргъанды. Ол заманда аны аллына батырла миниучю жюйрюк къара ат чыкъгъанды. Быжмапапах, терк окъуна иги кийимле да кийип, батырла миниучю дум-къара атха да минип, ханны арбазына жетгенди.

Адамла, асыры сейирсиннгенден, тамаша этип къалгъандыла: аланы алларында, аланы кёзлерин асыры къаматхандан, сокъур этип къоярча, аллай ариу атлы сюелгенди.

– Бу бай жаш къайданды, кимладанды? – деп, адамла бары да бир бирлерине сора эдиле, алай киши да жууап эталмай эди. 

Ол Быжмапапах болур деп, кишини да эсине келмей эди. Быжмапапах, атдан тюшгенди да, аны ханны аллына элтгенди. Сора былай айт​ханды:

– Хан, ма бу батырла миниучю ат энди сеникиди, – деп, аны анга тутудуруп, кетгенди. 

Ауулдан ары чыкъгъанлай, ол кёк къылны къыйырын къабындыргъанды. аны аллына батырла миниучю, къаралдым-кёк ат чыкъ​гъанды. Быжмапапах аллын жолдан эсе да бай, омакъ кийимле кийгенди, сора ат, садакъ окъча, учуп, аны ханны арбазына жетдиргенди. Ол ханны къаласыны буруу бегимлеринден секирип ётгенде, адамла бютюн бек тамаша-сейир этгендиле. Ала ол жашны ким болгъанын бир да билалмагъандыла. Быжмапапах бу атны да ханнга саугъагъа бергенди. Халкъ, батырла миниучю атланы тёгерегине басынып, сейир эте эдиле. Быжмапапахны арбаздан къалай кетгенин киши да эслемегенди.

Быжмапапах а биягъы ауулну ары жанына кетгенди, акъ къылны къабындыргъанды да, сора аны аллына акъ ат келгенди. Ол, ханны къаласыны бурууларыны бек бийик жерлери бла секирип ётюп, арбазны ортасында тохтагъанды. Адамла, ол айтхылыкъ иги жашха бла аны сейир атларына къарап, сыйланыуну да унутуп, бары да сейир-тамаша этип къалгъандыла. Адамла Быжмапапахны тёгерегине басыннгандыла, сора аны ким болгъанын соруп башлагъандыла.

– Хан эшитирге сюе эсе, – дегенди Быжмапапах, – мен барын да айтайым.

Хан эркинлик бергенди, сора жаш бу биз билгенни айтып башлагъанды.

Асыры сейир этгенден, хан кючден-бутдан сау къалгъанды. Бу анга тюшча кёрюне эди. Хан бу жаш аны кичи киеую болгъанын билгенди, алай аны хапарын бёлдюрюрге болмагъанды.

– Мен, бу хан манга берген осал атха да минип, ауулну ары жанына барып, андан кесими батырла миниучю атларымы чакъыра эдим. Ала уа арслан бала, арслан сют, марал эт да мадарыргъа болушхандыла. Мен хар заманда да, тамата киеуле къайсы жол бла къайтырыкъ болсала да, ол жолгъа чыгъыучу эдим. Эки кезиуде да ала къуру къоллары бла къайтып келгенде, мен алагъа бир кесек эт бла сют бере тургъанма. Аны себепли уа мен аланы жауурунларына бла къабыргъаларына кесими тамгъамы къыздырып салгъанма.

Хан да, жыйылып тургъан халкъ да, жашны айтхан хапарыны кертилигин билирге ашыкъгъандан, тёзалмай эдиле. Бары да, керти да, ханны тамата киеулерини жауурунларында бла къабыргъаларында тамгъалары болгъанына бла болмагъанына къараргъа сюе эдиле. Хан алагъа кёлеклерин тешерге буюргъанды, сора бары да аланы жауурунларында, къабыргъаларында да кюйдюрюлюп салыннган тамгъаланы кёргендиле.

Хан кесини тамата киеулерине, ала аны алдагъанлары ючюн, ачыу​ланнганды, чамланнганды. Битеу халкъ къарап тургъанлай, хан кесине киеуге жангыз Быжмапапахны санагъанды эмда кесини саулай ханлыгъын анга бергенди. Тамата эки киеуюн а ол, къыстап, тийресинден гунч этгенди. Быжмапапах а кесини жаш къатыны бла бирге насыплы жашап къалгъанды. Ханны измиси бла, Быжмапапах, барып, атасын-анасын кеслери болгъан жерге келтиргенди. Андан башлап, ала бир бирлеринден айырылмай, ахыр кюнлерине дери да ашап-жашап тургъандыла.

АЛГЪАБАР

Эртте-эртте бир элде бир хан жашагъанды. Ол ханны жери – битимли, эли – этимли, неси да мелхум
 болгъанды, алай а къатыны бла бир тулпар байталы къаратон эдиле. 

Ол экисине дары-дарман излеп, хан адам иймеген жер, ол этдирмеген амал да къалмагъанды. Алай а къатыны – сабий, тулпары тай тапмагъанлай, жашап тургъандыла.

Сора бир жолда адамлары, быллай бир хапар эшитип, аны, келип, ханнга айтхандыла: «Ол жерде, ол жерде бир къарт жашайды да, аны терек бахчасында бир алма тереги барды да, аны алмасындан ашагъанны – ти​ширыу болсун, мал болсун, – къарын сууу болмай къалмайды», – деп.

Къууанч аллы болуп, хан къатынына ол къуртхагъа кеси барыргъа сюйгенин айтханды. Ахча, ёзге зат да хазырлап, талай нёгер да алып, хан жолгъа чыкъгъанды.

Алай бла, бара-барып, бир айдан артыкъ жолоучу болуп, салып ол къартха келгендиле.

Ала келген заман жаз башы болгъанды.

Къарт алагъа къонакъбайлыкъ этгенди, сыйлагъанды. Ашап-ичип бошагъандан сора, нек келгенлерин соргъанды. Къонакъны хан болгъанындан да хапары болмагъанды къартны.

Хан, жарашдырып, къартха хапарын айтханды, былай да былай, мен бир элни ханыма, келген жарлылыгъым да былайды деп, болушун баямлагъанды.

– Мени хапарымы тюз эшитгенсе, – дегенди къарт. – Алай а бусагъатда мени жап-жангыз бир алмам къалып турады да, аны санга къалай берип къояйым? Бир кёгетден бир кёгетге алмаланы артын юзмезме деп ант этгенме, жангы кёгет болургъа уа энтта тёрт-беш ай барды.

– Да, не этерик эсенг да, бермей амалынг жокъду. Ма бу келтирген ахчам, малым да сени болсунла, мени къуру къайтарма! – деп къадалгъанды хан.

Башын алалмагъанында, къарт хо дегенди, жангыз алмасын бергенди. «Уялмагъан буюрулмагъанны ашар» дегенлей, аны да алып, хан нёгерлери бла ызына, элине, къайтып кетгенди. Келгенди да, ол къарт айтханча, алманы эки этип, бир жартысын къатынына, бир жартысын да байталына ашатханды.

Экиси да алма юлюшлерин ашап, арадан талай заман озуп, ханны къатыны жашчыкъ, байтал да тайчыкъ тапхандыла. Алай ол тайчыкъ, былай тууар-туумаз, учуп-кюйюп кетгенча, тас болуп къалгъанды. Жашчыкъгъа Алгъабар атагъандыла.

Ол ханны жашы онбеш жылы толгъан жаш болгъанды, ол тулпар байтал да, хар жыл сайын бир тай табып, тайы, таууар-туумаз, тас бола тургъанды. 

Дагъыда бир жылдан биягъы тарпан байталны тай табар заманы жетгенди. Аны эшитгенлей, Алгъабар атасына былай айтханды:

– Атам, бюгече байталны мен бир сакълайым! 

– Жашым, сен угъай эсенг, бу байталны сакъламагъан, ма бу тириди деп, бир адамым къалмагъанды, алай а бирини да къолундан келмегенди аны тайын къалдырыргъа. Сора сен, алыкъын жаш адам, не зат эталлыкъса? – дегенди хан.

Алай болса да, киши да жукъ эталыр деп умут юзген хан жашы Алгъабаргъа атны сакъларгъа эркинлик бергенди.

Ат тай таба башлагъанлай, жаш да сагъайгъанды, сакъ болуп, ёрелегенди. Алай а тайчыкъ, тюгел тууар-туумаз, жерге да тюшгюн​чю, жаш юсюне къарап тургъанлай, тутуп, ала тебирегенлей, думп болуп, кёзге кёрюнмей къалгъанды. Туура байталны юсю табада бир туманчыкъдан ёзге бир жукъ да эсленмей. Сора жаш, эрлай, сермеп, ушкогун алып, ол туманнга атханды. Алайда ол туманчыкъ бла ушкок атылгъан тютюн къатышып, чарс болуп, жаш да, ол чарсха мыллык атып, сермегенди. Туманчыкъдан, «доп-доп» деп, тайчыкъ бла дагъыда бир тюрлю къужур жаныуар тюшгендиле. Тайчыкъ – сау, ол жаныуар а – ёлюп.

Ушкок тауушха адамла чабып келгендиле. Тайчыкъны сау тургъанын кёрюп, ханнга сюйюнчюге ашыкъгъандыла, хапар айтхандыла.

Хан бла нёгерлери, келип, тарпан тайчыкъгъа къууаннгандыла. Ол жаныуарны уа не зат болгъанын киши да тюзеталмагъанды. Хан аны, сойдуруп, терисин алдырып, баугъа жыйдыргъанды. Тайчыкъ бла байталгъа уа кючлю къалауур салгъанды. Кечени бир заманында ханны бир жалчысы, чабып келип:

– Хан, бауда таймаздан бир зат жанып турады, – деп, къоркъуп, хапар айтханды.

Хан да, жумушчулары да, чабышып, баугъа баргъандыла. Барсала да, аллайгъа барсынла – ол ханны жашчыгъы ёлтюрген жаныуарны териси жылтырай, жана, жашнай, бауну ичин, кюн тийгенча, жарытып тура эди. Хан терини, алып келип, юйюне салгъанды. Ол кюнден сора ханнга кече чыракъ керек болмагъанды, тери юйюн жарытханды. алай а ол не затны териси болгъанын, ол зат къайдан келгенин, ол къоратхан тайларын къайры элтгенин билирге сюйюп, ханны, сагъыш этгенден, тынгысы кетип, тюнкеси тауусулгъанды.

Сау къалдыргъан тайына жашчыкъ кеси къарап, кеси багъып, сылап-сыйпап, заманы жетгенинде, юйретип, аны ма деген ат этгенди. Жашчыкъгъа онсегиз жыл толгъанда, тайчыкъ ючжыллыкъ тарпан ат болгъанды.

Сора бир кюн Алгъабар, атха да минип, атасына келгенди да,:

– Атам, мен адамлыкъ этсем, бу атлыкъ этерча кёреме. Былай бир кесек айланып, жер-суу кёрюп къайтыргъа ыразы эдим, эркинлик берсенг, – деп тилегенди.

Хан, асыры онгсунмаса да, жашыны жанын къыйнаргъа сюймей, эркинлик бергенди. 

– Ёзге узакъ кетме, – дегенди анга.

Жаш, кесин къурап, кереклисин алып, жолгъа чыкъгъанды. Мураты – атны сынаргъа эмда атасыны ханлыгъыны тёгерегине айланып къайтыргъа деп, алай болгъанды. Бара-барып, эки кюнден ол бир агъач талагъа жетгенди. Сора жаш, бир ат солутайым, кесим да, бир кийик ёлтюрейим да, ауузланайым деп, атындан тюшгенлей, чартлап, чегет къыйыргъа бир кийик эчки чыкъгъанды. Чыкъгъанды да, не чегетге кирип, ташайып, думп болуп кетмей, не тохтамай, къуру да чабып, ол таланы тёгерегине айланыргъа къалгъанды.

Сейирсинип, Алгъабар да, не ушкок атмай, не жукъ айтмай, анга къа​рап тургъанды. Алай бла, кийик, бир да арымай-талмай, чабаргъа къал​гъанында, жаш эрикгенди. Атына минип, кийикни сюре башлагъанды.

Алай а не кийик узайып кетмегенди, не, чабып, ат аны жетмегенди. Алай бла, биягъынлай, таланы тёгерегине юч-тёрт кере чапхандыла.

Болмагъанында, жаш, атыны къанжыгъасындан аркъан алып, аны кийикге силдегенди. Аркъан, кийикни боюнуна тюшюп, буугъанды да, жаш, эрлай, тутханды кийикни. Кийик, тыпырдап, кесин хорлатмай, кёп кюрешгенди. Алай болса да, жаш аны онглагъанды. Сора, кесейим деп, адетдеча, кийикни боюнун къыбылагъа бургъанлайын, кийик, адамча сёлешип, былай тилегенди:

– А жаш, мени кесе эсенг, алгъы бурун кёкюрегимде юч тюймеми табып, аланы теш да, андан сора кесерсе.

– Болсун, этейим сен айтханча, – деп, Алгъабар, тинте барып, кийикни кёкюрегинде юч тюймечикни табып, илгиклеринден ычхындыргъанлай, олсагъатдан кийик бир сейирлик ариу къыз болгъанды да, секиргенди да къопханды жерден.

Жаш да, сейирсиннгенден, анга аралып, не дерге билмей къалгъанды.

Къыз анга, былай деп, хапарын айтханды:

– Мен ол жерде, ол жерде ол деп бир ханны къызыма. Жылым жетип, къыз санына къошулгъанымда, кесимден онглу адамгъа тюбеялмадым да, къалдым. Сора кесимден онглугъа тюбегинчи, бу эр кишиди деп, эрге бармазгъа ант этген эдим. Алай бла, келип, мен бу таланы сакълагъанлы бир бёлек жыл болгъанды. Мени туталгъан, бойсундуралгъан да болмагъанды, ма бюгюн сен былай келип тутхунчу. Сен менден онглу болдунг. Энди, къалай сюйсенг, алай эт! Мен сен айтхандан чыгъарыкъ тюйюлме.

Алайда жаш да къызгъа кесини не адам болгъанын, не айланнганын айтханды. 

– Сени кибик къызгъа тюбегениме бек къууандым. Юйюме элтирме, ыразы эсенг, – дегенди.

– Ыразыма, – дегенди къыз. – Алай эсе, бар жолунга. Сёзюнгде туруп, мени излерик болсанг, ма ол кюннге, ол болжалгъа алайгъа келирсе, алайда ол кюн мени табарса. Атам, мени бир ханны жашына берирге деп, сёз тауусуп турады да, келсенг, табына кёре, сюйгенингча этерсе.

Алай айтып, бармагъындан жюзюгюн алып, жашха бергенди да, къыз, кийик къабына кирип, думп болуп кетгенди.

Жаш да жолуна атланнганды. Бара-барып, талай кюнден бир къалагъа жетгенди. Къалагъа келип:

– Хей, ким барды мында? – деп къычыргъанды. 

Къаланы башындан бир къыз, бери къарап:

– Кел, жууукъ бол! – дегенди.

– Жууукъ болургъа угъайым жокъду, алай а, келген эр кишини аллына чыгъып, саламын алып, сёлеширге къалада эр киши жокъмуду? Тиширыугъа кирип баргъан ушагъыусузду. Аллай адет да жокъду! – 
дегенди Алгъабар.

– Юч къарындашым барды да, ючюсю да урушдадыла. Ма алай ары барсанг, узакъ да кетмей, тюбериксе алагъа, – дегенди къыз.

– Сау бол! – деп, жаш ол къыз айтхан жанына тебирегенди. 

Бираз барып, къараса – эки къауум болуп, бир адамла къызыу уруш бардыра тура эдиле. Бир къаууму – тул-туман, уллу аскер, бир къаууму уа – къуп-къуру юч жаш.

Муну келгенин кёрюп, ол юч жашдан бири:

– Ма бу келген бизни жанлы болса, биз, онглу болуп, аланы мукъут ийислерин чыгъарып, хорларыкъ эдик! – дегенди. 

Ол уллу аскерни башчысыны кёлюне да: «Бу келген бизге къошулса, биз хорларыкъ болур эдик!» – деп келгенди.

Алай а Алгъабар да, жетип, ол юч жашха къошулгъанды да, салам берип:

– Жашла, не къазауат этесиз? – деп соргъанды. 

– Этиб’а, не къазауат этебиз, къоншубуз – къарт хан эгечибизни экинчи къатыннга алама дегенди да, биз унамайбыз. Аскерни ийип, бизни бла аны амалтын уруш этеди. Атабыз бла эки къарындашыбызны ёлтюргендиле да, биз ючюбюз къалып турабыз! – дегендиле жашла.

– Энди тёрт болайыкъ! – деп, Алгъабар да алагъа къошулгъанды. Сора былай айтханды: – Сиз бетжан урушну къоюгъуз. Сиз азсыз. Ала – 
сизге, сиз – алагъа атыу барып турса, не аламат мараучула эсегиз да, сиз аланы жюзюсюн урургъа, ала да сизни биригизни урмай мадарлары жокъду. Алай бла уа, ала сизни чёплеп бошарыкъдыла. Бетжанладан атышыуну къоюгъуз да, атла бла бичакъ урушха кирейик. Ала кёпдюле, кёп басынып, бир бирин теплеселе, бизге алай тапды!

– Алай тап эсе, алай этейик, – дегендиле ол ючюсю да. 

Сора, секирип туруп, къарындашланы таматалары жаулагъа былай айтып къычыргъанды :

– Эй, сиз, тешикге къачып букъгъан чычханлача, эшикден-тешикден къарай, къаралгъанны, къаранчханы марай турмайыкъ да, керти эр кишиле эсегиз, бетден-бетге тюбешип, къарыу сынашайыкъ! Алай тюйюл эсе, кюлаякъла, игирек бугъугъуз да, аякъларыгъызны кюлге теренирек сугъугъуз.

Аны да айтып, секирип, атлагъа къонуп, тёртюсю да жау таба учхандыла. Ол бедиш сёзлени эшитип, жаула да, атлагъа минип, мачалача, бери къуюлгъандыла. Бичакъ уруш къызгъанды. 

Ала, басынышып, бир ары саркъа, бир бери саркъа, бир бирин теплей тургъан заманда, бу тёртю, тёрт жерден кирип, чалып, туурап, арт​ларын этгендиле.

Артыкъсыз да Алгъабарны къылычы жауланы башларында алай ойнагъанды, тарпан аты, чыпчыкъ жоппугъа кирген къыртчыгъача, алай бурулуп, алай ат оюн этгенди – жауланы кимин теплеп, кимин туурап, шындык
 этип атхандыла. Анда-мында санлап сау къалгъан ары-бери къачып, думп болуп кетгендиле.

Алайда юч къарындаш бла Алгъабар ол жашланы къалаларына къайтып келгендиле. Ашап-ичип, тынчайгъандан сора, жашла къонакъ​ны атын-башын, жолун-ишин соргъандыла. Сора кеслери, бир бири бла кенгешип:

– Эй, биз мындан сора быллай адамгъа тюбеялмазбыз. Бу бизге этген игиликни да башха жукъ бла къайтаралмазбыз. Алса, эгечибизни берип къояр эдик, – деп, оноу этгендиле да, ол акъылларын къонакъгъа билдирирге излегендиле. 

Алай болса да, аны анга айтыргъа киши базынмагъанды. Болмагъанында, эм гитчелери, таукел болуп, жашха кёллерине келгенни ачыкъ айтханды:

– Сау болугъуз! – дегенди къонакъ жаш. – Мен тилер орунуна, сиз айтасыз мен айтыргъа тийишли сёзлени. Айхай-айхай, мен ыразыма!

Алай бла, жашла Алгъабар бла эгечлерине некях этгендиле.

Алгъабар алада бир-эки ыйыкъ жашагъанды. Ол сёз берип кетген къызына къайтыр болжалы жетгенди. Сора, жашырмай, хапарын, тюзюча, жашлагъа да, юй бийчесине да айтханды.

– Сёз берген эсенг, барыргъа керексе, – дегендиле ала. – Сен барлыкъ 
жерге эки жол элтеди. Бири – айлыкъ жол, бирси уа – кюнлюк жол. Кюнлюк жол – къыйын жолду, аны бла баргъан жолоучу сау къалып бир да эшитмегенбиз.

– Айлыкъ жол бла барырма, – дегенди Алгъабар алагъа. 

Алай бла, саламлашып, жолгъа чыкъгъанды, бара-барып, эки жол айырылгъаннга жетгенлей, къалай этерге билмей, бираз сирелгенди. Сора, бир кюн туугъан – бир кюн ёледи, не болса да, болсун, айлыкъ жолдан манга алай-алайсыз да хайыр жокъду деп, кюнлюк жол бла тебирегенди.

Кёп да бармагъанлай, жер жамай тургъан бир къарт къатыннга тюбегенди.

– Кюнюнг ахшы болсун, амма! – деп, салам бергенди Алгъабар.

– Сау бол, балам! Бу аман жолгъа нек жангылгъанса? – дегенди къарт къуртха. – Огъесе жанынгдан тоюпму айланаса? Былайы Эришини жериди. Бери келген сау къайтмайды.

Былай да былай деп, жаш анга хапарын айтханды.

– Къызны салгъан болжалына бир кюн къалып турады да, сёзюме толу болмай мадарым жокъду! – дегенди жаш къарт къуртхагъа.

– Да, болмай эсенг, ант ызынгдан болсун, мени ол бирси эгечиме бар. Алай анда ол да жер жамай турады. Ол санга бир жукъ юйретир, – дегенди къарт къатын.

Кетгенди Алгъабар, анга да ариу айтып, саламлашып. Бара-барып, андан да къарт бир къатыннга тюбегенди. Къараса – ол да, къадалып, жер жамай. 

Кюнахшы бергенди жаш аммагъа. Ол да, ол бирси къарт къатынча, саламын алып, жашха ол къарт къатын айтхан сёзлени айтханды. Жаш да анга не къайгъы бла жюрюгенин санагъанды.

– Да, болмай эсенг, эм гитче эгечиме бар, ол санга бир зат юйретир, бир оноугъа тюзетир, – дегенди къарт къатын.

Аны бла да саламлашып, Алгъабар жолуна кетгенди. Алай, кёп да бармагъанлай, дагъыда бир къарт, ол экисинден эсе бек къарт, бир къатыннга тюбегенди. Кюнахшы бергенди.

Жашны кюнахшысын алып, къарт къатын айтханды:

– Нек жангылдынг бу жанына, жашым? Огъесе жанынгдан тоюпму айланаса? Былай бери басхан сау къайтмагъанын билмеймисе?

Алайда жаш, сейирсинип, къарт къатыннга соргъанды:

– Амма, анда эки эгечинг сенден таматадыла. Алай а сенден жашдыла. Эм кичилери сен болуп, эм къарт нексе?

– Жашым, къалагъа не къадар жууукъ болсанг, ол къадар жумуш да ауур, ишинг да кёп болады, ауурлукъ бек тиеди. Былайлада, мен тургъан жерде, Эриши кёп жюрюйдю. Ол ат бла айланады. Аны аты басхан жер жарылып барады, биз да аны жамаргъа керек болабыз, – деп, хапар айтханды къарт къатын.

– Аны ангыладым. Ол эки эгечинг: «Анга бар, ол бир мадар этер», – 
деген эдиле, – дегенди Алгъабар.

– Аны аты да, кеси да сенден онглудула. Бир иги амал болмаса, сен аны хорлаяллыкъ тюйюлсе, – дегенди къарт къуртха.

– Да, амал керекди дей эсенг, амал юйретирик сенсе, жолума бармай мадарым жокъду да, амалынгы толтуруп, иш тындырлыкъ менме, – 
дегенди жаш.

– Сора, иги тынгыла да, мен айтханны айтылгъаныча эт! Мен юйретгенни бир жерин чийсил къойсанг, Эриши да сени хатерсиз бошарыкъ​ды! – деп, къарт къуртха жашха къалай этерин, не этерин юйретгенди. – 
Биринчиси, атынгы юсюне желим топуракъдан юч-тёрт къат сюрт. Аны аты сени атынг бла кюреширикди. Алай этсенг, аны аты топуракъ къабар, сеники – терисин къабар. Сора, къарыусуз болса, къалагъа къачып кетер. Сени атынг да, бош болуп, санга болушур. Эриши уа, санга жетер-жетмез: «Атышыуму, тутушууму?» – деп сорур. «Тутушуу!» – дерсе. Тутушсагъыз, сен, онглу болуп, аны къолтукъ тюпге дери жерге уруп кийирсенг, башын кесерсе. Алай а сени бичагъынг анга жукъ эталлыкъ тюйюлдю. Аны кесини бичагъын алыргъа керексе. Бичагъы уа къаладады. Кюбюрден кеси чартлап чыгъады. Сакъ бол. Аллында темир багъанасы барды да, аны кесип тохтарыкъды. Алай болмай, сен аллында болсанг, сени эки этип къоярыкъды. Эриши къалагъа сени аны ючюн жиберликди. Кюбюрню, эслеп, арт жанындан узалып, ачарса, – деп, къарт къуртха жашха ангылатханды.

– Хайыр! Кёрюшейим мен аны бла! Сау бол, амма! – деп, Алгъабар, ол айтханча, атына талай къат желим топуракъ жакъгъанды. 

Андан арлакъ баргъанлайын а, аты кишнегенди. Олсагъатдан Эриши, аны эшитгенлей, секирип атына минип, чартлап жашны аллына чыкъгъанды.

– Ай, итден туугъан ит! Мени сакълап тургъан жериме къалай келдинг?! Атышыуму, тутушууму? – деп, чамланнганды ол.

– Атышхан а, къатынла да атышадыла! Тутушуу! Кел, тобукъ бла урушайыкъ! – дегенди жаш.

Ол да: 

– Кел! – деп, экиси да атларындан тюшгендиле. 

Жетип, бир бирин тутхандыла. Жаш, эрлай биринчи уруп, Эришини тобукъларына дери жерге кийиргенди. Секирип чыгъып, Эриши да жашны кётюрюп ургъанды да, жашны тобукъларына дери жетдиргенди.

Жаш, секирип чыгъып, сермеп Эришини жерге ургъанды да, белине дери кийиргенди. Ол да жашны, ургъанды да, белине дери кийиргенди.

Алайда, ачыуланып, жаш Эришини, не кючюн да салып, ургъанды да, боюнуна дери кийиргенди. Сора была экиси да тохтагъандыла: жаш – 
белден, Эриши – къолтукъ тюпден.

Ол кезиуде эки ат да талашып тургъандыла. Бир бирин къапханлары сайын, Эришини аты топуракъ къобарып, Алгъабарны аты бирсини терисин, этин къобарып баргъандыла.

Эришини аты къарыусуз болгъанды. Онгсуз болуп, къалагъа айланып, къачханды. Жашныкъы уа, чабып, иесине келгенди да, жаш, аны къуйругъундан тутуп, секирип чыкъгъанды. Сора, ашыгъып, кесини бичагъын суууруп алып, Эришини башын кесерге кюрешгенди, алай болалмагъанды.

Ол заманда Эриши жашха:

– Бош дыгалас этип, экибизни да къыйнама. Мени башымы къуру кесими бичагъым кесаллыкъды. Алайда-алайда, бар да, аны алып кел, – 
дегенди.

Къуртха айтхан эсине тюшюп, Алгъабар салып Эришини къаласына баргъанды. Къарт къуртха айтханча, кюбюрню къадаууна жыжымны илиндирип, арт жанына сюелип, тартханды.

Кюбюрню башы ачылгъанлай, мазаллы къылыч, чартлап чыгъып, темир багъананы белинден къыркъып, эки этип, жерге тюшгенди. Аны да алып, жаш Эришиге келгенди.

Къарап, аны къолунда къылычны кёргенлей, Эриши: 

– Эй, аны санга юйретген да, сен да Аллахдан аман табыгъыз! Энди, кесмей болмай эсенг, алгъы бурун кёкюрегимде юч тюймеми тешип, башымы андан сора кес! – дегенди.

Жаш, аны айтханын этеме деп, узалып, кёкюрегинде юч тюймесин тешгенлейин, Эриши дун-дунияда болмагъан бир ариу къыз болгъанды да къалгъанды.

– Да сен манга этерни этдинг. Аллахдан аман тап! Тобам бар эди, кесимден онглу болмагъаннга бармазгъа. Бу къаланы да кюнлюк жолда аны ючюн ишлетгенме. Мен, бу эриши къапны кийип, бу жолну сакълагъанлы, талай жыл болады. Алай а, сен болмасанг, былайгъа, кесине базынып, киши кирмегенди. Сен мени хорладынг. Энди мен санга бой салама, къайры сюйсенг да, элт! – дегенди къыз.

Алгъабар бери, бу къысха жолгъа, нек келгенин мындан да жашырмай айтханды.

– Мен сёз берген къызыма тамбла жетмей амалым жокъду. Ыразы эсенг, кел биргеме, – дегенди.

– Угъайым жокъду, мен да барайым биргенге, – дегенди къыз. – 
Бир жугъунга жарарма. Ансы, къарайма да, тынч жолгъа чыкъмагъанса. 

Бара-барып, ол кийик къыз айтхан элге жууукълашхандыла.

– Сен элге бар, мен былайда къалайым. Болушургъа керек болса, жетерме, – дегенди къыз.

Алгъабар салып ол къалагъа барса, анда уа – уллу той-оюн бара. Къалагъа кирмей, жаш суу ызында тохтагъанды. Ол да алай тургъанлай, къаладан бир къызчыкъ жагъагъа суу алыргъа эннгенди. Жаш анга кюнахшы бергенди. Ол къызчыкъ жырлай келгенди. Жырын тохтатып, жашны саламын алгъанды.

– Не эсе да бир уллу къууанчынг барды, жырны да къутуртаса, – 
дегенди Алгъабар. 

Къызчыкъ анга:

– Къууанмай не этерикме, ханыбыз бюгюн къызын бир ханны жашына береди. Мен ол къызны къарауашыма, аш-суу этилип, барыбыз да сыйланырыкъбыз, – деп жууап бергенди къызчыкъ.

– Алай эсе, ол да игиди. Суу ичерге къошунунгу былай бир бер, – 
дегенди Алгъабар.

Сора, суу ичген сылтау бла, къошунну алып, ичине ол къыз берген жюзюкню атханды. Сора къызчыкъгъа былай айтханды:

– Сен ханны къызы къол-бет жуугъан заманда къолуна аз суучукъ къуй, ол санга: «Сууну сатыпмы алгъанса, аслам къуй!» – дер, ол кезиу​де къошунну сууун къолуна къантар да, эрлай эшикге чыкъ да кет.

Къызчыкъ ол айтханча этгенди. Жюзюк, «зынг» деп, тазгъа тюшгенди. Къыз жюзюкню алып къараса – кеси жашха берген жюзюгю. Эрлай, къызчыкъны чакъырып, хапар соргъанды. Жашны келгенин билип, аны чакъырыргъа мадар излегенди. Алгъабарны атыны боюнуна бир тюшсе, аланы артда не бек къуусала да, жангыз бир деп бир ат жеталмазын биле эди ол.

Ол кезиуде, ол къыз атасы береме деген жашха барыргъа ыразы болмагъаны ючюн, атасы мынга ачыуланып болгъанды. Сора, жюзюкню алып, сюйген жашыны келгенин билгенинде, сагъыш этип: «Айтханын этмей, атамы жюрегин кёп къыйнадым. Энди ыразы болсун, ол сюйгенлей этерге дегенме, алай а, кетгинчи, элим бла саламлашыргъа сюеме. Ол затха эркинлик берсин», – деп айтдыргъанды атасына жумушчу къызчыкъдан.

Атасы, къызым мен айтханнга бой салгъанды деп, къууаннганды, тилегин къабыл этгенди.

Къыз бир фаэтонну жекдиргенди, биргесине да эки-юч къызны миндиргенди. Фаэтон бла орамгъа чыгъып, орамда къарт-жаш бла да, сабий-сюбюй бла да саламлашханды. «Сау къал, эсен бол!» – деп, барыны да къолларын тутуп баргъанды. Алай эте, суу ызына жетгенди. Алайда, узалып, жашны да къолун тутханды да, жаш, аны сермеп, ат аллына алгъанды да, атын чапдырып, элден чыгъып кетгенди. Аны эслегенле, чабып, къызны атасына хапар билдиргендиле. Хан къуугъун этдиргенди. Эки ханны адамлары да, киеулюк да, эрлай атлагъа къонуп, къачхынчыланы ызларындан атылгъандыла.

Ала да къачып, была да сюрюп, Алгъабар бла къыз Эриши къалгъан жерге жетгендиле. Эриши жашха:

– Не къызны ал да, бар, неда ол келе тургъан адамланы ызларына къайтар! – дегенди. 

Алгъабар, ол къыз бла болургъа сюйюп:

– Мен муну алып узаяйым, сен, не болса да, алагъа бир мадар этерсе! – деп, алайда къалыргъа сюймегенди. 

– Хо! – дегенди Эриши. – Бар! 

Кеси уа ол юрюлюп келгенлени алларына чыкъгъанды. Аллында келгенлеге ариу айтып, къайтыгъыз ызыгъызгъа, къызыгъызны зор бла элтмейди, кеси ыразылыгъы бла баргъанды деп, кёп кюрешгенди. Алай а киеулюк бла эки хан бир да сёз ангыларгъа, къайтыргъа унамагъандыла.

Болмагъанында, Эриши, сермеп алып, ючюсюн да, уруп-уруп, къылыч бла туурап атханды. Тохтаялмай къызып келген аскерни да ал къауум​ларын шындым этип къойгъанды.

Аны кёргенлей, Эришини танып, халкъ, жал барып: «Бизни ызыбызгъа къайтмагъа къой!» – деп тилегенди. Аланы ызларына къайтарып ийип, Эриши да Алгъабар бла къызны ызларындан жетгенди. Алай бла, ючюсю да Эришини къаласына келгендиле. 

Эриши анда кесине керекли чакълы хазна-харекет, мал-мюлк алгъанды. Къалгъанын да ол жер жамаучу къарт къатынлагъа – юч эгечге – къоюп, жолгъа чыкъгъандыла.

Ючюсю да ол Алгъабар къарындашларына болушхан къызгъа келгендиле. Ала да жашны сау-эсен, жолу болуп келгенине къууаннгандыла, къурманлыкъ, той-оюн этгендиле. Эгечлерин жолгъа къурап, не кереклисин да бергендиле.

ЗЫНГЫРДАУУКЪ

Бир жарлы кишини юч жашы болгъанды. Къуру уугъа барып, ууда ёлтюргенинден башха, ашаргъа ашы да болмай, алай жашагъанды.

Бир жолда уа уугъа баргъан жеринде, башындан курт юзюлюп, басханды да, ёлтюргенди. Кишини уллу жашы, эки гитче къарындашын да юйде къоюп, атасын излей, тапса, кийик да ёлтюрюп, юйюне келтирирге кетгенди. Бара-баргъанды да, бир ариу талачыкъда, битеу окъ болгъанын да бошап, кийикни кючден-бутдан ёлтюрюп, сояргъа башлагъанлай, бир жанындан бир Зынгырдауукъ:

– Ой, юйюнг къурурукъ, атангдан да кючден къутулгъан эдим, сырт толу кийигимден атанг жангыз муну къалдыргъанды, энди сен да аны сойдунг, Аллах соярыкъ! – деп, жиляп, къаргъап башлагъанды. Сора, жашны къатына келип: – Атышыуму, тутушууму? – деп тохтагъанды.

– Атышхан къатынла да этедиле, кел, тутушайыкъ, – дегенди жаш.

Тутушхандыла да, жаш Зынгырдауукъну, ёрге кётюрюп, эки инчигине дери жерге батдыргъанды. Зынгырдауукъ да жашны эки тобугъуна дери жерге ургъанды. Экинчи да тутушхандыла да, жаш Зынгырдауукъну эки тобугъуна дери жерге кийиргенди. Зынгырдауукъ, айландырып сермегенди да, жашны белине дери ургъанды. Ючюнчю да тутушхандыла да, жаш Зынгырдауукъну белине дери жерге сукъгъанды. Зынгырдауукъ да, жашны, кётюре келип, богъурдагъына дери жерге ташайтып:

– Хы, ахшы улан, нечиксе? – деп, уруп, баш токъмагъын кесип, ызына къайтып кетгенди.

Эки-юч ай озгъандан сора, ортанчы жаш:

– Ярабий, къайда къалгъанды тамата къарындашым, не болгъанды анга? – деп, аны излей жайылгъанды. 

Бара-барып, бир талачыкъгъа жетгенди. Ол талачыкъда жашны аллына бир уллу кийик чартлап чыкъгъанды. Жаш, атып, уруп, аны сояргъа тебиреп тургъанлай, биягъы Зынгырдауукъ, чартлап чыгъып: 

– Ой, юйюнг къурурукъ, атангдан да кючден къутулуп тура эдим. атанг да сырт толу кийигими жангыз мынга таяндырып кетген эди, энди сен да мунуму сойдунг, Аллах соярыкъ?! – деп, жиляп, къаргъагъанды да, анга да: – Атышыуму, тутушууму? – деп соргъанды. 

Жаш:

– Атышхан къатынла да этерле, тутушуу, – дегенди.

Экиси да тутушхандыла да, жаш Зынгырдауукъну эки тобугъуна дери жерге ургъанды. Зынгырдауукъ да, жагъалаша келип, кётюрюп, жашны белине дери жерге кийиргенди. Зынгырдауукъ, иги ачыулу болуп, айландырып сермегенди да, жашны богъурдагъына дери жерге батдыргъанды.

– Хы-ы, ахшы улан, нечиксе? – деп, жашны, уруп, баш токъмагъын кесип, атып кетгенди.

Ючюнчю эм гитче къарындашлары Сосран, атасын бла эки къарындашын излей, кийик тапса да, ёлтюрюр мурат бла, сауут-саба да алып, жолоучу болуп, кетгенди. Бара-баргъанды да, биягъы талачыкъгъа келгенди. Талачыкъда Сосранны аллына чартлап бир кийик чыкъгъанды. Жаш, кийикни ёлтюрюп, сояргъа башлап тургъанлай, биягъы Зынгырдауукъ «зынгыр-зынгыр» этип жетгенди.

– Ой, юйюнг къурурукъ, атангдан да кючден къутулуп тура эдим, энди сен а къайдан чыкъдынг? Атанг сырт толу кийиклеримден жаланда муну саулай къойгъан эди, – деп, жашха, ачыуланып, къатына жууукъ келип: – Атышыуму, тутушууму? – деп соргъанды.

Жаш:

– Атхан, тиширыула да атарла, тутушуу, – дегенди. 

Экиси да алайда сермешгендиле. Жаш да, Зынгырдауукъ да башлы-тюплю бола келип, Сосран, Зынгырдауукъну, уруп, баш токъмагъына дери жерге ташайтып, кесерге башлагъанлай, Зынгырдауукъ, жашны къолундан ычхынып, къачып тебирегенди. «Зынгыр-зынгыр» де да, къач, жаш да ызындан сюр, алай бла, бир къамишге киргендиле. Андан да чыгъып, бир темир къаланы къатына жетгендиле. Зынгырдауукъ ары ташайгъанды. Сосран аны ызындан тебирегенлей, бир жанындан чыгъып, къарт къуртха:

– Энди, иги жаш, сен къалагъа кирирге, ол, чыгъып, андан да къачарыкъды. Сен аны аллына къысха жол бла ма былай бар. Жолну тюз ортасында юч уру къаз. Зынгырдауукъ, ат бла къачып бара тургъанлай, эм аллын биринчи уругъа тюшер да, атына къамичи жетдирип, андан чыгъар. Андан чыгъып, бир кесек секиргенлей, экинчи уругъа кетер да, андан да, атын тюйюп, чыгъар. Ючюнчю уругъа кетсе уа, ачыуланып, атын, тюйюп, арытып, алай къоюп кетер. Тулпар атны алалсанг, Зынгыр​дауукъну къарыуу, кючю кетер. Ол заманда сен, бар да, ол арып, тёнгереп тургъан атны дарий бусхулчукъ бла сыла. Алай этсенг, ат, сау болуп, юч кюнню жукълап турлукъду. Зынгырдауукъ кеси къызды. Ол сени къолунга тюшгенлей, сен аны, чачындан тут да, къара багъанагъа байла да, ант этдир. Антына уа: «Къара атымы жаны ючюн, хамайылымы хакъы ючюн», – дегинчи ийнанма, – деп, къарт къуртха жашха алай юйретгенди.

Жаш да, тамам ол къарт къуртха айтханча этип, Зынгырдауукъну, тутуп, къара багъанагъа байлап, ант этдиргенди. Дуния башында киши къарыу эталмагъан Зынгырдауукъну Сосран хорлагъанды.

– Къара атымы жаны ючюн, хамайылымы хакъы ючюн, – деп, Зынгырдауукъ ант этгенди. 

Андан ол жашны къатыны болгъанды, киши миналмагъан, чапса, къушча учхан тулпар атын кереги бла, андан сора да уллу бичагъын жашха бергенди. Талай заманны, ала ариу, жарашып, къалада жашап тургъандыла. Жаш, Зынгырдауукъну асыры сюйгенден, намаз къылгъан заманында да, намазлыкъны башына аны суратын салып, анга къарап, намаз алай этгенди. Бир кюн жаш, атланып, бара-баргъанды да, бир сууну жанында, къатыныны суратын да намазлыкъны башына салып, намаз къыла тургъанлай, бир жел келгенди да, намазлыкъны башындан суратчыкъны ургъанды да, суугъа атханды. Жаш, бек къайгъылы болуп, намаз къылып, эрлай юйюне баргъанды. Суратчыкъны суу алып бара тургъанлай, бир элде бир ханны къуллукъчусу, кёрюп, аны суудан алып, элтип, ханны жашына бергенди. Ол суратда тиширыу, дуния башына чыкъмагъанча, аллай ариу болгъанды. Ханны жашы, ол ариу тиши​рыуну суратын кёргенинде: «Мен муну, тургъан, жашагъан жерин излеп, табып, къатыннга алмай къоймам, мени жаным сау болуп», – деп, ант этгенди. Ханны жашы, суратын да кёкюрегине салып, къызны излей, сууну ызы бла ёрге тебирегенди.

Сууда жонгурчхала-зат кёре, аланы илишанлары бла эл жашагъан, жолу болмагъан бир жерде бир къаланы кёрюп, ары баргъанды. Барса да, къала, керти да, ол ариу къыз бла аны эри жашагъан къала болгъанды. Къыз залим жашха баргъан сагъатында уллу бичагъын да, ол жигит тулпар атын да кереги бла анга берген эди. Аскер, келип, Сосран бла къазауат этип башлагъанды. Зынгырдауукъну эри Сосран, аскерни битеу къырып, ханны жашын ызына къайтаргъанды.

Ханны жашы, ызына барып, атасына хапар айтып, ол алгъын келтиргени чакълы эки аскерни алып, дагъыда къалагъа келгенди. Сосран, бир да къулагъына алмай, тулпар атына минип, уллу бичагъын къолуна алып, къазауат этип башлагъанды. Ханны жашыны ол эки къат аскерин да, жугъун къоймай, къырып, биягъыны ызына къайтаргъанды. Ханны жашы дагъыда, барып, юч къауум аскер алып келгенди.

– Мен, ол жашны ёлтюрмей, аны къатынын сыйырмай, дунияда жашар амалым жокъду, – деп, ол, юч къауум аскерни да алып, келип, биягъы Сосран бла къазауат этип башлагъанды. 

Сосран, бир да къулагъына да алмай, биягъы тулпар атына минип, биягъы уллу бичагъын алып, къазауатха чыкъгъанды. Ары айлан да, серме, бери айлан да, серме, ханны жашыны ючюнчю къауум аскерин да къырып, биягъыны ызына къайтарып ийгенди. Ханны жашы, атасына барып, хапарын айтханды. Хан да, жаш да, аскер бла, къазауат бла бир жукъ да эталмазлыкъларын билип, къатларында бир къарт къуртханы чакъырып:

– Былай, былай, биз мынга аскер бла, къазауат бла жукъ эталмайбыз, сен бир амал эт, хакъынгы берирбиз, бек ыразы этербиз, – дегендиле.

– Айхай, къолумдан келгенни аямай, кюрешейим, жарайым, – деп, къарт къуртха ханнга сёз бергенди.

Бир кюн Зынгырдауукъну эрине барып, къарт къуртха:

– Бир жарлыма, аурууунгу алайым, бир къартма, барыргъа, кирирге жерим жокъду, юйюнгю сибирирге жарарма, мени юйюнге къой, – 
деп тилегенди.

Жаш, къарт къуртхагъа керти да жаны ауруп, къатынына:

– Къояйыкъ юйюбюзге, – дегенди. 

Къатыны:

– Угъай, къоймайыкъ, – деп, унамагъанды.

Жаш уугъа кетгенлей, къарт къуртха, келип, къатынчыкъгъа:

– Сени эринги жаны къайдады, билемисе? – деп соргъанды.

Къатынчыкъ:

– Угъай, билмейме, – дегенди.

Къарт къуртха, сейирсиннгенча этип:

– Къара анга, телиге, эрини жаны къайда болгъанын билмейди! Келе эсе, бир сорчу, – дегенди.

Къатынчыкъ, эри келгенлей:

– Алан, сени жанынг къайдады? – деп соргъанды. 

Эри:

– Мени уа жаным ма ол эшик артында сибиртгидеди, – дегенди.

Жаш ишге кетгенлей, къатынчыкъ сибиртгини, алып, ариу кийиндирип, ундурукъгъа салгъанды. Эри, уудан келип, ундурукъ таба къарагъанында, сибиртги, ариу кийиндирилип, ундурукъда тургъанын кёрюп:

– Ол неди? – деп соргъанды. 

Къатынчыкъ:

– Да мен сени жанынгы эшик артындамы тутарыкъма, алай этмей, – 
дегенди. 

Жаш, урушуп, сибиртгини ундурукъдан кетертгенди. Къатынчыкъ:

– Сора къайдады сени жанынг? – деп соргъанды.

– Мени жаным итдеди, – дегенди жаш. 

Къатынчыкъ, эри уугъа кетгенлей, итге да алай этгенди. Эри келгенди да, итни ариу кийинип тургъанын кёрюп, урушханды:

– Мен санга ойнап айта эдим, ансы мени жаным итде къайры болсун?! – дегенди.

– Сен манга жанынгы къайда болгъанын айтмайса, мени сюймейсе, – 
деп, къатын уллу кёлюн къалдыргъанды.

Сосран:

– Да Аллахдан аман табыгъыз аны санга юйретген да, сен да, мени жаным башымда алтын кекелими ичинде тургъан жюлгюшчюгюмдеди, – 
деп, болгъанын айтханды.

Эри уугъа кетгенлей, биягъы къарт къуртха, келип:

– Билдингми эринги жаны къайда болгъанын? – деп соргъанды.

Къатынчыкъ:

– Эрими алтын кекелини тюбюнде жюлгюшчюгю барды, андады аны жаны, – деп, къарт къуртханы аман ниети болгъанын билмей, айтып къойгъанды.

Бир кюн Сосран, жатып, солуй тургъанлай, къарт къуртха, келип:

– Жашым, башынга бир къарайым, – деп, къоймагъанды. 

Жаш, къаратыргъа унамай, кёп тургъанды. Алай болгъанлыкъгъа къарт къуртха тамам къадалып къалгъанында, къарама къойгъанды. Къарт къуртха, жашны башына къарагъан кибик этгенди да, алтын кекелини тюбюнден жюлгюшчюкню алгъанды. Жюлгюшчюк чачындан кетерилгенлей, жаш ёлгенди. Жашны ёлтюргенинде, къарт къуртха, жюлгючню къолуна алып кетмей, асыры къууаннгандан, ашыгъып, аны жашны боюнуну къатында унутуп кетгенди. Олсагъатдан къарт къуртха, ханнга чабып баргъанды да:

– Мен жигит жашны ёлтюрюп келеме, энди сиз, барыгъыз да, жашыгъызгъа аны къатынын келтиригиз, – дегенди.

Хан жашына къатынчыкъны элтирге сау элни жыйып келгенди. Жашны къаласын оюп, келинликни фаэтоннга миндиргенди. Жигит жашны аскерлени къырыучу тулпар атын тутаргъа башлагъанларында, ат, кесин тутдурмай, къатына баргъанны, уруп, ёлтюрюп тебирегенди. Ол атны жерин, бир-эки адам кётюралмай, ханны аскери, бирден кюрешип, алты къош ат жегилген арбагъа кючден-бутдан салгъандыла. Жашны уллу бичагъын битеу ханны аскери тёрт ат жегилген арбагъа, лагъымла бла кётюрюп, кючден орнатхандыла. Алай бла, жашны къатынын да, атын да, уллу бичагъын да ханны арбазына уллу къыйналып жыйгъандыла. Атны, ханны арбазында тыялмай, юч-тёрт къат темир бурууну ичинде тутхандыла. Суу ичерге барса, аны суугъа элтген адамны, уруп, ёлтюрюрге къалгъанды да, халкъ къоркъуп, аны суугъа элтирге адам табылмагъанды. Ол журтлада ол атха къоркъмай миннген адам да болмагъанды. Атны иери, киши жукъгъа жараталмай, алай жатманы тюбюне атылып тургъанды. Уллу бичагъына уа бир адам да бурулуп къарамагъанды. Ол да, алай, ат иерни юсюнде тургъанды. Ёлген жашны бармагъында уа Зынгырдауукъну жюзюгю болгъанды.

Бир кюн сюрюучюле, айлана баргъандыла да, Сосранны ёлюп тургъанын кёрюп, къатына барып, къарагъанларында – бармагъында бир ариу жюзюгю, боюнунда да бир ариу жюлгюшчюк, башында алтын кекелни тюбюнде жюлгюшчюкню ызы. Сюрюучюле, уллу сейирсинип, жюл​гюшчюкню жашны башында ызгъа салып кёргенлей, жаш:

– Асто, не бек къаты жукълап тура эдим! – деп, уяннганды.

Сюрюучюле:

– Жукълап турмай эдинг, ёлюп тура эдинг, биз, сени башынгда жюлгюч ызны кёрюп, жюлгюшчюкню ары салгъанбыз да, сау болуп къалгъанса, – дегендиле.

Андан Сосран, къайгъылы болуп, къаласына баргъанында, къаласы да оюлуп, чачылып, къатыны да жокъ, аты да жокъ, уллу бичагъы да жокъ. Сора Сосран ол затлары бары да къуру да аны бла кюрешген ханда болгъанларын билгенди. Андан жаш, кесин бир садакъачыча этип, ханнга тебирегенди. Бара баргъанлай, къумгъан бла суу ала тургъан бир къызчыкъгъа тюбегенди.

– Къызчыкъ, кимге суу аласа? – деп соргъанды ол. 

Къызчыкъ:

– Ханны жашына къатын келтирген эдик да, анга алама, – дегенди.

Андан жаш да хапар сора, къызчыкъ да, хар не затны да, болумуча, жарашдырып айта, жашха хапар билдиргенди. Сора жаш:

– Былай бер къумгъанынгы, суу алып берейим, – деп, къызчыкъны къолундан къумгъанын алып, суу да алып, къатынындан къалгъан жюзюкню да жашыртын къумгъанны ичине атханды. 

Сора къызчыкъгъа былай юйретгенди:

– Энди, бар да, ханны келинине: «Къолларынг кирди, жуу», – де да, элт да, бу къумгъанынгда болгъан сууну аны эки къолуна къуй да, кесинг а къач да кет.

Къызчыкъ, баргъанды да, ханны келинине:

– Келин, эки къолунг бир кирдиле, кел, жуу, суу къуяйым да, – деп, келинни эки къолуна къумгъанны къантарып, къачып кетгенди. 

Жашны жюзюгю келинни къолуна суу къатыш тюшгенлей, ол, эрини келгенин билип, къызчыкъны ызына къайтарып, хапар соргъанды.

Эшик аллында уа уллу той-оюн бара болгъанды. Жаш, къызчыкъны къумгъанына жюзюгюн атып ийгенден сора, кеси да алай бир садакъачы халда тойну къатына баргъанды. Жюзюк къолуна тюшгенлей, къатынчыкъ, къайгъылы болуп, барып, терезеден къарагъанында, бир садакъачы, тойну къатына келип, ёре сюелип тургъанын эслегенди. Сора жаш, ханнга, барып:

– Атынга мен бир суу ичирейим, – деп тилегенди. 

Хан:

– Да болсун, элтала эсенг, ол къатына баргъанны, уруп, ёлтюрюп къояды, суу келтирип, ичиредиле жалчыларым ансы, базып, суугъа киши элтмейди, – дегенди.

– Да, алай болса да, мен да бир кёрейим, – деп, атны къатына баргъанында, ат, не урмай, не кишнемей, иесин тансыкълап, тёгерегине айланнганды. 

Жаш, ханнга барып:

– Атынгы иерин салып, суугъа бир элтип кёрейим да, атынга къараучу болайым, атынг манга иги жарашырча кёрюнеди, – дегенди. 

Хан:

– Майна иери да жатма тюбюндеди, сал, иги жаш, ат санга жарашсын ансы, сени атха къараргъа жалчы этген къыйын иш тюйюлдю, – 
дегенди.

Жаш, ол талай адам болуп, кюрешип кётюрген ат иерни бир къолу бла кётюрюп, атына салып, ханнга барып:

– Хан, ол уллу бичакъны бир тагъайым, – дегенди.

– Ол да сени окъуна болуп къалсын, ал, – дегенди хан.

Сосран, атына минип, уллу бичагъын да тагъып, барып, суу ичирип, къайтып, ол уллу тойгъа кирип, ханны да, аны жашыны да башын кесип, къаласын чачып, къатынын алып кетгенди. Барып, бир башха элде къала салдыргъанды, къатыны бла бурундан да ариу туруп, къатыны эки эгиз табып тургъанлай, ол биягъы къуртха келгенди. Эгер итле анга кеслерин атханда, ол къачып кетгенди. Сосран а къатыны бла, эки эгиз жашчыгъы бла жашап къалгъанды.

СОЛТАН-ГЕРИЙ

Бир жаш къатынчыкъны эри, бир къыйын ауруудан ауруп, ёлюп къалгъан эди. Аны, аты да Солтан-Герий деп, кесине да жалан бир ай болгъан жангыз жашчыгъы бар эди. Ёлюрюню аллында къатынчыкъны эри былай осуят этген эди: «Сен бизни жарлылыгъыбызны кёресе, биз, бирге кёп жашап, ырысхы эталмагъанбыз, аны да билесе, манга жюрегинг къыйналмасын. Мени жанымдан сюйген булат-мукъуладис къамамы сакълап, жашыма бер. Дунияда жашауу болса уа, мени кибик жарлыланы намыслары эм насыплары ючюн жашасын. Ол заманда мени къабырда сюеклерим тынч жатарла».

Ол ёлгенди, кетгенди. Аны къатыныны акъ бетини къызыл нюрю кетгенди, толу жаякъларында батыучукълары думп болгъандыла.

Кеси жангыз къалгъаныны ачыуундан, сютде дугъум ойнагъанча, ойнай туруучу къара ачыкъ кёзлери, онгаракъ да болуп, тереннге кетгендиле, будай къылкъысыча, узун кирпиклери кёзлерине ауурлукъ этип, кёзлерин толу ачалмай башлагъанды. 

Сыбызгъы кибик, субай санлары асыры мыккылдан, сингирлери юзюлгенча, къарыусузлугъу хорлап, кёл эталмай, уллу инжилгенди.

Солтан-Герийни бешикге бёлесе, анасы, ол атасы осуят этген къама​ны да, жашчыкъны онг къолчугъу жете турурча, биргесине бёлеучю эди.

Бирде, бир къызыу жай кюн ортада, анасы, жашчыкъгъа ёшюнюн салыргъа башын ачханлай:

– Оу, кюнюм къарангы! – деп, артха секиргенди. 

Дагъыда, эс жыйып, жашчыкъны юсюне къапланнгынчы, къурч бетли бир уллу багъырбаш жилян, бешикден созулуп тюшюп, айланч-бойланч эте, эки къулакъ арты да алтынча жаннганлай, босагъа тюбюне кирип кетгенди. Жашчыкъны анасы, жашчыкъдан тюнгюлюп, бешикге кеси жангыз къараргъа къоркъуп, чачын-башын жырта, бутларын тюе, къоншулагъа мыллыгын атханды.     

Къатынла чабышхандыла. Отоу адамладан толгъанды. Таш салыучу бир къарт къатын, жашчыкъны башын акъырын ачып къарагъанда, тюз чертлеуюк тенгли, хауа чыракъча жаннган бир минчакъны сабийни боюнунда тагъылып кёргендиле. Бек тамаша этгендиле, алай жукъ айтыргъа уа киши базынмагъанды.

– Ярабий, къапхан иш этмеге эди, – деп, жашчыкъны, санчыкъларына къараргъа, бешикден тешгендиле. 

Сабийге болгъан заран жокъ эди, кесчиги да, къолчукъларын да узатып, керилип, эснеп, жарыкъчыкъ болуп уяннганды, уяннганлай, кесин анасыны юсюне атханды.

Бешикни жыя туруп, къаманы тышына чыгъаргъандыла. Къарагъанда: къаманы къыныны къабыргъасын да тешип, не эсе да, ичинде жазыулары бла, бир тёгерек тамгъачыкъ салынып кёргендиле. Киши жукъ айталмай эди, алай ол тамгъаны жилян салып кетгенин хар ким кеси жюрегинде ишексиз биле эди.

Бу зат битеу тийре эллеге да сейир болгъанды. Хар адам бу аламатны, кесини акъылына келгенича, кёп тюрлю затха тёрелей эди. Андан башха ауузда бир таурух жокъ эди.

Бир къауумла: «Бу жашчыкъ дунияда болмагъан бир тамаша болургъа туугъанды. Кёп жашасын!» – дей эдиле.

Бирле да: «Бу жаш кёп жашар сюек тюйюлдю, аны, кеч-эртте болсун, жилян жокъламай амалы жокъду. Жилян аны къайда да тапмай къоймаз», – дей эдиле.

Адамланы алай тюрлю-тюрлю айтханларына жашчыкъны анасы, асыры къоркъуулу сагъышланы башындан чачалмагъандан, аны, бешик​ге салмай, биргесине жатдыра эди.

Суху къайгъыла асыры учундургъандан, къатын, жашчыкъны да жууургъаннга чулгъап, элде бир жюз бла жарым жылдан артыкъ жашагъан эмда бек акъыллыгъа саналгъан къарт Бекмурзагъа келгенди.

Бекмурза, къатынны жашчыкъ бла келгенин кёрюп, кюнахшы бергинчи да тёзмей:

– Кел, маржа, кел. Мен, бу сабийни хапарын эшитип, баралгъан а этмей тура эдим, – деп, бек жарыкъ болгъанды. – Айт хапар, нек келиу​чю болгъанса? – дегенди дагъыда къарт.

– Да бу сабийни сен бир кёр, манга бир оноу да эт, ансы, халкъ асыры кёп тюрлю затла айтхандан, башым, тирмен ташыча, тёгерек айланады, – дегенди жашчыкъны анасы. – Бу минчакъгъа да не этейим, кетергенми этейим огъесе турмагъамы къояйым? Билмейме...

Жашчыкъны анасы кесини жарсыуларын айта тургъан кезиуде, Бекмурза, къартлыкъдан тукъуш-мукъуш айланнган сюеклерини юсюнде базыкъ къан тамырлары бла жыйырылгъан териси къатып тургъан къургъакъ къоллары бла жашчыкъны башын акъырын сылай, кеси да, жаш заманы эсине тюшгенде этиучюсюча, сюйюнюп ышара тура эди.

– Да, келин, – дегенди Бекмурза, – бизни аталарыбыз айтып эшит​генме мен: жилян сабийге не жарыкъ, неда мутхуз минчакъ тагъыучуду деп. Алай а сени жауунгу баласына тагъылсын мутхуз минчакъ! Ол аманды. Жарыкъ минчакъ ючюн а къоркъма. Хайт деп ёсдюр жашны, киши болмагъа къой, эшита, андан бизге, Аллах айтса, бир насып келир эсе уа, – деп, къарт бираз тынгылагъанды. – Сора, – дегенди Бекмурза, – 
минчакъгъа да тийме, турма къой; аны такъгъан жилян, хата этерге унутуп, неда билмей кетмегенди, къоркъма, жашай барсакъ, кёрюрбюз.

– Сау бол, аппа! Къор болайым жанынга! Сени кюсер кюнню бизге Аллах бермесин, – деп, къатынчыкъ, жашчыкъны да жангыдан чёргеп, мор мухарске жаулугъун бетине теренирек тартып, бир къанатын да сол инбашына артха атып, уяла-уяла, жашчыкъны да кёкюрегине къысханлай, юйюне кетгенди.

Жашчыкъ, кюн санны къой да, сагъат сан бла ёсе эди.

Солтан-Герийни анасы, инжиулери асыры кёпден, кеси кесине оноу эталмай, жиляй-жиляй туруучу эди. Ол заманда Солтан-Герий, ёшюн иче тургъанын къоюп, анасыны кёзюне къарап тура кетип, акъ къалашчыкъча толу, жумушакъ къолчукълары бла анасыны кёзлеринден жилямукъларын сыйпаргъа кюрешиучю эди.

Солтан-Герийге сегиз жыл болгъандан сора, ол элде жашчыкъла бла бузоула кютюп, андан алгъан хайырчыгъы бла анасына болушуп башлагъан эди. Жашчыкъла бла ойнагъанда, хар заманда да оюн башчысы болуучу эди, нёгерчиклери да аны бек сюйюучю эдиле.

Ол ауузда келиучю Черек суу, жай бир кесек заманнга келип, тыйылып къалыучу эди. Чыранладан эриген неда жауун суу келсе, элге бийлик этген Мухтарбий, халкъны жыйып, кесини сабанларын сугъарыргъа болмаса, адамлагъа андан тамычы да бермеучю эди. Ол кезиу​леден биринде Солтан-Герий, бузоулагъа бир суу ичирейим деп, аланы Мухтарбийни илипинине сюргенди. Сора, тыялмай, Мухтарбийни тары сабанына уруп къойгъанды. Уудан келе, Мухтарбий, жашын да болушдуруп, бузоуланы тары сабандан чыгъарып, Солтан-Герийни уа къамичи бла уруп: 

– Шашмай атасына ушайды, къалмазлыкъ, уруп, ёлтюрюп къояргъа керекди ёчюллюкню, – дегенди.

Мухтарбийни жашы: 

– Къой-къой, ата, бир иги адамдан неда бир мюлк иесинден туугъан болса да, бир иш эди. Муну, сууалчан кибик, неси бла кюрешесе, кел, – 
деп, экиси да элге кетгендиле. 

Ол къамичи да, ол сёзле да Солтан-Герийни жаш жюрекчигине тюйрелгендиле да къалгъандыла.

Ингирликде юйге келгенде, Солтан-Герий анасына соргъанды:

– Амма, мени атам аман адаммы эди?

– Угъай, балам, ким айта эди аны санга?

– Мени атам жарлымы болуучу эди?

– Хау, жаным, сени атанг да, халкъдан бирича, Мухтарбийни мюлкюнде тюйюле, ёлгенди. Мухтарбий а кимге не берген сунаса? Ма, анамдан къалып, мени бир жаулугъум, атасындан къалыб’а сени атангы бу къамасы. аланы юслерине жукъ къошулмагъанын кёрмеймисе? Къаманы уа атанг санга къойгъанды, – деп, анасы Солтан-Герийге атасыны осуя​тын айтханды.

Черек сууну тыйылып къалыууну юсюнден кёп тюрлю хапар жюрюй эди. Сууну башына баргъанла, ары жеталмай, кёп тюрлю хапарла айтып, жукъ да эталмай келиучю эдиле. Болсада, хар адам, сууну башында сарыуек жатады деп, бир аууздан айтыучу эди. Киши жукъ эталлыкъ тюйюлдю: жилянла чекден жууукъ да ётдюрмейдиле дей эдиле.

Бир адам сарыуекни хапарын башласа, Солтан-Герийни эсине олсагъат Мухтарбий тюшюучю эди. Солтан-Герий аны сарыуекден башха кёрмей эди. Ол, акъыл-балыкъ болгъунчу окъуна, бийни къамичисин сынагъанын, артыгъыракъда ол ёлген атасын жатхан къабырында къоймай, аман сёлешгенин бир да жюрегинде кечиндиралмай эди.

Элде Мухтарбий кибикле дагъыда бар эдиле. Аланы къарыусузлагъа зорлукъ этиулерин хар кимден да Солтан-Герий алгъа эслеп тебиреген эди. Солтан-Герий, заманны ёте баргъанына кёре, мазаллыдан-мазаллы бола бара эди.

Къарылгъач къанатыча, къап-къара чачы, кенг, ачыкъ мангылайы, анасына ушаш, узун къара кирпиклери, аланы тюбюнден уялчагъыракъ, алай а жулдузча жютю жаннган, талгъырыракъ кёзлери аны жигитлигине шагъатлыкъ этедиле деп, алай айтыучу эдиле. Алгъа тургъан мазаллы кёкюрегине, кенг жауурунларына, гиртчи, шаугютлю, къаты сюекли билеклерине къарасанг, ташдан, къысып, суу чыгъарыр дер эдинг.

Солтан-Герийни кесини жарлы тенглери бек сюйюучю эдиле. Ол угъай эсенг, къызлары болгъан кишиле, къатынла да ичлеринден: «Ийсагъан, бу жаш бизни къызны тилесе эди», – деучю эдиле.

Жыйырма эки жылы жетген кюнюнде Солтан-Герий, кийинип, къайиш бел бауу бла къаманы да белине тагъып, къоншу элге жумуш бла кетгенди. Бир талай баргъандан сора, эки къаяны ортасында бир тар жолда бир уллу жилян, жол юсюнде чулгъаннган къуйругъуну юсюнде башын эки къарыш чакълы ёрге кётюрюп, айыры тилин чыгъара да, букъдура тургъанын кёргенди. Жилянны башы къайда гитчечик, къайда уллу, къайда къалакъ ушашлы бола эди, буруну нартюх бюртюкча болуп да къала эди.

Солтан-Герий, къаманы, чыгъарып, жилянны тили таба тутханды. Жилянны тили къамагъа жетгенлей, къаманы темири кём-кёк болгъанды. Анга да сейир этип, Солтан-Герий тёгерегине къарагъанында, аны жилянла къуршалап тургъанларын кёргенди.

Солтан-Герий, асыры къоркъгъандан, солургъа хауа жетишмегенча болуп, амалсыздан, жагъасын тешгенди. Ол жагъасын тешгенлей, боюнунда минчакъны кёрюп, жилянла думп болгъандыла. Ол жол юсюндеги жилян а жол бла кетип тебирегенди.

Солтан-Герий, эс жыйып: «Тейри, сени нёгерлеринг да кёп кёрюнедиле, сени ызынгдан болургъа керекди», – деп, ол жилянны ызындан баргъанды.

Бир талай замандан бир кириш тауну башы бла ёрге айланнгандыла. Кириш тауну ортасына жетгенлей, онг жанына бурулуп, терен къолгъа тюшгендиле.

Къарагъанда, ол къол ичин саулай толтуруп, бир сарыуек жата эди. Сарыуекни сырты, таракълача, жик-жик сюекледен эди, уллу кёзлери жулдузлача жана эдиле, ауузу, асыры уллудан, белине дери окъуна жете болур дер эдинг, узунлу, къысхалы тишлери эриши-эриши чюеле эдиле. Жашны кёргенлей, сарыуек, тилленип:

– А-ха, сау кел, жууукъ бол, балам! Мен сени эрттеден сакълайма. Мени къызым туугъан кюн ким тууса да, къызымы анга берирге антым бар эди да, ол насып санга тюшгенди, – деп, эриши ышарып, къарагъанды.

Дагъыда бир кесекден: 

– Сен, керти да, мен излеген жаш эсенг, боюнунгда минчагъынг, къамангда уа тамгъанг болур. Къамангда тамгъа мени мюлкюме, мен ёлсем, сен ие болурунгу тамгъасыды, боюнунгда минчагъынг а, сен, мени юйюме киргенлей, тюз аллай минчакълы жилянны тюз аллына бар да, сен не айтсанг да, ол аны этер, – дегенди.

Солтан-Герий, армау болуп, бираз тынгылагъанды.

– Нек тынгылайса, адам улу? Огъесе къарыуунга базынмаймыса? Къамангы ташха чанчып бир кёрчю, – дегенди сарыуек.

Солтан-Герий, «шырт» деп, къаманы, чыгъарып, ташха тиреп басханда, къамадан от жилтинле чачылып, къама сабына дери ташха киргенди. Къаманы, тартып чыгъарып, Солтан-Герий къынына салгъанды.

Олсагъат жаш кючюне базыннганды.

Сарыуек: 

– Да кир юйге, адамынгы таны, – дегенлей, къаядан бир эшик ачылгъанды, Солтан-Герий ары киргенлей а, жабылгъанды да къалгъанды.

Солтан-Герий, къарап, кеси кёзлерине ийнанмай эди. Уллу юйле, бир аламат таза эм бай журтла!

Эшик аллына, боюнун узата, боюнунда да тюз Солтан-Герийни минчагъынлай минчагъы бла бир жилян келгенди. Солтан-Герий, башын да энишге тутуп, мудах болгъанды. Аны мудахлыгъын кёргенлей, жилян, айланып, юйге кирип кетгенди. Кёп да турмай, бир тамаша ариу къыз, тюз Солтан-Герийни минчагъынлай минчагъы бла, жашны, билегинден тутуп, юйге, отоууна кийиргенди.

Солтан-Герий къызны бек жарата эди, алай анасы, кесини жарлы халкъы кёзюне жукъу кийирмей эдиле.

Къаланы ичинде дуния той-оюн бара эди, алай жаш къапхандан къутулур амалны сагъышын эте эди.

Солтан-Герий къызгъа алай соргъанды: 

– Былайдан тышына чыгъар къарыу бармыды?

– Да былайдан тышына чыгъар амалны нек излейсе, сен мени сюймеймисе? Мен сени бек сюеме да. Айып окъуна этсенг да, энди мен сени кёрмеген жерде тураллыкъ тюйюлме, – дегенди къыз.

– Да, мен сенден къачхан сунуп, жюрегинги къыйнама. Сен атангы ыразылыгъы бла келгенсе манга, мен да анамдан ыразылыкъ алмасам, мени анамы къыйыны урмазмы? – дегенди Солтан-Герий.

– Тюз айтаса, анангы ыразылыгъы санга да, манга да керекди. Эшикни уа атабыз жылдан бир ачыучуду, аны да манга, – дегенди къыз.

Солтан-Герий, ачыу этгенин билдирмей:

– Да ахшыды, атабызны айтханын да этерге керекди, сакъларбыз бир жылны, – дегенди.

Жашай баргъанда, Солтан-Герий къызгъа не ичги сёзюн да айтдыра эди, кесине да бек ийнандыргъан эди.

Бирде Солтан-Герий къызгъа алай соргъанды: 

– Сени атанг бир затдан къоркъуучумуду?

– Хау, мени атам жаланда бир затдан къоркъады. Ол да – душман желкесинден урур деп. Не ючюн десенг, аллындан келген жауну да хорлайды, жан-жанындан жетгенни да, къуйругъу бла уруп, кюл этип къояды, алай сыртына уа не башы бла, не къуйругъу бла жетерге сырт сюеклери къоймайдыла, – деп, къыз алай жууап этгенди.

Солтан-Герийге андан сора жукъ да керек тюйюл эди да, ол, къызны да кесине ишекли этдирмей, жылны ичинде биргесине жашагъанды.

Жылны ичинде жаш сарыуекни жукълаучу заманларына да тюшюннгенди. Сууну жазгъыда бир кесек келиучюсюн да Солтан-Герий, къыздан сурап, билгенди.

Бирде, жашны мудахлыгъын эслеп, къыз: 

– Нек мудахса? Ананг эсингеми тюшгенди огъесе мени атамы байлыгъы бизге жетишмез депми къоркъаса? – деп соргъанды.

Къыз Солтан-Герийни анасына, халкъына тансыкъ болгъанын тюз сезген эди. Алай Солтан-Герий аны букъдургъанды.

– Угъай, – дегенди жаш, – элибизни бийи Мухтарбий атама намыссыз сёзле да айтып, кесими да къамичи бла ургъан эди да, аны бир да унуталмайма.

– Да аны ючюн сен жарсыма, сени анга дертинги мен жетдирир​ме, – деп, сёзню къыз аны бла тауусханды.

Жыл озгъандан сора, къызыны тилеги бла, сарыуек эшикни ачханды. Солтан-Герий, къыз бла саламлашып, анамдан ыразылыкъ алып келейим деп, чыкъгъанды. Эшик этилгенди. Солтан-Герий, кетген кибик этип, сарыуекни жукълар заманын сакъларгъа болгъанды. Ол жукълагъанлай, барып, сыртына миннгенди. Сырты бла бара-барып, къаманы тюз да сарыуекни желкесине сукъгъанды. Сарыуек, къычырыкъ этип, къуйругъу бла уруп, эки жанында къаяланы оя эди, алай жашха уа жеталмай эди.

Солтан-Герий аны желке сингирлерин юздюргенден сора, сарыуек кюрешни къойгъанды, кесини да тюбюнден аз-маз суу чыгъып тебирегенди.

Сууну аз чыкъгъанын кёрюп, Солтан-Герий сарыуекни туурап башлагъанды. сора суу, уллудан-уллу чыгъып, кесине жол ачып, черек барыучу ызы бла суху кетгенди.

Солтан-Герий ёлгенди деп, элде уллу жарсый эдиле, анасы кюн са​йын жиляй эди.

Солтан-Герий, элге суудан алгъа жетип, сарыуекни ёлтюрген хапарын айтханда, халкъ, къууанып, сууну аллына чабышхандыла. Эл бек ыразы эди, барысындан да бег’а Солтан-Герийни анасы къууана эди. Эл тынч-ырахат тура эди. Алай Мухтарбийни жилян, уруп, ёлтюргенди дей эдиле.

ТЕМИР-БОЛАТ

Эртте-эртте бир жерде бир уллу тау эл болгъанды. Ол эл бир талай заманны ичинде къайгъысыз, ишлеп, мажаргъанын ашап, ырахат жашагъанды.

Жашай баргъанда, бу элден адамла бир-бир, эки-эки тас болуп тебирегендиле. Адамланы къалай тас болгъанларын бир киши билип, не хыйсап этип болмагъанды; не ючюн десенг, адамла, суу юзмезге жутулгъанча, тенгизни тюбюне таш батып кетгенча болуп, атлары-чуулары чыкъмай, думп болуп къала эдиле.

Излерге тебиреселе уа!.. Къайры баргъын, кимге не соргъун? Адамланы алай жутуп баргъан начас кюч къайдан чыкъгъанын табаргъа, аны терслигине жолукъдурургъа сюйюп, излеп тургъан элде кёп жигитле да бар эдиле. Алай, хатаны къайдан чыкъгъанын билмей, бир ишекли болгъан жер да болмай, излеп чыгъыу къара туман олтургъан къарангы кечеге къарагъан кибик болуп къала эди.

Адамла уа тас бола эдиле...

Адамланы белгисиз къуруп кетиулери не кече, не кюн деп болмай, эл аздан-аз бола бара эди. Аны бла бирге, малла да думп болуп къала эдиле. Бир талай жылны ичинде излеу бир да къурумай эди, алай табыл​гъан а бир жангыз жан этмей эди.

Бек узакъ болмай, бу элни тёгерегинде къоншу элле бар эдиле. Хатаны ала, ол къоншу элле, эте болурла деп, ишекли болур къарыу да жокъ эди. Не ючюн десенг, бу элле бир бирлери бла татлы жашай эдиле. Сора адамла уа хар элден да бирча тас бола эдиле.

Алай эте, элни адамларындан ючден биринден кёп къалмагъанды. Халкъ, ишине чыгъып, ишлеп къайтыргъа къоркъгъандан, ишге къауум-къауум жюрюп тебирегенди. Сабан сюргенде да, биченнге чыкъгъанда да, жыйын болуп, уугъа баргъанда да, беш-алты адам бирге жюрюп башлагъандыла.

Бу элде аналары эртте окъуна ёлюп, аталары уа, бирсилеча, тас болуп къалгъан юч жаш жашай эдиле. Ала ёксюз къалгъанда, жаны ауру​гъан адам не берсе, аны бла жашап, андан башха ырысхылары болмай ёсген эдиле, кишиле болгъан эдиле.

Тамата бла ортанчы жашла экиси да асыры тынч, зарансыз, кишиге артыкъ сёзсюз болгъандан, аланы атлары да, кёп айтылмагъандан болур, эндиге дери эсде къалмагъанды; кичилери уа, асыры хыпыярдан, не зат​ны да амалын таба билгенден, керти сёзюне керти жетмеген, ётюрюк сёзюне ётюрюк жетмеген, элде кимге да сохан бюртюк кибик белгили Темир-Болат болгъанды.

Юч къарындаш да бирде, садакъларын да, къылычларын да алып, узакъ уугъа атланып кетгендиле. Ала, таула таба бара кетип, Буу-Мюйюзле-Кези деген бир жерде жатма къошчукъ да этип, бир тёрт-беш кюннге былайда уугъа айланырбыз деп, тохташхандыла.

Эрттенликде таматалары къошда аш этерге къалып, ортанчы бла Темир-Болат уугъа кетгендиле. Тюз ала да кетгенлей, кеси – бир къарыш, сакъалы уа минг къарыш болгъан бир кишичик, хоразгъа да минип, къошха келгенди.

– Салам алейкум! – деп, ол киши, хораздан тюшюп, къошха киргенди.

– Алейкум салам, жууукъ бол! – деп, жаш алай айтып бошагъынчы, кишичик, сакъалындан бир тюк алып, жашны къолун-аягъын да байлап, аркъа узунундан сингирин къайишча къобарып, хоразгъа минип, кетип къалгъанды.

Жашны къарындашлары келгендиле. Бек ачыу эм сейир этгендиле, аны къолун-аягъын тешгендиле. Эрлай азыкъ этип, ашагъан да этип, ол кече тангнга чыкъгъандыла.

Экинчи эрттенликде ортанчылары айтханды:

– Бюгюн къошда мен къалама, сиз а, барыгъыз да, эталгъаныгъызны этерге кюрешигиз, – деп, ала кетгинчи окъуна, отха къазан асханды да, ёлтюрген кийиклерини бир бутун къазаннга салгъанды. 

Арсар бола, тамата къарындашы да, Темир-Болат да: «Биз тюшде окъуна къайтырбыз», – деп, уугъа кетгендиле.

Ала да кетип, бир кесек болгъанлай, къошну тёбен жанындан, хоразгъа миннгенлей, биягъы кишичик келгенди. Къарап, жашны сагъайып тургъанын кёргенлей, салам да бермей, сакъалындан бир тюк алып, аны аркъан атханча атып, жашны тутханды. Эки къолун, эки аягъын да байлап, сыртындан къайиш къобарып, былай айтханды:

– Сиз, насыплы къутулгъаныгъыз ючюн, манга ыспас нек этмейсиз? Мен тутханымы, жибермей, алып кетиучю эдим, сизни уа къоюп баргъаным ючюн: «Сау бол», – десенг а, жукъ билмеген тели, – деп, ышармиш кибик этип, хоразына да минип, – хайда, сау жолугъушайыкъ, элигизге да менден салам айт, элни тауусхунчу, унутмам деп, аны да билдир, – 
деп, кетгенди.

Тюш алагъа да турмай, жашла, ашыгъып, бир жугъутур да ёлтюрюп, къайтхандыла. Ачыудан ёле, къарындашларына чабып, аягъын-къолун да бошлап, битеу хапарны айтдыргъандыла.

Ойнай-кюле, гынттыла эте айланыучу Темир-Болатны, къарындашларына къарагъаны сайын, жюреги чанча, аланы ол къыйынлыкъгъа къалып, тёзюп, мудахланып тургъанларын кётюралмай, жюреги чёгюч бла ургъанча этип башлагъанды.

Темир-Болат, кеси кесин бегитип, къарындашларына айланып:

– Ол мурдарны терслиги къуру сизни аркъаларыгъыздан алыннган къайишле бла бошалмайды. Ол бизни ёсдюрген жарлыланы къаны бла эсиргенди. Неда ол къанны къусар, неда мени да жутар, – деп, уллу бичакъны, чыгъарып, уппа этип, къынына алай салгъанды. Сора къарындашларына: – Энди сиз, бир жанына кетип, бугъуп, къарап туругъуз, къошда уа мен къалайым, – дегенди.

Ала букъгъандыла. Темир-Болат а эт биширирге къармашып тебирегенди. Сакълагъанды, сакълагъанды – киши келип кёрюнмегенди.

Кюнню ауурлугъу кетип тебирегенде, жашла ашаргъа олтургъандыла. Ала ашай тургъанлай, бир къарылгъашчыкъ, тюз да башларында бутакъгъа къонуп, жырлап башлагъанды.

Темир-Болат къарылгъашчыкъгъа, бир-эки сызгъыргъан да этип:

– Кел, азыкъны заманында келгенсе, сыйлайыкъ, кесинг да эндиге дери бизден жылы жерлеге нек учмай тураса? – деп, сюйсюнюп лакъырда этгенди. 

Къарылгъашчыкъ, тилленип:

– Мен сизге жумуш бла келгенме. Сен, Темир-Болат, къошда кесинг къал. Нёгерлеринг букъгъан этгенликге, сени душманынг аны биледи. ол къоркъгъан этмейди, алай юч-тёрт адам болгъан жерге бармаучуду. Сен, хайт десенг – хорларыкъса. Аны неден ёллюгюн мен да билмейме. Да ол эди айтырыгъым: мени да сизни элде уям барды, хар жайда келиучюме. Хайда, къууанчлы жолугъушайыкъ келир жайда! – деп, учуп кетгенди.

Жашла къарылгъачны айтханларына бек сейир этгендиле. Темир-Болатны кёлю асыры иги болгъандан, кесине дуния бла бир къарыу къошулгъанча кёргенди.

– Да, – дегенди Темир-Болат къарындашларына, – сиз, элге барыгъыз да, адам нёгер этип, мени излесегиз, былайдан излеп башлагъыз. Мен а сакълайым. Аны ёлюр амалын мен да билмейме, алай башы кетгеннге кишини чыдап кёрмегенме да, насыбым болса, башын тайдырыргъа кюреширикме, – деп, къарындашларын элге жибергенди.

Жашла кетгенлей, биягъы кишичик, хоразын да башындан тартханлай, келгенди. 

– Салам алейкум, ахшы улан, къонакъ аламыса? – деп, кишичик масхара этгенди.

– Да сени кибик таматаны, ёзенгисине жабышып, атдан тюшюрюп, къонакъ этген манга атха миннген кибикди. Мени жашха кёрме да, жигер атынга мин, ёзенгиге жабышып, атдан тюшюрюп, сыйлы къонакъ этейим, – дегенди Томир-Болат.

– Да намысынга кёре саугъалайым мен сени, къонакъ алыу къолайлыгъынгы да кёрейим, – деп, хоразгъа минерге ары бурулгъанлай, жаш, уллу бичакъ бла уруп, кишичикни башын тайдыргъанды. 

Алайда кишичикни башы, секирип, хоразгъа минип, кетип тебирегенде, жаш аны ызындан болгъанды.

Бара-бара кетгенде, хораз бир къарт эмен терекни тюбюнде тешикге ташайгъанды. Темир-Болат да ызындан тешикге киргенди.

Анда бир темир эшик эки жанына ачылгъанды. Кирип къарагъанда, ол кишичикни кеси жашагъан бир залим къаласы – тёгереги темир чалдишле бла бегитилип, аны ичинде уа не кече, не кюн аркъаларын тюзетмей ишлеген, дуния бла бир насыпсыз халкъ кёрюннгенди. Кишичикни юйю уа жиляудан толгъанды. Аны ёлмей къалмазлыгъы белгили болгъанды.

Темир-Болат, барып, кишичикни кёзюне бир къарагъанлай, ол сау боллугъун билип, аны къызы Темир-Болатны:

– «Сакъалым минг къарыш болгъунчу жашагъан эдим мен, кишиге хорлатмай, алай сен хорладынг. Мени хорлагъанны, жаным саулай, энтта да бир кёрюрге сюеме. Кел да, бичагъынгы буруну бла башымы ёрге кётюр да, кёзюнге бир къарама къой», – деп тилейди атам, – деп, юйге чакъыргъанды.

Темир-Болат, кишичикни къызына айланып:

– Ариу къыз, бек алгъын сен битеу эшиклени ач да, бу жарлы халкъ​ны юйдегилерине барма къой, – дегенди.

Къыз Темир-Болат айтханын этгенди. Битеу адамла да Темир-Болатны тёгерегине жыйылгъандыла.

Темир-Болат кеси эллилени, кесине садакъа бериучюлени, танып, къучакълагъанды. Аланы ичинде тас болгъан атасын табып, бютюнда бек къууаннганды.

Кишичикни къызы жууап сакълап тургъанын кёрюп, Темир-Болат айтханды:

– Эй, ариуладан да ариу къыз! Бар, атанга алай айт: «Бизде итни таякъ бла бир урса эр киши – ёлтюрюрча урады. Итни таякъ бла экинчи кере ургъан махтаулу тюйюлдю. Мен аны кёрюрге излемейме. Ол да мени кёрмей жашагъанды, кёрмей, ёлген да этсин».

Ма алай бла, ол къадар адамны да къутултуп, элине барып, андан берисинде кеси, атасы, къарындашлары да ырахат жашап, бюгюн да хайт деп турадыла.

БУРУНСУЗ БЕКИР

Эртте-эртте бир бай жашагъанды. Аны Тулпар деп бир жашы болгъанды.

Бир жыл, курт басып, ол байны маллары къырылып къаладыла. Бай, миллетни жыйып, куртну къаздырады. Ачалмайдыла. 

Тулпарны бир сары аты, бир жюлгюшчюгю, бир билеучюгю бар эди. ол къуруда жюлгюшчюгюн билеп тургъанды. жюлгюшчюк билеучюкге не айтса, ол болгъанды.

Конлени бир кюнюнде Тулпарны эсине сары аты тюшеди. Излейди да, элде тапмайды. Атасына сорса:

– Тауда курт басханды, – дейди.

Тулпар, жаяу чыгъады да, ингирде: «Бу жерни бурунча къара бир эт!» – деп, Аллахдан тилеп, алай жатады.

Ол ёзенни ачабыз деп арыгъан халкъ эрттенбла къопсала – къар кетип, жер ачылып тура эди. Болгъан мал къырылып, Тулпарны сары алашасы уа сау къалып. Байны адамлары къырылгъан малланы соя къаладыла, Тулпар а, сары алашагъа минип, элге кетеди. 

Бир кюн Тулпарны атасына бир бай тенги адам иеди:

– Къызымы эрге береме, тоюнда бол! – деп. 

Тулпарны атасы:

– Неге барама, жарлы болдум, элтир затым жокъ, – деп, бармайды.

Дагъыда биягъы хан адам иеди:

– Манга сени келтиргенинг керек тюйюлдю! Кесинг кел, – деп. 

Бай тебирейди да, Тулпаргъа айтады:

– Сен да кел, къарынынг тояр, – деп.

Тулпар а бир жолгъа бир тууарны ашай болгъанды. Барадыла... Барсала, ханны къызын алыргъа деп, бир хан келип тура эди.

Къазауат этип, алай аллыкъ эди. 

Ингир болады.

Хан чакъыргъан къонакъларын юйге жыяды.

Тулпар юйге барыргъа унамайды да, анга эшикде ашатып, тойдурадыла. Ханны къаласыны аллында бир уллу фаэтон тура болгъанды. Тулпар кече фаэтоннга минип жукълагъанды.

Эрге барлыкъ къыз, кёз къакъмай, къаланы башында ёрге-энишге жюрюй тургъанды. Бир заманда, эсгерип къараса – къаланы аллы кюнден жарыкъ болуп, фаэтон, ат жегилмегенлей, кеси аллына ары-бери жюрюй тура эди. Аны кёргенлей, къаладан тюшюп келип, къыз: «Бу не аламатды?!» – деп, къарайды. Къараса уа, аллайгъа къарасын: къаланы отча жарытхан – Тулпарны алтын кекели! Фаэтонну аллы бла артына жюрютген – Тулпарны солугъан тылпыуу.

Къыз, сейирге къарап туруп, Тулпар керти кючлю адам болгъанын танып:

– Мен, бу адамгъа бармай, башхагъа бармам! – деп, ант этип, къаланы башына чыгъып кетеди.

Эрттенбла эртте туруп, Тулпар къызны атасына:

– Манга бюгюн ингирге жюз пуд ауурлугъу болгъан бир темир токъмакъ ишлет! – дегенни айтады.

Хан, темирчилерин бир жерге жыйып, Тулпар айтхан буйрукъну тындырады.

Тулпар, токъмакъгъа сап салып, аны, къолуна алып, буруп-буруп, кёкге сызып жибереди.

Тулпар аны сакълап туруп, токъмакъ, артха айланып келип, аны башына тийгенинде, жашха жукъ болмайды, токъмагъ’а чачыу-къучуу болуп къалады.

Экинчи кюн хан, темирчилеге хыны-хуну этип, къагъын-согъун этип, жангыдан токъмакъ ишлетеди. Бу токъмакъны да кёкге сызады, кеси да аллын сакълайды. Токъмакъ, келип, Тулпарны башына тийип, бир жанына чартлап кетеди. 

Ол токъмакъны бел баууна сугъуп, Сарыкъушха минип, жаш ханнга келеди.

– Хан, бир ёгюз кесип, мени бир тойдур! – дейди.

 Хан, бир ёгюз кесип, Тулпарны тойдуруп, алай ашырады. 

Тулпар, Сарыкъушха минип, токъмагъын да алып, бир бийик дуппурну башына чыгъады. «Былайдан аскерлени къарыуларын сынайым», – 
деп, олтурады.

Ол къызны алыргъа келген хан дуппурну башында Тулпарны кёреди.

– Ол итден туугъан дуппурну башында не излейди? Алып келигиз! – 
деп, беш аскерчини иеди. 

Ала, чабып чыгъып:

– Жюр, сени хан чакъырады, – деп, тарт-соз этерге мурат этедиле.

Жигит Тулпар, жюз пуд тартхан токъмакъны юслерине аудуруп, бешисин да эздирип къояды. Хан, кёзюлдюреуюк бла къарап:

– Беш аскерчим да сойланып жатадыла, ол итден туугъанны алып келигиз, – деп, жыйырма беш атлыны иеди. 

Тулпар, ол жыйырма беш атлыны да алайда къырып, жюз пуд тартхан токъмагъын да къолуна алып, дуппурдан тюшюп келип, ханны шатырына жетеди:

Хан, шатырдан тёрт аякъланып чыгъып:

– Ой юйюнгю Аллах къырлыкъ, бёрю къойланы къыргъанча, аскерлерими къалай къырдынг? – деп, къычырып бошаргъа, ханны да эзеди.

Къаладан къарап тургъан ханны къызы:

– Ол адамны женгил бери жетдиригиз, – деп, Тулпаргъа ханны жумушчусун чапдырады.

Ханны жумушчулары къызны буйругъун женгил тындырадыла.

– Ханнга киеу чыкъгъанды! – деп, адамла жыйыладыла. 

Алайда олсагъатдан къурманлыкъ, аш-суу этедиле. Къыз, халкъны аллына чыгъып:

– Ханнга жангы туугъан киеу Бурунсуз Бекирни бурунуна не болгъанын билип келсин. Аны билип келсе, ханнга багъалы киеу болур! – 
деп, Тулпаргъа ол борчну салады.

Тулпар, Сарыкъушха минип, къыз берген буйрукъну толтурур мурат этип, Бурунсуз Бекир жашагъан жерге кетеди.

Тогъуз кече бла тогъуз кюн жюрюп, бир акъ къаланы кёреди. Андан сора, беш кече бла беш кюн барып, къалагъа жетеди. Жетсе, кёрюннген – къала тюйюл, адам башладан къаланнган бир тау. Ол сюек таудан арлакъ ётюп да – бир гитче жер юйчюк. Анга жетип, тохтап, Тулпар:

– Хейт! – деп таууш этеди.

– Ойт! – деп, жер юйчюкден бурунуну жартысы болмагъан бир мазаллы адам чыгъады.

– Кел, тюш, ичгери
 кир! – деп, жашны атдан тюшюреди. 

Ол заманда Тулпар былай деп сагъыш этип тургъанды: «Бу адам былай келип: «Бурунунга не болгъанды?» – деп соргъанланы башларын кесип ишлеген болур бу къаланы!» – деп.

Ол адам Тулпарны, юйюне элтип, юч кюн бла юч кечени сыйлагъанды. Андан сора хапар соргъанды Тулпаргъа:

– Не айланаса, не жюрюйсе? – дегенди. 

Тулпар жууапха:

– Кесим былай жер-суу кёре айланама, – деп къойгъанды. 

Бурунсуз Бекир Тулпаргъа айтханды:

– Жюр, алай эсе, бир кёнчекликге
 барып келейик.

Экиси да, атлагъа минип, бир чалгъы бла бир сенек алып, кетедиле.

Бешкюнлюк жол жюрюп, бир тенгизни жагъасына барадыла. Тенгизни жагъасында, атладан тюшюп, чалгъы бла чалып, дырынын жыйып, юч гапына
 бичен этедиле. Гапына этип бошагъандан сора, Бурунсуз Бекир гапыналаны бирин жандырады.

– Бу гапына жанып бошагъандан сора, экинчини жандырырса.
Экинчи гапына жанып бошап, ол ёчюлюрге, тенгизден аскер чыкъса, мадарынгы кёрюрсе. Алай болмай, жылкъы чыкъса, ючюнчю гапына​ны жандырырса. Ол жанып бошаргъа, тенгизден чыкъмасам, мени ёлгеннге санарса, – деп, Тулпаргъа алай айтып, кеси тенгизге кирип ке​теди.

Бурунсуз Бекир айтханча, жылкъыны аллы чыгъып тебирегенди. Ючюнчю гапынаны тютюню чачылыргъа, жылкъыны арты суудан чыгъаргъа, Тулпарны кёзлери къамагъандыла. Эс жыйып, къараса – жылкъы бош жылкъы тюйюл – алтын жалкъалы, алтын къуйрукълу жылкъы.

Экиси да жылкъыны къуууп кетедиле.

Бир заманда Бурунсуз Бекир Тулпаргъа:

– Былай ызынга айлан да, бир къара, кюн къалай эсе да, – дейди. 

Тулпар ызына айланып къараса – туман басып, аны ичинде чаукала ойнай, ызларындан къысха жетип келеди. Бери айланып, Тулпар Бурунсуз Бекирге айтады:

– Туман басып, жетип келеди, туманны ичинде чаукала да ойнай.

Бурунсуз Бекир Тулпаргъа былай дейди:

– Ол туман да тюйюлдю, чаукала да тюйюлдюле, жылкъы иеси юч эмегенни гитчесиди, жангызкёз эмеген келеди. Ол туман бурунундан чыкъгъан тылпыууду, чаукала уа атыны табанындан чыкъгъан кылдыларыдыла.

– Энди эмегенни аллынмы сакълайса, жылкъынымы сюресе? – деп сорады Тулпардан Бурунсуз Бекир.

Тулпар:

– Мен эмегенни аллын сакълайым, – дейди. 

Бурунсуз Бекир, жылкъыны къууалап, алгъа кетеди.

Эмеген, жетип, уруп, Тулпарны жерге кёмюп къояды. Аны хорланнганын эслеп, Бурунсуз Бекир, ызына айланып, эмегеннге къаршчы турады.

Бурунсуз Бекир, уллу бичакъ бла сермеп, эмегенни башын алады. Жангызкёз эмеген минип келген алтын жалкъалы, алтын къуйрукълу ажир, Бурунсуз Бекирге кесин тутдурмай, ызына айланып, къачып кетеди.

Тулпар да, эс жыйып, къобуп, атына минип, токъмагъын да къолуна алып, Бурунсуз Бекирге келеди. Экиси да жылкъыны къуууп кетедиле. Бурунсуз Бекир дагъыда:

– Ызыбызгъа бир къара, кюн къалайды? – деп, Тулпарны ызына къаратады.

Тулпар:

– Биягъы туман бла биягъы чаукала жетип келедиле, – деп, хапар береди. 

Бурунсуз Бекир:

– Бу эмегенлени уллусу эки кёзю болгъан эмегенди. мен аны сакълайым, сен жылкъыны сюр! – дейди.

Эмеген, жетип келип, Бурунсуз Бекирни аллында тохтайды.

– Атышмы, тутушму? – деп, Бурунсуз Бекир эмегеннге сорады.

– Атыш! – деп, эмеген атышыугъа ыразы болады.

Чёп атадыла да, эмегеннге тюшеди кезиу. Эмеген, садакъны къолуна алып, Бурунсуз Бекирге, киндигинден ышанлап, садакъны тартады. Ол садакъны тартханлай, бу да ёзенгиде ёрге турады да, садакъ эки бутуну арасы бла ётюп кетеди. Энди кезиу Бурунсуз Бекирге жетеди. Бурунсуз Бекир эмегенни мангылайын тутуп атады. Эмеген, Бурунсуз Бекирден кёргенин этип, ёзенгиде ёрге турады.

Садакъ, барып, жюрегинден тиеди да, эмеген, созулуп, ажирден жыгъылады. Биягъы ажир, къутулуп, къачады ызына. Была да жылкъыны сюрюп кетедиле.

Бурунсуз Бекир Тулпарны дагъыда: 

– Кюн къалайды? – деп, ызына къаратады. 

Тулпар биягъы чаукала бла туманны жетип келгенин айтады.

Ол заманда Бурунсуз Бекир Тулпаргъа:

– Бу жол келген эмеген экисинден да къарыулуду. Энди атышыу угъай, тутушуу боллукъ болур. Тутушуу болса, экибиз да, суусапдан къарыусуз болуп, былай экибиз эки жанына жыгъылып къаллыкъбыз. Ол заманда, ким алгъа суу ичсе, ол хорларыкъды. Сен, суу алып келип, эмегеннге жууукъ бармай, манга ичирсенг, мен хорларыкъма.

Эмеген олсагъатдан жетип келеди.

– Атышыуму, тутушууму? – деп сорады Бурунсуз Бекир. 

Эмеген таукел ауаз бла:

– Тутушуу! – деп къычырады.

Экиси да, атладан секирип тюшюп, бууушадыла. Эмеген, кётюрюп алып, Бурунсуз Бекирни жерге инчигине дери батдырады.

Бурунсуз Бекир, кётюрюп алып, аны жерге урады да, тобукъгъа дери кийиреди. Эмеген, кётюрюп алып, урады да, муну белине дери батдырады. Алай эте, суусапдан къарыусуз болуп, экиси эки жерде жыгъыладыла. Ол заманда Тулпар, эрлай суу алып келип, экисини ортасында тохтайды. Эмеген, жюз тюрлю ариу тил бла сёлешип, сууну манга ичир деп кюрешеди. Алай болса да, Тулпар сууну Бурунсуз Бекирге ичиреди. Бурунсуз Бекир, секирип туруп, эмегенни башын кеседи.

Ючюнчю эмеген ёлгенден сора, алтын жалкъалы, алтын къуйрукълу ажир, келип, жылкъыгъа къошулады. Экиси да, жылкъыны сюрюп, Бурунсуз Бекирни жер юйчюгюне келедиле. Юч кюн солуйдула. Юч кюн солугъандан сора, юй иеси, алтын къуйрукълу, алтын жалкъалы жылкъыны, эки тенг этип, жартысын Тулпаргъа береди, жартысын кесине къояды.

«Энди хар не ишибизни тындырдыкъ, муну буруну нек болмагъанын бир сорайым», – деп, Тулпар сорургъа таукел болады. 

– Аны хапарын эрттенбла айтырма, бюгече жукъла, жолоучу боллукъса, – дейди Бекир.

Эрттенбла Тулпар, жылкъы юлюшюн да сюрюп, тебирейди.

Бурунсуз Бекир, унутады да, бурунуну юсюнден айтмайды. Сора Тулпар, бир дуппургъа жылкъысын жайып, Бурунсуз Бекир кёрюрча тохтайды. Кюн турады, кече турады, кетмейди.

Бурунсуз Бекир, туурадан къарап, кёрюп: «Бу не сакъ​лайды, нек кетмейди?» – деп сагъыш этеди.

Эки-юч кюн ётгенден сора, Тулпарны сорууу Бурунсуз Бекирни эсине тюшеди.

Ызындан барып, Тулпарны жылкъысы бла биягъы жер юйчюкге къайтарып келеди да:

– Тулпар, мен терс болгъанма, санга айтхан сёзюмю толтурмагъанма! – деп, жер юйчюкню бир жанындан эшикни ачып, бир кюбюрню чыгъарады. 

Кюбюрню башын ачып, ичинде ёлюп тургъан бир ариу тиширыуну кёргюзтеди. Тулпар тиширыуну кёкюрегинде Бурунсуз Бекирни бурунун кёреди.

– Бекир, сен муну нек басдырмай тураса? – дейди Тулпар.

– Да кёзюм къыймайды, кесим жангыз бир талада жашайма.

– Угъай, сен аны ючюн тутмайса. Сени муну сау этер муратынг барды. Ол затны этер ючюн не керекди? айт! Мен аны тапмай къоймам, – 
дейди Тулпар.

Бурунсуз Бекир, тынгылап къояргъа да бир болады, алай болса да, айтады:

– Жети тенгизден ётюп, онеки эмеген барды. Аланы таматалары онеки башлы эмегенди. Ол жетинчи башында тилини тюбюнде алтын жюлгюшчюк жюрютеди. Аны, алып келип, желкесине, чачыны тюбюне, салсанг, бу къыз сау боллукъду.

Бекир, эрттенбла эртте туруп, жылкъысындан ат сайлап, жерлеп, Тулпаргъа береди. Анга кече жолда къаллыкъ жерлерин юйретеди. Аны бла, Тулпар атланып кетеди. Ол, жети тенгизден ётюп, бир эмегеннге жолугъады. Эмеген, Тулпарны саламын алып, жашны аты бла къолуна алып, кёкюрегинде жан хуржунчукъгъа салып къояды. Ол ингирде эмегенле жыйылгъан жерге барады. 

Мында хар эмегеннге бир къазан къайнай эди: бир башлы эмегеннге – 
бир тууар сыйыннган, эки башлыгъа – эки тууар сыйыннган, онеки башлы эмегеннге – онеки тууар сыйыннган къазанла.

Эмегенле от жагъада олтуруп тургъанлай, эмегенни хуржунунда Тулпарны аты кишнейди. Ол заманда эмеген:

– Мен бюгюн бир оюнчакъ тапхан эдим, – деп, хуржунундан чыгъарып, Тулпарны аты бла от жагъагъа салады. 

Тулпар эмегенлеге айтады:

– Мени сизге Бурунсуз Бекир ийгенди. Алгъын, сизни бла къазауат этген сагъатда, сиз, къазауат этеригинги билдирмегенсе деп, Бурунсуз Бекирге гурушха этгенсиз. Ол себепден Бурунсуз Бекир мени сизге, къазауатха хазырланыгъыз деп, келечи этгенди.

Ол заманда эмегенле:

– Аны къаллай кючю болгъанын бизге билдир! – деп тилейдиле. 

Тулпар айтады:

– Мен, бу чёгюшчюкню да алып, бир темир таякъ да алып, мунуча (бир бийик къаяны кёргюзтгенди), юч къат бийиклиги болгъан къаяны башына чыгъып, ташланы къобарып, жиберсем, ол, тюбюнде сакълап туруп, ташланы, башы бла уруп, ун этип къояды, – деп.

Ол кюн Тулпар, эмегенлени къаяны тюбюне тизип, башындан таш​ланы къуюп, алтысын къырады.

Ингирде эмегенле бир жерге жыйыладыла. Сау къалгъан эмегенле ингирде махтанадыла:

– Биз Бурунсуз Бекирден да къарыулубуз! – деп. 

Экинчи кюн Тулпар:

– Бурунсуз Бекир, ма бу сиз эт биширип ашагъан къазанладача, уллу къазанлада къоргъашин къайнатып, шорпа орунуна ичеди! – дейди.

Къоргъашин ичип да, эмегенлени бешиси ёледи. 

Онеки башы болгъан эмеген, къоргъашинни ызына къусуп, сау къалады. Сора махтанады:

– Ы-ы, бары да ёлдюле, мен сау къалдым! – деп. 

Эрттенбла Тулпар эмегеннге айтады:

– Бизни Бурунсуз Бекир, богъурдагъына дери тенгизге кирип, мен да, жюлгюч бла билеуню бир бирине билеп, Аллахдан тилеп, тенгизни сау​лай бузлатып, Бурунсуз Бекир, аны кётюрюп, тюзге чыгъып кете эди.

Алай бла, Тулпар эмегенни тенгизге кийиреди, тенгизни бузлатады да:

– Энди чыкъ! – дейди. 

Эмеген, бузну ууатып, чыгъып келеди тенгизден.

Экинчи кюн Тулпар тенгизни иги, ташча, бузлатады да, ол заманда эмеген къымылдаялмайды. Тулпар жюз пуд ауурлугъу болгъан токъмакъ бла урады эмегенни башына. Алай а, жюз пуд ауурлугъу болгъан токъмакъ тийгенликге, эмегеннге бюрче къапханча да болмайды.

Ол заманда эмеген Тулпардан тилейди:

– Сен мени термилтме. Аллыбыз къаяда дорбунчукъда юч ачхыч барды, аланы ал да, экикюнлюк жолда сюелген къаягъа бар. Бир ачхыч – 
ол къаяны эшигин, экинчи ачхыч – ичинде дорбунну эшигин, ючюнчю ачхыч анда кюбюрню ачарыкъдыла. Аны ичинде къылыч барды. Ол къылычны алып кел: жерни юсюнде зат болуп, мени башымы жангыз ол кесерикди.

Тулпар кетгенди. Ачхычланы алгъанды. Эмеген айтханча, эшиклени ачханды. Кюбюрню къатына барса, кюбюрню ачаргъа къоркъады. Ол себепден бир узун илкич алып, ачхычны аны учуна бегитип, узакъдан узалады.

«Зынг!» – деп, кюбюрден чартлап, жылтырап чыгъып, къылыч, темир багъанагъа тийип, багъананы юзерге жетдирип, жерге тюшеди.

Тулпар ол къылыч бла онеки башлы эмегенни башларын кесип, жетинчи башында тилини тюбюнден алтын жюлгюшчюкню алып, Бурунсуз Бекирге кетеди.

Ол кюн жолоучу болуп, жюлгюшчюкню Бурунсуз Бекирге жетдиреди.

Бурунсуз Бекир, жюлгюшчюкню, алып, суу сурат юй бийчесини желкесине салып, анга жан кийиреди. Юй бийчеси, жукъудан аязгъанча, аязып, Тулпаргъа кёп бюсюреу-ыспас этеди. Ол, аязгъанлай, эр кишисини бурунун кесини кёкюрегинден алып, ызына, орунуна жабышдырады. Алай бла, Бекирни бурунун сау этеди. 

Бекир Тулпаргъа саугъагъа алтын жалкъалы, алтын къуйрукълу жылкъыны саулай, кесини учу-къыйыры болмагъан мюлкюню да жарымын береди.

Тулпар да, Бекир да, юй бийчеси да къызгъа къарай атланадыла. Хан, миллетин жыйып, юч ай бла юч кюн той-оюн этдирип, Тулпаргъа къызын береди. Ханлыгъын да Тулпаргъа берип, аны къаланы тахтасына миндиреди.

Аны кёрмегенибиз кибик, ауруу-талау кёрмейик.

СОКЪУР ХАН

Бир элни бир сокъур ханыны юч жашы болгъанды. Бир кюн хан, юч жашын да жыйып:

– Мени аягъым басмагъан, кёзюм кёрмеген жерден бир уууч топуракъ келтирип, кёзлериме жакъсагъыз, мен олсагъат сау боллукъ эдим, – 
дегенди.

Ол алай айтханлай, тамата жашы, бир аламат ажирге да минип, азыкъ да алып, жолгъа чыкъгъанды. Бир айны тохтаусуз барып, тамам арып, атам былайгъа уа келалгъан болмаз деп, тохтагъанды. Алайда, бир къара сууну къатында, солугъан да этип, къол жаулугъу бла бир топуракъны да алып, ызына къайтып келгенди. Алай, келгенлей, атасы, топуракъгъа тийип кёрюп:

– Да, жашым, сен бу топуракъны алгъан жерде къара суугъа мен эрттенликде кетсем, кюн къызаргъа, суу да ичип, солугъан да этип къайтыучу эдим, – дегенди.

Сора ортанчы жашы кетгенди. Ол да, эки айны барып, бир жерк терек​ни къатында солугъан да этип, бир уууч топуракъ да алып, ызына къайтып келгенди. Алай, келгенлей, сокъур хан, топуракъгъа тийип кёрюп:

– жерк терекни къатынданмы алып келесе муну? Мен алайгъа, эрттенликде чыгъып, кюн ортагъа къайтып келиучюме, – дегенди.

Ол да болмагъанды. Сора гитчеси тебирегенди. Ол да, азыкъ алып, барып, къайда эсе да бир жерде бир сюрюучюге тюбегенди.

– Кел къошха, – деп, сюрюучю, аны къошха алып келип, – къайдан келесе, къайры бараса, кимсе? – деп соргъанды. 

Жаш атасыны, къарындашларыны, кесини да хапарларын айтханды.

– А-а, сени атангы уа мен таныучу эдим, – дегенди сюрюучю. – Ол, эрттенликде юйюнден чыкъса, ингирде мени бла къалыучу эди. Аны себепли сен энтта узакъ барыргъа керексе. Бу барыуунг бла, бу ат бла сени атанг бармагъан жер табаллыкъ тюйюлсе, – деп, бир къара атны да берип: – Ма, мынга мин да, бар, мынга сормай, жукъ этме, бу айтхандан чыкъма, – дегенди.

Жаш, къара атха минип, иесине да сау бол деп, кетгенди. Алай кетип баргъанлай, жолда бир алтын тауукъ тапханды.

– Бу тауукъну алайыммы? – деп, атына соргъанды.

Ат:

– Ал, кече бир къонакъбайгъа берсенг, асыуду, – дегенинде, тауукъ​ну да алып, кече бир ханда къонакъда къалып, анга алтын тауукъну саугъагъа бергенди.

Эрттенликде жаш, уянып, къараса – ханны юйюню къатында халкъ жыйылып:

– Ушкок бла оймакъны ургъаннга хан къызын береди, – деп, атышып кюрешедиле.

– Мен да бир атып кёрюрмю эдим? – деп, жаш къара атына соргъанды. 

Ол да:

– Бар, къонакъ атаргъа боллукъмуду деп сор да, хо деселе, ат, – дегенинде, жаш, барып, жыйыннга къошулгъанды. 

Ат айтханча, къонакъгъа атаргъа боллукъмуду деп, соруп, боллукъду дегенлеринде, жаш да атханды. Иги да марамагъанлай, атханды да, оймакъны тюшюргенди. Хан, олсагъат той-оюн этип, къызын жашха бергенди, къызы бла биргелей кёп жумушчу да, харекет да. 

Ханны къуллукъчулары, анга зарланып, жашны ёлтюрейик деп, элде бир къарт къуртхагъа баргъандыла. Анга барып: 

– Жашны къалай ёлтюрейик, бир юйрет, – деп тилегендиле.

– Энди сиз, барыгъыз да, ханнга алай айтыгъыз: «Сени киеуюнг берген алтын тауукъну алтын гугурук нёгери барды. Киеуюнгю ий да, ол гугурукну келтирт», – дегиз. Хан киеуюн ары ийсе, ол андан къайталлыкъ тюйюлдю, – деп юйретгенди къарт къуртха.

Андан къуллукъчула ханнга, келип, былай-былай деп, къарт къурт​ха айтханны айтхандыла. Хан киеуюне:

– Бар да, алтын гугурукну табып кел, – деп буюргъанды.

Жаш, келип, атына:

– Атым, биз гугурукну табалырбызмы, къалай этейик? – дегенди.

Сора ат айтханды:

– Биз гугурукну табаргъа боллукъбуз, хан, элни къыйырында бир уллу уру къаздырып, аны къатына да жюз арба тары къуйдурса.

Хан, аны эшитгенлей, ала айтханча этдиргенди. Жаш бла ат, барып, ол уругъа бугъуннгандыла. Ат айтханды жашха:

– Энди бу тары тёбеге битеу дунияны къанатлысы жыйыллыкъды, аланы патчахлары – биз излеген алтын гугурук да келликди. Ол: «Ашагъыз», – дегинчи, къанатлыла ашамай турлукъдула, ол алай айтханлай а, сен, «бисмилля» деп, гугурукга мыллыгынгы ат да, тут.

Къанатлыла жыйылып, гугурук алагъа: «Ашагъыз», – дегенлей, жаш, секирип туруп, гугурукну тутханды да, ханнга келтиргенди. 

Ол кюнден сора хан жашны атын да, кесин да алгъындан да иги кёрюп тебирегенди. Ханны къуллукъчулары уа, андан да бек зарланып, къарт къуртхагъа баргъандыла. Сора биягъы къарт къуртха айтханды:

– Энди, – дегенди, – тюгю накъут-налмасдан, мюйюзлери алтындан, туякълары кюмюшден бир буу барды. Хан киеуюн ары ийсе, ол андан къайталмаз.

Андан къуллукъчула, келип, ханнга къарт къуртха айтханны айтхандыла. Хан, биягъынлай, киеуюне:

– Бар да, туталлыкъ эсенг, бууну тутуп кел, – дегенди.

Жаш, келип, атына:

– Энтта ма быллай къайгъы келгенди. Энди къалай этебиз? – деп соргъанды.

– Алай анда ёзен барды, – дегенди ат, – хан, адамларын ийсин да, ол ёзенни андан да кенг, андан да терен этдирсин, ол сагъатда бууну тутаргъа биз боюнубузгъа алырбыз.

Хан, адамларын ийип, къаллай бирге этдирген эсе да, ёзенни ала айтханча этдиргенди. Къара ат бла жаш ёзеннге келгенде, ат:

– Энди сен, кюн чыкъгъынчы, былайда сакъла да, мен ол заманнга бууну былайгъа сюрюп келсем, сен, жигитча, бууну мюйюзлерине нохтаны атарса, – деп, чабып кетгенди.

Кюн чыгъаргъа, ат, айтханыча, бууну сюрюп келип, жашны къатында тутханды. Жаш, секирип туруп, нохтаны мюйюзлерине атып, бууну ханнга алып баргъанды. Хан андан сора жашны атын да, кесин да сюйгенинден да бек сюйгенди. Къуллукъчула, ачыуланып, не этерге билмей, биягъы къарт къуртхагъа барып:

– Энди биз сени ёлтюребиз, сен бизни, жаш ёллюкдю деп, алдап тураса, – деп къоркъутхандыла.

– Ий, тохтагъыз, ёлтюрмегиз. Энди бир жумуш айтайым да, жаш аны эталса, манга не сюйсегиз да этерсиз, – дегенди къарт къуртха.

– Айт, бу жол жаш ёлмесе, сен ёллюксе, – дегендиле къуллукъчула.

– Къайда эсе да бир ажир барды. Аны къуйругъу, жалы накъут-налмасды. Къалгъаны уа жым-жылтырауукъ алтынды. Ханнга айтыгъыз да, жашны ары ийдиригиз. Сора ол андан къайтса, мен адам тюйюлме, – 
дегенди къарт къуртха.

Къуллукъчула, келип, ханнга ажирни хапарын айтхандыла. Хан, олсагъатлай жашны чакъырып:

– Ажирни изле да, тап да кел, керти жигит эсенг, – дегенди.

– Къалай этейим? – деп, жаш биягъынлай атына соргъанды.

– Да къалай этериксе, барыргъа керекди. Биз баргъанны аллы бла хан ол ажир болгъан тенгизни жагъасында бир уллу къум тёбе этсин. Аны къатына он арба желим ташытсын, олсагъатда биз ажирни тутаргъа боюнубузгъа алырбыз, – дегенди ат.

Хан ол кюн окъуна жаш айтханны этгенди. Сора ат да, жаш да тенгизни жагъасына баргъанлай, ат жашха желимни эритдирип, юсюне къуйдургъанды да, ахшы ол къум тёбеге аунагъанды. Къумгъа аунап, дагъыда желимни юсюне къуйдургъанды да, дагъыда къумгъа аунагъанды. Алай бла, ол он арба желимни да бошап, ол къум тёбени да тауусуп, ат жашха былай айтханды:

– Энди бусагъатдан тенгизден отларгъа, ызындан да алтын жылкъыны тизип, алтын ажир чыгъарыкъды. Ол, чыгъып, бизни кёргенлей, манга мыллыгын атарыкъды. Биз бир бирибиз бла кёп тюйюшюрюкбюз. Тюйюше келип, ол мени тобукъландырса, сен, жукъ айтмай, юйге кетип къал; мен аны тобукъландырсам а, эрлай чабып, жюгенни аны башына атып, къаты тарт. Ол заманда жылкъы да сени ызынгдан тизилликди. Ол алай тебирегенлей, суудан, алтын ажирден да шибиля бир атха минип, бир къыз жетер. «Атышмы, тартышмы?» – деп сорур. «Атышны ким да атар, тартышайыкъ ансы», – де сен да. Сора сиз тартышып тебирерсиз. Сен, аны тартма да, кесинги анга тартма къой. Ол сени тартхан сагъатда, мен таш таудан эсе ауур болурма, сен манга къадалырса. Сора къыз, тартып, сени тюшюралмаса: «Энди сен тарт», – дер. Олсагъатда сен аны, тартма да, къамичи бла ур да, башындан бёркюн тюшюр. Бёркюн тюшюргенинглей, сермеп чачындан тут да, ахшы тюй да тебире. Ол сенден ий деп кёп тилер, сен а аны: «Хамайылымы хакъы ючюн, алтын ажирни жаны ючюн, не айтханынгы да этерме», – дегинчи, ийме, – деп, къара ат жашха алай юйретгенди. 

Ол да алай юйретип бошагъанлай, суудан, гюрюлдеп, алтын жылкъыны да ызындан тизип, ажир чыкъгъанды. Алай чыгъып, къара атны кёргенлей, желча, анга учханды. Сора тебирегендиле экиси бир бири бла жыртышып. Алтын ажир къара атны этинден къабалмай, бу уа аны этин юзюп-юзюп, жерге тобукъландыргъанды. Алтын ажир алай тобукъланнганлай, жаш, секирип, жюгенни аны башына атып, ызындан тартып тебирегенди. Жылкъы да, битеу бири къалмай, аланы ызларындан тизилгенди. Жылкъы алай тизилгенлей, шибиляча, бир атха да минип, тенгизден чыгъып, бир къыз жетгенди.

– Кимди бу мени жылкъымы сюрюп тебиреген жигит? Атышмы, тартышмы? – дегенди къыз.

– Атыш неди, ким да атар, тартышайыкъ ансы, – дегенди жаш.

– Да алай эсе, тарт, – дегенди къыз. 

– Угъай, сен тарт, – деп, жаш да, ат айтханча, къызны биринчи тартыргъа унамагъанды. 

Сора къыз жашны тартып тебирегенди, алай а къара ат таудан ауур болуп, жаш да анга къадалып, къызгъа кесин тартдырмагъанды.

– Ыхы, энди сен тарт, – дегенди къыз.

Ол алай айтханлай, жаш, къамичи бла уруп, бёркюн тюшюрюп, чачындан тутуп, къызны иймей, анга:

– Хамайылымы хакъы ючюн, алтын ажирни жаны ючюн айтханы​нгы этерме! – деп ант этдиргенди.

– Да, айтханынгы этерме дей эсенг, кел, манга къатын бол, – дегенди жаш.

– Энди мен санга бармасам болмайма. Барайым, алай а мен тенгизни тюбюнде къыралны патчахыма. Экибиз да, жетип, мени байлыгъымы ала кетейик, – дегенди къыз.

– Да кел, – дегенди жаш.

Экиси да тенгизни тюбюне киргендиле. Къыз битеу къыралын – юйюн да, адамын да бир оймакъгъа жыйгъанды, жаш да ол тенгизни тюбюнден къол жаулукъ бла бир топуракъ алып, экиси да, чыгъып, ханнга баргъандыла. Ханнга да бир алтын атны берип, андан да къатынын алып келип, тенгизден чыкъгъан къатынына къошуп, атасына тебирегенди. Келе-келип, къара атны да иесине берип, дагъыда жылкъысыны жартысын да анга къоюп, кетгенди. Келип, атасыны элине тюгел жетмей, бир жерде эл къурап, ол оймакъны да къырал этип, эки къатынын да алып, атасына баргъанды.

Келип, сокъур атасына къол жаулукъ бла топуракъны узатханды. Хан, алып, топуракъны эки кёзюне жетдиргенлей, сау болгъанды. Сау болуп, кёзлерин ачханлай, эки келинни да сюйюп къойгъанды.

Хан, энди жашымы къалай къоратайым деп, башына аман акъыл алгъанды. Ол акъыл бла, бир кюн жашын чакъыртханды да, къазанда бише тургъан этге ёлюр от къуйгъанды, жаш келсе, ашатыр ючюн. Жаш келгенди атасына къонакъгъа. Хан, бир кесек хапар-мапар соруп, къазандан этни, чыгъартып, жашны аллына салдыргъанды. Жашха уа, ол къонакъгъа тебирегенде, тенгизден чыкъгъан къатыны:

– Ма бу ашамагъанны ашама, – деп, бир маскени берген эди. 

Сора жаш атасы берген этни, кеси ашагъынчы, маскесине атып, ол ашаргъа унамагъанында, кеси да аууз тиймей къойгъанды.

Андан бир бёлек кюн кетгенден сора, биягъы хан, эшигини аллында терен уру къаздырып, аны юсюне кийиз жайдырып, тансыкъ болгъан сылтау бла, жашын чакъыртханды. Жаш къонакъгъа тебирегенлей, тенгиз​ден чыкъгъан къатыны, биягъы маскени берип:

– Бу бармагъан жерге барма, – дегенди.

Жаш маскени ызындан келип тургъанды. Эшикге жетгенлей, маске къабыргъагъа къысылып ётгенин кёрюп, ол да, къабыргъагъа къысылып, уругъа тюшмей, ётгенди. Алай бла да жукъ эталмай, хан жашына ашарыкъгъа жукълатыучу дарман къуюп, жукълатып, къолларын-аякъларын да жыжымла бла, сынжырла бла байлагъанды. Жаш бир заманда уянып къараса – болгъаны байланып, атасы да къатында олтуруп, ышара.

– Не этгенлигингди бу, атам? – деп, жаш, жыжымланы да, сынжырланы да юзюп, ёрге къопханды.

– Жашым, мен сени сынап байлагъан эдим да, сен а жугъунга да санамай, ол сынжырланы юзюп къойдунг! Дунияда сени тыяллыкъ зат болмаз! – дегенди хан.

– Тюз айтаса, атам, мени мыйыгъымдан алыннган тюк болмаса, дунияда мени тыяллыкъ кюч жокъду, – дегенди жаш.

– Къайда, кертими айтаса, бир кёрейим, – деп, хан, жашны мыйыгъындан тюк алып, аны къолларын-аякъларын байлагъанды. 

Жаш, керти да къымылдаялмай къалып:

– Ий энди, атам, сынап кёрдюнг эсе, – дегенди. 

Хан, секирип туруп:

– Мен сени иймезме, ма былай этерме, – деп, жашны эки кёзюн къармагъанды. Андан сора, жумушчуларын чакъырып: – Элтигиз да, бу сокъур итни къаядан атыгъыз да, келигиз, – дегенди.

Жумушчула, хан айтханча, жашны, элтип, бир бийик къаядан атхандыла. Жаш ёлген да этмегенди, келип, бир жумушакъ хансха тийип, алай жатып тургъанлай, чыпчыкъла:

– Ол жашны тёгереги кёзню сау этиучю ханс болгъанын билмей турады, – дегенлерин эшитгенди. 

Алай эшитгенлей, эки чапыракъны тартып алгъанды да, эки кёзюне салгъанды. Олсагъатлай жаш, алгъындан да иги кёрюп, туруп, элине тебирегенди. Элини къатына келип, къараса – аллайгъа къарасын, аны алтын къаласыны тёгерегин атасыны аскери алып, къазауат эте. Къаланы башында эки къатын, садакъ бла атып, кишини жууукъ иймей, ычхыннган адам болса, аны да къаланы тёгерегине чабып айланнган алтын ажир ёлтюре. Жаш, олсагъат атасына барып, кесин танытмай, анга былай айтханды:

– Мен, барып, ол эки къатынны тутуп келейим, кесинги да жалчынг болайым.

– Ий, маржа, байлыгъымы жартысын берир эдим, алай этсенг, – дегенди хан.

Сора жаш къалагъа тебирегенди. Ол къалагъа жетерге, алтын ажир, аны узакъдан танып, чабып келип, сыртына миндирип, учуп, къаланы башында къатынларына миндиргенди. Анда, къучакълашып, къууанып бошап, жаш къатынларына былай айтханды:

– Энди мен, сизни хорлап баргъанча, экигизни эки къолтукъ тюбюме алып, ханнга бир барайым, не айтырыкъ эсе да.

Айтханыча этип, жаш, экисин да атасына алып барып:

– Быланы башларынмы кесейим, беллеринден экими этейим огъесе ууакъмы туурайым? – деп соргъанды.

– Угъай, угъай, бармагъынг бла окъуна тийме алагъа, – дегенди хан. – Андан эсе, былай къатыма келтир да, бир къучакълайым да, отоу​гъа элтип салырса.

Ол алай айтханлай, тенгизден чыкъгъан къыз, эрини къолундан бичагъын тартып алып, ханны башын тайдыргъанды. Киши сюймеген, къазауат бла аманлыкъдан сора жукъ билмеген къарт хан ёлгенлей, хар ким къууанч этгенди. Жаш да, эки элге да хан болуп, эки къатыны бла жашап къалгъанды. Аны кёрмегенибиз кибик, ауруу-талау кёрмей къалайыкъ.

БЕШНИ КИЧИСИ КИЧИ-БАТЫР

Бек эрттеледе бир элде бир жарлы киши жашагъанды. Ол киши, элни тууарларын кютюп, анга алгъан хакъы бла юйдегисин кечиндирирге кюрешгенди. Алай а аны беш жашы болгъанды да, жети башлы юйдегиге алгъан хакъы бир да татымагъанды.

Быланы бек къыйналып тургъанларын эслеп, элчиле, садакъа берип, болуша тургъандыла. Алай а кишини сюрюуюнде малла чалпый, алгъан жалы битеу тёлеуге кете башлагъанды.

Бир жолда киши, олтуруп, сагъыш этгенди, эсеплегенди. Эсеплеп къараса – алыр хакъы бла берир тёлеую теппе-тенг болуп тура.

«Эй, мен былай бедишлик болуп, юйдегими да ачдан-жаланнгачдан инжитип, кёзюме мудах къарагъанларын кёргенден эсе, нени да унутурча, дуниядан тас болуп кетсем игиди. Мен тургъанлай да, садакъа бла кечинедиле, менсиз болурлары да алайды. Мен болмасам, бир да къуруса да, аталары жокъду дерле да, садакъа ашагъанларына киши айып этмез», – деп кёлюне келгенди.

Ол оноуну башына мадаргъа санап, тууар сюрюуню эл таба къыстагъанды, кеси уа, не юйдегисине жукъ билдирмегенлей, не бир башха инсаннга кёрюнмей, башын алып, тас болуп кетгенди.

Эл, ишлерин-башларын къоюп, юч-тёрт кюнню муну излегенди. Алай а киши табалмагъанды.

Болмагъанында, къайтып келип, хар ким ишине жарашхандыла, юйдегиси уа, тюнгюлюп, къара кийгенди.

Тууарчы киши уа, бара-барып, къалын агъачда бир ариу талагъа чыкъгъанды. Таланы ортасы бла бир таза къара суу бара эди.

Киши, къара суудан ичип, эс жыйгъанды, солугъанды. Кёгет жыйып, ашагъанды да, сагъыш этгенди. Этген ишине сокъуранып, мудахланнганды.

Ол да алай сагъышланып, мугур болуп тургъанлай, тёрт ариу кийик эчки, отлай-отлай, терекледен чыгъып, суу ичерге келгендиле. Алай а, башха жаныуарла этиучюча, келип, суугъа тюз башларын ийип, ичип кетмей, ортасына кирип, тизилип, суу келген жанына айланып, сюелип, алай ичгендиле.

Киши, алагъа къарап, сукъланнганды, сейирсиннгенди да, ол кюн алайда къалгъанды.

Экинчи кюнюнде ол тёрт кийик дагъыда келгендиле, дагъыда биягъынлай тизилип, кирип, сууну келген жанына айланып, суу ичгендиле.

Киши алагъа сынап къарап тургъанды. Сора:

– Эй, жаратхан Аллах, мени да былача къайгъысыз, сагъышсыз айланнган кийик этип къойсанг, не боллукъ эди! – дегенди. 

Туруп, баргъанды да, къара суугъа кирип, тамам ол кийиклеча, сууну, келген жанына бурулуп, алай ичгенди. Алай этгенлейин, кийик болгъанды да къалгъанды.

Сора, чартлап суудан чыгъып, ол кийиклеге къошулуп, биргелерине агъачха кирип кетгенди.

Ёксюз къалгъан юйдеги, беш онгсуз сабий бла аналары, жюз тюрлю дыгалас этип, аманны кебинден кечиннгендиле. Жашла ёсгендиле, кюнден-кюннге ишлерге тюзелип, бешиси беш жарагъан жаш болгъандыла. Эм гитчелери Кичи-Батыр а – эл битеу сейирсиннген, барындан да жигер.

Ол элни бийини аллай адети болгъанды: элин битеу жыйып, бахчасын-сабанын жыйдырып, малын къыркъдырып, сора, бир бёлек мал союп, барына да ашатып-ичирип, алай чачыла эдиле. Аллай кюнледе бий кеси да, къаласына минип, хар кимни къалай ишлегенине, ашагъанына къарап турургъа ёч эди.

Бир жолда бий, биягъынлай, битеу элни жыйып, не эсе да ишлетгенди да, ызы бла аш-суу салдыргъанды. Кеси да, биягъынлай, къаласыны башындан къарап тургъанды. Къарагъанды да, бир жашчыкъны, къадалып, бир талай адам ишлерикни кеси мажарып баргъанын кёрюп, сейирсиннгенди.

Ашагъан сагъатда къарагъанды да, биягъы жашчыкъны тилине жукъ тийирмей тургъанын кёргенди.

Сора, сейирсинип, бий, ол жашчыкъны чакъыртып, кимсе деп соргъанды.

– Бешни гитчеси Кичи-Батырма, ол башсыз болуп къалгъан тууарчыны жашыма, – дегенди жашчыкъ.

– Халкъ алай жутланып ашагъан заманда, сен нек ашамай тураса? – 
деп соргъанды бий.

– Ашар кереклим жокъду, – дегенди жашчыкъ.

– Ашар кереклинг болмай, сен неден тоюп тураса да? – деп сейирсиннгенди бий.

– Сагъышдан тоюп турама, – дегенди жашчыкъ.

– Аллай бир не сагъыш этесе? – деп, бий андан да бек сейирсиннгенди.

– Сагъышым а уллуду, – дегенди жашчыкъ. – Тилесем, сен ма​нга кереги бла бир ат бла сауут-саба бермезми эдинг тёрт-беш жыл болжалгъа деп, сагъышым олду, – дегенди жашчыкъ. – Андан сора хар затынгы да ызына къайтарыр эдим.

«Эл къарыны къайгъылы заманда, бу ат, сауут-саба, иш къайгъылыды. Эшта, мындан бир зат чыгъарыкъ болур», – деп сагъышланнганды бий. Сора бергенди ол айтхан затланы.

Кичи-Батыр, ат, сауут-саба къоллу болгъанында, къарындашлары да, ол да, къадалып ишлеп, юч-тёрт жылгъа юйлерин-башларын жараш​дыргъандыла, мал къурагъандыла. Бийден алгъан хаухларын да къайтаргъандыла.

Элде ауур иши болуп, болушлукъ керекли адам, жолоучу болуп, деменгили жёнгер керекли адам – бары да Кичи-Батырны чакъырыучу болгъандыла. Малы, адамы сюрюлгенни барына чабыучу, жетип, сермешип, сыйырып къайтарыучу бешни гитчеси Кичи-Батыр эди. Ол угъай, къоншу эллени да жауладан, кёнчекликге келиучюледен ол къоруулап башлагъанды.

Алай бла, бешни гитчеси Кичи-Батырны аты тёгерекде эмда узакъ эллеге дери белгили болгъанды. Аты алгъышлада айтылгъанды. Аны оноуу бла этилген иш тюзелип, онгуна баргъанды. Тёрт къарындашы, бир жумдурукъ кибик, биригип, Кичи-Батырны оноуу бла, бирери бирер ишни деменгили тындырып, жашагъандыла.

Бир жолда экеулен даулашхандыла. Чамланышхандыла. Сора бири бирине айтханды:

– Элге белгили тулпар бешни кичиси Кичи-Батырны атасыча тас болуп къалгъанынгы кёрейик сени!

Аны эшитгенинде, аты алгъышлада айтыла юйреннген бешни гитчеси Кичи-Батыр ыйлыкъгъанды, ачыуланнганды. Сора, юйге келип, къарындашларын жыйгъанды да, былай айтханды:

– Ууакъ заманыбызда, къалай-алай турдукъ эсек да, турдукъ. Энди биз атабызны излерге керекбиз. Аны не сауун, не шауун билмей, мадарыбыз жокъду.

Бешиси да, кеслерин хазырлап, малны-башны тенглерине аманат этип, атла бла жолоучу болгъандыла, аталарын излей, бир атны да адеж тартып.

Кёп айланнгандыла жашла. Не бир элде, не бир жерде ол адамны не кёрген, не хапарын эшитген чыкъмагъанды. Сора, айлана келип, жашла бир къалын агъачха жетгендиле. Бара-барып, бир ариу талагъа чыгъып, ат солутхандыла, ауузланнгандыла. Ол а ол аталары кийик сыфатха кирген тала болгъанды. Жашла да алай тургъанлай, талагъа беш кийик чыкъгъандыла. Бешибиз бешисин атарбыз, – азыкъ аллыбызгъа кеси келип къалгъанды да деп, жашла бирери бирер кийикни илишаннга алгъандыла, атаргъа хазыр болуп.

Кийикле быланы эслегендиле. Алай а, кийик адет бла, элгенип, къачып тебиремегендиле да, ариу тизилип, суу таба ырахат тебирегендиле. Жашла уа сууну къатында олтуруп тургъандыла. Кийикле быланы туура юслерине келип къалгъан эдиле. 

Бу зат бешни гитчеси Кичи-Батырны сейирсиндиргенди.

– Тохтагъыз, атмагъыз! – деп, ол жашланы тыйгъанды да, сейирге къарагъандыла.

Кийикле суугъа эннгендиле. Тёрт кийик, этиучюлерича этип, суу ичгендиле. Бири уа, сюелип, жашлагъа къарап тургъанды. Ол аланы аталары болгъанды. Кийик болгъанлыкъгъа, акъылы адамныкъылай къалгъанды.

Ол, жашлагъа къарап туруп, аланы ариулукъларына, жигитликлерине, жашлыкъларына сюйюннгенди, сукъланнганды.

«Эй-а, мен ата болуп, ата орунун туталсам, мени беш сабийим да ма быллай беш жаш боллукъ эдиле. Мен а, кийик болуп, агъачда айланама. Андан эсе, не болумсуз, не онгсуз, не жарлы болсам да, адамланы арасында, юйюмде, юйдегимде жашагъаным насып кёре эдим!» – деп кёлюне келгенди да, ызыма адам болуп къалаллыкъ эсем а деп, ол да суугъа киргенди. Алай а, бирси кийиклеча, сууну келген жанына бурулуп ичмей, ызына, суу баргъан жанына бурулуп ичгенди. Алай этгенлей, ызына адам сыфатха киргенди да къалгъанды.

Сора ол бирси нёгер кийиклери агъачха кирип кетгендиле, киши уа, суудан чыгъып келип, сейирге къарап тургъан жашла бла саламлаш​ханды.

Ала кишини олтуртхандыла, азыкъларындан салып, ашатхандыла. Хапар сорушхандыла да, бир бирин таныгъандыла. Была кесини жашлары болгъанын билгенинде, киши, къууанч тыпырлы болуп, аланы къучакълап, жилягъанды.

Аталарын тапханларына жашла да къууаннгандыла.

Алтысы да юйге къайтып келгендиле. Атабыз жолоучулукъдан къайтханды деп, уллу той-оюн этгендиле.

Алай бла, тынч-эсен талай заманны жашай тургъандыла да, бир жолда бешни гитчеси Кичи-Батыр атасына былай айтып тилегенди:

– Атам, беш жашынг да беш юйдегини тутарча болгъандыла. Алай а беш жууукъ тутаргъа санга беш тюрлю тил керекди да, сени алай къыйнаргъа сюймейбиз. Беш жашынга беш эгеч тапсанг а, – деген​ди.

Аталары ыразы болгъанды. Кесин жарашдырып, беш къызы болгъан юй излей жайылгъанды.

Кёп кюнлени айланып, излегенин табалмай, арып-талып, киши ызына айланнганды. Алайда кеч болгъанды. Киши, бир элге бурулгъанды да, суу алып баргъан тиширыугъа:

– Ингир ахшы болсун, эгечим! – деп, салам бергенди.

– Ахшылыкъ кёр, къарындашым! Жууукъ бол, бу элден адамгъа ушамайса, – дегенди тиширыу.

– Экиндиде эл ташлама деп, жууукъ болургъа угъайым жокъ эди, къонакъ аллыкъ юй бар эсе, – дегенди киши.

– Ахшы адамгъа ким да къонакъбайды. Алай болса да, ма бу аллынгда уллу юйге бурул. Ол элни бийини юйюдю. Тартынмай бар, къонакъ сюйген адамды.

Киши ол тиширыу кёргюзтген юйге атын бургъанды. Келип: 

– Хейт! – деп къычыргъанды.

– Ойт! – деп, юйден биреулен чыкъгъанды. 

Саламлашхандыла.

– Жууукъ бол, кел юйге! – деп чакъыргъанды чыкъгъан.

– Жууукъ болургъа ыразы эдим, къонакъ алсанг. 

– Тобасто, нек алмайбыз къонакъ, алырбыз! Къонакъ Аллахны къонагъыды. Къонакъ келсе – къут келеди, – деп, юй иеси жарыкъ болгъанды. 

Жашла, жетип, кишини атдан тюшюргендиле.

Къонакъны ашатып-ичирип сыйлагъанларында, юй иеси аны ким болгъанын, къайдан, къайры баргъанын, не айланнганын соргъанды.

– Мен бешни гитчеси Кичи-Батырны атасыма, беш жашыма келинликге беш эгеч излей айланама, – деп, бу хапарын айтханды. – Бу сизни элге дери бирда-бирда аллай юйге тюбеялмагъанма.

– Да Аллах муратынгы берсин! Менде бардыла сен айтханла, бешеулен. Бешни гитчеси Кичи-Батыр жокъласа, бешими гитчеси гитче къызымы бермей къоймам деп, нюзюрюм бар эди. Алай а бешисин да элтебиз дей эсенг да, угъайым жокъду. «Беш нюзюрге – беш нюзюр» деп, не амалым барды, элтигиз, – дегенди юй иеси. 

Алайда экиси да сёз тауусхандыла къызлагъа. Оноу этгендиле, келинлени къайын юйге къачан элтириклерине болжал салгъандыла.

Жашланы аталары къууанып къайтханды юйюне. Хапарын айтханды.

Къызланы келтирирге болжал жетгенди да, ол элни бийи бешни гитчеси Кичи-Батыргъа:

– Сени кючюнг бла элими кючю, сыйы кётюрюлюп турады. Киеу жёнгерле бла мен кесим бармай къаллыкъ тюйюлме. Жыйыннга тамата боллукъма, – дегенди.

– Болсун, айхай-айхай, сен элт киеу жёнгерлени. Алай а биргегизге мени кесими да ала бар, – дегенди бешни гитчеси Кичи-Батыр.

– Ол дегенинг а неди? Мангадамы ышанмайса, элни бийине? – деп, кёлкъалды болгъанды бий. – Мен ишни тындыралмазчамы кёресе?

– Сен айтхан болсун, барыгъыз. Алай, ол жерге, ол жерге жетсегиз, бир мазаллы къаланы кёрлюксюз. Алайда бир уллу жел, боран жетерикди, жауун, буз къуярыкъды. Жунчурукъсуз. Алай а, не бек инжилсегиз да, ол къалагъа къайтмагъыз! – деп, жууап бергенди бешни гитчеси Кичи-Батыр.

– Хо-хо! Сен айтханча этербиз. Бир да къоркъма, бармабыз ол къала-мала дегенинге, – дегенди бий да. 

Кетгендиле киеу жёнгерле, бир уллу, жюз башлы жыйын болуп.

Бара-барып, узакъда бир къаланы кёргендиле. Была анга жууукъ​лашханлай, ай мени Аллахым, аллай боран келгенди, жели битеу дуния​ны къатышдырады дерча. Ызы бла жауун, буз къуйгъанды да тебирегенди, челек бла къуйгъанча.

– Эй, аланла, бешни гитчеси Кичи-Батыр бизге жолда муркку этмесинле деп айтханлыгъы болур эди. Къайгъырмаз, былай жибип инжил​генден эсе, къалагъа къайтайыкъ, – дегенди бий.

Баргъандыла. Салып барсала, аллайгъа барсынла, аламат ариу къала. Кирселе, алайы-былайы – бары ашарыкъ-ичерик; орунлада къуу тёшекле – бары жарашып. Бахчалада кёгет терекле зырма
 битип, бишип, аууз сууларынгы келтире. Алай а къалада бир деп бир тилли жокъ.

– Тоба-тоба, бу ишге къарагъыз! – деп сейирсиннгенди бий. – Бешни гитчеси Кичи-Батыр бизни былайгъа къайтарып, бу аламат къалада ашарыбызны, солурубузну кёпсюнюп, къызгъанып айта болур эди, бери къайтмагъыз деп.

Сора киеу жёнгерле алайда сюйгенлерича ашагъандыла, ичгендиле, солугъандыла. Ала къалагъа кирирге, жел, жауун да тохтагъанды. Ала, анга да эс бёлмегендиле да, жатып жукълагъандыла.

Эрттенбла къарасала – ариу кюн тийип тура.

Биягъынлай, ашап-ичип, жолларына кетгендиле. Барып, къызланы фаэтонлагъа миндирип, ызларына тебирегендиле.

Келе келгендиле да, къаланы туурасына жетгенлей, биягъы бир уллу жел келгенди. Буз, жауун къуйгъанды. Борангылан этип, кёз ачдырмагъанды.

– Ай маржа, сюрюгюз атланы, ол биягъы къалагъа жыйылайыкъ, – 
дегенди жыйын тамата. 

Чабып, къалагъа киргендиле.

Жел, жауун, буз да тохтагъанды. Была да, арыгъан, ач адамла, ол биягъы хазыр тепсилеге олтургъандыла, ашап-ичип, арыгъанлары бла, жатып, жукълап къалгъандыла.

Эрттенбла туруп, къарасала – къаланы тёгерегине чулгъанып, кеси кесини къуйругъун ауузу бла къабып, бир мазаллы сарыуек жатып тура эди.

Бешни гитчеси Кичи-Батырны айтханына алайда тюшюннгендиле. Къоркъгъандыла. Ары-бери этип, къаладан чыгъар, къачар умут этгендиле. Алай а сарыуек жибермегенди. Жюзюсюн да, жел этдире, тартып, ичине жутуп, дагъыда ауузундан тышына атханды.

Киеу жёнгерле сарыуекге къарыу эталмазлыкъларын ангылагъандыла да, андан да бек къоркъгъандыла.

– Эй-я, Кичи-Батыр а биле кёре эдим муну, гюняхсыз айтхан эди, ийнанмадым анга, – деп, ёкюннгенди бий.

Сора сарыуек, къуйругъун ауузундан атып, къабакъ эшиклени ачып, былай айтханды:

– Бешни гитчеси Кичи-Батыргъа алып баргъан келинигизни къоюгъуз да, къалгъанла барыгъыз, бошсуз башыгъызгъа!

Амал не эди, гитче келинни къалада къоюп, къалгъанла элге кетгендиле. Ойнагъан-кюлген угъай эсенг, киши ышаргъан болмай, орайдасыз элге жууукълашхандыла. Бешни гитчеси Кичи-Батыр, алларына чыкъгъанды да:

– Эй-а, мен къоркъгъаннга тюбегенигизни узакъдан, сизни къарап кёргенлей окъуна, ангылагъан эдим. Алай болса да, къыйналгъан къыйыныгъыз ючюн сау болугъуз! Бу мудахлыкъ да неди келин келтирген жыйында?! Тартыгъыз орайда, сокъдуругъуз къобуз! Энди сиз къууанчны бардырыгъыз, башлагъан ишигизни тындырыгъыз, мен а ол къалагъа бармай боллукъ тюйюлме, – деп, атланып кетгенди.

Ол баргъаны бла барып, бешни гитчеси Кичи-Батыр киши болмагъан къалагъа жетип, киргенди.

Кирип барса – къалада бир тилли жокъ. Жаппа-жангыз кесини келинлиги, олтуруп, жиляй тура.

– Кюнюнг ахшы болсун, ариу къыз! – деп саламлашханды бешни гитчеси Кичи-Батыр.

– Сау бол, Кичи-Батыр! Мени амалтын бу палах болгъан жерге нек келдинг? – деп, къыз Кичи-Батырны къолун тутханды. – Кичи-Батыр, санга бир хата болгъандан эсе, мен не да болайым. Кет да къал мындан! – деп тилегенди къыз.

Кичи-Батыр кюлгенди.

– Мени аллай бир къызбайгъамы санайса? Атасыны юйюнден мени амалтын чыкъгъан тиширыуну жазыуу да мени жазыуум тюйюлмюдю?! Мен былайдан, кетсем, сени бла бирге кетерикме, – дегенди. 

Къызгъа ариу айтханды. Ашатханды, ичиргенди. Кеси да ауузланнганды. Ушакъ эте, жатхандыла да, жукълагъандыла.

Эрттенбласында, туруп, къарасала – биягъы къаланы тёгерегине биягъы сарыуек чулгъанып, жукълап тура, къуйругъун да ауузуна сугъуп.

Бешни гитчеси Кичи-Батыр, барып, къамичиси бла сарыуекни башына уруп, уятханды да, айтханды:

– Не заманнга дери жукълап турлукъса былай, къонакъбай деп да истемей?

– Эй, Кичи-Батыр, келипми тураса? Женгил жетип къалгъанса да! Къаллай бир заманны сакълагъан эдим мен алгъын сени бери келиринги! Мин сыртыма! – дегенди сарыуек.

Миннгенди бешни гитчеси Кичи-Батыр сарыуекни боюнуна. Эки къулагъындан къаты тутханды.

Сора сарыуек кёкге чыгъып тебирегенди. Ол, бара-барып, жашха:

– Жукъ кёремисе? – деп соргъанды.

– Угъай!

Дагъыда андан да ёрге чыгъып, бара-барып, сарыуек:

– Жукъ кёремисе? – деп соргъанды Кичи-Батыргъа.

– Угъай.

Дагъыда учуп, бийикден-бийикге чыгъып, сарыуек:

– Энди уа жукъ кёремисе? – деп соргъанды.

– Кёреме. Эки жаныбыздан эки кюн тийип турады. Кюн батханда – 
бир кюн, кюн чыкъгъанда – бир кюн. 

– Ыхы! – дегенди сарыуек. – Ол кюн чыкъгъанда тийип тургъан – 
кюндю. Кюн батхандагъы – къызды. Сен, барып, ма ол къызны алып келалсанг, сора келин да, сен да башыгъызгъа бошсуз, кетерсиз. Ары дери уа ол мени къонагъымды. Мен саулукъдан, анга бир чыпчыкъны къанат жели окъуна тиймезлигине ишексиз бол!

Алай айтып, сарыуек Кичи-Батырны жерге тюшюргенди.

Кичи-Батыр, юй бийчеси бла саламлашып, кёп турмай къайтыргъа сёз берип, атына минип, кетгенди.

Жолда, къуру да соргъанлай, сурагъанлай, къыздан хапар излегенлей баргъанды.

Сора, къызны къаласына жетерге, тюз хапар билип, тюберге хазыр болгъанды.

Къызны уа хапары алайды: къыз кесинден онглу болмагъаннга бармазгъа ант этгенди. Сора, ол асыры ариудан, анга къарагъан эр киши, ауруп, олсагъатдан ёлюп къалгъанды.

Аны билип, бешни гитчеси Кичи-Батыр элге киреди да, къызны къаласыны тюз къаты бла озады. Бир да къызгъа бурулуп къарамайды.

Къыз муну бурулуп къарар акъылы болмагъанын ангылайды. Коридоргъа чыгъып, ары-бери барады, кесин кёргюзтюп кюрешеди. Алай а бешни гитчеси Кичи-Батыр аны сан да этмейди. Къаланы тюз къаты бла озуп, кетип къалады.

Кеч бет алгъаны себепли, кете барып, Кичи-Батыр, элни къыйырында бир юйге къайтып: 

– Хейт! – деп къычырады.

Юйден бир къарт амма чыгъады. Жаш «кюнахшы» береди.

– Къонакъ аламыса? – деп сорады Кичи-Батыр.

Ол амма, аны саламын алып, юйге чакъырады. Олтуртады. Бет-къол чайкъатып, суусап ичиреди, тепсини келтирип, ашарыкъ салады.

Кичи-Батыр тепсиге олтургъанлай, къонакъ жашны къыз къалагъа чакъырады деп, къызны жумушчусу жетгенди.

Амма ачыуланнганды:

– Мени къонагъымы чакъырыргъа не жолу барды? Алай къонакъны хатерин кёре билген къыз болса, ол халкъны тарыкъдырмаз эди! – 
деп, жашны ары иерге унамагъанды. 

Ол амма къызны анасы эди. Кичи-Батырны уа андан хапары да жокъ.

– Манга къарамай, озуп кеталгъан, бу не адамды, экен? – деп, къыз сейир-тамаша болгъанды. 

Экинчи кере да къыз, жашны чакъырта, жумушчусун жибергенди. 

– Сени къыз излейди! – дегенди жумушчу бешни гитчеси Кичи-Батыргъа.

Амма муну энтта иерге сюймегенди къызгъа. Алай а Кичи-Батыр анга:

– Экинчи кере чакъыртханына да бармасам, къоркъгъаннга санар, барайым, амма, ыразы бол! – дегенди.

– Да бар, балам, бар, алай а, ышанып, аны къолундан суусап ичме, олтурма. Бетине къарайма десенг, анга ол сенден алгъа къарагъанланы кёзюнге кёргюзт, – дегенди амма.

– Хо, болсун! – деп, бешни гитчеси Кичи-Батыр салып баргъанды къызгъа. 

Барып, саламлашханды. Къызны кёкюрегинде алтын тюймесине, белинде алтын кямарыны накъышларына къарап:

– Нек излей эдинг мени? – деп соргъанды.

– таныргъа излей эдим, – дегенди къыз. – Мени жукъгъа санамай, бурулуп, салам да бермей, кетгенсе. Алай болса да, энди мени къонагъымса, къолумдан суусап ич! – деп, боза аякъны узатханды.

Кичи-Батыр боза аякъны алгъанды. Алай, муну къолундан жукъ ичерге, ашаргъа болмазлыгъы эсине тюшюп:

– Суусап кереклим жокъду, алай болса да, тиширыу узатхандан ары, алмай къойгъан ушагъыусузду, не бола эсе да, Аллахдан сен аман тап! – деп, боза аякъны алып, тогъуй башлагъанча этгенди.

Жашны чырайына, акъылына, жигитлигине сюйюнюп, къыз бозагъа от салгъанына сокъураннганды.

«Бетиме къарагъан ёлюп барса, къарамагъаннга былай этсем, ма​нга къарагъан да, къарамагъан да залим къайдан табыллыкъды?» – деп, сора, эрлай, аякъны, жашны къолундан сермеп алып, терезеден быргъагъанды.

Къызны къатында къол жаулукъ бла жабылып тургъан шинтик сюеле эди. Къыз аякъны къолундан алай хыны сермеп алгъанына ачыу​ланып, Кичи-Батыр, къол жаулукъну, сермеп алып, бир жанына быргъап, ол ийнеле чанчылып, учалары бирер-экишер эли бери-бери чыгъып тургъан шинтикге «доп» деп олтургъанды.

Олтургъанды да, секирип ёрге турмагъанды. Ышарып:

– А къыз, сау бол, аламат къонакъбай болдунг! – дегенди.

Къыз аны тёзюмюне андан да бек сейирсиннгенди. Жашны бусагъатда былай ачыгъаннга тёзюп тургъаны кёзюне кёрюнюп, къызны кёзлерине жилямукъ ургъанды.

– Жараларынга эрлай мындан жакъ, – деп, бир дарман узатханды. 

Аны алай сёлешгенине сейирсинип, Кичи-Батыр къызны бетине къараса – аны кёзлеринде жилямукъ тамычыла жылтырай. Кеси да, адамны акъылын алырча, бир сейир ариу зат.

– Къоркъма! – дегенди къыз. – Мени кёзлериме жилямукъ уруп,
аны адам баласы кёрсе, мени ол сен эшитген адамла кётюрмеген кючюм къаллыкъ тюйюл эди да, энди ма ол кюн келгенди. Манга къарагъанлыкъ​гъа, кишиге да жукъ боллукъ тюйюлдю. Сен менден залим болдунг, мени хорладынг. Энди, не сюйсенг да эт, бюгюнден ары мен санга бойсунама!

Бирси юйге кирип, жаш жараларына дарман жакъгъанды.

– Кёзюнг къарагъан ары-беринги да ал да, тамбла биргеме тебире, – 
дегенди Кичи-Батыр. 

Кеси уа биягъы аммагъа кече къалыргъа кетгенди.

Муну сау-эсен къайтханын кёрюп, амма къууаннганды. Хапар соргъанды. Хапарын билип, андан да бек къууаннганды. «Энди муратыма жетдим. Мен да, элча, ырахат ёлюрме», – дегенди. Алай а аны аллай бир нек къууаннганын Кичи-Батыр сорургъа тартынып къойгъанды.

Эрттенбласында, къонакъбайлыкъ этген амма бла саламлашып, къызны да биргесине алып, бешни гитчеси Кичи-Батыр ызына айланнганды. Къызны биргесине аны жумушчулары да, малын-мюлкюн алып, тебирегендиле.

Бары да, келе-келип, биягъы къаланы туурасына чыкъгъандыла. Алайда къыз соргъанды:

– Бешни гитчеси Кичи-Батыр, сен жол узуну былай мудах болуп нек келесе? – деп.

Жаш айтыргъа сюймегенди. Къыз да къоймагъанды. Болмагъанында, къыз:

– Нек мудах болгъанынгы айтмай эсенг, мен мындан ары бармайма сени бла, – деп тохтагъанды. 

Не этерик эди, айтханды Кичи-Батыр:

– Мудахлыгъым а анданды, – дегенди, – сен, дунияда болмагъанча, бир сейир жанса, алай а мен сени кесиме алып бармайма, былай да былай, сарыуекге берирге алып барама. Амалым алайды. Элтеме да – сарыуекге сени берирге керек болама. Элтмейме да – анда сени кибик бир тиширыуну, юй бийчеми, къояргъа керек болама. Экигизни да кёзюм къыймай, ма олду бушууум, – дегенди.

– Ай, хомух, сен эр киши тюйюлмюсе?! Къалай сёз бегитген эсегиз, алай эт да кёр. Сёзюне толу болалмай, сени кибик жигит жашны бети уялгъандан эсе, мени кибик къыз къурманлыкъ болуп къалса да, хата жокъду, тёз, – дегенди къыз.

Къалагъа келгендиле. Бешни гитчеси Кичи-Батыр, къызны сарыуек келлик жерде къоюп, юй бийчесине кетгенди.

Эрттенбласында туруп келип, къараса – алайда ол къыз да, ол сарыуек да тура.

– Бизни иер заманынг болмаймыды? – деп соргъанды Кичи-Батыр, къамичи бла сарыуекни башына уруп, уятып.

Ол алай айтханлай, сарыуек кёбюп тебирегенди. Кёп да бар, кёп да бар, «тарс» дегенди да, атылгъанды. Атылса уа, алай атылсын, – къарасала, ол сарыуекни атылгъан жеринде суу сурат кибик бир ариу жаш сюелип тура.

Жаш, чабып келип, Кичи-Батырны къучакълагъанды, ийнакълагъанды.

– Бу мени эгечимди, – деп, хапар айтханды ол жаш. – Жылы жетип, жашла къарай башлагъанларында, ол сен барып кёрген къаласын ишлетгенди да, безигенден, оюннга санап, адамлагъа хата эте, ол сен эшитген ишлерин башлагъанды, тохта-тынны ангыламай. Муну киши хорлаялмагъанды. «Муну Кичи-Батыр жууаш этерик эди», – дегенди анам. Ол санга къонакъбай болгъан къарт тиширыу бизни анабызды. Ол: «Бар да, бешни кичиси Кичи-Батырны тап да, анга бер эгечинги», – 
дегенди манга. «Да мен Кичи-Батырны къайдан табаллыкъма?» – деп, унамагъанма излерге. Сора анам манга: «Жангыз эгечинги тюз жолгъа салалмагъанса. Энди уа бизге киеу болаллыкъ жангыз жашны излеялмайса. Сен, бешни гитчеси Кичи-Батырны табып, эгечинги анга бергинчи, сарыуек болуп, жерде сюйрелип айлан!» – деп, къаргъап, сыртымдан ургъан эди. Ол кюнден бери ол сен кёрген сыфатда – мен, ол сен кёрген халинде – эгечим, ол сен кёрген юйде – анам, ма алай жашагъанбыз. Аны ючюн ишлетгенме бу къаланы, сени бир тутуп, санга эгечими бералсам эди деп. Энди мен анам салгъан борчдан къутулдум. Айып этме къыйналгъанынг ючюн. Мен да анамы бетине уялмай къарарча болдум, анга тансыкъма, барайым. Сиз да бу къалада жашагъыз, эки тиширыу​унг да, сен да эсен болугъуз! – деп, жаш саламлашып кетгенди.

– Угъай, элин ташлагъан – эр тюйюлдю, элин сыйламагъан – кесин да сыйламаз, – деп, жаш юйюне тебирегенди.

Артда уа къарт бий бийлигин Кичи-Батыргъа къойгъанды. Элге бий болуп, бешни гитчеси Кичи-Батыр элинде-журтунда ырахат жашап къалгъанды.

БОСХАСАН

Эртте-эртте заманда бир элде бир хан жашагъанды. Ол ханны бир жашы бла бир къызы болгъанды. Ханны эки кёзю ауруп, дуния жарыгъын кёрмей башлагъанды. Ол, элни ичинде билгичлени чакъырып:

– Мени кёзюме не дарман жарарыкъды? – деп соргъанды.

Билгичле ханнга:

– Тенгизде бир алтын чабакъ барды, ол чабакъны, тутуп, кёзлери​нге сюртсенг, ала, бурунча, сау боллукъдула, – дегендиле.

Бир кюн ханны къызы, челек алып, суугъа баргъанды. Суу алгъанлай, челегини ичинде алтын чабакъны кёрюп, анга къууанып, къарындашына къычыргъанды:

– Бери кел! Атабызны кёзлерине жарарыкъ алтын чабакъны тутханма! – деп.

Къарындашы, чабып келип, алтын чабакъны, къолуна алып, суугъа атып жибергенди. Эгечи, жиляп, ханнга барып, тарыкъгъанды:

– Сени кёзлеринге дарман боллукъ алтын чабакъны тутхан эдим да, къарындашым, алып, суугъа атып жибергенди.

Хан, ол хапарны эшитгенлей, бир да мардасыз ачыуланнганды. Элни жыйып: 

– Жашны, тутуп, эки кёзюн алыгъыз! Сокъурлукъну татыуун ол да бир билсин, – деп, буйрукъ бергенди. 

Ханны буйругъун эшитгенлей, анасы, чабып, жашны эмчек анасына барып, хапарны айтханды. Эмчек анасы, жашны чакъырып:

– Атанг сени, тутуп, эки кёзюнгю алдырама деп айланады, ма бу атха мин да, башынг сау къаллыкъ жерге къач, – дегенди.

Жаш, атха минип, элден чыгъып, къачып кетгенди. Бара-бара, аллында бир атлыны кетип баргъанын кёргенди. Жеталсам деп, ызындан бир да аямай чапханды. Не чапса да, акъырын баргъан атлыны жеталмай эди. Ол атлы, тохтап, жашны сакълагъанды. Аны ат сауурусуна миндирип, бир жаяу жолчукъ бла барып, агъачны ичинде бир юйчюк​леге келгендиле. Аладан бирини аллына барып, ол атлы:

– О Къаракъыз! – деп къычыргъанды. 

Юйден чартлап чыгъып, бир къара къатын:

– Не керекди, Босхасан? – деп соргъанды.

– Мен санга эмчек улан алып келеме, – деп, ол киши ханны жашын Къаракъызгъа бергенди да, кеси атланып кетгенди. 

Бара-барып, бир тюз жерде чалгъычы жыйын, алтмыш адам, чалгъы чала тургъанлай, юслерине чыкъгъанды.

– Иш къолай болсун! – деп, салам бергенди.

– Сау бол! – дегендиле чалгъычыла, алай андан ары, бурулуп, анга къарагъан окъуна этмей, ишлерин гузабада бардыргъандыла.

Кёлеклери, кирден, мелте болуп, сакъаллары, чачлары жетип, мардасыз къаты кюрешгенлерин кёрюп:

– Не къара кюн келгенди сизге, адамгъа айланып сёлешмез ки​бик? – дегенди.

– Сени жауунга да бизге келген къара кюн келге эди, кюн батаргъа бир буу келликди, мюйюзюнде онеки бутагъы болгъан, биз анга хар кюнюне жюз гебен этебиз. Аны толтурмасакъ, ол бизни къырлыкъды да, аны ючюн гузабабыз, – деп, чалгъычыла алай айтхандыла.

– Къоюгъуз, бери келигиз, аны жууабын мен этерме, – деп, Босхасан, аланы бир къара суугъа алып барып, кёлеклерин жуудуруп, жайдыргъанды. 

Къолларын-бетлерин жуудуруп, сакъалларын, башларын жюлютгенди.

– Энди келир заманы болгъанды бууну, – деп, чалгъычыла къайгъыгъа къалгъандыла.

– Къоркъмагъыз да, акъырын-акъырын чалгъан кибик этигиз, ма​нга уа къалайдан чыгъарыгъын кёргюзтюгюз, – дегенди.

– Майна, алайда, къыйырда, эм уллу гебенни къатындан келликди, – деп, кёргюзтгендиле. 

Босхасан, барып, бууну уллу гебенни жанында сакълагъанды. Бир заманда, гюрюлдеп, мюйюзю онеки бутакълы бир буу чыкъгъанды.

– Ой, итден туугъанла! Манга этген биченигиз къайдады? – дегенди ол.

– Эки да итден туугъан! Санга не бичен керекди? – деп, Босхасан бууну, мюйюзлеринден тутуп, тёгерек айландырып, жерге уруп, боюнуна бичакъны салгъанды.

– Ай, къурманынг болайым, мени ёлтюрме, мен буу тюйюлме, ханны къызыма, кесиме тенглик этген адам тапмай айланама, – дегенди да, ол буу бир ариу къыз болуп къалгъанды.

– Алай эсе, мин ат боюнуна! – деп, Босхасан, къызны ат аллына алып, чалгъычылагъа келип:

– Башыгъызгъа бошсуз! Сюйген жеригизге барыгъыз, – деп, ол биягъы къара къатыннга барып:

– О Къаракъыз! Ма эмчек уланынга къатын алып келеме, – деп, некях этип, къызны жашха бергенди. 

Ол кюнню эрттенбласында Босхасан, айлана кетип, бир уллу сууну боюнунда бир элге баргъанды. Къонакъгъа элни ичинде бир къатыннга тюшгенди.

– Амма, бир жугъунг бар эсе, бер, ауузлана кетейим, – дегенди.

– Балам, хазыр гыржыным жокъду, бусагъатдан гыржын этейим, – 
деп, къарт къатын, тегенесин алып, тылы басаргъа тебирегенди.

– Амма, сууунг алай кир некди? – деп соргъанды Босхасан.

– Балам, бу бара тургъан суудан бир аякъ суу алыргъа эркинлигибиз жокъду. Суу башын сакълап тургъан тогъуз башлы бир эмеген барды да, суудан не аз алсакъ да, билликди. Элни бары сийдик бла гыржын этедиле, – дегенди.

Ол сёзню эшитгенлей, Босхасан, кеси, барып, суу келтирип, гыржын этдиргенди. Къатын, кийимлерин тешип, отха салып, от этерге башлагъанлай:

– Амма, кийимлеринги отха нек саласа? – деп, сейирсиннгенди Босхасан.

– Балам, агъачдан отун алыргъа да мадарыбыз жокъду. Эмегенден къоркъабыз, жангыз чыбыкъ алсакъ да, санап билгенлей, бизни барыбызны да къырлыкъды, – дегенди. 

Босхасан, отун алып, къатыннга берип:

– Эмеген къалайдан келликди? – деп соргъанды.

– Майна ол уллу терекни къатындан, – деп, кёргюзтгенди ол.

Босхасан терекни тюбюне баргъанлай, тогъуз башлы эмеген, келип:

– Ой, итден туугъан! Мени агъачым бла, сууум бла ойнагъан кимди? – деп соргъанды.

Босхасан:

– Менме, не этерик эсенг да, эт! – дегенлей, эмеген, бир уллу терек​ни тамыры бла тартып алып, аны бла жашха керилгенди. 

Босхасан да, андан да уллу бир терекни алып, эмегенни ургъанды. Алай, бир бирин ура, саулай агъачны тамыры бла къурутуп, бир жа​нгыз уллу терек къалгъанды. Босхасан, чабып барып, эмегенден алгъа терекни тамыры бла тартып алып, аны бла урургъа керилгенлей, эмеген бир ариу къыз сыфатха киргенди.

– Мен эмеген тюйюлме, ханны къызыма. Кесиме тенглик этген адам тапмай, эмеген болуп айланама, энди мени не сюйсенг да эт, – дегенди ол.

– Алай эсе, ат боюнума мин! – деп, Босхасан, къызны ат аллына алып, барып элге: – Отуннга да, суугъа да эркинсиз, – дегенди. 

Къызны алып, ол биягъы къара къатыннга барып:

– О Къаракъыз! Эмчек уланынга энтта бир къатын алып келеме, – 
деп, анга да некях этип, къызны жашха бергенди.

Босхасан дагъыда, атына минип, айлана кетгенди. Бир заманда къайтып келсе, жашны кёлюне тийип, ойсурап тургъанын кёргенди да:

– Не болгъанды санга? – деп, жатып тургъан жашны къолу бла башын сылагъанды. 

Жаш, башын кётюрюп:

– Не татлы жукълап тура эдим! – деп, хапар айтханды: – Бизге от алыргъа бир къыз келген эди, аны къолуну акълыгъын кёрюп, кёлюме чабып, жыгъылып къалдым. Энди сен ол къызны манга алмасанг, мен дунияда жашарыкъ тюйюлме, – дегенди.

– Мени сен айтхандан чыкъмазгъа антым барды, ол себепден айтханынгы этерикме. Алай а ол къызны алгъан бек къыйынды. Мен аны кесиме алыргъа да базмагъан эдим. Аны ёчлери барды. Ёчлерин эталмасакъ, башыбызны кесерикди. Алай болса да, къарыуубузну кёрейик, – 
деп, барып, къызгъа айтдыргъанды. 

Къыз келечиге:

– Босхасан къурусун, бизни артыбызны этди эсе, бар да, алай айт. Ёчюбюзню этсин, кеси биледи: юч кере букъсунла, мен кёрмей къалсам – 
аланыкъыма, кёрсем – башларын кесерикме, – деп, келечиден алай айт​дыргъанды.

Босхасан кече, кеси бир къыртчыгъа болуп, жашны бир чыпчыкъ этип, кёкге чыгъып, сыртын кёкге тирегенди. Къыз, эрттенбла, туруп, бетин-къолун жуууп, къарап кёргенди:

– Ой, Босхасан къурусун, кеси къыртчыгъа болуп, жашны да чыпчыкъ этип, сыртын кёкге тиреп турады, – дегенди.

Ол алай айтханлай, Босхасан да, жаш да тюшюп келгендиле. Экинчи кечесинде кеси бир ыргъай болуп, жашны да чабакъчыкъ этип, ичине жутуп, тенгизни теренине кирип, бир ташны тюбюне букъгъанды.

Эрттенбла биягъы къыз, туруп, бетин-къолун жуууп, къарагъанды да:

– Ой, Босхасан къурусун, алай эте, бизни артыбызны этгенди: кеси ыргъай болуп, жашны да чабакъчыкъ этип, ичине жутуп, экиси да те​нгизни теренинде ташны тюбюнде турадыла, – дегенди.

Къыз алай айтханлай, Босхасан, жашны да алып, тенгизден чыкъ​гъанды. Ючюнчю кече къыз жатып жукълагъанлай, Босхасан кеси бир илгик болуп, жашны да тюйме этип, къызны кёлегини жагъасына тигилип къалгъандыла. Эрттенбла эртте туруп, къыз, бетин-къолун жуууп, къарагъанды да, кёрмегенди. Экинчи да, бетин жуууп, къарагъанды да, кёралмагъанды. Ючюнчю да къарап, кёзлеринден къан тамгъанды, не къараса да, кёралмагъанды.

– Ой, Босхасан къурусун, бизни артыбызны этгенди, энди менден да бошады, кёралмайма. Къайда эсенг да, чыкъ, – дегенди.

Къызны боюнундан, «зынгыр-зынгыр» деп, Босхасан да, жаш да тюшгендиле. Олсагъатдан къызны, некях этип, жашха бергендиле. Жаш Босхасаннга:

– Мени энди юйюме элт, – деп тилегенди. 

Босхасан жашха:

– Анда санга жашау жокъду, барма, былайда тур, – десе да, жаш унамагъанды.

Босхасан жашны юч къатыны бла, кёчюрюп, атасыны элине алып баргъанды. Баргъанлай, юй ишлетип, юйню тёгерегине тогъуз къат темир буруу этдиргенди да: 

– Энди сау къал, къыйынлыгъынгда, зауукълугъунгда да келе турурма, – деп, кетип къалгъанды. 

Жаш атасы бла бир талай заманны ариу жашап тургъанды. Бир кюн атасы жашына:

– Жашым, бюгюн экибиз да, уугъа барып, эрикгенибизни кетерип келейик, – дегенди.

Жаш, къатынларына баллы, жаулу хантла этдирип, азыкъгъа алгъанды. Атасы уа къуру туз бла басылгъан бир тузлу гыржын этдирип, жол азыкъгъа аны алып, экиси да уугъа чыкъгъандыла. Барып, бир уллу сыртха жетип, кюн ортада азыкъ ашаргъа олтургъандыла. Жаш, кесини азыгъын ашаргъа уялып, атасына бергенди. Атасы тузлу азыгъын жашына бергенди да, экиси да ашап бошап, таугъа чыкъгъандыла. Бир кесекден жаш суусап болгъанды. Излегенди, излегенди – суу тапмагъанды да, атасына:

– Атам, суусапдан ёлеме, – дегенди.

– Жашым, былайда суу жокъду, бир кёзюнгю ал да, манга бер, мен санга бир суулукъ суу берейим, – дегенди.

Жаш, бир кёзюн, чыгъарып, атасына берип, бир суулукъ суу алып ичгенди. Аны ичгенлей, андан да бек суусап болгъанды. Тамам суусапдан жыгъылып къалгъанды. Атасы:

– Энтта, бир кёзюнгю ал да бер, бир сууукъ суу берейим, – дегенди.

Жаш, ол бир кёзюн да, алып, атасына узатханды. Атасы, суу бермей, жашына:

– Энди тур, сокъур болуп, сен мени кёзюме дарман болгъан алтын чабакъны суугъа атханынгда, мен да алай сокъур болуп тура эдим. Сокъурлукъну татыуун сен да бир бил, – деп, кетип къалгъанды.

Жаш, сокъур болуп, тауда къалып кетгенди. Босхасан, жашха къы​йынлыкъ жетгенин билип, жашны къаласына келгенди. Хан, къаланы темир бурууундан киралмай, темирчиле алып келип, темир буруу​ну чачды​ра тургъанын кёргенди. Босхасан, къамичиси бла кётюрюп, темир бурууну бир жанына атып, жашны къатынлары болгъан къалагъа киргенди.

– Не хапар? – деп, къатынларына соргъанды.

– Атасы бла бирге уугъа кетген эди да, атасы келгенди, андан ары хапарыбыз жокъду, – дегендиле ала. 

Жашны къатынларыны бири кёрюучю, бири билиучю, бири таныу​чу эдиле. Босхасан кёрюучюге:

– Чыгъып къара да, къалайда эсе да, кёр, – дегенди. 

Жашны кёрюучю къатыны, бетин жуууп, къарагъанды да, былай айтханды:

– Тауну башында, эки кёзю да сокъур болуп, къанатлылагъа садагъын атып, къанат тауушларына барып, тюклерин жыртып, этлерин ашаргъа кюреше турады, – дегенди.

Босхасан, таныучу къатынны чакъырып:

– Керти олмуду? – деп соргъанды.

– Тамам олду, – дегенди къатын. 

Билиучю да:

– Мен да билдим, тамам олду, – дегенди. 

Босхасан, атына минип, жаш тургъан жерге баргъанды.

Жаш, къатынлары айтханча болуп, ачдан ёле тура эди. Босхасан къолу бла кёз орунларын сылагъанлай, жашны кёзлери, алгъынча, сау болгъандыла. Босхасан, жашны да ат артына миндирип, юйюне алып баргъанды. Барса, не кёрсюн? Жашны атасы темир бурууну чача тургъанлай, юсюне келгендиле. Босхасан ханны да, темирчилени да башларын кесгенди. Юйге кирип, ашагъан, ичген да этгендиле. Жаш Босхасаннга:

– Энди не къыйынлыкъдан да къутулдукъ, кел, экибиз да бир жу​у​унайыкъ, – дегенди.

– Сен мени суугъа киргизтсенг, экинчиде тапмазса, андан башха не айта эсенг да, этейим, къой, – деп тилегенди Босхасан.

– Бир зат да болмаз, экибиз да бир жууунмай амалыбыз жокъду, – 
дегенди жаш.

– Да, Аллахдан аман тап, сен айтханны этерге ант этген эдим, – деп, экиси да салып тенгизге баргъандыла. 

Босхасан кийимлерин, тешип, жашха бергенди да:

– Энди санга – игилик, манга – ахшылыкъ, кийимлерими да ал да, юйюнге къайт, манга суудан чыгъаргъа жарарыкъ тюйюлдю. Мен суугъа сен бошлатып ийген алтын чабакъма. Юч кереден сора, суудан чыгъаргъа эркинлигим жокъду. Мени бир кере эгечинг суудан алгъанында, сен бошлатдынг, экинчи кере, санга ючюнчю къатын алгъан заманда, ыргъай болуп да бир тюшдюм суугъа, ючюнчюге бюгюн сени бла да кирдим. Мен кесим чабакъ тюйюлме – адамма, манга къаргъыш жетгенди – 
сени ючюнчю къатынынгы эки эгечи мени къолумдан ёлгендиле. Ала мени бир затны юсюнде къаргъагъан эдиле да, аланы къаргъышлары жетип, чабакъ болгъанма, – дегенди. – Ала манга юч кереден сора суудан чыгъаргъа эркинлик бермегендиле. Энди сау къал, мен суудан чыгъаллыкъ тюйюлме, санга – ахшылыкъ, манга – игилик, – деп, алтын чабакъ болуп, сууну эм теренине секирип кетгенди. 

Жаш, Босхасандан ёмюрлюкге айырылгъанына ичи кюйюп, жиляй-жиляй, юйюне къайтханды. Жилягъандан а не файда? Озгъан жауунну жамычы бла не бек сюрсенг да, жеталлыгъынг жокъду.

МУССА

Эртте-эртте Арсланбек деп бир жарлы адам болгъанды. Аны къатыны ёлюп, алтын кекелли бир жашчыгъы къалгъанды. Къатыны ёлгенден сора, Арсланбек узаймай экинчи кере къатын алгъанды. Бир жолда жашчыкъ да, атасы да отуннга баргъандыла да, бир талада бир тарпан жылкъыгъа тюбегендиле. Жылкъы, аланы кёргенлей, юркгенди да кетгенди. Бир тайчыгъ’ а къачалмай къалгъанды. Сора тайчыкъны тутхандыла. Жашчыкъ, къууанып, атасына:

– Атам, муну юйге элтейик, – деп тилегенди.

Атасы ыразы болуп, тайчыкъны юйге элтгендиле да, жер юйде тутхандыла. Бир жолда Арсланбек къайры эсе да кетгенди. Жашчыкъны уа жашауу ол тайчыгъы бла бир болгъанды. Жашчыкъ, ач болуп, жер юйден башына чыкъгъанында, юйде анасы бла бир эфендини тос болуп тургъанларын кёргенди. Кирип баралмай, ызына къайтханды да кетгенди. Сора эфенди бла къатын, къайгъылы болуп:

– Энди бизге жашау къалмады, жашчыкъны къоратыр жанындан болайыкъ, – дегендиле.

– Атасы келирге, мен ауруп жатайым да, эфендиге китап ачдыр дерме. Сен да, китап ачарса да, тарпан тайны этинден ашатып, къаны бла дууа жазсам, сау боллукъса дерсе, сора, тайчыкъ къораса, жашчыкъ да къорарыкъды, – деп, къатын алай айтханды.

Бир заманда Арсланбек къатыны ауруп жатып тургъанлай келгенди.

– Нек жатаса, не болгъанды? – деп соргъанды киши.

– Да сен кетгенлей аурудум да, андан бери жатама, – дегенди къатын.

– Да не дарман жарар, къатын, санга?

– Да ким билсин, Аллах болушса, эфенди китап ачса, ол дууа берсе, сау боллукъ болур эдим, – дегенди къатын.

Арсланбек, чапханды да, эфендиге, барып:

– Былай-былай, къатыным ауруп жатханды, анга бир жарар, бир къарар амалынг бар эсе, къара, бир дарман тап, – дегенди.

Эфенди, келип, къуранын ачып, къарап тебирегенди.

– Да бу уллу чапхын аурууду. Мынга, бир тарпан тай табып, аны къаны бла дууа жазып, этин ашатсанг, къатынынг саппа-сау боллукъду, – 
дегенди.

– Да энди жашчыкъны, ариу айтып, терилтип, тайын алалсакъ, – 
деп, киши жашчыкъгъа баргъанды.

– Жашчыкъ, ананг ауруп турады. тарпан тайны этин ашатсакъ, къаны бла дууа жазсакъ, ол сау боллукъду, бер тайынгы, – дегенди.

– Да, ауруй эсе, атам, сени ючюн жанымы да берирме, мен анама тайны сени хатеринги этип береме, алай а жангыз бир кюн бла кечени тайымы эркинлигин манга къой, – деп тилегенди.

Атасы кетгенди. Сора жашчыкъ, тайны къатына барып, сагъышлы болуп, жилягъанды. Жилягъанында, тайчыкъ жашчыкъгъа, адамча сёлешип:

– Не болгъанды, нек жиляйса? – деп соргъанды.

– Атам сени кесерге тилейди. Энди мен, сени бермез ючюн, жанымы берликме, – дегенди жашчыкъ.

– Да, ахшы улан, мен айтханны сен этсенг, ала кёрмез жерге элтирме. Атангы иери, жюгени, артмагъы, къамичиси болур, сен, аланы келтир да, атны къалай жерлерик эсенг, мени да алай жерле, – дегенди.

Жашчыкъ, барып, иерни юсюне салгъанында, тайчыкъ бешли ат болгъанды. Сора жашха:

– Мин юсюме, – дегенди.

Жашчыкъ секирип тайчыкъны юсюне миннгенинде, тайчыкъ:

– Энди сен атангдан ыразылыкъ ал, анангы хапарын айт, – дегенди.

Жашчыкъ, эрттен намаздан къобуп, тайчыгъына минип, атасыны арбазына кирип:

– Ой атам, эшикге чыкъ, санга айтыр хапарым барды, – деп къычыргъанды. 

Атасы чыкъгъанды.

– Атам, сен кетген заманда, мен алты кюн бла алты кечени жукъ ашамай тургъан эдим. Бир жукъ ашар эдим деп, келгенимде, анам бла эфенди бирге тургъанларын кёрген эдим. Энди ала, кеслерине къоркъуп, атымы берсем, жанымы да берлигими билип, мени къоратыргъа кюрешедиле. Не сылтаулары да ол эди да, энди мен сени къолунгдан кетеме. Хайда, сау къал, сау-эсен кёрюшейик, – деп, узалып, атасыны къолун тутханды. 

Жаш кетип тебирегенде, атасы аны ызындан жилягъанды. Тайчыкъны бир атлагъаны айлыкъгъа, башха атлагъаны жыллыкъгъа болуп, ол жашчыкъны кёз къарамдан ташайтханды.

Тай да, жашчыкъ да, бара-барып, бир агъач талада тохтагъандыла. Тайчыкъ:

– Да, ахшы улан, арыгъанса, жукъла, тынчай. Бусагъатдан аллай жел келир, дунияны башын тюбюне айландырып къояды дерча, сен, къайгъылы болмай, уянмай жукъла, – дегенди.

Кечени бир заманында бир жел, бир аламат келгенди. Сора ол желге жашчыкъ уяннганды.

– Эй, хомух, къоркъма, бусагъатдан мени эки къарындашым келлик​диле. Бу жел аланы къанат тауушларыды, ала къаты жюрюйдюле. Ала энди жетедиле, мен бир атлам бла биржыллыкъгъа жюрюйме, ала уа экижыллыкъгъа жюрюйдюле, – деп, тайчыкъ хапарын айта тургъанлай, эки къарындашы да келгендиле.

Ол эки къарындаш, гитче къарындашларына жетип, саламлашхандан сора:

– Сени эндиге дери асырап тургъан кимди, биз ол адамгъа не игилик этейик? – деп соргъандыла.

– Мени асырагъан буду, – деп, ат жашчыкъны кёргюзтгенди.

– Аны да тёртюнчю къарындаш этебиз, – дегендиле ала. 

Сора тарпан тайчыкъ жашха:

– Энди была, мени къарындашларым, мен болмагъан жерде да са​нга къарындашлыкъ этерикдиле. Сен, ахшы улан, кесинг билмейсе ансы, тулпарса. Сен ханны къызын аллыкъса. Энди сен, бизни ючюбюзню да къуйрукъларыбыздан юч къыл ал да, асыра. Керекли заманда, сирнекни тартып, биз ючюбюзден бирибизни тюгюн жандырсанг, ол тюгю жаннган, къайсыбыз болсакъ да, сени тапмай, керекли кюнюнгде санга болушмай къоймаз. Сен, къайда болсанг да, биз сени табаргъа керекбиз, – 
дегендиле.

Ол атланы юслеринде кереклери алтын болгъанды. Сора атла жашчыкъгъа:

– Ол жерде, ол жерде бир хан барды, сен, бар да, ол ханнга жалгъа жараш, аны юч къызындан кичиси сеникиди, – деп юйретгендиле.

Жашчыкъ, барып, ханны эшик аллында сюелгенди. Ол да алай сюе​лип тургъанлай, хан, эшикге чыгъып бара, аны кёргенди да:

– Бар, ол жарлыгъа не керек эсе да, сор, – деп, жумушчусун ийгенди.

– Не керекди, нек келгенсе? – деп, жумушчусу жашчыкъдан алай соргъанды.

– Да бир жарлыма, онгсузма, атам-анам жокъду, хан манга бир жумуш берсе, къолунда ишлер эдим деп, келгенме, – дегенди жаш.

Ханны жумушчусу, барып, ханнга:

– Атасы-анасы болмагъан бир жарлыды, сенден бир иш тилейди, – 
дегенди.

– Да ишлесин, жаш адамды, атланы тюплерин кюреучю этигиз, – 
дегенди хан.

Жашчыкъ, атланы тюплерин бир ай кюреп тургъанды. Андан сора, эрикгенди да, не этерге билмей, сагъышха къалгъанды. Ол заманда эсине атларыны тюклери тюшгенди. «Энди мени тарпан къарындашларым ма​нга керти, айтханларыча этерик эселе, бир кёрейим», – деп, сирнек бла юч къарындашны да тюклерини къыйырларын къабындырып кёргенди. Олсагъатдан ючюсю да жетгендиле. Сора жашчыкъ, юч атха да кезиу-кезиу минип, ханны къаласыны башы бла ары-бери тюшерге къалгъанды. Жашчыкъны ханны къаласыны башы бла алай секире тургъанын кёрюп, ханны гитче къызы, ызына юйге кирип, эгечлерине:

– Бир аламат зат барды, атха минип, къалабызны башы бла ары-бери ким эсе да тюшеди, – дегенди.

Ханны къызлары барысы да, чыгъып, аны кёргенлеринде, бек сейирсиннгендиле. Жашчыкъны да танымагъандыла, ол юч атны да хапарын билмегендиле.

Эки тамата къыз алай сейирсиннгенлери бла къалгъандыла, гитче къыз а, барып, бир къарт къуртхагъа:

– Мен бюгюн быллай бир аламат зат кёргенме, аланы юслеринден зат билмеймисе? – деп соргъанды.

– Ол тулпар жаш алтын кекеллиди. Кеси да сизни жалчыгъызды, аты да Муссады. Кечени арасында, ол атланы ойнатхан заманда, сен, тартынма да, бар да, эшикни сакъла. Сора сен аны танырса. Кесинг да анга барлыкъса. Ол тулпар жашха, – дегенди.

Ол жашчыкъ, кече арасы болгъанда, биягъы атла бла ханны къаласыны башы бла ары-бери секирирге къалгъанды. Сора ханны гитче къызы, къарт къуртха айтханча, ол ойнап бошагъанлай, эшикге чыгъып, жашчыкъ къаланы башы бла ахыр кере секире башлагъанлай, жаулугъун, алып, жашчыкъны аллына атханды да:

– Эй, ахшы улан, сен кимсе? – деп соргъанды.

– Мен ол элде ол адамны жашыма, мында уа атанг ханны ат орунун кюреучю жалчысыма. Бош сагъатымда, эрикгенимде, юч осал ат кибигим барды да, аланы ойнатама, – дегенди жаш.

– Да, кюндюз ойнап, бу жигитлигинги бир кёргюзтсенг а, – дегенди къыз.

– Айып болур, жалчы – атлагъа къараучу – кюндюз ат оюн этдирип айланса, – дегенди.

Алайда экиси да бир бирин таныгъандыла, бир бирин сюйюп, ёмюрлюкге да бирге жашаргъа деп сёз бегитгендиле. Къыз, эгечлерине баргъанды да:

– Сиз, былай этип турмагъыз да, эрге барыгъыз, – дегенди.

– Да, хайырсыз, биз кимге барайыкъ, къалай болайыкъ, атабызны намысын этмей, – дегендиле.

Андан къыз:

– Эгечлерими эрге бер, бермей эсенг да, манга айып этме, – деп, атасына келечи ийгенди.

Атасы, битеу элни жыйып, къызларына жашла сайлатханды.

– Бу алмаланы сюйген жашларыгъызгъа беригиз, – деп, юч къызына юч алма бергенди. 

Эки уллу къызы эки ханны жашын сайлагъандыла, гитче къызы уа ол жылкъычыны сайлагъанды. Хан, къызына ыразы болмай, юч кере жангыдан сайлатханды, къыз а алманы къуру да ол жашха берип тургъанды.

– Ханны къызы ат орунун ариулаучу жалчысына къалай барыр?! жангылгъан этгенди, – деп кюрешгендиле адамла. 

Къыз а:

– Манга не кюрешсегиз да, аз-кёп айтсагъыз да, жарлы эсе да, жалчы эсе да, ол жашха бармай амалым жокъду, – дегенди.

Андан хан ол жашны да, гитче къызын да тауукъ оруннга жыйгъанды. Эки уллу къызын а, эки къаласына салып, эки ханны жашларына бергенди. Алай бла, бир кесек заманны жашай-жашай тургъандыла. Сора хан ауруп жатханды. Ёрге къобалмагъанында, эки киеуюн чакъырып:

– Барыгъыз да, къарт къуртхагъа манга не дарман жарарын соругъуз, – дегенди.

Киеулери, барып, къарт къуртханы алып келгендиле. Ол а:

– Да, ахшы уланла, сиз мынга къапланны сютюн ичирип, этин ашатсагъыз, бу иги боллукъду. Алай а аны табаллыкъ тюйюлсюз. Ханны гитче киеую тулпарды, ол табарыкъды, анга айтыгъыз, – дегенди.

Къарт къуртха алай айтханында, ханны эки киеую, аны хыликкя этип, уллу кюлгендиле.

– Ол а не тулпар боллукъду, тели, мухар Мусса?! Хан аны киеуге да санамайды. Бизге къалаларын бергенде, анга тауукъ орунну бергенди. Хан аны адамгъа санагъаны да анга кёреди, – дегендиле.

Ала алай кюлгенлеринде, къарт къуртха:

– Да, жашла, бош кюлесиз. сиз, анга кюлюрча, уллу адамла тюйюл​сюз. Бир башхасы жокъду, ол да сизни кибикди. Сиз, анга кюлсегиз да, тамбла ол керекли боллукъсуз. Ол бюгюн жарлылыкъ жетген бир жарлы эсе, тамбла сиз анга жалынчакъ болурсуз, – дегенди.

Ханны киеулери ханнга, келип, къарт къуртха айтхан хапарны айт​ханларында, хан да уллу кюлгенди:

– Ол, манга дарман тапмасын да, къарынын кётюрюп жюрюялсын, тели, мухар Мусса, – дегенди.

Ала алай эте тургъан заманда, ханны гитче къызы алайда тургъанды. Жюреги уа жарыла эди: «Была мени эрими, чыртда жукъгъа санамай, хыликкя эте турадыла», – деп, бек ачыуланып, жюреги жарыла, юйюне келип, эрине, жиляп, хапар айтханды.

– Барчы, къапланла излей бара эселе, бир хапар бил, – деп, жаш къатынын артха ийгенди.

Ол баргъанды, хан къапланла излете иерге эки киеуюн хазырлай тургъанын кёргенди. Киеулери кетип тебирегенлеринде, ызларына айланып, Муссагъа:

– Эй, аманкъарын Мусса, тур алай, сыртынгдан тюш да. Насыбынг алай тутсун, бажаларынг бла бирге, атха минип, ишге жарар эдинг, – дегендиле.

Мусса, ала кетгенден сора, къатынына:

– Энди сен, бар да, атангдан бир ат тиле. Мен да атанга къаплан эт, къаплан сют келтирирме, тапсам, – дегенди.

Къатыны, атасына баргъанды да, бир къотур алашаны алгъанды да келгенди. Мусса элни къыйырына дери ол ат бла чыкъгъанды. Элни къыйырында тарпан атларыны бирини къылын къабындыргъанды, олсагъат тарпан ат жетгенди. Мусса, тарпан атына да минип, зыккыл кийимлерин атып, жангы кийимле кийип, эрлай ол эки бажассыны ызларындан жетгенди:

– Жол болсун, аланла! – деп саламлашханды. 

Ала уа ол Мусса болгъанын билмегендиле. Мусса алагъа:

– Къайры барасыз? – деп соргъанды.

– Да былай-былай, къайын атабыз ауруйду да, анга къаплан эт бла къаплан сют жарарыкъды дегендиле да, аны излей барабыз, табарыкъ эсек, – деп хапарларын айтхандыла.

– Алан, сен а не адамса, къайры бараса? – деп соргъандыла.

– Да барама, мен да былай, бизни да бир ауругъаныбыз барды да, анга къаплан эт бла къаплан сют жарарыкъды дегендиле да, мен да, тапсам деп, излей барама, – дегенди.

– Кел, сора барыбыз да бирге барайыкъ, – дегендиле. 

Мусса, алагъа кесин танытмагъанлай:

– Сау болугъуз, мен бек ашыгъама, – деп, атын уруп, алайдан ташайып кетгенди. 

Ала уа аны ким болгъанын билмегендиле.

Сора, аладан иги кесекге узайгъандан сора, тарпан ат Муссагъа айт​ханды:

– Энди ол жерде, ол жерде бир къамишни ичинде эки баласы бла бир къаплан барды, аны аягъына къамиш кирип, ауруп турады. Аягъындан къамишни алсакъ, сютюнден да берир, бир баласын да берир, – дегенди.

Баргъандыла, къапланны аягъына къамиш кирип, къычырыкъ-сыйыт эте тургъанын кёргендиле. Къаплан, къарап, Муссаны бла тарпан атны кёргеней:

– Ахшы улан, сен мени аягъымдан бу къамишни алсанг, дунияда мен санга не ахшылыкъ да этер эдим, – дегенди.

– Да мен аны алайым, сен манга гыбыт бла бир сют да бер, бир балангы да бер, – дегенди жаш.

Къаплан, гыбыт бла бир сют да, бир баласын да берирге айтып, аягъындан къамишни алдыргъанды.

– Баламы мен къычырыгъын эшитмез жерде кес, – дегенди къаплан, – ансы мен, балама къыйынлыкъ жетип, кесилген тауушун эшитсем, сени жанынгы дунияда жашатмам.

Мусса, узакъ баргъанды да, къапланны баласын кесгенди, гыбыт бла бир сютню да атына къысып, юйюне келе тургъанлай, жолда бажаларына тюбегенди.

– Жолунг болсун, улан! – дегендиле ала.

– Сау болугъуз.

– Жукъ тапханмыса, алан? – деп соргъандыла.

– Кесиме чакълы бирчигин а тапханма, – деп, жууап этгенди жаш.

– А-а, маржа, бизге да бир кесек сат, – деп тилегендиле.

– Угъай, сатарыкъ тюйюлме. Мен айтханны этсегиз, бир кесек берирге да болурма, – дегенди жаш.

– Ай аурууунг тас, не айтсанг да, этербиз, – деп, ыразы болгъандыла.

– Экигизни да эки жауурунугъузгъа экишер къырым отлукъ салдыра эсегиз, береме, – дегенди жаш.

– Да салдырайыкъ, – деп, эки киеу да сыртларына къырым отлукъла салдыргъандыла да, бир кесек сют бла этчик алгъандыла.

Мусса, аланы сыртларына тамгъала салып, биргелерине барыргъа да унамай, айырылып кетгенди. Жолда тулпар атын жибергенди, омакъ кийимлерин тешип, биягъы эски кийимлерин кийгенди. Хан берген къарт алашагъа минип, юйлерине жетгенди. Юйюнде артмакъларын салып, къатынына былай айтханды:

– Энди сен атанга къаплан этни да, къаплан сютню да элт.

Алай жаш сютге да, этге да тауукъ кир къошуп жибергенди. Къатыны къаплан этни, къаплан сютню алгъанды да, баргъанды. Баргъанында, эки уллу эгечи да эшик юсюне ёре сюелип тура эдиле. Ала, гитче эгечлерин кёргенлеринде:

– Кет-кет, мухар Муссаны къатыны, сен а не алып келесе? – дегендиле.

Уллу эгечлерини алай айтханларына кёлю такъыр болуп, жиляп, ызына айланып, кетип тебирегенинде, атасы:

– Келме къоюгъуз, ызына нек къайтарасыз? – деп, къызын къатына чакъыргъанды.

Къызы, мудах болуп, сютню бла этни атасына бергенди. Атасы сютден ичип, этден да ашап кёргенди да:

– Аллах-Аллах, къызым, не татлы зат эди, бираз тауукъ кир татыу этгенди ансы, – дегенди.

– Да не этейик, атам, жашагъаныбыз тауукъ орунда болса, тауукъ кир татыу да эте болур, – деп, къызы алай жууап этгенди.

Андан сора хан къызын ат оруннга кёчюртгенди. Этни татыуун ангы​лагъанында, къызларына да:

– Нек хыны этесиз, нек эриши кёресиз, ол да, сиз да бир кишиден, бир къатындан туугъансыз, – деп, урушханды.

– Атам, ол сютню, этни кимден эсе да садакъагъа жыйгъан болур ансы, насыбы алай, жигер эри, барып, къапланны сютюн алып келир эди, – дегендиле. 

«Бизни эрлерибиз табып келтиргинчи, ол къайдан тапды?» – деп, была уллу зарланып тургъандыла.

Бир заманда ханны эки киеую да келгендиле. Сютлери азчыкъ болгъанды да, суу къошхандыла. Суу къошулгъан сютню къайын аталарына келтирип бергендиле. Хан, сютню ичип кёрюп:

– Бу къаплан сют татыу этеди, алай а суу къошхансыз да, сютню бузгъансыз, – дегенди.

Гитче къызы уа, жангыдан сют да, эт да алып, ханнга келгенди. Алай ол алагъа мешхутчукъ къошханды. Хан къызы келтиргенни ичип, ашап да бошагъанды да:

– Аллах-Аллах, къызым, не татлы эди, бир кесек ат мешхут татыу этеди ансы, – дегенди.

– Да не этейик, атам, ат орунда турабыз сора, эте болур, – дегенди къыз.

– Да хариплени аш юйге кёчюрюгюз, – деп, хан къызын бла киеуюн аш юйге кёчюртгенди.

Сора, ханны жюреги ишекли болуп:

– Быланы, нелери бар эсе да, бир затлары барды, кишиге билдирмейдиле ансы, – дегенди.

Кёп турмай ханнга:

– Жылкъынг сюрюлгенди, ким сюргенин билмейбиз, – деп, къуу​гъун келгенди. 

Битеу эл къопханды, хан кеси да, эки киеую да. Эки киеую, атланып тебирегенлеринде, ызларына айланып:

– Кел, тебире, Мусса, маржа, сенден бир адамлыкъ чыгъарыкъ болур, жылкъыны сен къайтарлыкъ болурса, – деп, хыликкя этгендиле.

– Да ким билсин, жылкъыны къайтаралмасам да, мен да барыргъа болурма, бир да къуруй эсе да, сизни атларыгъызны тутаргъа жарарма, – 
дегенди.

Ала кетгенден сора, ол, атларыны бирин келтирип, ариу жасалып тургъан тарпаннга минип, ханны тамата киеулерини ызындан жетгенди.

– Жол болсун! Къайры барасыз, не къайгъыгъыз барды? – деп, саламлашып, хапар соргъанды.

– Ханны жылкъысын аманлыкъчыла сюргендиле да, излей барабыз, – деп, жууап бергендиле киеуле.

– Да мен да барайым биргегизге, мен да бир жукъгъа жарарма, – 
дегенди жаш.

– Да нек жарамайса, сен къалгъанладанмы аманса, ёнгени къой да, къуру къарантханг да игиди, – дегендиле.

Мусса, биргелерине бара баргъанды да:

– Асыры акъырын барабыз, атланы бираз уругъуз, – дегенди.

Алай болгъанлыкъгъа анга нёгер киши болмагъанды. Киши, атына базынып, алгъа чыгъалмагъанды. Мусса кеси, атын уруп, къарам-къарамдан аууп, жылкъыны бир аскер сюрюп баргъанын кёргенди. Аскерни ызындан жетип, къырып башлагъанды. Хайда къыр, хайда къыр... Аскер аны не кесине, не атына бир тукъум бир зат эталмагъанды.

Аскерни да къырып, жылкъыны да сюрюп, ызына айланып келе тургъанлай, ханнга тюбегенди.

– Да, хан, мындан уллу игилик эталсам да, аярыкъ тюйюл эдим, алай, айып этме, мен жарар жумушунг болса, энтта келирме, къолумдан келген затны аямам, болушурма, – деп, ханны къолун тутуп, кетип тебирегенди.

– Да, ахшы улан, сен манга бу игиликни этдинг, Аллах санга игилик берсин. Алай сени мен танымайма, ким эсенг да, кесинги таныт, – 
дегенди хан.

– Да танырса мени да, бюгюн танымагъанынг ючюн хата жокъду. Мен ызыма ашыгъама, – деп, Мусса кесин танытмай кетгенди.

Жаш кесин танытмагъанына ханны жюреги бек къыйналгъанды. Алай ол халда юч жолда юч аты бла хан аскери бла эталмагъанны жангыз башы бла этип, Мусса ханнга алай болушханды. Кесин а чыртда танытмагъанды. Хан а аны ким болгъанын таныргъа дыгалас этгенди.

Бир кюн Мусса, юч атын да келтирип, экисин баугъа тагъып, бирине минип, ханны къаласыны башы бла ары-бери секирирге къалгъанды. Андан ханны киеулери, къызлары, чыгъып, къарап, уллу сейирсиннгендиле, ким болгъанын а билмегендиле. Мусса, биягъы кесин танытмагъанлай, ханны юйюню аллына келип: «Ойт!» – деп къычыргъанды.

Ол заманда чартлап ханны уллу киеую чыкъгъанды. Мусса:

– Алан, ханнга алай айт, ол юч жолда да, ханнга кесин танытмай, жылкъысын къайтаргъан жаш бюгюн келликди. Кюн аллына хан, элни жыйып, хазыр болуп турсун, – дегенди.

Олсагъатдан ханны уллу киеую ишекли болгъанды, алай ханнга хапарны билдиргенди. Хан, элни жыйып, хазыр болгъанды. Сора жаш келгенди.

– Кюнюнг ахшы болсун, хан! – деп, эм алгъа ханнга салам бергенди. 

Андан, жарашып, хапар айтып башлагъанды:

– Хан, ол сен ауруп жатхан заманда санга къарт къуртха къапланны этин бла сютюн келтиригиз, жарарыкъды, аны табарыкъ да гитче киеу​дю дегенинде, киеулеринг да, сен да анга уллу кюлгенсиз. Ол заманда сен киеулеринги, атлыла этип, къаплан излей ийгенингден сора, эки-юч кюнден мен да, ызларындан барып, аланы озуп кетип, къаплан сют да, къаплан эт да алып, ызыма къайтып келе, эки киеуюнг да жолда бара тура эдиле. Тюбегенимде, ала менден сют да, эт да тилегендиле. Мен аланы сыртларына ма быллай тамгъала да салгъанма, бир кесек сютчюк, этчик да бергенме. Сора, ханны жылкъысы сюрюлдю дегенлеринде, барып, жылкъыны да сыйырып келген эдим. Ма аланы барын да этип айланнган жаш менме. Бир бирибиз бла танышайыкъ, – деп, жаш ханны къолун тутханды. – Хан, иги таныдынгмы мени, энди кёрген жерингде ажашмазча болгъанмыса? – деп къайтарып соргъанды жаш.

Андан хан, киеуюн, танып, къучакълап:

– Мен сени кёп къыйнагъанма, кёп инжилтгенме, этген зорлукъларымы кеч, тилейме, – деп, киеуюн бла кичи къызын, элтип, эм иги къаласына салгъанды.

Ол эки киеуюн а, итленича, къыстагъанды.

Андан Муссаны тулпарлыгъы дуниягъа белгили болгъанды, кеси да, ханлыкъны къолуна алып, къууанч бла жашап къалгъанды. Аны кёрмегенибиз кибик, ауруу-талау кёрмей къалайыкъ.

БАЙТАЛ-БАТЫР

Байтал-Батыр деп дунияда бир айтхылыкъ мараучу болгъанды. Кёзге кёрюннген затны илишанда да, ууда да, марап атса, къоймагъан, аллай уста мараучу. Байтал-Батыр кеси да уста мараучуланы соруп-сурап айланнганды. 

Бир башха элде да эки къарындаш бар эди. Аладан бирини, жерни башында не зат болса да, тап, ийнеге дери, тас болгъан затны тапхан хунери бар эди. Экинчиси аллай затны суу тюбюнде тапханды. Ала экиси да, сурап, Байтал-Батырны хапарын эшитгендиле.

– Энди экибизни эки усталыгъыбыз барды, ючюнчю да бир усталыгъы болгъанны кесибизге нёгер этсек эди, – деп, къарындашла алай оноулашып тебирегендиле. 

Байтал-Батыр да аланы, хапарларын эшитип, нёгерге чакъыргъанды. Айлана барып, кюнлени биринде ючюсю да бирге тюбегендиле. Хапарда эшитгенден сора, бир бирлерин танымагъандыла.

– Жол болсун!

– Сау бол!

– Къайдан келесе?

– Къайры барасыз? – деп сорушхандыла. 

Хапарлашып, бир бирлерин таныгъандан сора, жангыдан, иги шуёхлача, саламлашхандыла. Жол жанында олтуруп, бек кёп хапарлашхандыла.

Сора Байтал-Батыргъа:

– Энди биз ючюбюз, бюгюнден башлап, туугъан къарындашладан татлы жашарбыз. Бир бирни къыйынлыкъ кюнюнде барыбыз да сюелирбиз, – деп, муратларын айтхандыла. 

Байтал-Батыр да ол келишимге ыразы болгъанды. Къарындашла Байтал-Батырдан эки окъ алгъандыла. Байтал-Батыр айтханды:

– Бу эки окъдан къан чыкъса, мени ёлгеними билигиз.

– Сени жанынг не затдады? – деп соргъандыла къарындашла.

– Тёппемде бир къыптычыгъым барды да, андады, – дегенди.

Аны бла, ючюсю да алайда, саламлашып, бир бирлеринден айырыл​гъандыла. Хар бири юйюне кетгенди. Байтал-Батыр, юйюне къайтып бара, юч ариу кёгюрчюн сууда жуууна тургъанларын кёргенди. Байтал-Батыр, аланы жуууннганларына, ариулукъларына къарап, бир кесек тургъанды. Сора ушкогу бла, бирин марап, атханды. Кёгюрчюнле ючюсю да учуп кетгендиле. Байтал-Батыр, кеси кесине сейирсинип: «Мен, бу жол болмаса, аберини, марап атып, урмай къоймагъанма, бу не аламатды?» – 
деп, суу къатына баргъанды. 

Барып, къарагъанында, кёгюрчюнню жангыз бир тюкчюгю алайда къалып тургъанын кёргенди. «Ким биледи, бу тюк ырысхы тюк эсе уа?» – деп, тюкню алып, бохчасына салгъанды. «Энди юйге къурлай къалай барайым?» – деп, агъач таба тебирегенди. Айлана барып, бир уллу агъачны ичинде бир юйге тюбегенди. Байтал-Батыр, бир кесек сейирсинип, юйге киргенди. Юйге киргенинде, хант къанганы юсюнде тепшекде – юч хычин, артына айланып къарагъанында, жыйылып, юч да кётюртмени кёргенди. Байтал-Батыр, алагъа да бек сейирсинип, ачыракъ болгъаны себепли, тепшекде юч хычинден юч къапханды. Хычинлеге андан кёп тиймей, юйню иеси ким болгъанын билирге, кётюртме тюбюне киргенди. Ол кётюртме тюбюне кирип, бир кесек озгъанлай, юч кёгюрчюнчюк учуп келгендиле. Учуп келип, юйге къоннганлай, кёгюрчюн къапларындан чыкъгъандыла да, юч ариу къыз болгъандыла. Сора хапар айтып башлагъандыла. Бек кичилери:

– Ол адам бюгюн мени ушкок бла урургъа аздан къалгъанды, ма бир тюкчюгюм кетгенди, – деп, тюгю кетген жерни эгечлерине кёргюзтгенди. 

Къызла ючюсю да, хапарны бошап, ашаргъа тебирегенде, хычинлени ючюсю да къыйырларындан бирер къабылып тургъанларын кёргендиле. Эки тамата эгеч:

– Да бери ким келлик эди, сен, кете туруп, артха къалгъанынгда, къайсы татлыды деп кёргенсе ансы, – дегендиле кичи эгечлерине.

Кичи эгечлери:

– Мен къапмагъанма, – деп кюрешгенди, алай болгъаны ючюн, бир да аны айтханына ийнанмагъандыла. 

Эки тамата эгеч:

– Сен алай этип, биз сени бла турмайбыз, – деп, биягъы кёгюрчюн къапларына кирип, учуп кетгендиле. 

Ала кетгенден сора, кичи эгечлери жиляп тебирегенди. Ол жиляй тургъанлай, Байтал-Батыр кётюртме тюбюнден чыкъгъанды.

– Нек жиляйса, ахшы къыз? Жиляма, – дегенди. 

Билмей тургъанлай, жашны чыгъып къалгъанына да бек къоркъуп:

– Къалай жилямайым?! Эгечлерим мени къоюп кетгендиле, – дегенди ол.

– Кетген эселе да, кетмеге къой, сен, ала кетгенликге, ёлмезсе, сени терслигинг жокъду, ишни мен этгенме, – деп, кюлгенди Байтал-Батыр. 

Ол кюлгенде, кёлю игирек болуп, къыз да кюлгенди.

– Сен ала ючюн къайгъы этме, биз экибиз кимден да иги жашарбыз, – дегенди жаш. 

Ол алай кёл этдиргенден сора, къыз да жарыкъ болуп тохтагъанды. Байтал-Батыр къызгъа хапарын айтханды. Ол кесини аллай жигитлигин айтхандан сора, къыз бютюнда жарыкъ болгъанды. Ала экиси да бир бирлерин бек сюйгендиле. Ол кюнден башлап, Байтал-Батыр да, ол да бирге жашау этип тебирегендиле. Байтал-Батыр, хар кюнден, кетип, кийик мыллыкла келтирип, аны бла жашап тургъандыла.

Сора ол къызланы бир ажирлери болгъанды. Байтал-Батыр, хар кюнден минмесе да, бир эрикген кюнюнде, ол ажирге да минип, эрикгенин кетерип тургъанды. Ол къызла ары дери ол ажирни тагъып, асырап тургъандыла. Сакълагъанлары да аны ючюн болгъанды, бир элде хан ол юч къыздан бирлерин къатыннга алыргъа кюреше эди. Къызла ханны сюймегендиле. Хан ийген адамла, аскерле, аланы зор бла, кюч бла алып келирге деп барсала, къызла, ажирни бошлап, адамланы къырдырып тургъандыла.

Бир бёлек замандан сора, ол жаш ол къызны алгъанын хан эшитгенди. Бир кюн хан, элни жыйгъанды да, адамлагъа айланып:

– Ол жашны ким ёлтюрсе да, анга бек уллу саугъа берликме, – деп, ант этгенди. 

Бир обур къатын, чыгъып:

– Мен ёлтюрюрме, – дегенди.

Ол обур къатын, ол кюнден башлап, кесин жарашдыргъанды. Бир кюн а эрттенликде Байтал-Батырны юйюне баргъанды.

– Къызы, аурууунгу алайым, не ишлеп тураса? – деп, юйге киргенди. 

Къыз, аны айтханына жумушакъланып:

– Кёресе, хатам жокъду, бек тынч-ырахат турабыз, – дегенди.

– Кишинг бла жарашып жашаймыса?

– Бек жарашып турама, бир да хатабыз жокъду.

– Эринг сени бек сюемиди?

– Хау, бек сюеди.

– Хариб’ а, оу санга къор болайым, санга бек къууанама. жаныны къайдагъысын а айтханмыды?

– Угъай, аны уа айтмагъанды.

– Оу хариб’а, да санга аны айтмагъан эсе уа, сора сени сюймей кёреме, ансы, сени сюйсе, айтыр эди!

– Да сюйген этеди, алай аны нек айтмагъанды ансы.

– Ингирликде келсе, бир сор ансы, харип, сен сюеди деп тургъанлыкъгъа, кишинги жаны неде болгъанын билмей тураса, ол сюйген сюйгенмиди? – дегенди.

Ингир алагъа обур къатын элге къайтып кетгенди. Ингирликде Байтал-Батыр да келгенди юйюне.

– Сен манга ийнанмайса, жанынгы къайдагъысын менден букъдургъан этесе, – деп, къыз мудахланнганды.

– Къой-къой, мени жанымы не этесе?! – деп, кишиси жаныны къайдагъысын айтмагъанды.

Сора къыз: «Бу керти да сюе болмаз ансы, айтыр эди», – деп, мудахлыкъгъа къалгъанды. Байтал-Батыр соргъанды:

– Нек мудах боласа?

– Да сен мени сюе болмазса ансы, менден жанынгы букъдурмаз эдинг.

– Да мен, сени сюймесем, кимни сюерикме? Сен аны не этериксе дейме ансы. Мени жанымы къайдагъысын билирге сюе эсенг, башымда – тёппемде – бир къыптычыкъ барды да, мени жашауум андады. Ол кетсе, мен ёллюкме, – дегенди.

Сора къыз жарыгъанды. Танг атханлай, экинчи кюн обур къатын Байтал-Батыр да къопхунчу келгенди. Байтал-Батырны къатыны ашарыкъ эте тургъанлай, обур къатын: 

– Къызым, аурууунгу алайым, не ишлеп тураса? Не ишлейди эринг а, къалайды, жаныны къалайда болгъанын айтханмыды? – деп соргъанды.

Хапар билгенде:

– Ма, кёремисе, керти да сюе кёреме, харип, кеси уа не ишлейди? Бир кёрюр эдим, – деп, юйге киргенди. 

Юйге кирип, Байтал-Батыр жукълап тургъанлай, тёппесинде къыптычыкъны хуржунуна сукъгъанды.

Сора, къызны къатына келип: 

– Керти да сюеди, харип, иги жашды, – деп, терк окъуна думп болуп кетгенди. 

Ол кетгенлей, къыз, ашарыкъны хазырлап, уугъа да кеч болады деп, жашны уятыргъа баргъанды. Жашха сёлешип, тийип кёргенди, алай болгъаны ючюн, бир да уяталмагъанды. Сора къыз: «Ай, не палах болгъан эсе да, болгъанды», – деп, къайгъыгъа къалып, башына къарагъанды. 

Жашны башында къыптычыкъны тапмагъанды. Обур къатын алгъанын билгенди.

Обур къатын а къыптычыкъны, элтип, ханнга бергенди. Хан а къыптычыкъны тенгизге атханды да, элде кесине киеу жёнгерле жыйып, Байтал-Батырны юйюне тебирегенди. Хан жыйыны бла келе тургъанын кёрюп, къыз ажирни бошлагъанды.

Ажирни жютю наллары болгъандыла. Ол, ала бла малтап, ханны жыйыныны экиден бирин къыргъанды. Ажир, адам бла ат мыллыкла кёпден, къымылдаялмай, кеси да арып тохтагъанды. Сора ханны жыйыны, артха къайтып, ажирни тутханды. Ажирге иер салып, къызны ат боюнуна алып, ханны юйюне элтип баргъандыла. Байтал-Батырны къатыны зорчу ханнга:

– Бир ыйыкъгъа дери сен мени кеси эркинлигиме къоймасанг, мен кесими ёлтюрюрме, – дегенни айтханды.

Хан къояргъа сёз бергенди.

Хар кюнден ханны юйюнде той-оюн этилиучю эди.

Байтал-Батыр алагъа берген окъладан къан чыкъгъанлай, эки жигит нёгери ёлгенин билгендиле. Ала экиси да Байтал-Батырны излеп тебирегендиле. Излей, сурай барып, юйюне кирип, къарап, аны ёлюп тургъанын кёргендиле. Экиси да къыптычыкъны: бири – жер башында, экинчиси – суу тюбюнде, излеп тебирегендиле. Арыгъынчы излегендиле, алай болгъаны ючюн, тапмай, экиси да юйге къайтхандыла.

Бир бирге: «Тапмадынгмы, тапмадынгмы?» – деп сорушхандыла. Сууда излеген айтханды:

– Мен бек тынгылы излегенме, алай жангыз бир ыргъайны тюбюне къарамагъанма.

Экиси да, энтта да жангыдан бир излейик деп, кетгендиле. Сууда излеген, излей барып, ол ыргъайгъа тюбегенди. 

– Ыргъай, кетчи былайдан, – дегенди.

Ыргъай:

– Кетерик тюйюлме, – дегенди.

– Нек?

– Башындан бир къыптычыкъ кёзюме тийгенди да, энди аны сындырыргъа сюйюп, тюбюме малтап турама, – дегенди. 

Жаш, ыргъайны къуйругъуна къатылып, ол бир жанына бурулгъанлай, къыптычыкъны алып, къутулгъанды. Аны, элтип, жашны башына салгъандыла.

Жаш:

– Аллах-Аллах! Не къаты жукълап тура эдим, – деп, къопханды.

– Хау, тейри, бек татлы жукълап тура эдинг, – деп, кюлюп, хапарын айтхандыла. 

Ючюсю да, хапар да айта, ауузланнган да этгендиле, къатыныны тас болгъан хапарын да айтхандыла. Байтал-Батырны эки нёгери:

– Да энди биз кетейик, керекли кюнюнг болса, энтта да келирбиз, – 
деп, атланнгандыла.

Байтал-Батыр, ала кетгенден сора, кёп сагъыш да этип, факъыра кийимле да кийип, эки инбашына эки артмакъ да атып, элде хар юйге къайтып, артмакъларына ун жыя барып, ханны юйюне жетгенди. Ханны юйюнде уллу той. Байтал-Батырны алай эшик артында сюелип тургъанын кёрюп, адамла: «Ой маржа, ол факъырагъа бир сюек-мюек беригиз», – деп, хыликкя этип, бозадан да тартдыргъандыла.

Байтал-Батырны къатыны, тауушларын эшитип, не факъыра болур деп, къарагъанды да, аны Байтал-Батыр болгъанын таныгъанды. Сора ингирде ханнга айтханды:

– Ой хан, бу факъыра кеси да бир къарыулу кёрюнеди, ары-бери да кетмез эди, былай юйде турургъа къойсанг эди, отха-суугъа жюрюй турургъа жарарыкъ эди.

Хан, жукъ ишекли да болмай:

– Да турсун, жараса, кёрюрбюз, жарамаса уа – кетер, – дегенди. 

Ол кюнден башлап, Байтал-Батыр ханны юйюнде жашап тебирегенди.

– Ой хан, бу факъыра атха бек иги жарашхан кибик кёрюнеди, ол андан келтирген ажиринги кюмюш кереклерин салып, сени аяулу кийимлеринги да кийдирип, къалай ойнагъанына бир къарар эдик, – 
дегенди Байтал-Батырны къатыны, кеси эркинлигиме деп алгъан ыйыкъ​ны арт кюню болгъанда. 

Хан, аны айтханын этип, кёлюн жарыкъ этеме деп, ол сюйгенча, атны да жарашдырып, жашха да кесини уллу бичагъын-затын да такъдырып, атха миндиргенди. Сора, ойнасын бир деп, жашны тюзге бошлагъандыла. Байтал-Батыр, ат чабып баргъанлай, аны тюбю бла ары-бери ёте, сырты бла эки жанына аууп, уллу бичакъ бла да эки жанына силдей, ханны аллы бла ёрге ётгенди. Хан, асыры сейирсиннгенден, ауузун ачып къалгъанды. Байтал-Батырны аты, иесин танып, бютюнда иги чап​ханды. Байтал-Батыр, ойнай келип, уллу бичакъ бла сермеп, ханны боюнун юздюрюп, дуниягъа белгили ариу къатынын да алып, юйюне къайтып кетгенди. Алай бла, ашап-жашап къалгъандыла.

ОСУЯТ

Эртте-эртте бир жерлени жеринде, бир къыралны элинде бир киши жашагъанды. Аны ёсюмлери уллу санлы эки жашы болгъанды.

Бир кюнлени кюнюнде жашланы аталары къыйын ауругъанды. Ол, кесини ёлюрге жууукълашханын ангылагъанды да, жашларына осуят этгенди:

– Балаларым! Энди мен, эшта да, дуниядан кете болурма. Сизден айырылып кетерден алгъа, ахыр сёзюмю айтыргъа сюеме. Дуния башында адамгъа ахшылыкъ, аманлыкъ да, къууанч, бушуу да тюбейдиле. Ёлюм къоркъуулукъ да жолугъады. Да ма мени сизге осуятым: не болса да, кюн батхан жанына бармагъыз.

Ол сёзлени айтып бошап, аталары дуниядан кетгенди. «Кюн батхан жанына барыргъа нек жарарыкъ тюйюлдю?» – деп, жашлары аталарына сормагъандыла, нек десенг, ала аны сорургъа жетишмегендиле.

Жашлары, аталарына къара кийип, кёп тургъандыла.

Кюнлени биринде аланы акъылларына бир зат, къызыу сагъыш болуп, тюшгенди. Жашла: «Кюн батхан жанына бармагъыз», – деп, бизни атабыз бизге нек осуят этген болур?» – деп, оюмларгъа къалгъандыла. Аны не ючюн болгъанын билирге деп, экиси да бир жолоучулукъгъа чыкъ​гъандыла. «Атабызны айтханы не болгъанын билгинчи, бери къайт​мабыз», – деп, эки къарындаш да кюн батхан жанына атланнгандыла. Экисини да иги жараулу андий жамычылары, акъ башлыкълары, иги жараулу атлары болгъандыла.

Бир кюн баргъандыла, эки кюн баргъандыла, юч кюн баргъандыла. Ючюнчю кюнню ингиринде бир уллу ёзенни башында сыртдан къарагъандыла. Ол къыйыры-учу кёрюнмеген тюзню ичинде бир мал сюрюуле, сюрюучюсюз, кеслери алларына отлай тургъанларын кёргендиле. Аланы иелерин табармы эдик деп, ала бек кёп айланнгандыла. Болсада сюрюулени тийресинде адамгъа тюбемегендиле. Ингир ала аулакъда тохтагъандыла. Ахшы уллу от этгендиле. Бир иги мал да кесип, ашап-тоюп, жатып тургъанлай, танг аласына бир къычырыкъ эшитгендиле.

– Ай, итден туугъанла, мени ариу жерими кир этип нек турасыз? – 
деп, бир зат, экисин да, уруп, сын ташла этип къойгъанды.

Эки къарындаш кетгенден сора уа, аталары ёлгенде, къарыны бла къалгъан аналарына бир жашчыкъ туугъанды. Ол жашчыкъ, абаданчыкъ болуп, сабийле бла ойнай башлагъанды. Эри да ёлюп, эки тамата жашы да кюн батханнга кетип, андан къайтмай къалгъаннга, анасы жангыз жашчыгъын бек сюйгенди, анга бек иги къарап тургъанды.

Жашчыкъ къарыулу болгъанды. Ол, ныгъышда жашла бла ойнап, аланы хорлап, сабийлени жилята тургъанды. Сабийле бир кюн:

– Сен, бизни бла тюйюшюп, къарыуунгу сынап, анга махтанып турмагъы эдинг да, кюн батхан жанына кетип, ёлгенлери-къалгъанлары да белгили болмай къалгъан къарындашларынгы тапхы эдинг, – деп, аны хыликкя этип, кюлгендиле. 

Жаш, ингирде юйге келгенлей, анасына соргъанды:

– Анам, мени къарындашларым бармы эдиле? 

Анасы:

– Къой-къой, жашым, къайдан болсунла? – дегенди. 

Жаш:

– Угъай, анам, кертисин айт. Мени къарындашларым болур эдиле, – 
дегенди.

Жашы алай къаты болгъанда, анасы айтханды:

– Да, жашым, сени къарындашларынг бар эдиле, алай болгъаны ючюн, сен аланы не этесе?.. Къой, – дегенди. 

Жаш, биягъы, къаты болуп соргъанды:

– Да, анам, алагъа не болгъанды?

– Жашым, болуб’а, не боллукъ эди, сени атанг, ёле туруп, къарындашларына: «Кюн батхан жанына бармагъыз», – деп осуят этген эди. Ала, ол айтханнга къарамай, баргъан эдиле да, андан къайтмагъандыла. Энди сен, аланы сурап, не этериксе, жарлы кибик, жерингде тынч тур, – 
дегенди.

Жаш, бир бёлек замандан сора, атны да кеси къурап:

– Къарындашларымы тапмай болмам, – деп тебирегенди.

Ол да, кюн батхан жанына бара-бара, узакъ кетгенди. Тюзге чыгъып, анда айланып тебирегенди. Бара барып, бир юйге жетгенди. Ол юйде жангыз бир тиширыу болгъанды. Жаш хапарын айтханда, ол тиширыу жашха:

– Харип, къарындашларынг мында сын ташла болгъан болурла. Бу сен кёрген малла бары да бир къызныкъыдыла. Ол, кесини жеринде адам кёрсе, аны сын таш этип къояды, – дегенди.

Жаш:

– Да анга бир амал жокъмуду? – деп соргъанды.

– Анга амал мен юйретейим. Аны юйю былай ары барыпды. Ол къуру кеси болса, аны ким да хорлар эди. Алай, бир ажири барды да, аны сакълагъан олду. Сен а, бар да, юйню бери жанында чунгурда терен уру къаз, сора, атны туурасына чыкъ. Ат, сени кёрюп, кишнер. Ол кишнегенлей, терк окъуна уругъа букъ, – дегенди. – Юч кере алай эт да, къыз, адам кёрмесе, аны бек тюер, андан сора чыкъсанг а, ат кишнемез.

Жаш, барып, ол айтханча этгенди. Къыз, эки кере чыгъып, къарап, ючюнчю кере, зат кёрмегенден сора, атны тюйгенди. Жаш урудан тёртюнчю жол чыкъгъанында, ат кишнемегенди да, жаш юйге кирип баргъанды.

Къыз жангыз кеси, жатып, ундурукъда жукълап тургъанын кёргенди. Жаш аны чач эшмелери бла ундурукъгъа къаты байлагъанды. Эки аягъын да жибек аркъан бла къысханды. Сора къабыргъада тагъылып тургъан къыл къобузну алып. аны согъуп башлагъанды. Къыз, къобузну тауушуна секирип туруп, къараргъа тебирегенинде, тартып, башын ёрге айыралмагъанды, кюрешгенди да, аякъларын бошлаялмагъанды. Ол заманда жашха, боюн салып:

– Ай, не аманлыкъчы эдинг! – дегенди. 

Къыз дагъыда айтханды:

– Да манга этерни этдинг, Аллахдан аман тап, къолларымы-аякъларымы бошла. Энди сен сюйгенлей болсун, – дегенди.

Сора жаш аны ийгенди.

Экиси да, жарашып, бир бирге хапар айтып тебирегендиле. Жаш, былай да былай, эки къарындашым тас болгъандыла да, аланы излей келеме дегенди.

Къыз:

– Энди аланы излеп сен этерик жокъду. Андан эсе, къайгъысыз жашап турайыкъ. Мени байлыгъым экибизге да жетерикди, – дегенди. 

Жаш аны унамагъанды.

– Угъай, къарындашларымы табайыкъ да, аланы да алып, экибиз да мени элиме барайыкъ, ансы анам кеси жангызды, – дегенди.

Экиси да тебирегендиле. Эки сын ташны къатына жетгенлей, къыз айтханды:

– Ма сени къарындашларынг, быланы былай мен этгенме. Сау этерге къолумдан да келликди, алай была санга энди къарындаш болалмазла, андан эсе къой, – деп кюрешгенди. 

Жаш бир да унамагъанды. Ол унамагъандан сора, къыз жашланы сау этгенди.

Жаш къууаннганды, къарындашларына кесини хапарын башдан-аякъ айтханды. Сора тёртюсю да тебирегендиле. Бара кетип, кеч болуп, юйге жеталмай, бир жерде тохтагъандыла. Къыз бла жаш жукълагъан болурла дегенлей, ол эки къарындаш бир бирлерине:

– Энди бу бизден кичиди, алай, кесине къатын да алып, бизни да табып барса, бизге айыпды. Бир амал этейик, – дегендиле. 

Аланы алай айтханларын къыз эшитгенди. ол эки жаш, уллу бичакъларын къынларындан чыгъарып, аууз жанларын къошчукъну ичине айландырып, эки къыйырларын а эшик жаннга къаты бегитгендиле. Сора бири:

– О, ха-хай, жетдиле! – деп къычыргъанды. 

Жаш, жукълап тургъанлай, секирип къобаргъа тебирегенинде, къыз, шыбырдап: 

– Бош хахайды, – деп, жашны, тутуп, къобаргъа къоймагъанды. 

Сора, дагъыда бираз тургъанлай, унутдуруп, биягъы жашла къычыр​гъандыла. Къыз жукълап къалгъанлай, жаш, секирип къобуп, чыгъама дегенлей, эки уллу бичакъ аны эки тобугъундан къыркъып алгъандыла. Аны эки аягъы ичинде атылып, тёммеги эшикден тышына тюшгенди. Эки къарындаш къызны зор бла алып кетгендиле. Кичи къарындашлары ёлген болур деп, ала алай умут этгендиле. Болсада кичи къарындаш ёлмегенди. Алай, ачдан онгсуз болуп тургъанлай, бир чыгырбаш киши, кийикни къууа да, тута, сора кесерге тебирегенлей, башы кичий да, ол да башымы къашыйма дегенлей, кийик ычхына да, къача, жашха жетгендиле. Жаш чыгырбаш кишиге:

– Бери келтир, мен кесейим, – дегенди.

Ол кийикни жашха кесдиргенди. Ала экиси да, эт биширип, ашай тургъанлай, алайгъа экинчи да бир киши жетгенди. Ол да бир кийикни къууа да, тута, кесерге тебиресе уа, бир къолу чолакъ болгъаны себепли, къутулта да къоя, кийик да, ычхына да, къача, келе эди. Биягъы жаш ол кийикни да кесгенди. Ючюсю да бир бирлери бла хапарлашхандыла. Жаш айтханды:

– Энди биз ючюбюз бирге жашайыкъ. Бизге, аш-суу жарашдыра турургъа, бир тиширыу керек эди, – деп, ючюсю да аны къабыл кёргендиле.

– Мен аны табарма, – деп, кетгенди къолу чолакъ. 

Элге барып, бир юйден:

– Былай да былай, ючеу болуп жашайбыз, отха-суугъа къарай турургъа бизге къызыгъызны беригиз, эгечибизден башха кёрмезбиз, кийик эт келтире турурбуз, – деп тилегенди.

Аны айтханына ыразы болуп, ол юйдегиле къызларын Чолакъ бла ийгендиле. Жашла, кеслери жашарча, къошчукъ ишлегендиле. Чолакъ бла Чыгыр, тобукълары къыркъылып тургъан жашны, кётюрюп, уугъа жюрюп тургъандыла. Къыз а хар кюнден алагъа ашарыкъ хазырлап, юй жыйгъанды.

Бир кюн тюш заманда къыз, отха-суугъа къайгъы болгъанда, отну ёчюлюп тургъанын кёргенди. Бек адыргы этгенди, болсада бир да от тапмагъанды. Энди жашла, ингирге ач болуп келселе, манга айып этерле деп, къыз, от излей, бир бийик дуппургъа чыкъгъанды. Къарай кетип, узакъда бир тютюн чыкъгъан кёрюп, аны таба тебирегенди. Баргъанды. Баргъанда, жангыз бир къатын олтуруп тургъанын кёргенди.

Къыз:

– Мен от алыргъа келгенме, – дегенди.

Къатын, бир элекни алып, ичин кюлден толтуруп, аны юсюне от салып, ёчюрген этмей, элеп бар деп, ийгенди. Къыз жол узуну, кертиси да, ёчюлюп къалмасын деп, юйюне жетгинчи, кюлню элеп баргъанды. Экинчи кюн ол къызгъа от берген къатын кюлню ызы бла къызгъа келгенди. Ол обур болгъанды. Сора къатын, ариу айтып, жойкъулланып, къызгъа иги шагъырей болгъандан сора, аны чимдип, ачытып: 

– Жашлагъа мени хапарымы айтсанг, санга жашау болмаз, – деп, къызны къоркъутханды. 

Ол халда бир бёлек заманнга къызны къыйнап тургъанды. Аны аман бола баргъанын эслеп, жашла къызгъа:

– Ауругъанынгмы барды? – деп соргъандыла.

Къыз, уялгъан кибик этип:

– Хатам жокъду, – деп къойгъанды. 

Алай жашланы уа тынгысызлыкъ къысханды.

– Энди, биз кетсек, мынга бир палах болады. Кезиу-кезиу сакълайыкъ да, къарайыкъ, – деп, бир жол Чыгырны юйде къойгъандыла. 

Ол сакълап тургъанлай, обур къатын келгенди. Чыгыр, сермеп, обурну тутханды, алай болгъаны ючюн, ычхындырып къойгъанды. Экинчи кюн къолу чолакъ къалгъанды. Обур къатын биягъы андан да къутулгъанды. Ючюнчю кюн тобукълары къыркъылгъан жаш къалгъанды. Сора къыз: 

– Энди келиучю заманы болады, – дегенден сора, жаш букъгъанды.

Обур къатын, келип, къызгъа тебирегенлей, жаш, секирип, къатынны сыртына миннгенди. Къатын, жашны да кёрмегенлей, аяусуз къачып тебирегенди. Жаш къатынны аркъасында бара, эки къолу бла аны боюнун буугъанды. Къатын, солууу тохтап, баралмай тебирегенди.

Ол заманда жаш айтханды:

– Артха айланып, мени алып кетген жеринге элтмей эсенг, ёлтюреме. 

Къатын жашны артха къайтаргъанды. 

Жаш:

– Энди мени да, нёгерлерими да сау этмей эсенг, бичакъ бла туурайма, – дегенди. 

Къатын жашны бутларын кесини къарамы бла сау этгенди. Сора, ингир болуп, ол бирси жашла келгенден сора, аланы да бакъгъанды. Сора жашла обур къатынны жибергендиле. Энди сау болдукъ деп, тёртюсю да юйлерине тебирегендиле. Къызны юйлерине элтип, бек уллу ыспас да этип, элталгъанлары къадар бир кийик эт бергендиле. Юч жаш да, саламлашып, бир бирден айырылгъандыла. Тобукълары кесилген жаш юйюне баргъанды да, аны ол кюнбатышда алгъан къатынын эки къарындашы къарауаш этип тургъанларын кёргенди.

Жаш алагъа:

– Да, къарындашларым, мен сизге игилик этер жанындан аямагъаным чакълы бир, сиз да манга аманлыкъ этерден аямагъансыз. Энди ким терс, ким тюз болгъанын кёрейик. Ючюбюз да кёкге садакъланы атайыкъ да, терсни-тюзню садакъ окъла айырырла, – дегенди.

Садакъланы атхандыла. Эки жашны окълары, келип, башларына киргендиле да, ала ёлгендиле. Сора кичи къарындаш анасы бла эм дуния​ны башында болмагъанча ариу къатынчыгъы бла сау-саламат, къууанчлы ашап-жашап къалгъанды. Харам къарындашланы ол этген харамлыкълары битеу ол тийреде болгъан жерлеге бла алайда жашагъан халкълагъа белгили болгъанды.

ЖАРЛЫ КИШИ

Эртте-эртте бир элде бир жарлы киши жашагъанды. Ол жашын бла къатынын, агъачха барып, аркъасы бла отун келтирип, аны сатып кечиндиргенди. Андан башха аны ырысхысы болмагъанды. Биягъы киши, бир жол, агъачха барып, отунун да хазыр этип, энди кётюрейим дегенлей, къараса – бир къара жилян акъ жилянны, юсюне минип, бууа тургъанын кёрюп, ол къара жилянны къыстагъанды. Акъ жилянны уа, юйюне элтип, ашатып-ичирип, кече да юйюнде къалдыргъанды.

Эрттенликде, эшикге чыгъып, энди барсын, кеси къайда сюйсе да, анда жашасын деп, жилянны алай жибергенинде, ол муну бутларына чулгъаннганды. Кишиге ачыу тийип:

– Мен санга ахшылыкъ этгенме, сен а, кёремисе, не этесе?! – деп айтханда, жилян, адамча сёлешип:

– Мен акъ жилянланы патчахыны къызыма. Ол сен къыстагъан а къара жилянланы патчахыны жашы эди. Мени бла кел, сен мени андан къутхаргъанынг ючюн, атам санга кёп саугъа берир. Алай сен бохчангы, сырыйнангы эм да къалпагъынгы бер деп тиле, – деп юйретгенди.

Алай бла, была экиси да жилян къызны атасына келгендиле. Къыз атасына: 

– Ёлюр жерде мени бу киши къутхаргъанды, – деп, хапарын айтханды.

Къызны атасы, къууанып, мынга кёп ахча да, бу тилеген юч затын да бергенди. Алай бла, бу жарлы киши бир бёлек заманны, аркъасы бла отун ташыгъандан солуп, бек иги керегин табып жашагъанды. Болсада адам, не иги жашаса да, туугъаны кибик, ёлген да этеди. Мынга да ёлюр заман келип, киши дуниядан кетгенди. Муну жашы бла къатыны ол мындан къалгъан ахча бла бир бёлек заманны жашагъандыла. Ахча бошалгъандан сора, жаш, атасыча, отуннга барып, аркъасы бла отун келтирип, сатып башлагъанды.

Бир кюн: 

– Бир бохча тигейим да, отун сатып алгъан ахчачыгъымы бир кесегин ары жыя турайыкъ, къатын аллыкъма, – деп, жаш анасына алай айтханды.

Анасы:

– Бохча тигерге да неге кюрешесе, атангдан къалып, бир эски бох​ча барды. Аны жюрют, – деп, кюбюрден чыгъарып, жашына бохчаны бергенди. 

Жаш экинчи кюн, отун сатып, алгъан ахчасын бохчагъа салгъанды. Эрттенликде къараса – бохчаны ичи ахчадан топпа-толу болуп тура эди. Алай бла, хар кюнден, ингирде бир капек атсала, эрттенликге бохча топпа-толу бола, жаш да отуннга жюрюр кереклиси да болмай, бек иги жашап башлагъандыла.

Ол кезиуде шахарда дуния тауушлугъу бир ариу къыз кесин хакъ бла адамлагъа кёргюзте болгъанды. Бу жаш, аны эшитип, барып, ахча берип, анга къарагъанды. Ол, къызгъа асыры сукъланнгандан, бир ненча кере бир бири ызындан келгенин эслеп, аны кесине чакъырып, къыз:

– Сен быллай бир ахчаны къайдан табаса? – деп соргъанды. 

Ол, былай да былай, быллай бохчам барды деп, хапарын къалдырмай къызгъа айтханды. Ол да, ийнанмагъан кибик этип: 

– Кёргюзтчю да, – деп, бохчаны алып, жашны къыстап жибергенди. 

Жаш, бек уллу мудах да болуп, келип, ачыуундан къаурадан сырыйна ишлегенин кёрюп, анасы, биягъы кюбюрден чыгъарып: 

– Ма, жашым, атангы эски сырыйнасын сокъ, – деп, бергенди. 

Ол да, ауузуна салып, аны сокъгъанлай, эки пелиуан, чыгъып: 

– Не керекди? – деп соргъанда, жаш: 

– Шахарда, ол орамда, ол юйде бир ариу къыз барды да, аны, барып, мени юйюме келтиригиз, – дегенди. 

Ала да олсагъат, барып, къызны келтиргендиле. Къыз, сейир болуп:

– Была не адамладыла, сен мени къалай келтирдинг? – дегенди.

Жаш сырыйнаны хапарын айтханды. Къыз, сейир этген кибик этип, сырыйнаны къолуна алып, ауузуна тартып, биягъы эки пелиуан келгенде: 

– Юйюме элтип салыгъыз, – деп буюргъанды.

Ала аны юйюне элтгендиле. Къыз сырыйнаны да алып кетгенди. 

Биягъы жаш, мудах болуп, отуннга жюрюй башлагъанды. Бир 
кюн а:

– Бёрк бла исси болама, анам, манга бир къалпакъ эт, – дегенде, анасы, биягъы кюбюрден къалпакъ чыгъарып: 

– Ма, атангы эски къалпагъын кий, – деп, бергенди. 

Ол да, алып, аны башына кийгенлей, анасыны аллында жокъ болуп къалгъанды. Анасы, жиляп: 

– Жашым, къайдаса? – дегенде, жаш ол къалпакъны тешгенди да, туура болгъанды.

Ол заманда жаш, сейир болуп, ол къалпакъны кючюн ангылап, кийип, киши эслемей, ол къыз болгъан юйге кирип баргъанды. Кирип, ол къалпакъны башындан алгъанда, къыз сейир болгъанды.

– Сен, киши кёрмегенлей, бери къалай кирдинг, бу не аламатды? – 
дегенди ол. 

Жаш биягъы къалпакъны хапарын айтханды. Къыз да, жашдан биягъы аны алып, жашны, къайыкъгъа олтуртуп, суугъа жибергенди. Суу, элте кетип, аны бир айырыкамгъа чыгъаргъанды. Анда уллу терек бахча, кёгетлери да бишип, тюрлю-тюрлю ауазла бла жырлагъан тюрлю-тюрлю чыпчыкъла, дунияда болмагъан кибик кёп аламатла бар эдиле. Жаш, бара кетип, бир терекден алма алып къапханда, башына эки терек битгендиле. Арлакъгъа барып, эрик алып къапханды да, терекле кетип, жаш гылыу болуп къалгъанды. Андан да арлакъ барып, кертмеден къапханда, биягъы адам сыфатха киргенди. Ол заманда жаш, бу кёгетледен да алып, ол къыз болгъан юйге баргъанды. Къызны кёрюп:

– Ма, алып, татыуун кёр, – деп, бир эрик къапдыргъанлай, къыз гылыу болуп къалгъанды. 

Жаш да, гылыуну, башындан тартып, элтип бара, жол ишлей тургъанлагъа тюбеп: 

– Сизге болушургъа керек эдим, алай кесим бошамайма, ишигизни битдиргинчи, гылыууму хайырлана туругъуз, – деп, аны анда къоюп кетгенди. 

Кеси уа, бохчаны, сырыйнаны, къалпакъны да алып, юйюне келип, уллу бий болгъанды. Жууукълары, ахлулары жыйылып: 

– Энди заманынг келгенди, къатын ал, – деп къысханларында:

– Алайда, аллай жолда ишлеп тургъан бир гылыу барды да, мен, аны болмаса, башханы аллыкъ тюйюлме, – дегенди. 

Бары да сейир-тамаша болгъандыла. Болсада, барып, гылыуну сюрюп келгендиле. Келгенде, жаш айтханды: 

– Гылыуну кесине соругъуз, манга келирге ыразы эсе, аллыкъма, ыразы болмаса уа, аллыкъ тюйюлме, – дегенди. 

Соргъанда, очукъ «хо» деп, башы бла белги этип, эки кёзюнден жилямукълары акъгъандыла. Олсагъат жаш кертмени къапдыргъанлай, къыз алгъындан эсе да ариу къыз болуп къалгъанды. Жаш аны кесине къатыннга алгъанды.

Халкъ, жыйылып, уллу той-оюн этгендиле. Мен да ол къууанчда болгъанма, боза-сыра мыйыкъларымдан акъгъандыла, ауузума уа тюшмегендиле.

ЗАЛИМ БЛА НАЛМАСХАНЧЫКЪ

Эртте-эртте бир элде къатыны бла бир киши жашап болгъанды. Аланы эки жашлары бла бир къызлары бар эди. Къызчыкъны аты Налмасхан эди. Аланы жашаулары элни ичинде барындан да къарыусуз болгъанды. Ол киши, кёп жылланы жалда туруп, жалгъа бир тайчыкъ келтирген эди. Ол тайчыкъны оруну жер тюбюнде эди. Налмасханчыкъ​ны атасы болмаса, ол эшикни киши ачалмагъанды. Аны тайгъа суу ичириучю бир энчи кезлеучюгю бар эди. Жашай тургъан дунияда Налмасханчыкъны атасы, ауруу тийип, ёле туруп, къызчыкъны эшикге кёп чыгъара турмагъыз деп, осуят этгенди. Ол ёлюп кетгенде, къатыны сабийден ауур къалгъан эди. 

Бир бёлек замандан сора, анасы Налмасханчыкъгъа:

– Къызым, эрикген да болурса, энчи кезлеучюгюнге да бир бара​йыкъ, – деп, экиси да эшикге чыкъгъандыла. 

Ала кёзлеуню къатына жетгенлей, бир зат, кёкден шууулдап келип, къызны сермеп алып, учуп кетгенди. Анасы, эри, ёле туруп, айтхан сёзле да эсине тюшюп, жиляп, юйюне келгенди да, аны эки жашы да, жарашдырылып, эгечлерин излей кетгендиле. Къарындашла, узакъ жолгъа чыгъып бара, батмакъгъа батып, чыгъалмай тургъан бир къабаннга тюбегендиле. 

Къабан алагъа:

– Эй, баргъанла, бу батмакъдан чыгъаргъа болушугъуз, мен да бир онгсуз кюнюгюзде жарарма! – деп къычыргъанды. 

Ала уа, анга эс да бурмай, атланы къамичилеп, озуп кетгендиле. Узакъ жолоучу болуп, кёп жылланы айлана кетгенден сора, бара-барып бир ариу, уллу темир баугъа жетгендиле. Ол темир баугъа кирип, ат тагъыучугъа атларын тагъып, къарагъанларында, бир къызны кёргендиле. Ол къыз, чабып келип, жашланы къучакълагъанды. Ала да, кеслерини тас болгъан эгечлери Налмасханчыкъны танып, ийнакълагъандыла. Налмасханчыкъ, алагъа соруп, жарлы анасыны сау-саламатлыгъын бил​генди. Кеси да, къарындашларын кёп заманны кёрмей тургъандан эм да бек тансыкъдан, жилягъан да этип:

– Мен бир насыпсыз эдим да, насыпсыз эдим, сиз а, манга къарап, нек насыпсыз болдугъуз? – деп, юй таба тебирегендиле. 

Бир кесек олтургъанлай, Налмасханчыкъ хапарын башлагъанды: 

– Мен, юйден кетгенли, бери тюшгенме. Мында бир эмеген барды да, ол, эрттен танг аласы бла уугъа кетсе, ингир ахшам бла келеди. Кеси да бек къарыулуду, бек кёп ашайды, – деп, болушун билдиргенди.

Кеч бола, эмеген, бир чынар терекни да инбашына кётюрюп, бир кийикни да бир къолуна алып, келгенди.

Терекни уруп, ууатып, от этип, кийикни да тюгю-заты бла къазаннга уруп, келген къонакъла бла саламлашханды. Сора, аш бишер-бишмез, хантны отдан алып, сюеклерин жашланы бла къызны аллына атып, къалгъан этин а кеси ашап бошагъанды. Жатаргъа башлагъанда, эмеген жашлагъа:

– Къонакъ отоудамы жатасыз? – деп соргъанды. 

Къарындашла къонакъ отоуда жатаргъа ыразы болуп, хар ким жукъларгъа кетгендиле. Кечени ортасында жукъуну татлысында, тамата къарындаш, тюшюнде, эгечин да алып, юйлерине къалай барлыкъларын кёре тургъанлай, эмеген, бир къамичини да алып, кирип, сол жанларына уруп, жашланы экисин да, къатдырып, орундукъ тюбюнде уругъа атханды.

Кишисинден къарыны бла къалгъан къатын а жашчыкъ тапханды. Ол жашчыкъны атына Залим деп атагъандыла. Залимчик, кечеден-кюннге ёсе барып, уллу болгъанды. Ол, жашла бла ашыкъ ойнап, барын да озгъанды. Бир жолда, ашыкъ ойнап, бир ёксюз жашчыкъны ашыкъ​ларын утханды. Ол жашчыкъ анасына жиляп баргъанды. Аны анасы Залимчикге, ачыуланып:

– Сен, мени ёксюз жашчыгъымы жилятмагъа эдинг да, къарындашларынг бла эгечинг къайда болгъанларын билге эдинг, – дегенди.

Залимчик, ашыкъланы да жерге атып, чапханлай юйюне барып, отоуда къабыргъагъа тагъылып тургъан къаманы да къолуна алып, анасына:

– Анам, мени эгешчигим бла къарындашларым къайдадыла? – деп соргъанды.

Анасы:

– Балам, сени къарындашларынг, эгечинг къайдан болсунла? Сен жангызчыкъса, атанг а сен къарынымда заманда окъуна ёлген эди, – деп жууаплагъанды.

Дагъыда жашчыкъ, жюрегин тыялмай:

– Айта эсенг, айт, айтмай эсенг, бу къаманы жюрегиме сугъама, – 
деп, къаманы кёкюрегине тирегенди. 

Ол заманда анасы, къоркъуп, хапарны болгъаныча айтханды:

Сора жашчыкъ:

– Атамдан къалгъан зат бармыды? – деп соргъанды. 

Анасы атасындан къалгъан сауутланы, чыгъарып, жашха бергенди. Аланы бергенлей, тайны хапарын да айтханды. Баргъанларында – аш атхан бир тешикчик, эшиги уа – къая кибик, бир уллу гыйы. Жашчыкъ, эрлай ол адам ачалмагъан эшикни, кётюрюп, бир къолу бла бир жанына атып, ичине киргенинде, ат белине дери бокъгъа батып тура эди. Залимчик, атны тюбюне басып, жюген салгъанды. Тышына чыгъарып, атасыны энчи кезлеуюне элтип, жуууп, жылтыратханды. Аны аллай жигитлигин кёргенде, битеу эл да бек сейирге къалгъанды. Анасы уа жашыны алай къарыулу болгъанына, адамгъа абери айтмаса да, ичинден а уллу къууаннганды. Залимчик, кёп азыкъ да этдирип, узакъ жолгъа тебирегенди. Ол, бара-бара, ол къарындашлары кёрген къабаннга тюбегенди. Къабан жашха:

– Эй, баргъан, мени бу батмакъдан бир чыгъар, мен да бир онгсуз кюнюнгде болушурма, – деп къычыргъанды.

Залимчик, атдан тюшюп, барып, къабанны батмакъдан чыгъарып, биягъы жолуна тебирегенди. Кёп жолла айлана келип, бир уллу темир баугъа тюбегенди. Эшиги этилип болгъаны себепли, бауну башы бла ичине секиргенди. Олсагъат, атдан тюшюп, ат тагъыучугъа кереги юсюнде жылтырагъан, акътуякъ атын такъгъанды. Ол да ары киргенлей, бир ариу тиширыу, чабып келип, тагъылып тургъан ат атасыны аты болгъанын танып, аны ийнакълагъанды. Аны ызындан а жашны да къучакълагъанды. Бир бирин танымагъан эгеч бла къарындаш, бир бирлерине жютю къарап, ышаргъандыла. Залимчик тиширыугъа:

– Сен, атны къучакълагъанынга кёре, мени эгечим болурса, – деп сёлешгенди. – Мен, сиз кетгенден сора туугъанма да, хапарыгъызны бил​генден сора, не табарма, не ёлюрме деп, сизни излей келгенме. Къарындашларым да, сени излей кетип, къайтмай къалгъандыла, – деп, хапар айтханды. 

Къыз, жиляп:

– Ала да мындадыла, биз барыбыз да насыпсыз болгъан эдик, сен а, бизге къарап, насыпсыз нек болдунг? – деп, эмегенни таурухун айтханды.

Жашчыкъ:

– Къайгъырмаз, иш тап болур, – деп, кёл этдире, экиси да олтургъандыла. 

Ала да алай, бир бирлеринден тансыкъларын алалмай тургъанлай, эмеген, бир инбашына бир чынар терекни кётюрюп, бир къолуна да кийикни алып, келип, тюгю-башы бла да къазаннга басханды; терекни да ууатып, от этгенди. Кийик эт бишер-бишмез, алып, сюеклерин экисини аллына къангагъа, къалгъанларын а эти бла кеси аллына салгъанды. Ашап, тоюп, жатаргъа тебирегенде, эмеген:

– Багъыр отоудамы жатаса, къонакъ отоудамы жатаса? – деп соргъанды. 

Залимчик:

– Багъыр отоуда жатама, – деп, багъыр отоудагъы ундурукъда жер этдиргенди.

Сора, эмегенни бир палах этеригин билип, кече ортасында жатхан жеринден туруп, эшик артына кетип, алайда жатханды. Аллын жатхан жерине уа бир ташны салып, аны юсюне жамычысын жапханды.

Кечени ортасында, энди жукълагъан болур деген заманда, эмеген, уллу къазанла бла, чоюнла бла суула къайнатып, келтирип, ташны юсюне къуйгъанды. Танг атханды дегенде, Залимчик, ташны бир ырбыннга атып, кеси уа шош алайгъа жатханды. Эрттенликде эмеген: «Ёлген болур», – деп, къарагъанда, жаш, уянып:

– Оллахий, бюрчелеригиз бир кёп кёре эдим, кечени эки арасындан башлап жукълатмадыла, – дегенди. 

Эмеген бек къоркъгъанды.

Экинчи ингирде да биягъы жаш къонакъ отоуда жукълагъанды. Кечени ортасына дери бичакъ, балта билеп туруп, кечени ортасында эмеген жашны кесерге хазыр болгъанды. Алай жаш да, аны билип, биягъы, жеринден кетип, башха жерде жатханды, ташны уа, биягъынлай, жамычы бла жабып къойгъанды. Кече ортасында эмеген, ол кече узуну билеген балталарын, бичакъларын жамычыгъа уруп, гумух этип, эшикге кетгенди. Залимчик да, ол кетгенлей, биягъы жерине жатханды. Эрттенликде эмеген, энди жашны ёлюгюн да кетерейим деп, баргъанда, жаш, кёзлерин да ууа:

– Оллахий, былайда гюрбежигиз болур ансы, бир да, кечени ортасындан башлап, къуру темир тауушдан къырып, танг аласына дери жукъларгъа къоймагъандыла, – дегенди. 

Эмеген а: «Энди мен мынга абери эталлыкъ тюйюл ушайма да!» – 
деп, къоркъгъанды. 

Ючюнчю ингирде Залимчик багъыр отоуда жатханды. Ары дери эмеген багъыр юйню тёгерегине салам къалап, кече ортасындан башлап, къыздырып тебирегенди. Жаш, тынч жукълап тургъанлай, кечени бир заманында исси болуп, терлеп уяннганды. От уллудан уллу бола бара эди. Ол заманда, Залимчик жолда келе, батмакъгъа батып тургъан къабан, кесин суугъа сугъа да, сора келе да, юйге ура да, сууута тургъанды. Ол алай болушмаса, жаш къууурулуп къаллыкъ эди. Ол, бек онгсуз болгъанда, ачыуланып, артхаракъ барып, чабып, башы бла уруп, эшикни чартлатып, суу-салам болуп, арбазгъа чыкъгъанды. 

Залимчик:

– Аха, эмеген, энди манга не этерге кюрешгенинг ачыкъ болгъанды, атышмы, тутушму?! – дегенди.

Эмеген:

– Да атышхан а къатынла этедиле. Тутушхан этейик, – дегенди.

Экиси да сермешгендиле. Эмеген, уруп, жашны аякъларына дери жерге батдыргъанды. Залимчик, уруп, эмегенни ашыкъларына дери жапдыргъанды. Эмеген, уруп, жашны тобукъларына дери келтиргенди. Залимчик, уруп, эмегенни бел бау къысханына дери кийиргенди. Эмеген, уруп, бел бау къысханына дери жетдиргенди. Залимчик, ачыуланаракъ болуп уруп, эмегенни боюнуна дери батдыргъанда, ол бир зат да эталмай къалгъанды. Сора эмеген:

– Да энди сен мени ёлтюресе да ёлтюресе, алай башымы анда кюбюрде кесими къара къамам бла кессенг сюеме, – деп сёлешгенинде, Залимчикни эгечи къычырыкъ этип жилягъанды. 

Сора Залим, билегине да кёп быстыр чулгъап, барып, къара къаманы алгъанлай, къара къама, жанып, тамам, ма ол быстырланы кюйдюрюп, Залимни чепкен женгине жетип, алай ёчюлгенди. Сора жаш, къаманы да алып, барып:

– Бусагъат, мени къарындашларымы не этген эсенг да, айт! Айтмай эсенг, боюнунгу кесеме! – дегенди. 

Эмеген, къоркъуп:

– Ала къонакъ юйде ундурукъ тюбюнде урудадыла. Мени кийиз къамичим бла сол жанларына урсанг, сау болурла, – дегенди. 

Залимчик, уруп, эмегенни башын кетерип, отоугъа келгенди. Эшик артында кийиз къамичини алып, уругъа кирип, эки къарындашын да, аланы атларын да сау этгенди. Аладан сора да ол уруда бир минг адам болур эди. Жаш аланы да сау этгенди. Хар тургъан а: «Ой, юйюнге ант жетсин, не тынч жукълап тургъанлай уятдынг», – дей эдиле. 

Залимчик, аланы барын да жыйып, къалай болгъанларын айтханда, ала, анга уллу ыспас этип, хар ким юйлерине кетгендиле. Къарындашла, Налмасханчыкъны да алып, атлагъа минип, юйге тебирегендиле. Эки тамата къарындашны кёлюне: «Энди бу бизни хапарыбызны элде айтмай амалы жокъду, айтса уа, бетибиз уяллыкъды. Аны себепли биз бу жашха бир палах этерге керекбиз», – деп келгенди да, аман акъыл эслерине тюшгенди. 

Залимчик бир жукъласа – жети кюн жукълай эди, уянса да – жети кюн уяннганлай тура эди. Ол Налмасханчыкъгъа: 

– Эрттенликде уянмасам, бу бизни былайгъа дери мени табаныма сугъарса, – деп, бир биз берген эди. 

Танг атханды, жаш уянмагъанды. Алай болгъаны ючюн, Налмасханчыкъны аны табанына биз сугъаргъа кёзю къыймагъанды. Ол заманда къарындашлары, Залимчикни бир уллу чынды бла бир чынар терекге байлагъандыла да, кеслери уа юйге тебирегендиле. Къыз да, адамгъа абери айтмай, ичинден а, бише-кюе, юйге жыйылгъандыла. Аланы алай келгенлерин кёргенде, халкъ уллу къууанч болгъанды. Алай элде: «Махтанып кетген жаш къайда эсе да къалгъанды, бирси къарындашла уа эгечлерин алып келгендиле», – деген сёз жюрюп башлагъанды. Къууанчла, тойла, оюнла бара эдиле, алай Налмасханчыгъ’а, ойнарыгъы-кюллюгю да келмей, мудах болуп тургъанды. Жети кече бла жети кюн ётгенде, Залимчик уяннганды. Уяннганында, уллу чынды бла бир уллу терекге тагъылып тургъанын кёргенди.

Залимчик:

– Да къарт анабызны отха салыргъа отуну болмаз да, андан байлап кетген болурла, инбашыма ала барайым, – деп, ол уллу чынар терекни да кётюрюп, юйге келгенди. 

Ол келген кюн да «эгечлерин табып келген къарындашланы» уллу къууанчлары бара эди. Къарап, аны ол терекни алып келгенин кёргенде: «Таза да залим кёре эдим!» – деп, битеу эл анга аралгъанды. Сора Налмасханчыкъ да, къууанып, къарындашларын да, аны да, дагъыда бир минг адамны башларына Залимчик эркин этгенин халкъгъа айтханды. Ол заманда барысы да Залимчикни, жерге жетдирмей, ёрге кётюрюп, ол къууанчдан да уллу къууанч болгъанды.

Залимчикни уллу жигитлиги ол тийрени жерлерини барына да белгили болгъанды. Харам къарындашланы экисине да битеу эл налат берип, аланы узакъ къыстагъандыла.

Къарт аналары да, жигит Залимчик да, аланы ариу эгечлери Налмасханчыкъ да бирге, къууанчлы жашау этип, ашап-жашап къалгъандыла.

КИЧИ ЖАШНЫ ЖИГИТЛИГИ

Эртте-эртте, эрттегиле бери келгинчи, биз ары бармайыкъ, бир хан болгъанды. Ол ханны юч жашы бар эди. Ала бирге ашап-жашап тургъанлай, ханнга ёлюр ауруу тийгенди.

Элни усталары, къартлары, жыйылып, мадар тапмай тургъанлай, бир къуртха келгенди да, ол ханнга былай дегенди:

– Ол жерде, ол жерде, бир уллу къара агъачны ичинде – тала, ол талада акъ мермерден ишленнген юй барды. Ол юйде бир ариу къыз жашайды. Аны ундуругъуну аллында алтын гуллада алтын чабакъла жюзе турадыла. Ма ол алтын чабакъладан бирини этин ашасанг, сау боллукъса, андан башха санга дарман жокъду.

Ханны тамата жашы бла ортанчы жашы, экиси да омакъ ат иерле да салып, субай, сайлама атлагъа минип, аталарына дарманнга алтын чабакъ излерге атланнгандыла. Кичи къарындашлары уа кесине бир темир таякъ бла эки темир чурукъ ишлетгенди да, къарындашларына тагъылып, атасына алтын чабакъ излерге атланнганды.

Ючюсю да, бара кетип, эки жол айырылгъаннга жетгендиле. Былайда ханны тамата жашы бла ортанчы жашы кюнбатыш жанына баргъан жол бла, кичи жашы уа къыбыла таба жанына кетгендиле.

Кичи жаш, асыры кёп айланнгандан, чурукъларын да, темир таягъын да тауусханды. Ол, айлана кетип, бир уллу агъач ичинде сай талагъа чыкъгъанды да, анда бир жылкъыны кёргенди. Сора жылкъыдан ат тутаргъа сюйгенди Алай атла, ары-бери къачып, кеслерин тутдурмай эдиле.

Кюреше кетип, кичи жаш бир тозурагъан, жабагъылы жары тайны тутханды. Бир заманда, битеу агъачны зынгырдатып, бир киши чыкъ​гъанды. 

Ол:

– Эй жаш, къой, атлагъа тийме! – деп къычыргъанды.

Алай жаш тутхан тайын бошламагъанды. Сора:

– Жылкъыдан, сайлап, ат берейим, – деп тилегенди ол къычыргъан.

Алай болса да, жаш:

– Манга алгъа буюрулгъанны аллыкъма. Къаты болма. Мен атама, аны ёлюр ауруудан къутхарыр ючюн, дарман излей чыкъгъанма. Болушлукъ этеринги тилейме, – дегенди.

Жылкъычы:

– Да насыбынг аллынга урсун. Бар, – дегенди. 

Жаш, жабагъылы тайгъа минип, аны, тарт-соз этип, чыбыкъ бла ургъанды. Ол заманда жабагъылы тай адам тил бла:

– Ай жигит, сен кишилик этсенг, мен атлыкъ этерме, – дегенди.

Сора кичи жаш, жылкъычыгъа да баш уруп, атха да хыны-суху этмей, барып тебирегенди. Бара-бара кетип, къара агъачны ичинде дагъыда бир талачыкъгъа чыкъгъанды. Ол талачыкъда, бир къара шауданны боюнунда – бир юйчюк, ол юйчюкде жашагъан а бир къарасакъал киши бар эди да, жаш анга кесини нек айланнганын башдан-аякъ айтханды.

Сора къарасакъал киши былай дегенди:

– Мен санга юйретейим. Сен а сакъ бол. Биз юч къарындаш болабыз. Бирибиз бирибизден он къычырым узакълыкъда жашайбыз. Бек кичибиз – ол сен излеген алтын чабакълары болгъан урушчу къыздан он къычырым узакълыкъда турады. Къыз асыры тынгысыз этгенден, аны сакъалы чыммакъ акъ болгъанды. Ортанчы къарындашыбыз андан да он къычырым узагъыракъдады да, ол а чалсакъалды, мен а – тамата къарындаш, ортанчыдан эсе, дагъыда он къычырым узакъдама да, былай къарасакъаллай турама.

Къарасакъал къарындаш дагъыда айтханды:

– Энди сен атынгы манга бер да, мени атымы ал. Ызы бла мени атымы ортанчы къарындашымы атына алышырса, сора ортанчыны атын да кичибизни атына. Муратынга жетип, артха къайтып келе туруп да, атланы бирин бирине алыша къачарса, ансы къыз сени, жетип, тутаргъа боллукъду. Тутса уа, сени кибик кёпле жоюлгъандыла да, сен да алача болурса. Анга ышанма. Ол къыз, юч кюн бла юч кече жортууулгъа жюрюп, уруш этеди, юч кюн бла юч кече уа тоханасында жукълап турады. Энди уяныр заманы жете болур.

Кичи жаш, бу къарасакъал айтханча эте, кесини муратын да аны къарындашларына билдире, алтын чабакъланы иеси урушчу къызны къаласына жетгенди.

Жашил кырдык бла тышланнган талада ачыкъ тёбени юсюнде акъ мермерден ишленнген къала. Тёгерегинде уа – уллу шошлукъ. Жаш, атын да ташада тагъып, шыхыртсыз, къалагъа киргенди. Къалада уа пил сюекледен ишленнген ундурукъда тёше-мёшеледе кюнча жарытхан бир тамашалыкъ ариу къыз къалкъып. Аны алтын чачы ундурукъдан энишге тёгюлюп тура эди. Аллында уа – алтын гулла, ичинде жарыкъ сууда алтын чабакъла жюзе.

Жаш, шош жанлай барып, къызны, кесин уятмай, чачын ундурукъ къулакълагъа байлагъанды. Сора, гуллада чабакъланы бирин, тутуп, кесини къоюнуна салгъанды.

Жаш терк окъуна, къаладан чыгъып, атына минип, къачып тебирегенлей, чыкъар-чукъур деп, ундурукъ чыкъырдагъан таууш чыкъгъанды. Жел ургъанды. Тереклени башлары асыры бюгюлгенден, тёппелери жерге жете эдиле. Таш-топуракъ кётюрюлгенди. Жарыкъ кюнде окъуна кёк кюкюреген кибик эди. Болсада жаш, алтын чабакъны да къоюнуна сукъгъанлай, атны жалкъасына бауурланнганлай, думп болуп бара эди.

– Ай, итден туугъан гудучу! Къутулуб’а кетмезсе! – деп, ачы къычыра, къыз жууукълашып тебирегенди.

Ол заманда жаш, кичи къарындашны атын ортанчыныкъына алышып, къуууп келген къыздан узайгъанды. Дагъыда къыз жетип тебирегенди. Сора жаш ортанчы къарындашны атын таматаныкъына алышханды. Къача келип, сора таматаны атын да таматаны кесине берип, жабагъылы жары тайгъа миннгенди.

Къарасакъал къарындаш:

– Атынга бу къара шаудандан ичир, ма, бу улёкъуну да ашат. Кесинг да энди ахшы жолгъа бар, – деп, жашны ашыргъанды.

Бир заманда, биягъы къыз, къуууп, жетип келе тура эди.

– Ай, итден туугъан, энди уа къалай этейим?! Къолума тюшдюнгмю?! – деп, къыз, жетип, жабагъылы жары тайны къуйругъуна узала, къылларын юзе башлагъанды.

Ол заманда, атны жалкъасына ийилип, жаш:

– Ай, хомух! «Сен кишилик этсенг, мен атлыкъ этерме», – деген эдинг да, – дегенди.

Жабагъылы жары тай, биягъыча, адам тил бла:

– Къоркъма. Жыгъылмазча, бек тур. Жалкъамдан къаты тут! – дегенди да, къыз, биягъы, атны къуйругъундан тутаргъа башлагъанлай, сюзюлюп, жерден кёкге кётюрюлюп кетгенди. 

Къыз жерде къалгъанды, ат а энди булутланы башлары бла учуп бара эди. Жабагъылы жары тай, уллу къара агъачны юсю бла, терен тарланы, таракъ-таракъ къаяланы башлары бла, акъ булутланы ичлери бла уча, ёте келип, бир дорбунну аллында шош тюшгенди. Къыз энди узакъда эди.

Жаш, алай бла, алтын чабакъны да алып къайтханды. Келип къоннган жерин таныгъанды. Атын да отларгъа бошлап, кичи жаш солургъа олтургъанды. Ол солугъан жер ханны элини къатында дорбунладан бири эди.

Бир заманда эки мыккыл атлы алайгъа келгендиле. Ала ханны тамата жашы бла ортанчы жашы эдиле. Кичи жашны къатына барып, къарындашла къыйыкъ къарашхандыла. Хапар соргъандыла. Кичи къарындаш​лары алагъа, алтын чабакъны да кёргюзтюп, къууанып, хапар айтханды. 

Юч къарындаш да, атларын отларгъа бошлап, кеслери, олтуруп, солуй болгъандыла.

Эки тамата къарындаш кичи къарындашны жояргъа, чабагъын да сыйырыргъа оноу этгендиле.

– Ёлтюрюп, жерге басдырып кетейик, – дегенди тамата къарындаш.

– Угъай, жер башында къоймайыкъ. Тюпсюз тешикге атайыкъ, – 
дегенди ортанчы къарындаш.

Ханны махтанчакъ, зар, зулмучу жашлары кичи къарындашларын тешикге атхандыла. Атын да тутуп, чабагъын да алып, ханнга махтанып барыргъа умут этгендиле.

Кичи жаш а, жер тешикни къабыргъаларына кезиу тие, ташларын оя, къолу-бети сыдырыла, кетип барып, тешик тауусулуп, бир къая ыраннга чыкъгъанды. 

Къая ыранда тохташып, башын да сагъыш басып тургъанлай, бир заманда.

– Хайда, терк кел! Этегими тутханлай кел дейме да! – деп, бир къатын, бир сабийин къоюнуна алып, бирси сабийин да ашыкъдыра, келе эди.

Ол къатын, алайгъа жетип, тешикге атылгъан жашха жолукъгъанды да, аны ары къалай тюшгенин соруп, билгенди.

– Кёремисе? Мен да бу абадан жашчыкъгъа, къоркъуп, уруша келеме! Тынгылачы! Ол мюйюз тауушланы эшитемисе? Ала къочхарладыла. Экиси да, мюйюзлери бла сермеше, уруша, къагъыша келедиле. Сен а, ала къагъыша келгенлей, сермеп, акъ къочхарны мюйюзюнден туталсанг, ол сени, силдеп, бу сен тюшген тешикден ёрге, башына чыгъарлыкъ​ды. Алай, къара къочхарны мюйюзюнден тутсанг а, ол, силдеп, сени мындан энишгеде бир башха дуниягъа сызарыкъды. Сакъ бол. Эслеп тут, – дегенди ол къатын. 

«Зарх-зурх! Зарх-зурх!» – деп, бири бирини башына къагъа, акъ къочхар бла къара къочхар жетгендиле. 

Жаш, сермеп, акъ къочхарны мюйюзюнден тутама деп, къара къочхарны мюйюзюнден тутханды. Ол а силдеп ийгенди да, жаш, башха тешикни ичи бла бара кетип, тёбен, бир башха дуниягъа тюшгенди. Анда, айлана келип, эл къыйырында бир юйге киргенди.

Ол юйде эки къызы бла бир къатын жашай эди. Жаш алагъа къайдан, нек келгенин айтханды. Ала аны къонакъгъа алгъандыла. Суусап тилегенинде уа:

– Суу жокъду да, элни халкъы къырыла турады. Сууну башын тогъуз башлы эмеген алып, тыйып, элге мылысын да жибермей турады. Къатына жанлагъанны уа ёлтюрюп къояды. Анга бир киши да бир зат да эталмайды, – деп, къызланы аналары алай тарыкъгъанды.

– Да, алай эсе, анам, сен манга сегиз топпан эт. Сора, бар эсе, ма​нга бир садакъ неда бир къылыч тап, – дегенди жаш.

Къатын жашха – ана, къызла уа эгечле болгъандыла. Сора ол къатын сегиз топпан ишлегенди, аны ызындан эмеген бла кюрешде ёлген эрини садагъын да, къылычын да бергенди.

Жаш тёрт топпанны – онг инбашына, тёрт топпанны да сол инбашына тикдиргенди. Барысына да бёркле кийдиргенди. Къылычны да, билеп, къылкъыяр этип, жанына алгъанды, садакъны да боюнуна такъгъанды, аны тогъуз-он огъун да къалчаннга салгъанды да, сора:

– Сизге – саулукъ, манга – эсенлик, – деп, эмеген бла къазауат этерге алланнганды.

Къатын кесини къонагъыны хапарын элге айтханды. Эл а бек сейирге къалгъанды. 

– Ай, харип, эмеген аны ёлтюрюр да къояр. Ол анга биринчи къабын тюйюлдю, – деп, элде адамла, къолларын булгъап, башларын энишге тута эдиле

Болсада жаш, бара-барып, эмегеннге жолукъгъанды. Жукъусурап тургъан эмеген:

– Уф, ийис! Ас ийис! Тас ийис! Адам ийис! – деп, эринин-бурунун жыйырып башлагъанды. 

Сора, ёрге къоба келип, жашны кёрюп:

– А-а-а, келдингми? Атышмы, тутушму? – дегенди. 

– Бек алгъа – атыш, сора андан сора уа – тутуш, – деп, жаш батыр жууап этгенди.

сора атыш башланнганды. Жаш, атып, эмегенни онг башын тайдыргъанды. Эмеген, атханды да, жашны онг топпанын тайдыргъанды. Жаш, атханды да, эмегенни сол башын тюшюргенди. Эмеген, атханды да, жашны сол топпанын чартлатханды. Алай эте кетгенде, эмегенни тогъуз башы да тайгъандыла, жашны уа, сегиз топпаны кетип, башы саулай къалгъанды.

Эмеген ёлгенде, суу, гур деп, эрттегили ызы бла энишге, эл таба, барып тебирегенди. Элни адамы, суугъа асыры чабып басыннгандан, бир бирни малтай эдиле. Ким челек бла, ким чолпу бла, ким чёмюч бла, ким бёркю бла, ким да тюзюнлей ууучу бла иче эдиле.

Эл суудан къаннганды. Сыр – сырына, суу ызына айланнганды.

Эл жашха алтын къала ишлерге, кесин да кеслерине хан этерге башлагъанды. Ол а унамагъанды.

– Манга ахшылыкъ этерге сюе эсегиз, мени антлы анама бла антлы эгечлериме болушугъуз: сауут-саба бергенле, топпанла ишлегенле да аладыла. Кесими уа туугъан жериме чыгъарыгъыз, – дегенди.

Эл, жыйылып, оюм этгенди. Къатыннга бла аны эки къызына ёмюрлюк ашау бергендиле. Жашха уа:

– Ол жерде, ол жерде бир къуш балала чыгъарады. Бир сарыуег’а, къуш тауладан къайтхынчы, аны балаларын ашап, уясын да чачып кетеди. Аны балаларын сарыуекден къутхарсанг, ол къуш санга жарар, – 
дегендиле.

Биягъы сауутун-сабасын да алып, жаш ол къушну уясыны къатына баргъанды. Къуш балала буюкъгъандыла, алай, адам алагъа хата этмегенин кёргенде уа, къууаннгандыла, аны бла шагъырей болгъандыла.

Бир заманда, жерни башын къызыулукъ алып, терек чапыракъла да, кырдыкла да хууерилип, ылыккым болуп башлагъандыла. Бир кесекден а, ауузундан да отла чыгъа, бир уллу сарыуек келе кёрюннгенди. Къуш балала, къайгъы эте, уяларына къысылгъандыла, жаш а, садагъын къолуна алып, хазырланнганды. Ол, къарап туруп, сарыуекни ёшюн аллындан ургъанды.

Сарыуек чулгъаннганды. Къаны жайыла, тёнгерей барып, къаядан кетгенди. Къуш балала жашны, уяларына чакъырып, ийнакълагъандыла. 

Сора, кюн тутулгъандача, жерге уллу ауана тюшюп, къарангы болгъанды.

– Бу неди? – деп, жаш балалагъа соргъанды.

– Ол а бизни анабыз келе турады да, аны ауанасыды, – дегендиле.

Жылы тамычылары бла сакъ жауунчукъ жаугъанды. Сора, тохтап, жарыкъ кюнчюк тийгенди. Жаш:

– Былай некди? – деп соргъанды.

– Жауунчукъ, бизни анабызны, биягъы сарыуек балаларымы ашагъан болур деп, жилягъанда чыкъгъан жилямукъларыдыла. Кюн тийгени уа, ким биледи, балаларым сау эселе уа деп, къууаннганын кёргюзтеди.

Бир кесек замандан сора, уллу жел кётюрюлюп, терекле бюгюлюп, кырдыкла сюзюле башлагъандыла. Жаланда ууакъ бутакълары болмаса, бюгюлмей тургъан ол къушну уясы орналгъан мазаллы эмен терек эди.

– Анабыз, сени кёрсе, билмей, бир хата этер, – деп, къоркъгъандан, балала жашны, алып, кеслерини къанат тюплерине жашыргъандыла.

Къуш, жетип, уясына къонуп, къууаннганды. Балаларына:

– Жыл сайын мен сизнича балала чыгъара эдим. Аланы бир сарыуек ашап кете эди. Бу жол сизни сау табарма деп эсимде жокъ эди. Сиз саулай къалай къалдыгъыз? – деп соргъанды. – Сизге болушханнга не ахшылыкъ да этер эдим, – дегенди. 

– Да бизге уа ма бу адам болушханды! – деп, балала жашны, къанат тюплеринден чыгъарып, аналарына кёргюзтгендиле.

Ол заманда къуш жашны, алып, къанат тюбюне къысханды. Ауузу бла жутуп, буруну бла чыгъаргъанды. Бир талай кере къушну былай этиую жашны къучакълауу эмда уппа этиуу эди.

– Мен санга не ахшылыкъ этейим? – деп соргъанды къуш жашха.

Жаш кесини хапарын, сиз эшитгенча, башдан-аякъ айтханды.

– Да сора, – дегенди къуш, – сен, бар да, тогъуз гаммеш сойдур. Аланы терилеринден гыбыт этдир, этлерин а, бир уллу четен ишлетип, ары салдыр. Ол четенни бла гыбытны мени сыртыма орнатырса. Кесинг а, боюнума минип, «къаркъ» десем, эт къапдырып, «къуркъ» десем, шорпа уртлатып келирсе.

Элге къайтып, жаш бу къуш айтханны адамлагъа айтханды. Ала да къуш излегенни этгендиле.

Къуш келгенди. Эл жыйылгъанды. Жашны атландыргъандыла.

Элни адамы: къартла да, жашла да, къатынла да, – жашны къолун тутуп, къучакълап, уппа этип, хар адам ыразылыкъларын билдирип: «Ахшы жолгъа бар! Биз сени ёмюрде да унутмабыз!» – деп, ызындан къарап, ашыргъандыла.

Къуш, тёгерек айлана, бийикден-бийикге чыгъа, кёзден ташайгъанды.

Кёп да турмай, къуш, ол жаш кетген тешикге жетип, ары киргенди. Тар болса да, аны ичи бла ёрге чыгъа келип, башына жете баргъанлай, къуш «къаркъ» дегенди. Къапдырыргъа уа – эт жокъ. Сора «къуркъ» дегенди. Уртлатыргъа уа – шорпа жокъ.

Андан сора къуш энишге энип тебирегенди. Дагъыда тура, тёзе кетип, къуш биягъы «къаркъ» дегенди. Жаш а, терк окъуна кесини бут шаугютюн, кесип алып, къушха къапдыргъанды. Къуш жангыдан, ёрге айланып, учуп тебирегенди.

Тейри жарыгъы кёзге илине башлагъанлай, биягъы къуш «къуркъ» дегенди. Жаш анга кесини бутундан акъгъан къанны уртлатханды.

Алай бла, жаш ол къарындашларындан айырылгъан жерге жетгенди. Къуш да жашны боюнундан жерге тюшюргенди. Сора:

– Ол артда къапдыргъан этинг бла шорпанг бир бек татыулу эдиле. Кесинг да, жерде жюрюгенингден шашмай тура эсенг, атлап бир кёрчю, – 
дегенди.

Жаш, акъсап-акъсап, кючден-бутдан эки атлам этгенди. Сора къуш, жашны жарасын кёргенди да, артха айланып, артда къапханын бла урт​лагъанын жашны жарасына къусханды. Алай бла, жараны сау этгенди.

– Хайда, санга – саулукъ, манга – эсенлик, – деп, къуш, жаш бла саламлашып, кетгенди.

Жаш, айлана-жюрюй барып, дорбун аллы талагъа чыкъгъанды.

Жабагъылы жары тай, агъач ичинден чыгъып, кишнеп, иесини юсюне келгенди. Экиси да бир бирин ийнакълагъандыла. Сора жаш, жабагъылы жары тайгъа минип, элине келе тургъанлай, эл къыйырында бир сюрюучюге жолукъгъанды. Ол бирде жиляй, бирде уа жырлай келе эди.

– Ой, жаш, кёп болсун!

– Ой, сау бол, жууукъ бол!

– Мен, къарайма да, сени ангыламайма. Бирде жилягъан этесе, бирде уа жырлагъан этесе. Алай некди?

– Бизни элде ханны кичи жашы, атасына дарманнга алтын чабакъ излей кетгенлей, тас болуп къалгъанды. Ол ханны бирси жашларыча тюйюл эди. Сюрюучюлеге иги болуучу эди. Бу ингирде аны дууалыгъын юлеширикдиле да, манга да бир локъум жетер деп, бирде аны ючюн жырлайма, бирде уа, ол жашха жаным ауруп, андан жиляйма.

– Аны ючюн жарсыма. Ким биледи, сау къайтыргъа да болур.

– Угъай, агъач жаныуарла аны сюегин да къалдыргъан болмазла, – 
дегенди сюрюучю.

Бу сёзлени айта туруп, сюрюучюню кёзлеринден жилямукъла акъ​гъандыла.

Ханны жашы атасыны арбазына киргенде – эл, жыйылып, къазанла къайнай. Арлакъда уа – бир ариу жангы къала ишленип, аны алтын накъышлары кюн таякълада жылтырай. Ол аперимликни къаласы эди. Анда ханны тамата жашлары жашай эдиле.

Басынып тургъан халкъ, ханны кичи жашын кёрюп, къууаннганды. Хар ким да сейир-тамаша этгендиле. 

Хан, кичи жашын къатына чакъырып:

– Ай, хомух, дуниядан уялсанг а. Сени тамата къарындашларынг, алтын чабакъ табып, мени ёлюмден къутхаргъандыла, сен а бу аман жабагъылы тохарны алып келесе. Сени кибиклеге ол да кишиликди, – дегенди.

– Атам, кертиси керек эсе, ма бу жабагъылы жары тайны болушлугъу бла алтын чабакъны мен тапханма. Сени ийнандырыр ючюн, не этейим? – дегенди кичи жаш.

Андан сора, халкъны да тынгылатып, ол башдан-аякъ болуннган ишлени хапарын айтханды.

Халкъ къозгъалгъанды. Ким арлакъда, ким берлакъда шыбырдай башлагъандыла. Къуш-муш кёп болгъанды.

Кичи жашыны керти айтханын билир ючюн, хан алайда окъуна къартланы, къуртхаланы да жыйгъанды.

Бир къуртха алай айтханды:

– Ким неллай бир терс болгъанын билир ючюн, юч жашны да 
халкъ гюренни арасында олтуртугъуз. Къолларына бирер садакъ бла бирер садакъ окъ беригиз. Алларына бирер мияла табакъ салыгъыз. Садакъланы кёкге айландырып атсынла. Бек алгъа – тамата къарындаш, ызы бла – ортанчы, ахырында уа – кичи къарындаш. Ким терс болгъаны белгили болур.

Ол айтханча, халкъ гюрен тохтагъанды. Арагъа юч кюйюз жайгъандыла. Жашлагъа садакъла бергендиле. Алларына акъ мияла табакъла салгъандыла.

Халкъ бары да алагъа солуусуз къарай эди. Тамата жашны да, ортанчыны да бетлери тохтамай тюрлене тура эди. Кичи жаш а бир халлы сабыр эди.

Жашланы аталары, не бек къайгъылы болса да, онг къолун ёрге тута кетип, энишге ийгенди. Тамата жашны садакъ огъу кёкге шууулдап кетгенди. Аны ызындан – ортанчы жашны огъу, аны да ызындан а – 
кичи жашныкъы. Бир кесекден тамата жашны огъу, къайтып келип, аны сол инбашына тийип, ичи бла ётюп, сол туппушундан чыкъгъанды. Ортанчыны огъу да, аны тёппесинден тийип, аркъа жилигини ичи бла ётюп, бел жигин чачып къойгъанды. Кичи жашны огъу уа, мияла табакъны ортасындан тийип, жартысы жерге чанчылгъанлай, ары-бери къаймише тохтагъанды.

Иш белгили болгъанды. Бир къауум адам ёлюклени обалагъа асыраргъа алып кетгендиле. Халкъ кичи жашны, жигитлиги, кертичилиги ючюн, туугъан жерин, халкъын сюйгени ючюн, бек махтай эди. Жабагъылы жары тай а кичи жашха:

– Энди мени жылкъыда къалгъан туугъан анама жибер. Керек болсам, анда табарса, – дегенди.

Кичи жаш жабагъылы жары тайны ыразы этгенди. Ол а, халкъ да къарап тургъанлай, жашны ийисгеген да, къучакълагъан да этип, эки секиргенлей, къала бурууланы башы бла ётюп, кёкге булутлагъа ташайып кетгенди. Халкъ а бишген азыкъны: этлени, локъумланы: «Ёлгенлеге – дууалыкъ, къалгъанлагъа да – къурманлыкъ», – деп, ашай эдиле.

Ханны кичи жашы жангы къалагъа кёчгенди. Сора, ол кесине жилягъан сюрюучюню эгечин да алып, халкъны аллында, къарт атасыны къатында, ашап-жашап, зауукъ эте къалгъанды.

КЪЫЗЧЫКЪ БЛА КЪОЗУЧУКЪ

Эртте-эртте, бир талай заман мындан алгъа, бир тау элде бир юйдегиде бир ёксюз къызчыкъ бла аны ёксюз къарындашчыгъы жашагъандыла. Аланы аталары сау болгъанды, ёге аналары огъурсуз къатын эди да, сабийчиклени сюймегенди. Алагъа хар заманда урушуп, аланы тюйюп тургъанды. Аталары, къарыусуз халлы адам эди да, сабийчиклени къатынындан къоруулаялмагъанды. Алай жашай келгенде, къатынны эсине аманлыкъ тюшгенди да, эрине:

– Не да эт, быланы мени кёз туурамдан кетер. Алагъа ашатырыкъ тапмагъа эдим да, кесиме тапхы эдим, – дегенди.

Эри къатынына, жалынып:

– Не этейим? Жарлы сабийчиклени къайры атайым? – деп, тарыкъ​гъанды.

– Не да эт, – дегенди къатын, – ол мени ишим тюйюлдю. Алай болмаса, мен аланы кесим кесерме...

Ол заманда уа жашчыкъ бла къызчыкъ жыйгъыч тюбюнде жатып болгъандыла. Къатын аланы жукълап тургъан суннганды. Ала уа, жукълагъанча этип, ёге ананы айтханын эшитип тургъандыла.

Жарлы аталары не адыргы этген эсе да, огъурсуз къатын эрине кесини айтханын этдирирге боюн салдыргъанды.

Киши бла къатын жукъларгъа кетгендиле, сабийчиклени уа кёзлерине жукъу кирмегенди.

Ала, ёлюмден къалай къутулургъа мадар излеп, оноулашып тебирегендиле. Сёлеше келгенде, къызчыкъ былай айтханды:

– Эрттенбла, къопханлай, сен, мени кюбюрчегими алырса да, къач​хан кибик этерсе. Мен а, сени къуугъанча этерме да, элден тышына чыгъарбыз. (Аланы юйлери уа элни къыйырында эди.) Сора къачарбыз да, бугъарбыз. Алай бир къутулсагъ’а, огъурсуз къатын бизни тапмаз. Алай бла, ёлюмден къутулурбуз.

Экинчи кюн алай этгендиле да, элден чыкъгъандыла. Ызларына къарап, адам келген кёрмегенде, сора аяусуз къачып тебирегендиле.

Ала, бара-бара кетгендиле да, ол кюн, тюш бола, бир уллу сууну боюнуна жетгендиле. Къызчыкъны аты уа Илеука болгъанды.

Жашчыкъ, суусап къысханды да, эгешчигине:

– Илеука, суусапдан ёлеме. Бу суудан ичерге боллукъмуду? – деп соргъанды.

Къызчыкъ къарындашчыгъына:

– Бу суу бла тууарла ётгендиле. мындан ичгенле бузоучукъла боладыла, – дегенди. – Сен бузоучукъ болуп къалсанг, мен не этерме?! Ичме, жаным, – дегенди.

Жашчыкъ, эгешчигини айтханын этгенди да, ичмегенди. Андан да ётюп бара кетгендиле да, дагъыда бир суугъа тюбегендиле. Жашчыкъ айтханды:

– Илеука, суусапдан ёлеме, мындан ичейимми? 

Эгешчиги биягъы:

– Мындан ичгенле тайчыкъла болуп къаладыла. Сен тайчыкъ болуп къалсанг, мен не этерме? – дегенди. 

Жашчыкъ, анга тынгылагъанды да, ичмегенди. Андан да ары ётгендиле да, бара-бара кетип, андан гитчерек дагъыда бир суугъа жетгендиле. Биягъы жашчыкъ, суусапдан онгсуз болгъанды да, ичейим деп тилегенди.

Къызчыкъ, жилямсырагъан да этип:

– Мындан ичгенле къозучукъла боладыла. Сен къозучукъ болуп къалсанг, мен не этерме? Ичме, жаным, бир кесекчик тёз. Бусагъатдан башха суугъа жетерикбиз, – дегенди.

Жашчыкъ, суусапдан тёзалмагъанды да:

– Илеука, сен бара тур, мен, кеси жумушуму этип, ызынгдан жетейим, – дегенди.

Къызчыкъ, анга ийнаннганды да, алгъа кетгенди. Жашчыгъ’а, суу боюнуна баргъанды да, узакъ жолдан арып, суусабын къандыра, суудан кёп ичгенди. Суyдан ичгенлей, ол къозучукъ болуп къалгъанды. Алай адам акъылчыгъы уа тюрленмегенди. Тарыгъыулу макъыра-макъыра, къозучукъ къызчыкъны ызындан тебирегенди. Къозу макъыргъанны эшитип, къызчыкъ, ызына айланып, къарагъанда, къарындашчыгъы къозучукъ болуп келе тургъанын кёргенди. 

Ол, къозучукъну къоюнуна къысханды да, олтуруп, кёп жилягъанды. Алай болгъанлыкъгъа жарлы къызчыкъгъа не болушлукъ табыл​лыкъ эди? Къопханды, къозучукъну да боюнчугъундан тутуп, жиляй да бара, жиляй да бара, ингирге бир тюзге келгенди.

Ол тюзню тюз ортасында бир уллу алма терек болгъанды, аны тёгерегинде уа – тала, таланы уа къалын агъач къуршалап эди. Огъурсуз агъач жаныуарладан къоркъгъандан, къызчыкъ терекни башына чыкъ​гъанды. Бутакъладан, чапыракъладан тапка ишлегенди, къозучукъну да ары миндиргенди. Ол кече ала анда бек ырахат жукълагъандыла.

Экинчи кюн танг аласына алайгъа, ол терек тюбюне, бир уллу аскер келип тохтагъанды. Къызчыкъ аланы дауурларына уяннганды. Уллу урушдан арып келген аскерчиле, къабыргъалары жерге жетгенлей окъуна, къаты жукълагъандыла. Бираздан сора, жукъугъа бла арыгъаннга хорлатып, къалауурла да жукълагъандыла.

Къызчыкъ, аланы барысын да кёрюп, сейирсинип, къоркъуп, къарап тургъанды. Сора, аскерле жукълагъанда, терекден тюшгенди да, аланы азыкъларындан эрттенлик аш этгенди. Аны да алай къоюп, кесине, къозучукъгъа да аш алып, терекге миннгенди. Аскерчиле уяннгандыла. Хазыр ашны кёргендиле. Ашагъандыла. Аны ким этгенин билмей, бек сейирсиннгендиле. Алай эте, бир къауум кюнню жашагъандыла. Бир кюн къызчыкъ, эрикгенден, терекни башына ёрлей баргъанлай, анда бир ариу къызыл алмачыкъ кёргенди. Алгъанды да, алмачыкъны ашагъанды. Экинчи кюнюне уа къызчыкъ, ёсюп, уллу болуп уяннганды. Бек сейирге къалгъанды, неден болгъанын а билмегенди.

Аскерчиле жукълап тургъанлай, биягъыча, ашларын этгенди, жыр​тылгъан кийимлерин жамагъанды. Сора биягъы терекге ёрлегенди да кетгенди. Аскерчиле, былагъа аш хазырлагъан, кийимлерин жамагъан кимди деп, сейирсинирге къалгъандыла. Билмегендиле. Тёгерекде сакълагъан къалауурладан сора да, аскерни ичинде да къалауур салгъандыла. Къыз, аны билмегенди да, терекден тюшюп келгенлей, ич къалауур​ла кёргендиле. Тутхандыла да, къызны ханны чатырына элтгендиле. Анга ханны кёзю къарагъанды. Сора ол къызгъа:

– Ариу къыз, манга кел, – дегенди. 

Башха болушлугъу болмагъан къыз, не этерик эди, боюн салгъанды. Аны бла бирге уа, ол да ханнга:

– Мени тилегеними къабыл кёрсенг, сен айтханны этерме, – дегенди.

– Ант этеме, жюрегинги къыйнамам, – дегенди хан.

– Мени бир къозучугъум барды да, ёмюрюмде аны къатымдан кетермей тутарынгы тилейме, – дегенди.

– Бек ахшы, – дегенди хан да.

Атланнгандыла да, кетгендиле.

Бир къауум кюнден ханны къаласына жетгендиле. Къыз ханны къатыны болгъанды. Юйге иги шагъырей болгъандан сора, ол бир кюн суу боюнуна сериуюннге баргъанды. Ол жерледе ханнга къатын болургъа кюсеп айланнган бир къуртха жашагъанды. Ол, аны ызындан марап тургъанды да, суу боюнуна келип, аманлыкъ этер ниети бла, айтханды:

– Ханны къатыны бу кёлде жууунургъа керекди! – дегенди ол. – Бу кёлде жуууннган адам Аллахдан тилегенин табады.

Илеука, керти суннганды да, тешиннгенди. Кёлню къыйырына баргъанлай, къуртха, артындан тюртюп, аны суугъа атханды. Кеси уа, терк окъуна аны кийимлерин кийип, ханны юйюне баргъанды. Къуртха ханны къатынына асыры бек ушагъандан, хан да, къалгъан адамла да ол ишни билмегендиле. Алай бир талай кюнню жашагъандыла. Ханны къатынын къуртха суугъа атханда уа, къозучукъ, аланы къатларында болгъанды да, хар нени да кёрюп тургъанды. Алай, мудах макъыргъандан сора, ол ангылаталгъан болмагъанды. Къуртха да, къозучукъ билдирип иш къояр деп, къоркъуп, аны жояргъа мадар излеп башлагъанды.

Бираздан сора къуртха къатын хандан къозучукъну кес деп тилегенди. Хан сейирсиннгенди, алай угъай демегенди. Ханны шапалары бичакъларын билеп тебирегендиле. Къарагъандыла да, къозучукъну тапмагъандыла. Къарт шапа, аны излей чыкъгъанды да, къозучукъ, суу боюнуна келип, эгечи кетген жерде тохтап, макъырып, жиляй тургъанын кёргенди. Ханны шапасы къой тилни биле болгъанды да, къозучукъну не айтханын ангылагъанды. Ол:

– Илеука, къара къуртха мени кесерге хандан тилейди. Ханны шапасы уа бичагъын билейди. Сени къозучугъунгу кесип къоядыла! Ким болушсун? – дей эди.

Шапа, терк окъуна чабып баргъанды да, аны хапарын ханнга айтханды. Суу боюнуна келгендиле, къармакъла бла къармап, ханны къатыныны мыллыгын, табып, суудан чыгъаргъандыла. Келтиргендиле да, къабырлада асырагъандыла. Экинчи эрттенбла хан, къатыныны къабырына баргъанда, аны юсюнде алтын терек битип тургъанын кёргенди. Къаздыргъанды да, келтирип, юйюню ичинде орнатханды.

Ол элде бир жарлы къатын, алтын терекден бир бутакъчыкъны бер деп, ханнга тилей келгенди. Алай болгъанлыкъгъа, къызгъанч хан бермегенди:

– Тамырчыкълары юзюлюп къалгъан болурла, бар да, къабырны тюбюн къаз, табарса, – деп къойгъанды ол.

Жарлы къатын, къаза-къаза келгенди да, бек теренде бир гитче тамырчыкъ тапханды. Къууанып, элтип баргъанды да, аны уллу кюбюрде асырагъанды. Эрттен аласында къобуп, алтынчыгъымы бир кёрейим деп къараса – бир ариу къыз кюбюрню ичинде жатып тура эди. Къууаннганды. Къоркъгъандан адамлагъа уа кёргюзтмегенди. Алай болса да, жарлы къатында бир ариу къыз жашагъанын, бек алгъа жашла, ызы бла уа битеу эл да билгендиле. Ол къызны кёрюр ючюн, битеу элни жашы-къызы, жыйылгъандыла да, той къурагъандыла. Ол къызны да ары чакъыра келгендиле. Жарлы къатын, къызны кесин ийип къояргъа болмай, кеси да биргесине баргъанды. Къызны кёргенле, андан кёзлерин алалмай къалгъандыла. Той эте келип, солургъа тохтагъан заманда, эски адетледе болуучусуча, къызла, жашла да кеси ёмюрлеринде не къулакълары эшитген, неда кёзлери кёрген болуп, билген хапарларын айта келгенде, кезиу къонакъ къызгъа жетгенди, ол кесини битеу хапарын къыйырындан тутуп айтханды.

– Мен аны керти айта эсем, ханны тахтасыны къатында къозучукъ, адам болуп, манга келсин, – деп тауусханды къыз.

Ол заманда юйню эшиклери ачылгъандыла да, бир ариу жашчыкъ, чартлап кирип, тенг къызларыны арасында олтуруп тургъан эгечине:

– Ой Илеука! Сюйген эгечим, ма мен да келдим! – деп, чабып келип, эгечини боюнундан къучакълагъанды.

Андан экиси да дуниялагъа айтылгъан ахшы эгеч бла къарындаш болуп, ашап-жашап къалгъандыла. Ол жарлы къатынны уа кеслерине ана этгендиле.

Бир кюнлени кюнюнде аланы юй аллына юч факъырачы келгендиле. Бирлери – къарыусуздан, ауа тургъан къарт киши, бирлери – анга ушагъан къарт къатын, бирлери да – жашыракъ тиширыу. Алагъа садакъа берирге чыкъгъанда, Илеука ол садакъачыла къарт атасы бла ёге анасы болгъанларын билгенди. Чыгъаргъанын аланы къапчыкъларына салгъандан сора, кёлю толуп, кесин тыялмай:

– Атам! – деп, атасын къучакъларгъа чапханды. 

Ол заманда атасы, аны таныгъанды да, этген къатылыгъындан уялып, къачханды. Ол ууахтыдан сора алагъа бир бирлерин кёрюрге буйрукъ болмагъанды дейдиле. Харам ниетли ёге ана бла заранчы къуртха, аманлыкъгъа хорлатхан осал ата, адам бетлерин ташлап, кече сайын кенг аулакълада, къарангы къоллада ачдан, сууукъдан ёле, кёп заманланы ауанала болуп айланнгандыла дейдиле.

Жарлы къарт къатын бла кеси тапмагъан къызы, жашы да биргелей насыплы жашап къалгъандыла дейдиле.

Ма, тюзлюк бла, къол къыйыны бла жашауну, харамлыкъны бла зорлукъну да жер юсюнде юлюшлери алайды дейдиле.

АЛСУДУР БЛА СОЙНАЛИ

Эртте-эртте бир элде эки къатыны бла бир жарлы киши жашагъанды. Аланы эки байталлары бла ийнеклери болгъанды. Хар кюн сайын къатынлары, ийнекни саууп, челекни толтуруп, ёрге турургъа тебирегенлей, ийнек, аягъы бла уруп, сютню тёкдюрюп тургъанды. Бир кюн къатынлары, ачыуланып:

– Сен юйде тургъанлай, кюн сайын сютню тёкдюребиз. Эр киши болуп да, ийнекни бир къоркъутмайса, – дегендиле.

– Челекни манга беригиз, бюгюн ийнекни мен сауайым, – деп, киши, ийнекни саууп бошап, ёрге турургъа тебирегенлей, биягъы ийнек челекни сермегенди. 

Киши, ачыуланып, ийнекни бутундан тутуп, тёгерек-тёгерек айландырып, юйюню тёгерегине тартылгъан тогъуз къат темир буруудан тышына атып жибергенди. Андан сора ол, къатынларын чакъырып, айт​ханды:

– Мен кесими быллай бир къарыуум болгъанын билмей эдим. мен былай бола тургъанлай, юйге кирип нек турама? барып, Арслан-Герий бла Тау-Герий деген байланы ёлтюрюп, малларын сюрюп келирге керек​ме, – дегенди.

Къатынлары анга:

– Сен, аланы ёлтюрюп, малларын сюраллыкъ тюйюлсе, алагъа сенден онглула да къарыу эталмагъандыла. Аны къой да, юйюнгде тынч тур, ёлтюреме деп, кесинги ёлтюртюп къоярса, – дегендиле. 

Ол къатынларына былай айтханды:

– Мен кетгенден сора, сиз экигиз да жашла табарыкъсыз. Эки байталыбыз да эки эркек тай табарыкъдыла. Мен, сау къайтсам, алагъа кесим ат атарма. Алай болмай, байла мени ёлтюрселе, эки жашымы бирине Алсудур, башхасына Сойнали атагъыз. Эки тайдан бирине Алсудурну Алжюрюгю, башхасына Сойналини Солжюрюгю деп атагъыз. Экиси эки тайны энчилеп бакъсынла, – деп, киши, къатынлары бла саламлашып, кетгенди.

Бара-барып, Арслан-Герий бла Тау-Герийни къошларына жетгенди. Къошха кирип, бир къарт къатынны от жагъада олтургъанын кёрюп:

– Арслан-Герий бла Тау-Герий къайдадыла? – деп соргъанды.

– Не этесе аланы? – дегенди къарт къатын.

– Экисин да ёлтюрюп, малларын сюрюрге келгенме, – дегенди киши.

Къарт къатын, аны къатына чакъырып, былай айтханды:

– Мени онг эмчегиме алты гыбыт сют, сол эмчегиме да беш гыбыт сют киргенди. Сен аллай бир сютню ичип бошасанг, экисин да ёлтюрлюксе, бир эмчегими бошап, бирин бошаялмасанг, сен аланы бирин ёлтюрлюксе, аланы да бири сени ёлтюрлюкдю. Бир эмчегими да сютюн бошаялмасанг а, ала сени ёлтюрлюкдюле.

– Барын да ичип бошайым да, экисин да ёлтюрейим, – деп, киши, бир аякъ чакълы бир сют ичип, андан ары ичалмай тохтагъанды. 

Къарт къатын, секирип ёрге туруп, къылыч бла уруп, жашны башын юздюргенди.

Андан сора, кёп турмай, кишини эки къатыны да жашла, эки байталы да эки эркек тай тапхандыла. Жашланы бирине Алсудур, башхасына Сойнали деп атагъандыла. Тайланы да Алсудурну тайына – Алсудурну Алжюрюгю, Сойналини тайына Сойналини Солжюрюгю деп атагъандыла. Алсудур бла Сойнали гитчеликден окъуна бир да мардасыз жигит болуп башлагъандыла. Орамгъа чыкъсала, сабийлени жилятып, кишиден къоркъ​май, хар кимге хата эте тебирегендиле. Бир кюн Алсудур, орамгъа чыгъып, бир жарлы къатынны жашын жилятханды. Жашыны жилягъан тауушун эшитип, анасы – жарлы къатын – чабып келип, Алсудургъа урушханды.

– Итден туугъан! Сен, алай жигит эсенг, мени жашымы жилятмай, барып, Арслан-Герий бла Тау-Герий байладан атангы къанын алсанг а! Аланы къарт аналары сени атангы, ёлтюрюп, итлерине ашатып къойгъанды да, – дегенди ол.

Алсудур бла Сойнали, аны эшитгенлей, барып, аналарындан хапар соргъандыла. Аналары:

– Ким айта эсе да, бош айтады, – деп, букъдуруп, жашларына, бармагъыз деп, не кёп тилесе да, эки жаш, тохтамай, атларына минип, жолгъа чыкъгъандыла. 

Бара-барып, Арслан-Герий бла Тау-Герийни къошларына жетгендиле.

Экиси да, къошха кирип, от жагъада олтуруп тургъан къарт къатынны кёрюп:

– Арслан-Герий бла Тау-Герий къайдадыла? – деп соргъандыла.

– Не этесиз аланы? – деп соргъанды къатын.

– Экисин да ёлтюрюп, малларын сюрлюкбюз, – дегендиле жашла.

– Алай эсе, мени эки эмчегимден чыкъгъан сютню ичип кёрюгюз, бошасагъыз, сиз аланы ёлтюрлюксюз, бошаялмасагъыз, ала сизни ёлтюрлюкдюле, – дегенди къарт къатын.

Алсудур бла Сойнали сютню ичип, бир мылысын да къоймай бошап, къарт къатынны, обур болгъанын билип, башын кесип, итлеге атхандыла. Андан сора Арслан-Герийни бла Тау-Герийни излеп, табып:

– Биз сизни ёлтюрюрге келгенбиз, – дегендиле. 

Ала, къарт аналарыны ёлюп тургъанын кёрюп:

– Бизни ёлтюрмегиз ансы, малыбызны жартысын сизге берейик, – 
деп тилегендиле.

Алсудур бла Сойнали, аланы айтханларына къарамай, ол аман адамланы экисини да башларын кесип, ёлюклерин итлеге атхандыла. Сора, малларын да сюрюп, башха мюлклерин да алып, ызларына къайтып тебирегендиле. Бара-барып, кеслерини элге жетерге кёп къалмагъан бир жерде кече къалгъандыла. Эрттенликде, кёчюп тебирерни аллында, Алсудур Сойналиге былай айтханды:

– Биз, эки жаш, уялмай, жангыз эки байны малын сюрюп къалай барлыкъбыз? Жюр, энтта башха байланы да бир кесек малларын, былагъа къошуп, сюрейик, – дегенди.

– Башха байны малы болмаса да, бу мал бизге ёмюрлюкге боллукъду, не этесе ол къайгъыны, къой! – дегенди Сойнали.

– Угъай, бу мал бла мен, уялмай, юйге бараллыкъ тюйюлме, – деп, Алсудур, малны Сойналиге сюрдюрюп жиберип, кеси, башха мал излей, жайылып кетгенди. 

Сойнали, малны сюрюп, юйюне баргъанды. Алсудур, талай заманны излеп, сюрюрге мал тапмагъанды. Къурлай юйюне къайтыргъа уялып, атын терек салкъыннга тагъып, кеси да олтуруп, сагъыш эте тургъанлай:

– Алсудур терек салкъында жатханды. Алсудурну Алжюрюгю, терекге тагъылып, къарт болгъанды, – деп, бир таууш эшитгенди.

Секирип туруп, тёрт жанына къараса – адам жокъ. Кёкде бир къушну учуп баргъанын кёрюп, анга садагъын атханды. Садакъ окъ, къайтып, ызына тюшгенди. Аны къолуна алып, къараса – учуна бир накъут-налмас жюзюк илинип тургъанын кёрюп, бирда мардасыз сейирсинип, атына минип, ызына тебирегенди. Бара-барып, жолда танала кюте тургъан бир адамгъа тюбеп:

– Кёп болсун! – деп, саламлашханды.

– Сау бол! – деп, таначы жууап бергенди.

– Ол кёкде учхан къуш не затды? – деп, Алсудур таначыдан соргъанды.

– Ол ханны кичи къызыды, аны къанатлы кийимлери барды, кюн сайын, учуп, кесине жашла сайлайды, – дегенди таначы.

– Бу танала кимникиледиле? – деп, Алсудур алай соргъанды.

– Ханны таналарыдыла, мен да аны таначысыма, атым Тагъалекди.

– Бу суудан къалай ёталаса?

Тагъалек, бир къалакъчыкъны кёргюзте:

– Ма бу къалакъчыкъны къолума алып: «Ачыл, тенгиз!» – десем, тенгиз эки жанына жарылып, манга жол ачылып, жол бла таналаны сюрюп, ханны юйюне алай барама, – дегенди.

Алсудур, андан хар затны тынгылы билгенден сора, аны бла келишип, кесини кийимлерин тешип, Тагъалекге берип, юсюне аны кийимлерин кийип, аны къалакъчыгъын да къолуна алып, таналаны бир жерге жокку этип, кесини атыны къуйругъундан юч тюк алып, къыстап ийгенди. Сора, таналаны сюрюп, тенгиз жагъасына келип:

– Ачыл, тенгиз! – деп, къалакъчыкъны тенгизге жетдиргенлей, те​нгиз эки жанына жарылып, жол ачылгъанды. 

Таналаны, сюрюп барып, орунларына уруп, кеси ашап-ичип, Тагъалек юйретгенча, барын да алай этгенди. Алсудурну, жангыз ханны кичи къызы болмаса, киши да танымагъанды. Ол ханны таналарын талай заманны кютюп тургъанды. Бир кюн хан, юч къызын да чакъырып, былай айтханды:

– Кесим саулукъдан ючюгюзню да къолум бла эрге берирге сюеме. Сиз анга не дейсиз?

Къызлары анга ыразылыкъларын билдиргендиле. Эрттенликде хан, битеу элни чакъырып, эшик аллына тизип, юч къызына юч алманы берип:

– Сюйген жашларыгъызны алма бла уругъуз, – дегенди.

Ханны эки тамата къызы эки ханны жашын алма бла ургъандыла. Гитче къызы уа жыйылгъан халкъны ичинден кишини да алма бла урмагъанды.

Келген халкъны жокълагъанда, жангыз таначы Тагъалек болмаса, алайгъа келмеген адам табылмагъанды. Ингир ала таначы Тагъалек таналарын сюрюп келгенин кёрюп, ханны гитче къызы аны алма бла ургъанды.

Хан, ачыуланып:

– Мени къызым акъылындан шашып айланады, – деп, экинчи да къызыны къолуна бир алма бергенди. 

Къыз дагъыда алма бла Тагъалекни ургъанды. Хан дагъыда, ийнанмай, ючюнчю кере да къызыны къолуна бир алма бергенди. Къыз ючюнчю кере да алай этгенди. Хан, ачыуланып, гитче къызы бла Тагъалекни тана оруннга чыгъаргъанды. Эки тамата къызы бла киеулерин а кёкбаш юйлеге салгъанды. Кёп турмай, ханнга бир къаты ауруу тийгенди. Ол, билгичлени чакъырып, дарманнга не жарарыгъын соргъанды. Билгичле былай айтхандыла:

– Сени аурууунга марал эт жарарыкъды, – деп. 

Ханны эки тамата киеую, биргелерине аскер да алып, марал излей, уугъа кетгендиле. Гитче киеую да къатынына:

– Бар да, хандан ат тиле, мен да уугъа барып келейим, – дегенди.

Къатыны, барып, ханнга:

– Атам, кичи киеуюнг да уугъа барама дейди, минерге бир ат берсенг а, – дегенди.

Хан анга бир аман ат бергенди да, Алсудур, ол аман атха минип, элни къыйырына дери баргъанды. Андан сора, атдан тюшюп, аны къыстап къойгъанды. Бир кесекни жаяу барып, кесини атыны къуйругъундан алгъан юч тюкню къабындыргъанды. Олсагъатдан кесини Алжюрюгю, «шып» деп, жетгенди. Алсудур, анга минип, Тагъалекни кийимлерин да тешип, къанжыгъасына къысып, кесини кийимлерин кийип, уугъа кетгенди. Бара-барып, бир уллу сыртха жетип, отлай тургъанларын кёрюп, желча учхан тулпар аты бла маралланы къуууп, бир жерге жокку этип:

– Эти уу татысын, къарыны бал татысын, – деп, бир маралны ёлтюрюп, терисин союп бошагъанлай, ханны киеулери, келип:

– Марал этингден бизге да бир кесек сат, – дегендиле.

– Мен эт сатмайма. Эт керек эсе, къысха иликлеригизге мени тамгъамы салдырыгъыз, – дегенди Алсудур.

Ханны эки киеую да, къысха иликлерине тамгъа салдырып, марал эт алып кетгендиле. Алсудур да, жуууп, маралны къарынында жаулу чегилерин да алып кетгенди. Элни къыйырына жетгенлей, кесини атын сыртха къыстап, жолда къойгъан аман атына минип, Тагъалекни кийимлерин да кийип, юйюне жетгенди. 

Эрттенликде ханны эки тамата къызы да ханнга марал эт алып баргъандыла. Хан, къууанып, марал этни ашап кёргенлей, аны татыусузлугъундан, къапханын тюкюрюп:

– Этигиз уу татыу этеди, – дегенди къызларына. 

Андан сора Алсудур маралны къарынын бла чегилерин, къатынына къууурма этдирип, алагъа бир кесек мешхутчукъ да къошдуруп, ханнга ийгенди.

Хан, гитче къызыны эт келтиргенин кёрюп:

– Къызым, сени эрингден мажалла келтирген этни да салалмагъанма тилиме, керек тюйюлдю, – дегенди.

– Сен, мени кесинги къызынга санай эсенг, мен келтиргенни да ал, – 
деп, къызы къууурманы ханны къолуна бергенди.

Хан, къууурмадан ашап:

– Къызым, сен келтирген эт тамам да мени аурууума жарарыкъ кёре эдим, бир кесек мешхут татыу этеди ансы, – дегенди.

– Да, атам, бизни жашауубуз тана орундады, – дегенди къыз.

Хан алагъа тана орундан жер юйге кёчерге эркинлик бергенди. Андан сора хан ауругъанындан мажал болгъанды. Биягъы билгичле, келип, ханнга былай айтхандыла: 

– Санга маралны къууурмасы жарагъанды. Энди маралны сютю табылып, бир ичсенг, бурун кибик, сау боллукъса, – деп.

Хан эки тамата киеуюн марал сют излерге жибергенди. Алсудургъа уа жукъ да айтмагъанды. Эрттенликде эртте туруп, ханнга барып, Алсудур:

– Манга да эркинлик бере эсенг, мен да, барайым да, марал сют излейим, – дегенди.

– Барыргъа сюе эсенг, бар, ол биягъы атынга мин да, – дегенди хан.

Алсудур, ол биягъы аман атчыкъгъа минип, элни къыйырына жетгенлей, аны сыртха къыстап, кесини атыны тюклерин къабындыргъанды. Олсагъатдан, «шып» деп, тулпар аты жетгенлей, Тагъалекни кийимлерин тешип, юсюне кесини кийимлерин кийип, жаш, тулпар атына минип, кетгенди. Бара-барып, бир уллу сыртда маралланы отлай тургъанларын кёрюп, атын чапдырып, барысын да, сюрюп, бир дорбуннга жыйып, саууп, бир гыбыт сют алгъанды да, атына минип, ызына къайтханды. Къайтып келе, жолда ханны тамата киеулерине тюбегенди. Ала Алсудургъа:

– Къайдан келесе? – деп соргъандыла.

– Марал сют саууп, алып келеме, къатыным ауругъан этеди да, анга дарманнга, – дегенди Алсудур.

– Бизге да бир кесекчик сат, – деп тилегендиле тамата киеуле.

– Мени сатар сютюм жокъду, – дегенди Алсудур. 

Ала дагъыда тилегендиле:

– Не десенг да, берирбиз, бизге бир кесек сютчюк бер, тюненеден бери юйге къурулай барыргъа уялып турабыз, – дегендиле.

– Алай эсе, жауурунларыгъызгъа тамгъамы салдырыгъыз, – дегенди Алсудур.

Ала, жауурунларына тамгъа басдырып, бирер кесек сют алып кетгендиле.

Алсудур да, башха жол бла барып, элни къыйырына жетгенлей, атын къыстап, Тагъалекни кийимлерин кийип, аман атчыгъына минип, юйюне баргъанды. Экинчи кюн ханны эки тамата къызы ханнга бираз суу къошулгъан сютчюк алып келгендиле. Хан, сютню ичип:

– Суу татыу этеди, – дегенди.

Андан сора гитче къызы бир челек марал сютню, бир кесек топуракъчыкъ да къошуп, алып баргъанды. Хан, сютден ичип:

– Бу таза марал сют кёре эдим, бир кесек кирлиди ансы, – дегенди.

– Да, атам, жер юйде топуракъ акъгъан болур, – дегенди къызы.

Ол алай айтханда, хан аланы жер юйден аш юйге кёчюргенди.

Марал сютню ичгенден сора, хан, бурун кибик, сау болгъанды. Сау болгъанына къууанып, билгичлени да чакъырып, уллу саугъала бергенди. 

Бир кюн биягъы билгичле, келип, ханнга:

– Сени жылкъынгда бир байталынг хар кече сайын алтын жалкъалы, алтын къуйрукълу бир тай табады. Аны тайын ким урлай эсе да, хар кече сайын урлап кетеди, – дегендиле.

Хан жылкъыны сакъларгъа эки тамата киеуюн жибергенди. Ала эки кечени кезиу-кезиу жылкъыны сакълап, жукъ да кёрмей, къайтхандыла. Андан сора Алсудур, ханнга барып:

– Эркинлик бер, бюгече жылкъынгы сакъларгъа мен барайым, – дегенди.

– Да сен, барып, не кёрлюксе, барайым дей эсенг, ол биягъы атынга мин да, бар, – дегенди хан.

Алсудур, биягъы атына минип, элни къыйырына барып, аны къыстап, кесини атыны тюгюн къабындырып, тулпар атын келтирип, анга минип кетгенди. Барып, ханны жылкъысыны къатында тохтап, кече жукъламай сакълагъанды. Бир заманда, кечени кюндюзча жарытып, эмегенле алтын къуйрукълу тайны алып бара тургъанларын кёргенди. Атына минип, чабып, ызларындан жеталмай, къайтханды. 

Эрттенликде эртте туруп, атына минип, къарап, эмегенлени ызларын тапханды да, ол ыз бла барып, бир уллу къалагъа тюртюлгенди. Алсудур, салып къалагъа барып, эки эмеген тиширыу, алтын тегенеге кюмюш чолпу бла сют къуюп, алтын жалкъалы тайлагъа аны ичире тургъанларын кёргенди. Ол, чабып барып, эмеген къатынланы къолларындан кюмюш чолпуну алып, алтын тегенеге къакъгъанлай, тайла бары да жыйылып къалгъандыла. Аланы жыйылгъанларын кёргенлей, Алсудур, алтын тегене бла кюмюш чолпуну алып, кетип башлагъанды. Аны ызындан, «гур-гур» деп, алтын жалкъалы жылкъы да кетип тебирегенди. Бир кесек баргъанлай, Алсудурну ызындан эки уллу эмеген жетгендиле да, сермеп, Алсудурну бууаргъа кюрешгендиле. Алайда, къазауат этип, Алсудур, эки эмегенни да ёлтюрюп, алтын жалкъалы жылкъыны алып, ханны эшик аллына барып, салам бергенди. Хан, саламын алып, бир да мардасыз къууанып:

– Аха, киеу, сен кесинги танытмай нек тургъанса? – дегенди.

– Мени эки къулум къачып кетген эдиле да, аланы сени элингде хапарларын эшитип келген эдим. Мен былай кийинип айлансам, танып, манга кёрюнмезле деп, Тагъалекни кийимлерин кийип, – дегенди жаш.

Хан:

– Алай эсе, сени къулларынгы табайыкъ, не белгилери бар эди? – 
деп соргъанды.

– Къысха иликлери бла жауурунларына мени тамгъам салыныпды, – 
дегенди Алсудур. 

Олсагъатдан хан, саулай элни жыйып, къаратханды, алай а тамгъа салыннган адам табылмагъанды. Хан, сагъыш этип, саулай элни жокълагъанды. Жангыз кесини эки киеую болмаса, къаралмагъан адам чыкъмагъанды. Алсудур, ханнга айтып, эки киеуню, чакъырып, тешиндирип, къарасала, къысха иликлеринде да, жауурунларында да Алсудурну тамгъасы басылып тургъанын кёргендиле.

– Тамам мени къулларым болгъанларына не ишегигиз барды? – деп, Алсудур, къулларын алып, элине кетерге тебирегенди.

– Мени хатерим ючюн, къой, была бла кюрешме, башларына азат эт, – деп, хан Алсудурдан бек тилегенди.

Ханны эки киеую да, тамгъаны не ючюн басдыргъанларын айтыргъа уялып, ауузларындан сёз чыгъаралмай къалгъандыла. Алсудур а ханнга:

– Сени хатеринг ючюн, киеулеринги башларына азат этеме, – деп, къатынын да алып, алтын къуйрукълу, алтын жалкъалы жылкъыны да сюрюп, элине кёчюп кетгенди. 

Бир талай жылны кёрмей тургъан къарындашын кёрюп, Сойнали бир да мардасыз бек къууаннганды. Асыры къууаннгандан, тогъуз кюнню бла тогъуз кечени той-оюн этгендиле. 

ЮЧ КЪЫЗ

Эртте-эртте бир элде бир киши жашагъанды. Аны къатыны ёлюп, юч къызы къалгъанды. Къызчыкъла бираз уллу, эсли да болгъандан сора, элде бир къатын:

– Мени атагъызгъа алыгъыз, – деп, кюн сайын алагъа ары-беричик берип, терилтип башлагъанды. 

Эм ахырында къызчыкъла кеслери, аталарындан тилеп, анга ол къатынны келтиргендиле. Къатын ал кезиуде къызчыкълагъа ариу айтып тургъанды. Сора , эригип, ауурсунуп, сабийле бла аталарыны арасында тил этип, аланы бир бирлерине эриши кёргюзтгенди. Бир кюн къатын бла эри акъыллашхандыла да, къатыны айтханды:

– Энди, киши, сен къызчыкъланы ючюсюн да къоратыргъа керек​се, – деп.

– Да къалай бла къоратайым? – дегенди ол.

– Кишиге билдирмей, алма терекни тюбюнде бир уру къаз, уруну юсюн кийиз бла ариу жап, сора къызланы алып бар да, аланы берлакъда къоюп, терекни башына мин. Сора, терекни къакъ да, алмала, «топ-топ» деп, кийизге тюшгенлей: «А-а, маржа, чабыгъыз да, алмаланы жыйыгъыз!» – деп къычыр. Ала, чабып, кийизге миннгенлей, уругъа къуюлурла, башларын бегит да, кел, – деп, къатын алай юйретгенди.

Аталары хо дегенди. Къатыны юйретгенча, баргъанды, уру къазгъанды, аны башына кийиз жапханды. Сора сабийлерин элтип, терекни къагъып:

– Хайдагъыз, кийизде алмаланы жыйыгъыз! – деп къычыргъанды алагъа.

Ала уа, жукъ да билмей, юрюлюшюп, уругъа къуюлгъандыла. Аталары уруну башын, ала чыгъалмазча, кючлю бегитип кетгенди.

Къызла, не этерге билмей, энди болуру болду деп, дыгаласдан, уруну бир жанын къаза башлагъандыла. Къаза барып, бир къама тапхандыла. Ол къазыудан къазып, жерни тюбюн тешип, кёп баргъандыла эм ахырында, тамам ёлюрге тебирегенлеринде, эки таматасы кичилерине былай айтхандыла:

– Энди ючюбюз бирге ёлюрге тебирегенбиз, андан эсе сени ашайыкъ да, биз сау къалайыкъ, – деп.

– Угъай, – деп, кичи эгечлери унамагъанды. – Магъыз, мени юч алмам барды да, аланы ашасагъыз, мени къоярсыз, – деп, алмаланы экисин алагъа берип, бирин да кеси ашагъанды.

Къызла къалкъыгъандыла. Гитчелери уа жерни къаза кетгенди да, бир жерден жарыкъ ургъанды. Къууанып, эгечлерин да уятып, къазып, жерни башына чыкъгъандыла. Чыкъсала – аллайгъа чыкъсынла, бир ариу ат орун, атладан башха жан-жаныуар да жокъ. Сора ала, ызларына тешикге кирип, сейирге жашыртын къарагъандыла. Бир заманда атлагъа къараучу, келип, атлагъа къурмач къуюп кетгенди. Ол кетгенлей, къызла, жашыртын барып, къурмачдан алып, ашагъандыла. Алай эте, талай заман тургъандыла. Атла уа бир ханны атлары болгъандыла. Сора бир кюн атлагъа къараучу, келип, къарагъанды да, атла суу-салам болуп тургъанларын кёргенди. Алайда, марап, къызланы, тутуп, ханнга алып келгенди. Ханнга келтиргенлеринде, ол алагъа:

– Сиз кимни къызларысыз? – деп соргъанды. 

Къызла хапарларын айтхандыла.

– Жер тюбюне къалай тюшгенсиз? 

Ала аны да айтхандыла.

– Энди сиз неге жарарыкъсыз? – деп соргъанды хан.

– Мен бир кечеге бир аскерни, кийимин тигип, атландыраллыкъма, – 
деп, таматалары ханнга алай жууап бергенди.

– Сен а неге жарарыкъса?

– Мен да ол аскерни, ашар азыгъын этип, ашыраллыкъма, – деп, ортанчысы жууап бергенди.

– Сен а не эталлыкъса?

– Мен бир жукъ да эталлыкъ тюйюлме, жангыз жарарыгъым – эрге барсам, бир алтын кекелли жашчыкъ бла бир алтын чачлы къызчыкъ табарыкъма, – деп, гитчелери да алай жууап бергенди.

Хан эки таматаны билген жумушларына салгъанды. Гитче къызны да, тёгерегинден къарауашла салып, ызы бла некях этип, къатыннга алгъанды. Алай бла, сабий табар айы чыкъгъанында, эки таматасы, аны ханнга къатын болгъанына зарланып, жаулукъ этип, аначылыкъ этерик къарт къуртха бла сёзню бир этгендиле. Ол а, харип, тап, айтханыча, бир алтын кекелли жашчыкъ бла алтын чачлы къызчыкъ тап​ханды. Алай болгъанлыкъгъа къарт къуртха бла эгечлери сабийлени орунуна, къатыннга билдирмей, эки ит кючюкню салып, тапханынг быладыла деп къойгъандыла. 

Хан:

– Тапдымы эгечигиз алтын кекелли жаш бла алтын чачлы къыз? –
деп соргъанында, ала:

– Табар, тапмай а, насыбы алай болсун, табарын тапханды, – деп, ханнга, элтип, кючюклени кёргюзтгендиле.

Хан, ачыуланып, къатынын кючюкле бла бирге зинданнга салдыргъанды. Эгечлери уа сабийлени, ол элден узакъ болмай, бир чауулгъа атхан эдиле. Бир жарлы къатынны уа бир сауула тургъан эчкиси болгъанды. Эчки кюн сайын эмчеклери бусу болуп келирге къалгъанды. Сора къатын, не болгъанды мынга деп, эчкини марагъанды. Эчки, тоюп келип, чауулда жатханлай, ташны жанындан эки сабийчик чыгъып, эчкини эмгендиле. Къатын, сейир-тамаша болуп, сабийчиклени юйюне келтиргенди. Ала ханны къатыны тапхан алтын кекелли жашчыкъ бла алтын чачлы къызчыкъ болгъандыла. Къатын экисин да, жашыртын къарап, ёсдюргенди. Бир жол ол аначылыкъ этген къарт къуртха, аланы экисин да кёрюп, уллу тамаша болгъанды. Сора, аман мурат бла, къызчыкъгъа былай айтханды:

– Къызчыкъ, дунияда сенден ариу жан жокъду. Бу алтын чачы​нга, бир жерде бир алтын таракъ барды да, аны салсанг, андан да ариу боллукъ эдинг. Ол таракъ, ол жерде, ол жерде бир ханны къызыны тарагъыды, – деп.

– Да аны къалай келтирирге боллукъду? – деп соргъанды къыз​чыкъ.

– Анга къарындашчыгъынгы жибер, – дегенди къарт къуртха.

Къызчыкъ къарындашчыгъын таракъгъа жибергенди. Жашчыкъ, барып-барып-барып, бир жерде олтургъанды. Алайда бир жанындан чыгъып, биреу хапар соргъанды. Жашчыкъ анга болгъанын айтханды.

– Энди, – дегенди ол адам, – ол таракъ бир ханны къызыны тарагъыды. Сен, аны алыр ючюн, мен айтхандан чыкъма. Ма бу бёркню башынга кий. ол жерде, ол жерде бир къала барды, къаланы тюбюнде къызны къара аты тагъылып, аш ашай тура болур, кирип, къара атны сауурусун къолунг бла бир сыйпа. Ат, элгенип, кишнесе, жер тебер, къаланы ташлары топ-топ деп тюшерле, сен къоркъма, андан чыгъып, баш къалалада бир кюн тийген юйге барырса. Атны сылагъан къолунг бла тюртсенг, эшикле ачылырла. Бёркню кийгенлей турсанг, сени киши кёрлюк тюйюлдю. Ай батаргъа, къыз жукъларыкъды, жукъласа, таракъны ал да, кел.

Жашчыкъ, тамам ол адам юйретгенча этип, таракъны алып келгенди. Эгечи, къууанып, алтын таракъны салып тургъанлай, къарт къуртха, аны кёрюп:

– Энди бу таракъ бек аламат болгъанды, муну иесини бир алтын къобузу да барды. Аны келтирсин, – деп, къызчыкъны учундургъанды.

Къыз, биягъынлай, къарындашчыгъын къобузгъа ийгенди. Жаш​чыкъ, бара-барып, жолда биягъы ол адамгъа тюбеп, аны болушлугъу бла къобузну къыздан алып келгенди.

Къызчыкъ, алтын таракъны да салып, алтын къобузну да согъа тургъанлай, биягъы къарт къуртха, жашчыкъны энтта ёлмей келгенин кёрюп, къызгъа кирип:

– Энди бу къобузну иеси къызны бир аламат алтын кюзгюсю барды. Къарындашынг аны алып келсе, сора сенден насыплы адам болмаз, – 
дегенди.

Къарт къуртха кетгенлей, къызчыкъ къарындашына:

– Бар, энди ол къызны кюзгюсюн алып кел, – дегенди.

– Аны келтириу жаннга къоркъуулуду, – деп, къарындашы эгечине алай билдиргенди.

Болсада, къыз къоймагъандан сора, ол биягъы кишиге баргъанды.

– Энди уа нек келесе? – деп соргъанды ол киши.

– Къызны кюзгюсю бар хапары барды. Аны, алып, эгешчигиме элтирикме, – дегенди жаш.

– Алай эсе, ызынга къайт да, бу садакъны эгечинге бер. Кюн сайын сынап турсун, сют чыкъса, къайгъырмасын, къан чыкъса, сени излеп, ызынгдан келсин, – деп, киши бир садакъны берип жибергенди.

Жашчыкъ, барып, эгечине садакъны берип:

– Кюн сайын садакъны сына, сют чыкъса, истеме, къан чыкъса уа – 
мени изле, – деп, аны къызгъа къоюп, жолуна кетгенди. 

Сора биягъы кишиге келгенди. Ол а анга:

– Энди бар, алгъынча этип, къалагъа кир, кюзгюню манга келгинчи ачма, – деп ийгенди.

Жашчыкъ хо дегенди. Алай болгъанлыкъгъа, алтын кюзгюню алгъандан сора, аны ачама деп, къызны уятып къоюп, тутулгъанды. Сора къыз, кюзгюню да сыйырып, жашчыкъны да, ёлтюрюп, тышына атханды. Эгешчиги кюн сайын садакъны сынап тургъанды. Сют чыгъа келип, бир кюн къан чыкъгъанды. Къыз, жиляй, къарындашын излей, кетип бара, ол биягъы кишиге тюбегенди.

– Жол болсун, иги къыз!

– Сау бол!

– Нек жиляйса?

– Былай-былай.

– Алай эсе, энди сен мен айтханча эт, – дегенди киши. – Ол жерде, ол жерде къарындашынг, ёлюп, бауурундан къапланып турады. Насыбынг болса, ол къызгъа кёрюнмей, къарындашынга жетерсе. Жетгенлей, юсюне къаплан да, хайда жиля, ханны къызы, кёрсе: «Бери тур, жиляма. Къарындашынгы сау этейим», – дер. «Къара атымы жаны ючюн, хамайылымы хакъы ючюн», – демесе, анга ийнанма. Алай айтса, турурса. Сора кёрюрсе не болгъанын. Бар, хайда, иги жолгъа.

Къызчыкъ, кишиге кёрюнмей, барып, ёлюкге къапланнганды. Сора жиляп башлагъанды. Аны тауушуна ханны къызы, чыгъып келип:

– Къой, бери тур, мен къарындашынгы сау этейим, – деп кюрешгенди.

– Угъай, алдагъан этесе, сау этерик тюйюлсе. Мындан башха мени атам-анам жокъ, эгечим-къарындашым жокъ, – деп, къатыдан-къаты жилягъанды къыз. 

Ханны къызы, къарап туруп:

– Бери тур, къара атымы жаны ючюн, хамайылымы хакъы ючюн, сау этерме, – дегенди.

Ол заманда къызчыкъ къопханды. Ханны къызы, алайда жашны сау этгенди да, экисин да, алып, къалагъа элтгенди.

– Сиз инжилип айланасыз, – деп, юч кюнню, къонакъ этип, ариу къаратханды. 

Тёртюнчю кюн, мени алсын деп, жашха келечи ийгенди. Алайда хо болуп, жаш ханны къызын алып, жети кюн бла жети кечени той-оюн этгендиле.

Сора бир кюн ханны къызы айтханды жашха:

– Энди сен да, мен да, мени атам да, сени эгечинг да бир жерге къонакъгъа барабыз.

– Къонакъгъа барсакъ, барырбыз, алгъа сен манга ол кюзгюнгю бир кёргюзт, – дегенди жаш.

– Аны анда кёрюрсе, – дегенди къыз.

– Кимге барлыкъбыз?

– Аны анда билирсе.

– Хайыр, болсун! – деп, тёртюсю да, кёп алтын, кёп хазна алып, тёгереклеринде да аскерлери бла, жолгъа чыкъгъандыла.

Биргелерине тебиреген хан – къызны атасы – былагъа жолда тюбеу​чю адам болуп чыкъгъанды.

Бара-барып, ингир бола, бир ханны къаласына жетгендиле. Алайда эки хан бир бирине къонакъ-къонакъбай болгъандыла. Ол а жаш бла къызны аталары болгъанды. Ашап-ичип да бошагъандан сора, къонакъ​бай хан:

– Да, къонакъла, айтыгъыз хапар, къайдан ахшы жолдансыз? – деп соргъанды.

– Кёз кёрген хапармы, къулакъ эшитгенми? – деп соргъандыла келгенле да.

– Аман къулакъ нени да эшитеди, кёз кёргенни айтыгъыз, – дегенди хан.

– Алай болса, адамларынгы ичгери жый, – дегендиле да, жыйдыргъандыла.

– Жыйылдыгъызмы?

– Хау, жыйылдыкъ.

– Энди эшикдеги юйге кирмесин, юйдеги эшикге чыкъмасын, – деп, эшикге мыртазакъла салдыргъандыла.

– Барыгъыз да бери къабыргъагъа къарагъыз, – дегенди да, ханны къызы, барын къабыргъагъа къаратып, кюзгюню ачханды. 

Ачса уа, аллайны ачсын: анда ол къызчыкъгъа бла жашчыкъгъа болгъан затла барысы да кёрюнюп башлагъандыла.

Аналары ёлюп, юч къызчыкъны ёксюз къалгъанлары, ол къатын, аланы терилтип, аталарына баргъаны, алагъа ёгелик этгени, аталары, уру къазып, къызланы атханы, жерни тюбюн къазып, къызла ат оруннга чыкъгъанлары, ханда тургъанлары, гитчелери ханнга баргъаны, алтын кекелли жашчыкъ бла алтын чачлы къызчыкъ тапханы, аланы эгечлери,  элтип, чауулгъа атып, орунларына ит кючюкле салгъанлары, къатынны зинданнга кючюкле бла бирге атылгъаны, жарлы къатын къызчыкъны бла жашчыкъны келтирип, ёсдюргени, къарт къуртха, жашны ёлтюрюр мурат бла, таракъгъа, къобузгъа, кюзгюге ийгени, къызчыкъны къарындашын излей баргъаны, къарындашыны ёлгени, сау болгъаны, эм ахырында ханны къызы жашха баргъаны, сора тёртюсю да, къонакъ болуп, бери келгенлери, барыны да ол кюзгюге къарай тургъанлары – битеу ол затла ачыкъ кёрюннгендиле.

Алайда хан жашын-къызын, келинин, жууугъун – барын да къучакълагъанды. Сора:

– Къатын къайдады? – деп соргъанды. 

– Турады зинданда, – дегендиле.

– Терк чыгъарыгъыз!

Къатынны да, эки итни да алып келгендиле.

Кюзгюню анга да кёргюзтгендиле. Хан, саулай халкъны жыйып, къарт къуртханы бла эки къайын къызын, юч эмиликни къуйрукъларына байлатып, пара-чара этдиргенди. Алайда алтын кекелли жашына ханлыгъын бергенди. Жаш хан, ол жарлы къатыннга да бир къала ишлетип, ёлгюнчю, иги къарагъанды, кеси да ол элге ханлыкъ этип къалгъанды. 

Аны кёрмегенибиз кибик, ауруу-талау кёрмей къалайыкъ.

МАКЪА КЕЛИН

Эртте-эртте бир ханны юч жашы болгъанды. Хан, алагъа къатын алыргъа тебирегенинде, юч садакъ этдирип:

– Бу садакъла бла ючюгюз да юч окъну ёрге атыгъыз да, къайсы​гъызны огъу кимни жерине тюшсе да, андан къыз алырма, – дегенди.

Атхандыла да, эки тамата жашыны окълары, баргъандыла да, эки ханны от жагъаларына, кичиники уа – макъа кёлге тюшгендиле. Не мадар этерик эди, хан эки уллу жашына ол эки ханны къызларын алгъанды. Кичисине да, макъа кёлге барып, бир макъа къызны алып келгенди. Хан эки таматасын къатынлары бла эки уллу къалагъа салгъанды, кичи жашын а къатыны бла баугъа ийгенди. Сора, бир ыйыкъдан: 

– Къайсы кирсиз, кирли тура эсе да, юч келиниме да жашыртын бир къарап келейим, – деп баргъанды.

Барып, эки тамата келинине къарагъанында, кирли, хылы-мылы тургъанларын кёргенди. Болумларын не аз да жаратмай:

– Энди гитче келиним макъа къызгъа да бир барайым, – деп тебирегенди хан. 

Барса, бауну тёгереги – сап-сары алтын, тюбю да чыммакъ кюмюш болуп, макъа да адам сыфатха кирип тургъанын кёргенди. Сора, ол эки келинин да алай эриши кёрюп, гитче келинин алай ариу кёрюп келгенинде, ханны анга, аны ариулугъуна кёзю къарап, кеси кесин аурутхан кибик этип, жатханды да:

– Мен ёллюкме да, ёллюкме, жашларымы жыйыгъыз, осуят этеме, – 
дегенди.

Керти да: 

– Хан ауруйду, жашларына осуят этеди! – деп, къатыны, къайгъылы болуп, барын да жыйгъанды.

Хан, жашларын къатына чакъырып, бек тамата жашына:

– Барып, бир къулакъдан суу алып келип, ичирсенг, сау боллукъма, – деп, бир къулакъны юйретип ийгенди. 

Ортанчысына да: 

– Барып, ол жерде бир тюзде ёсген алма терекден бир алма келтирип, аны ашатсанг, сау боллукъма, – деп, аны да ол жумушха ийгенди.

Гитче жашына да: 

– Бир жерде эки къая бир бирлери бла уруша турадыла. Ол эки къаяны артларында тюбю – алтын, башы – кюмюш бир туз кели барды, ол келини, алайлай алып келип, тузундан жалатсанг, сау боллукъма, – 
деп юйретгенди.

Жашлары, юйлерине барып, къатынларына аталарыны буйрукъларын билдиргендиле. Кичи жашы да, бек мудах болуп, макъа къатынына хапар айтханды.

– Аны ючюн нек мудах боласа? – дегенди макъа къыз.

– Да, мудах болмай, не этейим, ол эки къаяны ортасына кирирге менден сора да кёпле мурат этгендиле, алай а ала, бери чыгъалмай, ёлюп-ёлюп къалгъандыла ансы, – деп, жаш ахтыннганды.

– Къоркъма сен аны ючюн, мен ол хапарланы эрттеден бери эшитеме. Ол къаялагъа барып, киши ызына къайтмагъанын сени атанг да бек уста биледи. Алай а ол, сени ары ийип, сен андан келмей къалсанг, мени алыргъа умут этеди. Мен аны билеме, – деп, атасыны муратын жашына айтханды. Сора, эрини къолуна бир темир ийнени берип: – Къатыныма тогъуз къат темир буруу болсун, – де да, бу ийнени, мени тёгерегиме айландыр да, элтип, макъа кёлге ат. Ийне кёлге тюшгенлей, юйюбюзню тёгереги тогъуз къат темир буруу болур. Кёлден бир къара къатын чыгъар, ол чыкъгъанлай, сен анга кюнахшы бер, саламлаш. Ол сени макъа кёлге элтир, къоркъмай, аны ызындан бар, – деп юйретгенди.

Жаш барын да къатыны юйретгенча этгенди. Ийнени кёлге атханлай, тогъуз темир буруу болгъанды. Кёлден бир къара къатын чартлап чыкъгъанды. Жаш анга кюнахшы бергенди, сора къатын жашха:

– Кел ызымдан, юйге барайыкъ, – дегенди. 

Къара къатынны макъа кёлню тюбюнде къаласы болгъанды. Ол жашны ары элтгенди да, олтуртханды, ашатханды, ичиргенди. Андан сора, жашны эки артмагъын къуйрукъдан, этден толтуруп, бир тайчыкъ​ны да башындан тутдуруп, макъа кёлден тышына чыгъаргъанды. Тайчыкъгъа жаш жюген салгъанында, ол экижашар тай болгъанды. Иер салгъанында – ючлю, айылларын къысханында – тёртлю, юсюне миннгенинде – бешли, къамичи бла ургъанында, алтылы болгъанды. Сора ол тайчыкъ, бир атлап, кюнлюк жолгъа жетгенди. Атха да къууанып, жаш кетип тебирегенлей, къара къатын анга:

– Сен атны, баргъан жеринг таба айландырып, бошлап къойгъан болмаса, ары-бери бурма, ат жолун кеси биледи. Сора тюз эки къаяны къатына жетгенинглей, къамичини жерге ур. Сени къамичи тауушунга эки къаяны ортасы ачылгъанлай, атынгы ур да, эки къаяны орталарына кир. Кирсенг, ол тюбю – алтын, башы – кюмюш туз келини эки жанын эки эгер ит сакълап тура болурла. Сен ол эгер итлеге артмагъынгдан бир къуйрукъну алып ат. Сора итле къуйрукъ ючюн бир бирлерине болгъан сагъатда, туз келини ал да, къач. Эки къаяны ортасындан чыкъгъанынг​лай, ызынга айлан да, бир къуйрукъну чыгъар да: «Къургъакъсып, андан тюйюше болурсуз, харипле!» – де да, аны эки къаяны ортасына ат. Къуйрукъну алай этсенг, эки къая бир бирине жабышып къаллыкъдыла, эгер итле да сени жеталлыкъ тюйюлдюле, – деп юйретгенди.

Жаш салып уруша тургъан эки къаяны арасына баргъанды. Алайда, ол къатын айтханча этип, «шап» деп, къамичи бла жерни ургъанды. Аты, жангыз секиргенлей, уруша тургъан эки къаяны бир жанына ётгенди. Ётюп къараса – алтын туз келини эки жанын эки эгер сакълап тура эди.

Алайда эрлай, артмагъындан чыгъарып, бир къуйрукъну итлеге атханды. Итле къуйрукъ ючюн жагъалашханларында, жаш, туз келини алып, уруша тургъан къаяланы ортасы бла чыкъгъанды. Эрлай, артмагъындан биягъы къуйрукъну алып:

– Къургъакъсып, ол себепден тюйюше болурсуз, – деп, аны эки къаяны ортасына атханлай, къаяла бир бирлерине жабышып къалгъандыла. 

Туз келини да алып, жаш юйюне келгенди. Ханнга:

– Гитче жашынг келгенди, – деп хапар айтханларында, ол сау къайтып келгени ючюн, ачыудан, жашны атасыны кёлю азгъанды.

Жаш, туз келини келтирип, атасына туздан жалатып, къатынына баргъанды. «Жашым келлик болмаз, мен аны къатынын алайым», – 
деп, атасы, жаш, кете туруп, къатыныны тёгерегине этген тогъуз къат буруудан сегизин кесип бошап, тогъузунчусуна жетип тура эди. Жаш къатынына, барып, туз келини келтиргенин, эки къаяны арасына къалай киргенин, эгерледен къалай къутулгъанын айтханды. Макъа къыз эрине, чыгъарып, бир оймакъ берип:

– Ма, бу оймакъны алып бар да, биягъы макъа кёлге ат, оймакъ ары тюшгенлей, биягъы къатын чыгъар. Сен аны бла саламлаш, кюнахшы бер, атынгы алып келгенме деп, атын берип, ызынга къайтып кел, – 
деп юйретгенди.

Ол да, атны элтип  келип, олтуруп тургъанлай, эшикден бир адам:

– Бери чыкъ, атанг ауруп турады, къыйынды! – деп къычыргъанды. 

Жаш атасына баргъанды. Баргъанында, атасы къыйналып тура эди. Къалгъан жашларына жукъ да айтмагъанды, гитче жашына уа:

– Энди мен ёлеме да, ёлеме. Мен ёлгюнчю, сен, бар да, ахыратда мени анамдан мени къара билеуюмю алып кел, – дегенди.

Сора жаш атасына:

– Ол бирси жашларынга жукъ да айтмай, артыкъ мени жер-жерлеге нек иесе? – деп соргъанды.

– Аладан эсе, сени бек сюеме, сен бар, – дегенди атасы. 

Жаш, бек мудах болуп, юйюне келгенди. Аны алай кёргенинде, къатыны:

– Былай мудах нексе? – деп соргъанды.

– Да мен, мудах болмай, не этейим, атам энтта да, ауруйма деп, жатханды. Манга энди, ахыратха бар да, анамдан къара билеуюмю алып кел дегенди, – деп, хапарын айтханды.

– Да аны ючюн нек мудах боласа, хомух? – деп, къатыны жашха биягъы ийнени бергенди да: – Бу ийнени: «Мени къатынымы тёгерегине тогъуз къат чыгъана буруу болсун», – де да, тёгерегиме тарт, – дегенди. Сора къыз, къулагъындан алып, сыргъасын бергенди. – Муну, элт да, макъа кёлге ат. Бу кёлге тюшгенлей, ол биягъы къара къатын чыгъар. Ол чыкъгъанлай, сен аны бла саламлаш, кюнахшы бер. Сора, сен жукъ да айтхынчы, ол кеси ахыратха къалай барлыгъынгы юйретир, – деп къошханды.

Жаш, кёлге барып, къатыны берген сыргъаны, ийнени да ары атханды. Сыргъа кёлге тюшгенлей, биягъы къатын чыкъгъанды.

– Кел мени ызымдан, – деп, жашны биягъы макъа кёлге кийиргенди. 

Алып барып, къаласында олтуртуп, ашатып-ичирип бошагъанында, жашны къолуна бир мамукъчукъну берип: 

– Бу мамукъчукъну мен учурайым да, къалайгъа кирсе, сен да ызындан кирип бар. Бу сени къабырлагъа элтирикди. Сора сен, жолда, бара-бара, кёп тюрлю затлагъа тюберсе, алагъа сейирсинме, не затладыла деп сорма. Аладан ары озгъанлай, бир ариу суучукъ кёрюрсе, ол суучукъдан, эки этегинги ёрге этип, алай ёт. Андан ётюп, бир кесекчикни баргъанынглай, бир тешикге кирирсе, ол тешикге киргенлей, атангы анасын кёрлюксе. Сора сен, аны элгендирме да, эслеп, кесинги таныт. Къарт ананг, сени танып бошап: «Нек келгенсе, балам?» – деп сорур. Сора сен хапарынгы айт. «Жашынг ауруп, жатып турады да, анамдан къара билеуюмю алып келсенг, сау боллукъма деп, ийгенди», – дерсе, – 
деп юйретгенди.

Жаш да ол халда къарт анасыны къатына баргъанды. Башдан-аякъ хапарын айтханды. Къарт анасы:

– Сен бош келгенсе, балам, ол дунияда да къоймай эди жашым мени, энди ахыратдадамы къоймайды? Сен, балам, аны билмейсе, ол, сени ёлтюрюп, къатынынгы алыргъа мурат этип айланады, – дегенди.

Къарт къатын алайда, чыгъарып, билеуню да бергенди да, жашына былай айтханды:

– Кеси бир ала къабан болуп, къатыны бир ала мегежин болуп, бир бирин ашай, агъачха кирип кетсинле. – Сора жашындан туугъаннга: – 
Ананг алай айтдырып ийгенди деп, атанга алай айт да, билеуню бер, – 
дегенди.

Жаш, къайтып, кесини юйюне келгенинде, ол тогъуз къат чыгъана бурууну бир жугъун къоймай, бошап, жашны атасы аны къатыныны эшигине жетип тургъанын кёргенди.

– «Кесинг бир ала къабан болуп, къатынынг бир мегежин болуп, бир биригизни ашай, агъачха кирип кетигиз», – деп, санга алай айтдыргъанды ананг, – деп, ханнга жашы тюз алай айтханлай, хан – ала къабан, къатыны мегежин болуп, бир бирлери бла жагъалаша, агъачха кирип кетгендиле.

КЪЫЗБАЙ ЖЮЙРЮК

Эртте заманда бир жарлы кишини сабий деп жангыз бир жашчыгъы бар эди. Атасы бла анасы аны, жарлы къарыуларына кёре, ач-жаланнгач этмезге кюрешгендиле. Алай бла, он жылы толургъа, жашчыкъ, кёкде къанатлы болмаса, жерде жаратылгъан бир деп бир жан – не адам, не ат, не башха жаныуар – не сюрюп жеталмагъан, не къачып къутулалмагъан бир сейир зат болгъанды. Тирилигине, жюйрюклюгюне кёре, къарыуу-кючю да алай мардасыз болгъанды.

Тулпар жашчыкъ, кюнден-кюннге терк ёсюп, кючлюден-кючлю, тириден-тири болуп, онюч-онтёрт жыл болургъа, кёзю бла кёрмеген ийнанмазча, аллай бир жаш болгъанды. Алай а гитчелигинден окъуна, тенглеринден, башхаладан да кесини онглулугъун кёрюп, уллу кёллю, кесинден башхаланы жукъгъа санамагъан, киши бла сёлеширге да турсунмагъан, гыбыр сабий болгъанды. Ёсе келе, адамланы адамгъа санагъан, ол угъай, юйде атасына-анасына окъуна жылы сёз айтхан, бетлерине къарагъан адетни къойгъанды.

Тулпар жашчыкъ, аны юсюне да, тели махтанчакъ, тели чёрчек болгъанды. Орамда сабийлеге тынчлыкъ бермегенди, ургъанды, къоркъутханды, санларына кюлтюм, жара салыучу болгъанды, тюбегенин барын тарыкъдыргъанды.

Агъачха сингип кетип, сюрюп, кийик жаныуарланы: айыуланы, къапланланы, арсланланы, мазаллы жилянланы, тутуп, келтирип, элде орамда ийип, адамланы къоркъгъанларына, къычыргъанларына, къач​ханларына къарап, кюлюп, алай бла, кечиннген адетни чыгъаргъанды.

Тулпар жашчыкъ, юйюн, элин да бездирип бошап, кеси да кесини тели оюнларындан арып, онтёрт-онбеш жыл болгъанында, жер-суу да кёрейим, кесимден залим адам бар эсе да, бир билейим деп, башха эллеге, къыраллагъа атланнганды.

Кёп жерледе, кёп къыраллада болгъанды. Бир деп бир жан-жаныуар жеталмагъан жюйрюк жаш жортханлай-чапханлай жюрюгенди. Адамла бла келише, жараша билмегени себепли, бир адам бла да сёлешмегенлей, желча, чапханлай баргъанды. Аны не къырал чеклени сакълагъанла, не башхала тыялмагъандыла. Аны тыялырча, ол, тохтап тюберча, тенглик этерча, бир адам да тапмай, элине къайтыргъа тебирегенди.

Келе-келип, бир тар ёзеннге тюшгенди. Ач да болуп, арыгъан да этип, келе тургъанлай, ёзенде эки-юч жюз чакълы кийик эчки сюрюуню юсюне чыкъгъанды.

Азыкъгъа кийик тутар муратда, жаш кийиклеге чапханды, ала къач​хандыла. «Менден, кёкде учхан къанатлы болмаса, бир жан-жаныуар къутулургъа мадары жокъду!» – деп, жаш эчкилени сюргенди.

Къачып барып, кийик сюрюу къаяланы тюбюнде бир тар тешикге кирип кетгенди. Жаш да ызларындан сугъулгъанды. Алай а къарангы дорбунда жукъ да кёралмагъанды, кийик, башха жукъ да табалмагъанды.

Арып, къарангыда ызына жол табып да чыгъалмай, ачдан онгсуз болгъан жаш, дорбунну ичинде жатып, къаты жукълап къалгъанды.

Бир заманда ачы къычырыкъ тауушладан уянып, къараса – бозарып танг атып, дорбунну тешигинден жарыкъ ура, кеси да, тешикге жууукъ келип, сойланып, жатып тура эди.

«Бу дауурла, къычырыкъла недиле?» – деп, жаш дорбундан чабып чыкъгъанды. Чыкъса да, аллайгъа чыкъсын, кёкде бир бек мазаллы къара къуш бир кём-кёк къанатлыны сюрюп айлана эди.

Къанатлы не бийикге учуп кетип, не бир жанына къачып кетип къутулалмай эди: жетип, къара къуш аны къанаты бла уруп чёмелтип, онгсуз этген эди.

Жашны эслегенлей, кём-кёк къанатлы, атылып келип, аны аллына къонуп:

– А жаш, мени мынга ашатма, мен сени бир кюнюнге жарарма! – 
дегенди.

Тулпар жаш, жазыкъсына, тилекге ийиле юйренмесе да, къушну чёрчеклигине чамланып, ол жууукъ келгенлей, сермеп алып, садакъ бла атханды. Таш тюшгенча, къуш, «доп» деп, жерге тийгенди. Алайда, олсагъатдан от жанып, къушну тюгю кюйгенди да, кюе башлагъан къушну орунуна бир мазаллы, къыркъылгъан къойча, тюклю, къап-къара адам, секирип туруп, ачы къычыра, къачып, агъачха кирип кетгенди. Жаш да, къоркъгъандан, садакъ тартыргъа унутуп, ауузу ачылып, ызындан къарап къалгъанды.

Эс жыйып, жаш къутхарылгъан къанатлыгъа эслеп къараса – аны уа – башы адам. Узун чачы, чыммакъ бети бла, дунияда болмаз быллай суу сурат дерча, бир ариу къыз. Санлары уа – къанатлы.

– Ай, жаш, ычхынып кетди! Энди сен да сакъ бол! Ол ызындан тюшгенин дунияда сау къоймайды! – деп, силкинип, къанат къагъып, олсагъатдан учуп, тас болуп кетгенди къыз.

Жаш сейирсиннген, къоркъгъан да этгенди. Къарагёген кёкенлеге жайылып, бираз ашап, эс жыйып, жолуна кетгенди. Алай болса да, тулпар жашны алгъыннгы чёрчеклиги, кесине базынмакълыгъы артха къайталмагъанды. Андан ары, артына-аллына къарай, хар затдан элгене, сескеклене баргъанды.

Алай бла, талай ауушдан аууп, бир къалын агъачха киргенди. Агъачда да бир мазаллы талагъа чыгъып, къараса, ортасында – къолунда узунлугъу тогъуз къулач болгъан къамасы бла бир мазаллы къап-къара, тюклю адам. Мангылайында – жангыз кёзю, къылычыны ауузу силкгени сайын от жана, кийик жаныуарланы таланы тёгерегине чапдыра тура эди. Жаныуарла да – айыула, къапланла. арсланла, доммайла, тюлкюле, къоянла, журла, башха кийикле да бар.

Аны кёрюп, тулпар жаш, алгъаракъда кеси жаралы этген тюклю къараны таныгъанды. Ол, къоркъуп, таладан кери къачып тебирегенлей, тюклю къара да аны эслегенди, ызындан жаныуарларын юсгюргенди, кеси да сюргенди. Жаш – къачып, ала – сюрюп, жеталмагъандыла.

Жаш а, къулакълары дууулдап, тёппе тюклери ёрге къобуп, кёзлери къарангы этип, ол чапханы бла барып, атасы-анасы жашагъан элни ичи бла озгъанды.

Элни адамлары тулпар жашны таныгъандыла. Эрлай атлагъа къонуп, ызындан сюргендиле. Жеталмагъандыла. Ол а, къызгъаны бла, барып, кесин къаягъа уруп, эс ташлап, алайда аугъанды.

Озуп баргъан жолоучула аууп тургъан тулпар жашны таныгъандыла да, атха кёнделен салып, юйюне алып келгендиле. Анасы, билгенича, дарман-дары къайгъысын этгенди, жашха эс жыйдыргъанды, багъып, аякъ юсюне салгъанды. Алай а жаш кёп заманны сёлешмей тургъанды.

Тулпар жаш, алай бла, юйюне жарашханды, тили келе, сёлеше, юйде жумушха-къуллукъгъа жарай, атасына-анасына болуша башлагъанды. Тели чёрчеклигин къойгъанды, алай а къуру да кёзюне гида балталы ол тюклю адам кёрюнюп, ингир болса, башын эшикге къараталмай, юйден чыкъмай тургъанды. Атасы-анасы аллында юйден чыкъмагъанына къууаннгандыла, артда уа сейирсиннгендиле.

Къоркъгъандан алай этип тургъанын ангылагъанларында, ариу айтып, жюрегин басаргъа кюрешгендиле, къоркъгъанын а къойдуралмагъандыла.

Бир жолда ингир ала, эки агъач челекни да алып, тулпар жаш – 
энди уа къоркъакъ жаш – суу алыргъа баргъанды. Ол суу алып къайтыргъа, къарангыракъ болгъанды. Сабийле этген къар гинжилени кёргенлей, жаш, челеклерин да атып, юйге мукъут болуп къачханды. Жетгени бла, босагъагъа аугъанды, тили тутулгъанды.

Атасы-анасы къоркъгъандыла, жаш кесине келгенде, эсли адамланы жыйып, анга къалай болушайыкъ деп, кенгешгендиле. «Юйдегилендиригиз!» – дегендиле адамла. Алай а ол элде жашагъан жамауат жашны хапарын билгени себепли, келинлик табалмагъандыла.

Бир башха элге барып, келин келтиргендиле. Келин мынга эс тапдырыр деп, энчи юй ишлетип, ары салгъандыла.

Алай а, иш чюйресине тебиресе, терк тюзелмейди. Келин да мунуча бир къызбай зат болгъаны ачылгъанды. Жукъгъа чыкъса, кюндюз окъуна, жашны къолундан тутханлай, кече болса, эшикге башын къаратмай, тамам къоркъакъ, аякъларын кюлге сугъуп, чёгюп болгъанды. Жаш да алай этип тургъанды.

Жашны анасы, келип: 

– Бизни унутуп къойдугъуз, нек келе турмайсыз? – деп, кёлкъалды этгенди.

– Кесибизни къатдырайыкъ да, мен барып келейим, – дегенди жаш келиннге. – Сен къоркъмай тур. Сени атынг Чыракъ болсун, мени – 
Чырпы. Бу атларыбызны киши билмесин. Мен, келип: «Чыракъ!» – десем, эшикни ачарса. Маске бла киштик да санга нёгерге къалсынла.

– Сау жыллыкъ жолгъа барып келеме десенг да, къоркъмам, – дегенди келин.

Жаш кетгенлей, элде неге эсе да итле къаугъа этгендиле. Аны эшитип, къара маске да юргенди. Аны эшитгенлей, ким эсе да келген ушайды деп, келин, къоркъгъанды да, къайын юйю таба хайда къачханды. Чабып келип, босагъада аугъанды.

Аны кёргенлей, ай, бу ёлюп къалгъанды деп, къоркъуп, жашны да кёлюне чапханды да, ол да аугъанды.

Эки къарт келинни да жашха ушаш къоркъакълыгъына ачыгъандыла. Алай а не мадар?

Бир кесекден, эс жыйып, эки къоркъакъ да къопхандыла.

– Адам кеси аллына былай къызбай болургъа мадары жокъду. Сен бурун неден эсе да къоркъгъан болурму эдинг? – дегенди къайын анасы келиннге. 

Келин былай деп хапарын айтханды:

– Мен, он жыл толургъа, чыртда бир затдан къоркъмай, чексиз кюч​лю болгъанымы билип, кесиме бек базгъан къыз эдим. Аны юсюне да: «Сенден ариу жан жокъду!» – дегенлери мени артыкъ да уллу кёллю этгенди. Онбеш жылым толургъа уа, атамы къойларын, эчкилерин кюте, агъачда кесим айлана эдим. Ингирде уа, сайлап, бир мазаллы терекни кесип, аны да, чыбыкъныча, боюнума атып, къайта эдим юйге. Бу тёгерекде элледе менден ариу къыз жокъду деп, къарыууна-кючюне базмаса, кеси жангыз мал кютмез эди деп, мени тилемеген жаш къалмагъанды. Кишини унамагъанымда, зор бла алып кетерге деп, талай кере чабып кёргендиле. Болмагъанды. Жыйырма-отуз атлыны къуш тюгюнлей чачып, къуругъум жетгенни ырахын этип, къолун-бутун сындырып къойгъан болмаса, кишиге да къарамагъанма. Аны себеби: кесимден къарыу​суз эр кишини арбазына кирмезге ант этген эдим. Бир кюн ингирде юйге келсем – анам, аурукъсунуп тура, от-суу жокъ. Агъач челеклени алып – 
кёз байланнган кезиу эди – суугъа барама. Суу алыргъа энишге ийилип, аллыма, арлакъгъа, чегет табагъа, къарасам – бир мазаллы тюклю адам, къолунда мазаллы балтасы ай жарыкъда жылтырай, аны бла манга кериле, мени таба келе тура эди. Менден къоркъмагъан жан жокъ эди да, бу не болуп чыкъды деп, къалтырадым, титиредим, бутларым къыйылдыла. Аны манга игилик этмезлигин ангыладым. Менича ким барды деп тургъанымлай, быллай палахха тюбеп къалгъанымы кётюралмадым. «Ой!» – 
деп къычырып, къачып барып, босагъа аллында аудум. Бир заманда, эс жыйып, къарасам, танг атып тура эди. Ёрге къопханымлай, бир сууукъ зат, санларымы титирете, сыпдырылып, сыртымдан жерге тюшген эди. Бурулуп къарасам – мазаллы багъырбаш жилян. Билек къарыу, боюн кюч игидиле. Алай болса да, не залимге да андан да залим бир чыгъып, ма былай жиляннга-макъагъа аш этип къоярыгъын ангыладым. Ол кюнден башлап, жюрегим сынды, оюмсуз базгъанны, кесими кишиге тенг этмегенни къойдум. Ол угъай, ингир болса, базып, эшикге чыгъалмай башладым. Алай а кесимден залим болмагъаннга эрге бармазгъа деген антымы ол тёгерекде билмеген жокъ эди да, кесине базып, бизге жууукъ болургъа излеген чыкъмады. Ма алай бла тюбегенме сизге, сизни къызбай жашыгъызгъа. Кеси къызбайлыгъымы хапары да олду, – 
дегенди келин.

Къайынлары аны хапарына сейирсиннгендиле. Не этерик эдиле:

– Энди сиз да, элча, тынч-ырахат жашагъыз, – дегендиле экисине да.

Эки къызбай юйлерине къайтхандыла. Кеслерин къатдырып, ырахат жашаргъа келишгендиле.

– Мен тюнене атагъан атланы эшитген болурла тюненеги адамла. Жангыртайыкъ атларыбызны. Сени атынг «Кёгюрчюн», мени атым «Къыртчыгъа» болсун, – дегенди жаш. 

Алайгъа келишгендиле.

Жаш ушкогун алгъанды, къыз къаманы алгъанды. Кече ким келлик эсе да, бир сакълайыкъ, жюз атлы бла жюз жаяу, кеслерин киршеселе да, бизни къоркъутмазла деп, экиси да бугъуннгандыла.

Ала бугъуп, марап тургъанлай, ич юйде гюрбе табадан бир къужур тауушла чыкъгъандыла.

– Ма палах, кимле эселе да, ташатын келип, бугъуп, бизни марап турадыла. Бизден залим болмагъан, бизге келип, юйюбюзге кирип бугъарыкъ тюйюлдю! – деп, эки къызбай да къоркъгъандыла, эс ташлагъандыла.

Бираз эс жыйып, жаш айтханды къатынына:

– Сен, бар да, гюрбени башын ач. Ала санга мыллык атханлай, мен ушкок бла атып, шындым этип къоярма аланы!

– Угъай, – дегенди тиширыу. – Сен эр кишисе. Уялмаймыса тиширыуну алгъа салыргъа?

Жаш, ыйлыкъгъанды да, къатынына:

– Сен, къаманы къаты тутуп, хазыр болуп тур, не болсам да, мен алда болайым! – деп, жаш, бугъа барып, гюрбени башын ачханды. 

Гюрбени башы ачылгъанлай, бир къарелди, эрлай ёрге чынгап, жашны мангылайына тийгенди. Ол гюрбеден чыгъалмай кюрешген гылыу чычхан болгъанды, жашха уа, «къоркъгъанны кёзю экили кёрюр» деп, бугъуп тургъан иги кесек адам, секирип къобуп, мынга чапханча кёрюнюп, эс ташлагъанды да, жерге аугъанды.

«Эр кишим ёлюп къалгъанды!» – деп кёлюне келип, тиширыу да аны аллына аугъанды.

Талай замандан, эс жыйып, къарасала – чыгъар жер табалмай, мазаллы гылыу чычхан юй тюбюнде ары-бери чаба, маске да аны ызындан сюрюп айлана тургъанын кёргендиле. Жел уруп, эшик ачылгъанды да, чычханы, маскеси да чартлап эшикге чыгъып кетгендиле.

Эки къоркъакъ кеслери кеслерине айып этгендиле. Бу айыплы ишден сора, къоркъмазгъа, къалгъан адамла кибик, ырахат, урунуп жашаргъа келишгендиле.

– Энди, – дегенди тиширыу эрине, – кеч болгъанды. Бир зат этип, къабайыкъ. Сен суу алып кел, мен отха-ашха къарайым.

– Болсун, мен бусагъат суу келтирейим, – деп, челекни алып, жаш суу ызына эннгенди.

Ол суу алыргъа деп, ийилип, суугъа былай узалгъанлай, суу бетинде кесини кёлеккесин кёргенди. Бу ары узалгъанда, ол да бери узалгъанды. Ингирде сууда жаш кесин таныялмагъанды. Суу анасы мени тутаргъа узалады деп, алынып, челегин да суугъа ийип, секирип къобуп, хайда къачханды. Кёлеккеси да бир жанында баргъанды. Кесин къоруулай, жаш, къолларын ары бла бери силкип, этмегени къалмай, чапханды. Кёлеккеси да ол этгенни этип баргъанды ай жарыкъда.

Чабып барып, жаш юйюне сугъулгъанды, солууун алалмай, юй тюбюне аугъанды.

От жарыкъда жашны ызындан созулгъан кёлекке бир мазаллы затча кёрюнюп, бу зат бизни жута айланады деп келгенди тиширыуну кёлюне. Олсагъатлай ол да эс ташлагъанды. 

Бу кезиуде, бу жазыкъладан хапар билейик деп, жашны атасы бла анасы келгендиле. Келселе уа, келсинле – экиси да ойсурап жата.

Кюреше кетип, аяздыргъандыла. Ашатып-ичирип, эс жыйдыргъандыла.

– Бу жашау жашау тюйюлдю, – дегенди келин алагъа. – Менде, мында да жашау этер акъыл табылмайды. Мени юйюме кетмеге къоюгъуз. Сизге да Аллах муратыгъызны берсин.

– Хайыр, сен айтханча болсун! – деп, эрттенбласында келинни ата юйюне ашыргъандыла.

Жашны уа ана къарындашы къой кютерге биргесине къошха алып чыкъгъанды. «Къошду эр кишини чыныкъдыргъан! Мен муну адам этип къояйым!» – дегенди ана къарындашы.

Къызбай жаш, мазаллы къош итле да биргесине, жарашып, къой кютгенди. «Эй, бу адам бола башлагъанды дейме!» – деп, къууаннганды ана къарындашы да. Алай а къошда азыкъ, туз-ёнге тауусулгъандыла да, ана къарындашы:

– Мен, элге энип, азыкъ-баш алып чыгъаргъа керекме. Сен кесинг туралырмыса? – деп соргъанды жашха.

– Иги да туралырма! – дегенди жаш. – Мен кесимден къарыулугъа тюбемегенме. Манга ким да не эталлыкъды? Талай къулач узунлугъу болгъан жилянны, къуйругъундан тутуп, ташха уруп, буруп-буруп, тау артына атып ийгеним эсигизде болур, – дегенди жаш.

– Эсле, сакъ бол малгъа-башха, – деп, ана къарындашы элге эннгенди.

Къызбай жаш ингирде къой орунну эшигин этерге унутханды да, ачыкълай къойгъанды.

Бир заманда жыйын жанлы, къошха жууукъ келип, улугъанды. Итле алагъа чапханлай, юркюп, къойла орундан тышына мыллык атхандыла.

Аланы дауурларына уянып, къошха жау чапханды да, малланы сюрюп барадыла деп, кёлюне алай келип, жаш ушкогун алып атханды. Ушкок тепгени бла жашны артха ургъанды да, аны башы илкичге тийгенди. «А-ха, ким эсе да башыма къазыкъ бла бергенди», – деп, кёлюне алай келип, жаш алайда аугъанды. Бёрюле да, жетип, къойлагъа ычхыннгандыла...

Тынгысыз болуп, ана къарындашы танг аласына къошха къайтып келгенди. Келсе уа, аллайгъа келсин! Жаш ойсурап, талай малны бёрюле кесип, талай бёрюню да итле кесип, къалгъан итле да кючден айлана тура эдиле. Сау къалгъан къойла бла къозула, кау-куу болуп, бир бирин излей –къалабалыкъ.

– Эй-а! – деп, ана къарындашы жашны бетине суу къуйгъанды, эсин жыйдыргъанды. Элге эннгенине да сокъураннганды.

– Менден къошда хайыр жокъду, хата болмаса. Андан эсе, кетейим да къалайым! – деп, жаш жашыртын элге къачханды. 

Элге дери жол бек узакъ эди. Ол да жортуп баргъанлай, бир атлы: 

– Эй, алай тохта, бирге барайыкъ! – деп къычыргъанды.

«Ана къарындашым сюреди», – деп, кёлюне келип, жаш хайда къач​ханды. Атлы сюргенди. Алай бла, эки-юч сагъатны чапхандыла. Бурун сюеклери туруп, атлыны ажири жыгъылгъанды да, алайда ёлгенди. Къызбай жаш а, чабып барып, сууукъ къара суугъа къапланнганды. Алай а къызгъаны бла сууукъ суу ичгенинде, кёлюне чабып, ойсурагъанды. Сюрген жаш а, ызындан жетип, аны сыртына атып, элтип, жууукъ эллени биринде къоюп, жолуна кетгенди.

Эс жыйып, къызбай жаш элине къайтханды. Энди башхалача жашаргъа кеси кесине сёз берип, юйюне жарашханды.

– Энди бу адамлача жашаргъа тюзеле башлагъанды, – деп, къууан​нгандыла атасы-анасы.

– Муну ишде юйретирге керекди, – деп, ана къарындашы Къызбайны чалгъычы жыйыннга къошханды.

Къызбай темирчиге жети аршын ауузу, онбеш аршын сабы болгъан чалгъы этдиргенди. Жыйында онбеш чалгъычы чалгъан чакълы бирни ол кюн сайын кеси чалып баргъанды.

Жашла алгъа салсала – асыры узайып кете, артха салсала – ызларындан къысха кирип, аякъларына къоркъуу сала, алай чалгъанды. Къошха, ишге да жараша, тюзеле тебирегенди.

Талай кюнден жыйын тамата:

– Жашла, биреу мында къошда къалып, ийнеклеге, къошха къарасын, къалгъанла, элге энип, кийим жуудуруп, юсюбюзге-башыбызгъа къарап къайтайыкъ, – дегенди.

– Сиз барыгъыз, мен къошда къалайым да, неге да къарайым, – дегенди къызбай.

– Угъай, сен да элге эн, мында башха жаш къалыр, – деп кюрешгенди къош тамата, алай болса да, къызбай, унамагъанды да, къошда къалгъанды.

Ал кечесинде къызбай, уллу от жакъгъанды да, аны жарыгъында олтуруп, сау кечесин ашыргъанды. Жаланда танг аласында къалкъыгъанды. Бираздан, уянып, сууукъсурагъаны бла, иги эс да жыял​май, къараса – бир мазаллы къап-къара къуш тюлкюню сюрюп келе эди. Тюлкю да муну таба чабып келгенча кёрюнюп, Къызбай, секирип туруп, хайда къачып тебирегенди. Ол, бара-барып, элледен, шахарладан ётгенди, узакъ кетгенди.

Къуш учханча баргъан жашны кёрюп, адамла ызындан сюргендиле – 
кёп атлы болуп. Жеталмагъандыла. Къызбай, ол баргъаны бла барып, бир уллу шахаргъа киргенди. Шахарны ичи бла барып, эки кёзю жукъ кёрмей, черекге киргенди. Алайда адамла чабышхандыла, ким эсе да башын суугъа атханды деп, кёллерине алай келип. Суудан чыгъаргъандыла да къызбай жюйрюкню, бауурундан къаплап, ауузундан, бурунундан суу тёгюп, эс жыйдыргъандыла.

Адамла юсюне басынып тургъанларын кёрюп, къызбай жюйрюк сейирсиннгенди. Соргъанлары себепли, не болгъанын, неден къоркъуп къачханын айтханды.

Экинчи кюнюнде ол сюрген атлыла да келгендиле, къара терлеп.

– Сизни шахаргъа бир жюйрюк адам келмедими? – деп соргъандыла ала.

– Суудан биреуню чыгъаргъанбыз, – дегендиле шахарчыла.

– Алай эсе, олду, – дегендиле атлыла. – Жаны болуп, биз аныча жюйрюкге тюбемегенбиз, – деп, толу хапар айтхандыла.

Ол хапар ханнга жетгенди да, хан аланы да, къызбайны да кесине къонакъгъа чакъыртханды.

Саубитген ариу жашны кёргенинде, хан къызбай жюйрюкню къолун тутханды, алай а къызбай жюйрюк, эслемей, аны къолун азчыкъ къысаракъ этгенди да, ханны кёлюне тиерге аз къалгъанды.

Къонакъны кючюне, хапарына сейирсинип, хан:

– Бу ыйыкъны бизде къонакъ бол. Жангыз жашыма келин келтиреме да, той-оюн этерикме. Эришген оюнла къурарыкъма. Атышыу, тутушуу, чабышыу дегенча, он-онбеш тюрлю оюн боллукъду. Аланы эм кёбюнде озгъаннга къызымы берликме. Ким биледи, манга киеу болургъа санга буюрулгъан эсе уа, иги тири атлагъан хапарынгы айтадыла, – 
дегенди.

Къызбай жюйрюк анга ыразылыгъын билдиргенди. Кече алайда къалып, къонакъбайгъа хапарын айтханды. Ала ушакъ эте тургъанлай, ол терезеден ханны къызын эслегенди. Аны алай кёргенлей окъуна, жаны киргенди, сюйгенди.

Эрттенбласында, айтханларыча, той-оюн башланнганды да, къызбай жюйрюк да эришиулеге къошулгъанды.

Ханны къызындан умутчула: батырла, ётгюрле, атлары айтылып тургъан чабыучула, тутушуучула, мараучула – кимни айтып да, кимни къояйым, кеслерине базыннганла бири къалмай жыйылгъандыла. Оюнла-эришиуле башланнгандыла.

Къол таш атыша башлагъандыла да, сейирлерине къарай туруп, къызбай жюйрюк да, бир мазаллы ташны алып, бир къолу бла силдегенди. Таш къарамдан аууп тюшгенди жерге. Чабышып баргъандыла да, ол ташны, жыйырма адам болуп, жерден ёрге айыралмагъандыла.

Башха оюнну башлагъандыла. Мазаллы къочхарны, ат бла чабып баргъанлай, сермеп алып, кесип, союп, санлап келтирирге керек болгъанды. Аны да жангыз къызбай жюйрюк эталгъанды. Садакъ бла атыу​да да ол хорлагъанды.

Чарсха чабыу башланнганды да, атлыла, чабаргъа хазыр болуп, чабар жерлерине тизилгендиле. Аты болмагъаны себепли, къызбай жюйрюк да жаяу баргъанды. Бары да, жыйырма къычырымны барып, чабар жерлеринде тохтагъандыла. Ат солутуп, чабаргъа саф
 болуп тизилгендиле да, бирден чабып тебирегендиле. Къызбай жюйрюк да биргелерине.

Къарап-къарагъынчы, къызбай жюйрюк, атлыланы озуп, кёз кёргенден ташайып кетгенди. Ала жол жарымгъа да жууукълашхынчы, бу, чабып, элни туурасына чыкъгъанды. Атлыла – жокъ, жаяу адам а, жел сюргенча, олсагъатха, чабып келип, кёз кёргенден бери чыкъгъанында, ол тойгъа-оюннга жыйылгъан къадар адам, сейирсинип, аны аллына чабышхандыла.

Аланы эслегенлей, къызбайны кёлюне: «Ала мени ёлтюрюрге келедиле!» – деп келгенди. Ол акъыл бла, тохтамаздан чабып, аланы бир жанлары бла озуп, къачып, бир жанына бурулуп кетгенди. Халкъ да аралып, ханны къызы да ызындан таралып къалгъандыла. Бу баргъан, бир да ишексиз, адам инсан тюйюл, шайтан жел болур деп, ызларына къайтхандыла.

Ол баргъаны бла, чабып барып, къызбай жюйрюк, тюзелип, атасыны юйюне баргъанды. Ала уа мындан эртте тюнгюлюп эдиле, къайда болса да ёлген болур деп. Сау-эсен келип къалгъанына къууаннгандыла. Жаш да юйге жарашханды. Алай болса да, хар шыкъыртдан, хар кёлеккеден элгене, къоркъа, юйден чыкъмазгъа кюрешип тургъанды.

Жазда талай адам, къош нёгерле болуп, узакъгъа, таугъа, кетерге къуралгъандыла. Жашны ана къарындашы да ала бла тебирегенди. Аланы кёрюп, къызбай жюйрюк да атасына: 

– Мени да ий была бла! – деп къадалгъанды. 

Аны эшитип: 

– Эй, юйюнге ёлю барлыкъ, сени ала да бара, сен да тас бола да къала, сени излей, безигенбиз, – деп, ана къарындашы унамагъанды.

Алай болса да, къош нёгерлени бири:

– Барма къоюгъуз. Аны тенгли да талай жаш барадыла. Кече-кюн да биргелерине айландырырла, – дегенди. 

Алайгъа келишгендиле.

Тауда жашланы биргелерине мал кютюп, иш этип, хар затха тюзелип, жарап башлагъанды къызбай.

Бир кюн талай саууллукъ ийнек, сюрюуден айырылып кетип, ингир​де къайтмай къалгъандыла да, жашла кеч, ахшамда, аланы излей чыкъ​гъандыла. Къызбай жюйрюк да биргелерине тебирегенди.

– Биягъы сен, чегетге сингип кетип, бизни тентиретирсе, барма, – 
дегенди ана къарындашы, алай а къызбай жюйрюк къалыргъа унамагъанды.

Тууарланы излей барып, жашла бир ёзенни башындан къарагъандыла да, тууар ёкюрген, жаныуар хырылдагъан тауушланы эшитгендиле. Чабып, жууукъ барып, къарасала – мазаллы бойнакъ айыу бир уллу къысыр ийнекни тюпге басып, тыпырдата, жырта башлап; талай ийнек да, ёкюрюп, ары-бери чабыша.

Аланы алай кёргенлей, къызбай жюйрюк, ызына айланып, хайда къачханды. Ол бирси жашла да, чабышып, айыугъа жууукъ келип, эки-юч ушкокдан бирден атып, айыуну къампайтхандыла.

Жашла, малланы жыйып, жаралы тууарны да, буту сыннганы себепли, алайда къоюп, ызларына къайтып тебирегендиле. Адамланы жокълап къарасала – къызбай жюйрюк жокъ. Къычыргъандыла, излегендиле – жокъ. Не этерик эдиле, ансыз къайтхандыла къошха.

Эрттенбласында излей барсала – къошдан озуп кетип, узакъда къая​лагъа кесин уруп, жыгъылып тура эди. Эс жыйдырып, къошха келтиргендиле, эчкини ич жауун салып, жараларын байлагъандыла. 

– Эй, кюлаякъ хомух, бу уллу къарыуунг бла сен а неден, кимден къоркъаса? Къоркъгъан сенден къоркъсун. Кёлсюз болма! – дегендиле.

– Ай, аман жашла, халал малыбызны харам этмейик, жетип, ол жаралы тууарны эрлай алып келигиз, – дегенди къош тамата.

– Бир адам къыйналмагъыз, мен эрлай, жетип, боюнума атып келейим, мында кессек, итле да бир тоярла, – дегенди да, къызбай жаш тебирегенди.

– Къой, энтта сени къоркъутур бир зат табылыр, – деп, кюлгендиле жашла. – Биз барайыкъ. 

Алай а къызбай жюйрюк унамагъанды:

– Бир адам ызымдан келмегиз, – дегенди да, кетгенди биягъы ёзен таба.

Бара-барып, чегетни къыйырына жетгенди. Къараса – мазаллы терекни тюбюнде ол биягъы къыз – къара къуш сюрюп айланнган къыз башлы къанатлы – олтуруп тура. Жаш, эслемей, къызны юсюне чыкъ​гъанды да, кёргенинде, сын къатып сирелгенди. Аны эслеп, къанатлы къыз:

– Сен мени ёлюр жеримде къалдыргъан эдинг, – дегенди. – Кесинг да, изгилдик
 болуп, быллай бир заманны къыйналып жашайса. Ма муну ал. Бир кюнюнге жарар. Бу биргенге болуп, сен бир затдан къоркъурукъ тюйюлсе! Алай а муну бир кишиге кёргюзтмей асыра.

Алай айтып, къыз анга бир окъа оюулу къол жаулукъчукъну бергенди. Кеси да олсагъатдан, учуп, тас болуп кетгенди.

Жаш терен ёзеннге эннгенди. Айыу бла ийнекни чынды бла бир бирлерине байлап, экисин да сыртына атып, ёзенден ёрге чыгъып, къош​ха келгенди. Къош тамата бла жашла сейир болгъандыла. 

– Эй-у, бу къоркъакълыкъдан жарлы, харип болуп тура кёре эдим, ансы этмезлиги жокъду! – дегендиле. 

Къызбай жюйрюг’а эрлай тууарны, айыуну да терилерин сыдыргъанды, ингирде, чабып, юч-тёрт къуу терекни отунлукъгъа алып келип, туурагъанды.

– Бу адам бола айланады, – дегендиле нёгерлери да.

Экинчи кюнюнде къызбай жюйрюк тууарланы кюте кетгенди. Тау жайлыкъда иги отлауда тоюп, кюн ортада малла солургъа жатхандыла. Жаш да къалкъыгъанды.

Бир заманда, къычырыкъ-хахай, къалабалыкъ тауушдан уянып, къараса – жыйын жанлы жети бузоулу маралны къуууп келе. Маралла жашны къаты бла мукъут болуп чабып, озуп тебирегенлей, жаш, секирип, бир къазыкъны сермеп алгъанды да, бёрюлени ызларындан чапханды.

Сюрюп жетип, ур да, бир бёрюню ары жыкъ, ур да, бирси бёрюню бери жыкъ, бёрю жыйынны эрлай битеу къыргъанды да бошагъанды.

Оналты-онжети бёрюню, аякъларындан бир бирине байлап, бичен кюлтени атханча, сыртына атып, малланы да сюрюп, ингирде къошха салып баргъанды.

– Магъыз, бёрю тонла тикдиригиз да, кийигиз, – деп бюсюреусюз, бёрюлени жашланы алларына атханды. 

Къошда адам къалмай, чабышып келип, къарагъандыла, санагъандыла, сейирсиннгендиле.

Талай кюнден бир сюрюуден талай тууар бёлюнюп, ингирде ыстауатха къайтмай къалгъандыла. Бир бёлек жаш да аланы излей жайылгъандыла. Излей барып, бир терен ёзенни башындан къарасала – арслан-къаплан жыйын тууарланы аралатып айлана.

Ызларына айланып, жашла къош таба хайда къачхандыла. Жан солуу этип, жетип, къош таматагъа хапар айтхандыла.

Аны эшитип, къызбай жюйрюк:

– Мен чабайым ары, сиз да ызымдан келе келирсиз, – дегенди да, бир мазаллы къайын илкични алып, ёзен таба мыллык атханды. 

Къалгъанла да, тапхан сауутларын алып, аны ызындан чабышхандыла.

Эрлай жашла айтхан ёзеннге жетип, къызбай жюйрюк башлагъанды илкични бёрюлени, арсланланы сыртларында ойнатып. Кимин, илкични берип, сойландырып, кимин, жетип, аягъындан тутуп, буруп-буруп, ташха шууулдатып, нёгерлери жетерге, жаныуарланы артларын этгенди. Сау къалгъаны да, къачып, ол ёзенледен къорап кетгендиле.

– Барыбыз да жангы тонла киерге керекбиз, терилерин сыдырыгъыз, – дегенди къызбай жюйрюк нёгерлерине. 

Ол ишни да тындырып, къууанч тыпырлы болуп, къошха къайтхандыла.

– Энди, бу жаш саулукъдан, бизге хата жокъду! – деп, къууаннгандыла къошдагъыла. 

Къызбай жюйрюкню хыликкя этген угъай да, бары да сыйын кёрюп, хар ишде онглулугъуна сюйюнюп, ариу жашап башлагъандыла. Алай а, ол арт жолда жаныуарла бла салышыудан сора, къызбай жюйрюк, биягъынлай, къызбайлыгъын кёргюзтюп тебирегенди: ингирде эшикге башын къаратмай, кече башын ачалмай, кеси жангыз чегетге, ёзеннге эналмай башлагъанды.

– Биягъы санга энди уа не болгъанды? – деп, чамланнганды ана къарындашы. 

Жашны эсине ол къызбаш къуш берген жаулукъчукъ тюшгенди да, ол, сермеп, хуржунун, къоюнун къармагъанды. Алай а жаулукъчукъ – 
думп.

Жаныуарла бла сермешген жеримде тюшюргенме деп, жортуп барып, къараса – жаулукъ кертиси бла да алайда тюшюп тура. Аны да алып, къызбай жюйрюк, ызына къошха къайтып, биягъынлай, сюрюу кютерге жарашханды, къызбайлыгъын да къойгъанды.

Бир жолда къошха бир бёлек атлы келип тюшгендиле.

– Ай маржа, жашла, къонакълагъа къонакъбайлыкъ этейик, – деп, къош тамата эки ирикни кесдиргенди. 

Эрлай союп, эт асхандыла.

– Къонакъла, эт бишгинчи, хапар айта туругъуз, къайдансыз, къайры ахшы жолгъасыз? – дегенди къош тамата.

– Биз а, – дегендиле жашла, – алай анда ол деген элден келебиз. Былай да былай, ол жерде ол деп бир элде дунияда болмагъанча бир ариу къыз барды да, аны ким хорлаялса, анга эрге барыргъа деп сёз бергенди. Хорлаялмасакъ да, аны бир кёрсек деп, жолоучу болуп чыкъ​гъанбыз, – дегендиле къонакъ жашла.

Ол хапарны эшитгенлей, къошдагъы жашланы да тынглары бузулгъанды. 

– Тамата, биз да, была бла барып, ол сейир къызны бирчик кёрюп къайтайыкъ, – деп тилегендиле ала.

– Барыгъыз, женгил къайтыгъыз ансы, къош жарсырыкъды, кёпге къалсагъыз, – дегенди къош тамата. 

Ашап-ичип, жатхандыла бары да.

Эрттенбласында къонакъ жашла да, къонакъбай жашла да, бир жыйын болуп, жолгъа чыкъгъандыла. Жашладан къуру къызбай жюйрюк тебирерге унамагъанды.

– Сен да кел бизни бла, бир кёзюнг ачылыр, – дегендиле жашла. 

Алай а къызбай жюйрюкню тебиреталмагъандыла.

Бара-барып, жашла бир шахаргъа келгендиле. Келселе, аллайгъа келсинле: болгъан бары – той-оюн, атышыу-тутушуу, эришиуле. Къаланы башында, бийикден къарап, ариулугъу ай бла, кюн бла эрише, къыз эришген жашланы къызындыра. Жашла уа – кими тутуша, кими чабыша, кими – ат ойната, къол таш ата... Бир мазаллы жаш да, эки къолун эки жан сюегине салып, ары бла бери бара.

– Бу мазанкой кимди? – деп соргъандыла келген жашла.

– Бу уа белгили гёжефди. Муну бла не тутушургъа, неда башха затлада эриширге киши унамайды да: «Къыз меникиди», – деп, базынып турады, – дегендиле.

Ала да алай эте тургъанлай, мазанкой гёжефни къыз кесине чакъыртханды. Баргъанды гёжеф: «Антсыз болгъа эди бир къыз адам, не залим ол эсе да, менден залим, менден кючлю болмаса!» – деп, акъылы да алай болуп, баргъанды, кёрпеленип.

– Хош келгин, къонакъ! – деп, узалып, къыз гёжефни къолун тутханды. 

Ышарып, жаш да къызны къолун тутханды.

– Санга тенглик этер жаш чыкъмаймы турады? – деп, ышарып, къыз гёжефни къолун къысаракъ этгенди. 

Олсагъатдан жашны бети агъарып, бутлары къыйылгъандыла. Аны эслеп, къыз эрлай къолун бошлагъанды. Къолу бошланнганлай, гёжеф олсагъатдан алайдан думп болгъанды. Къачып, нёгерлерине келип, эрлай кетер къайгъыгъа киргенди.

– Не болгъанды, нек къачып тебирегенсе? – деп сейирсиннгендиле нёгерлери.

– Къызны къатына барып кёргенимде, ариулугъундан кёзлерим къамагъандыла да, бутларым къыйылгъандыла, – деп къыркъдыргъанды жаш. – Мен кетеме.

Алай бла, гёжеф жанлап кетгенди. Андан сора, базып, къызгъа тюберик жаш чыкъмагъанды. Сейирге къарап тургъан къошчу жашла, тюзюн сезгендиле да, салып къызгъа баргъандыла.

– Ариу къыз, – дегенди жашлагъа таматалыкъ этген жаш, – сейирге къарайбыз да, жюзле, мингле бла бу къадар адамда сени бла кюч сынашыр адам кёрмейбиз. Алай а бизни къошда бир нёгерибиз барды да, ол бери келирге унамай къалгъанды. Аны бери бир чакъырт. Эшта, ол сен излеген жашны орунун тутаргъа болур, – дегендиле.

Къыз, олсагъатдан атлыла къурап, жашны чакъырта, ала айтхан жерге чапдыргъанды. Ала да, эрлай жетип, къызбай жюйрюкню чакъырып алып келгендиле. Узакъдан къарап кёргенлей окъуна, къыз къызбай жюйрюкню таныгъанды. Бетин жабаракъ этип, кесин а танытмагъанды.

Къызбай жюйрюкню къалагъа алып чыкъгъандыла да, къыз:

– Сау кел, къонакъ! – деп, жашха къолун узатханды.

– Сау бол! – деп, къызбай жюйрюк да аны къолун тутханды.

Къыз аны къолун къысаракъ этгенди. Аны ючюн жаш тюрленмегенди. Къыз къолун бегирек къысханды. Жаш тюрленмегенди. Къыз аны къолун къаты къысханды. Аны эслеп, жаш да къызны къолун къысаракъ этгенди. Къызны къолу ачып, бети агъаргъанды. Сора, бетин да ачып:

– Къой-къой, къысма, хорладынг! – дегенди. 

Жаш эслеп къараса – кесини юй бийчеси сюелип тура.

– Хай-хай-хай! Сенмисе бу къадар адамны, бери жыйып, тентиретип тургъан? – деп сейирсиннгенди къызбай жюйрюк.

– Да, жыймай, не этерик эдим! Алайсыз сени табарымдан тюнгюлген эдим сора. Къайда, къалай излерге да билмей къалгъан эдим. Халкъ жыйылса, сени таныгъан чыгъарын биле эдим. Эсингдемиди, ол арт кере тюбешгенибизде, къол жаулукъчукъ берген эдим?

– Ол къызбаш къуш сенми эдинг? – деп, сейирсиннгенди жаш.

– Мен эдим, – дегенди къыз. – Дунияда менден залим ол гида балталы бла сен эдигиз, сени къоркъутуп, мени къолгъа жыяр ючюн, экибиз бла кюрешген ол эди. Ол мени тутаргъа тебирегенлей, сен къутхаргъан эдинг да, ол кюнден сора мени эсим санга кетген эди. Бизни айырыр ючюн, арслан, къаплан жыйынланы санга юсгюрюп тургъан да ол эди. Ол сени хорлаялмаз ючюн, берген эдим санга ол жаулукъчукъну. Хапарын эшитген болурса, ол тюнене, гёжеф къапха кирип келип, мында эди. Менден хорланып кетгенди, – дегенди къыз.

– Ол деген неди? Мен аны, ызындан жетип, энди бизге зараны тиймезча этейим, – дегенди жаш.

– Угъай, къыйналма! Мен аны хыйлалыкъларын биле баргъаным чакълы, аны къарыуу тая барады, адамланы биргелерине жашап, ала бла бирге ишлей, ала бла бирге, алагъа къайгъыра, хайыр эте баргъанынг сайын, сени да къарыуунг, ётгюрлюгюнг ёсе баргъанды. Энди ол бизни жокъларыкъ тюйюлдю, – дегенди къыз.

Алайда, киеуюнг табылгъанды деп, къызны атасына билдиргендиле да, къууанч той жангыдан къызгъанды.

Жашны атына, къызбай жюйрюкню къоюп, ётгюр жюйрюк атагъандыла. Талай кюнню солуп, той-къууанч бошалгъанында, келинни да алып, ётгюр жюйрюк элине кетгенди.

Экиси да, жарашып, къууанч бла жашап къалгъандыла.

КЪАРАТОН ХАННЫ АЖАШЫП КЕТГЕН УЛАНЫ 

Бурун бир хан жашагъанды. Ол ханнга улан-къыз туумагъанды. Сегизге дери къатын алгъанды, бирин къоя, бирин ала. Сегизинчи къатыны болмагъанча ахшы къатын болгъанды. Ол къатынны къояргъа кёзю къыймай, хан сагъыш этгенди: «Ярабий, дунияда дарман табылмазмы, къатыным сабий табарча?» – деп.

Ол сёзню юсюнде дарман излей атланыргъа мурат этгенди. Бир кюн, атына иер салдырып, хар керегин да алып, жолгъа чыкъгъанды. Ол кюнден тебиреп, дарман излей кетгенди.

Аллах билсин, азмы айланды, кёпмю. Ачдан да онгсуз болуп, суу​сапдан да къолайсыз болуп, бир кюн, аулакъда кетип бара, эки инбашында да артмакълары бла бир кишиге жолукъгъанды. Салам-келям болгъандыла. Ол киши соргъанды ханнга:

– Не айланаса, не жюрюйсе? – деп.

Хан айтханды:

– Ачма, бир ашар затынг бар эсе, сыйласанг, айланнган хапарымы айтыр эдим.

Ол киши, артмакъларындан къууут, халыуа чыгъарып, ханнга бир кесек аууз тийдиргенди. Андан сора, ханнга къарыу киргенди. Хан ол кишиге айтханды: 

– Мен дарман излей айланама. Дарман да аллай дарман: къаратон къатынны сабийли этерик, – дегенди. – Ол дарманны тапсам, мюлкюмю жартысын берсем да, къайгъырмайма.

Ол киши айтханды:

– Ол дарманны, мен айтханны этерик болсанг, мен табарма.

Хан:

– Не айтсанг да, этерме, – деп, ол кишиге къаты сёз бергенди.

Ол заманда киши, артмагъындан алмагъа ушаш бир затны чыгъарып, эки жаргъанды: бир жартысы – уллуракъ, бир жартысы – гитчерек.

– Элт да, къатынынга уллуракъ жартысын алгъа ашат, гитчесин артда ашат. Сени къатынынг, ауур болуп, кезиую жетсе, эки жаш табар. Ол жашладан, мен къарарма да, сайлагъанымы алырма, бири санга къалыр, – дегенди.

Хан, къууанып, ол кишиге да сау бол деп, ол дарман алмаланы да алып, къайтып юйюне келгенди. Юйюне келгенлей, ол киши айтхан кюйде дарманны къатынына ашатханды. Ол кюнден башлап, къатыннга ауурлукъ тюшгенди. Ол, заманы жетгенде, эки жаш тапханды. Бири бирси жашдан биле-биле мазанлыракъ, бири уа – онгсузуракъ.

Ол ахшы жаш, ай ёсеригин кюн ёсюп, кюн ёсеригин бир сагъатха ёсюп башлагъанды. Онгсузурагъы хазна айнымагъанды. Ол кишини келирге айтхан заманы бола башлагъанында, хан айтханды:

– Бу ахшы жашны аман тутугъуз, не кирни да аны юсюне сюртюгюз, къарыусузну уа таза тутугъуз, юсюн да накъут-налмас бла тышлагъыз, – дегенди.

Болжалы жетген кюн ол киши келгенди, ханны юйюнде бир эки-юч кюн тургъанды. Кетип башлагъанда, ханнга:

– Эхе, хан, айтхан сёзюнг себепли келгенме. Этер оноуунгу эт ма​нга, – деп, алай айтханды.

Хан:

– Жашлагъа къара да, жаным, сюйгенинги элт, – дегенди.

Киши, жашлагъа къарагъанды да, былай айтханды:

– Бу сыйлы кёргенигиз сизге хайыр болсун, бу учуз кёргенигизни элтирме мен.

Алай айтып, жашны элтип кетгенди. Келтирип, бир къауум юйге бошлагъанды. Мында жаш хайт деген киши болгъунчу жашагъанды. Ол аны келтирген киши, кетип, ыйыкъдан бир келиучю эди, аны кёре.

Келсе:

– Не ишлейсе, балам? – деп, былай боюнуна тийиучю эди. Боюнуна тийсе: – Аман боласа, кесинги ач этме, ахшы аша, – деп, алай айтыучу эди.

Ол кишини кенгде беш юйю бар эди: тюбюнде – юч юйю, башында – 
эки юйю. Бир кюн бу жаш, эрикгенден ол юйлени къатында айлана тургъанлай, бир тауушла эшитгенди. Иги жууукъ барып тынгылагъанда, бир юйден – жилягъан таууш, биринден а зикир эшитгенди. Сора жаш, сейирсинип, ол юйге сёлешгенди:

– Ярабий, бу не аламатды, не сейирди! Ол юйге баргъанма да, жилягъан таууш эшитгенме, бу юйге келгенме да, зикир таууш эшитгенме. Бу былай некди? – деп.

Зикир айтхан къауумдан бир адам:

– Сен не адамса? – деп соргъанды бу жашха. 

Жаш айтханды:

– Бу юйлени иеси мени, келтиргенди да, мында къойгъанды. Энди уа бу юйледе ашап-ичип турама.

– Ай, – дегенди ол ичинден сёлешген, – бизни да алай келтирген эди ол, алай артда, келтирип, бу юйлеге беклегенди. Энди уа бизден, эки юйден кезиу-кезиу, кюнден бирибизни ашайды.

Аны эшитгенде, жаш мудах болгъанды. Болсада гитчелей келген эди, къачаргъа жол танымагъанды. Ичинде сёлешген адамгъа:

– Ярабий, бу кишини ёлтюрюрге амал болурму? – деп соргъанды.

Ичиндеги айтханды:

– Санга аны ёлтюрюрге бек тынчды. Ол келген заманда санга: «Ай, балам, тынчмыса?» – деп сёлеше болур, боюнунга тийип. Боюнунга тийгенде, сен аны кёлюне ушагъыулу болсанг, ол къолуна къобуз алыр. Къобузун согъуп башласа, сен аягъы юсюнгде тохтамай, тепсеп башла. Ол адам, къобуз согъа, юйню къатында бир бахчагъа барыр, ол бахчада от болур, ол отда – уллу къазан, къыйырларында адам тепсер кибик, къайнай турур. Киши, къазанны къатында тепсеп башласанг, санга: «Балам, жер аякъны бек ашайды, тепсерге сюе эсенг, мин да, бу къазанны къыйырында тепсе!» – деп айтыр. Ол заманда, минип, сен анда тепсей башласанг, тюртюр да, сени къазаннга атар. Бишгенингден сора, сени да ашар. Алай, ол санга къазанны къыйырына мин дегенде: «Ай, атам, алгъа сен кёргюзт къалай этеригими», – деп айт. Ол заманда ол, санга кёргюзтюрге деп, ары минер. Ары миннгенде, къолунгдан келсе, тюрт да, кишини къазаннга ат, – деп юйретгенди жашха юйню ичиндеги киши.

Ол кюнден сора жаш ахшы ашагъанды, бир он кюннге семиз болгъанды. Бир кюн биягъы киши, келгенде, жашха сёлешиучю адетинде сёлешип, боюнуна тийгенди. Кёлюне ушагъыулу семиргенин билгенде, къобузун алып, согъа башлагъанды. Ол къобуз сокъгъанда, жаш аяусуз тепсерге къалгъанды. Ол заманда киши, къобузун согъа-согъа, бир бахчагъа баргъанды. Бахчада, ичинден сёлешген адам айтхан халда, уллу къазан къайнай болгъанды. Киши къобузну сокъгъанда, жаш тепсегенди. Ол заманда киши айтханды:

– Балам, жер, тепсегенде, аякъгъа заран береди, андан эсе, къазан къыйырына минип тепсе! Багъырдан аякъгъа хата келмез.

Жаш кишиге:

– Ай, атам, бир кёрсем эди нечик тепсеригими, къууанып тепсер эдим. Амал бар эсе, сен манга бир кёргюзт, – деп, алай айтханды.

– Айхай, кёргюзтейим! – дегенни айтып, киши къазаннга миннгенди да, аны къыйырында тепсеп башлагъанды.

– Ма былай тепсе, балам, ма былай тепсе! – деп, жашха кёргюзтгенди.

Ол заманда жаш, эслемеген кибик этип, кишини къазаннга тюртюп ийгенди. Къазанны башын, киши чыгъалмазча, къаты бегитгенди.  

– Ай, балам, нек этдинг былай? – деп къычыргъанды киши.

Жаш:

– Эслемей этдим, энди къалай чыгъарайым?! Ол кенгде беш юйю​нгю ачхычларын юйретсенг эди, – деп, алай айтханды.    

Киши ачхычланы болгъан жерлерин юйретгенди. Аны билгенден сора, жаш:

– Сен да кёплени биширгенсе бу къазанда, – деп, кишиге алай айтып, тюбюнде отну уллу этгенди, кеси уа, барып, ол юйлени ачханды; эки юйден да, бир да къалмай кеси кибик, улан сюрюу чыкъгъанды. 

Хар бири, къууанып, жашны къучакълагъандыла. Андан сора къауумлары бла барып, къазанны тюбюнден от этип, эки кюн кишини биширгендиле: сюегинден сора башхасы къалмагъанында, отха къуйгъандыла.

Ол кюн анда къалып, экинчи кюн жашла кетип башлагъандыла. Ол жаш айтханды алагъа:

– Мени ахшы тенглерим, бу кишини харекети-хазнасы кёпдю. Аланы юлешмей кетмегиз.

Барысы да, жыйылып, ол жашла тургъан юйню тюбюнде юч юйню ачхандыла. Къарасала, ючюсюнде юч акъ ат акъ пиринчге тагъылып кёргендиле. Жаш, атланы кёргенде, сукъланнганды алагъа. Юлешип башлагъанда, жашлагъа:

– Тенглерим, кёлюгюзге тиймесе, бу юч атны манга къойсагъыз эди, – деп тилегенди. 

Жашла айтхандыла:

– Бизни ёлюр жерибизде сен къалдыргъанса. Бу кишини бар хазнасы санга къалса да, аны ючюн бизни кёлюбюзге тиймез.

Жашла юч атны да, ат кереклени да жашха къойгъандыла. Къалгъан хазнадан да кеслери бла тенг юлюш бергендиле. Жашла барысы да кетгендиле. Ол, къуралып, ала бла кеталмагъанды да, ол кече анда къалып, экинчи кюн, эки атын да адеж тутуп, бирине минип, жолгъа чыкъгъанды.

Бара кетип, бир агъачха жетгенди, минип баргъан аты тохтагъанды. Ары этгенди, бери этгенди: ат барыргъа унамагъанды.

– Ай, бёрю ашарыкъ! – деп, жаш эки буту бла атны къысханда, аны бурун тешиклеринден къан чыгъаргъанды. 

Ол заманда ат, тилленип, адам тил бла сёлешгенди:

– Бош кюрешме, ахшы улан, мен барлыкъ тюйюлме, – дегенди.

– Нек бармайса? – деп, жаш алай соргъанда, ол:

– Мени тутхан киши манга алай миниучю эди: ол хар заманда жанында бизни жалкъаларыбыздан тюк жюрютюучю эди. Керек болса, ол тюкню отха жетдириучю эди, биз а, аллына барып, айтхан иши болса, къуллугъун мажарыучу эдик. Энди уа сени да керек кюнюнгде айтханынгы этербиз, ол ыз бла жюрюсенг, – деп, алай айтханды.

Жаш:

– Къалай этейим? – деп соргъанды. 

Ат айтханды:

– Бизни орунубузда къой, жалкъаларыбыздан тюк ал, керек кюнюнгде тюкню отха тийир, биз санга табылырбыз.

Андан сора жаш атланы артха къайтаргъанды, ариу быстырларын да тешип, хар ат сайын юслерине ат иерлерин да салып, бирер къат кийим да байлап, жалкъаларындан да бирер тюк алып, аланы ийип къойгъанды. Кеси уа, бир аман быстырла да кийип, накъут-налмас чачына да быдыр къаплап, къолуна бир таякъ да алып, бара кетип, элге жетгенди. Ол элде, къарап, бир бек уллу юйге къонакъгъа баргъанды. Ол юй ханны юйю болгъанды. Тургъанды ол юйде бираз. Хан, хар заманда ол жашны бош айланып кёре эди да, бир кюн, чакъырып:   

– Не айланаса, ахшы улан, былай бош? – деп соргъанды.

Жаш айтханды:

– Жалчыгъа кирлик эдим, орун тапсам, – деп.

– Неге жарайса да сен? – дегенди хан. – Мен аллыкъ эдим жалчыгъа, бузоула кюталсанг.

– Айхай, кюталырма мен бузоуланы уа! – деп, жаш ол кюнден сора ханны бахчасында бузоуларын кютюп тургъанды.

Ханны юч къызы болгъанды. Ол къызланы алларында жумушларын этип айланнганды ол жаш. Бир кюн юч къыз да, жашны чакъырып, юч наша бергендиле.

– Элт да, атабыз ханнга бер! – дегендиле. 

Жаш, элтгенди да, бергенди, башхартып
:

– Бу наша тамата къызынгыкъыды, бу – ортанчы къызынгы, бу уа – 
гитченги, – деп.

Эки тамата къызы жиберген нашала ашаргъа жарамагъандыла, гитче къызы берген ахшы наша болгъанды, ашаргъа жарагъан. Хан сагъыш этгенди:

– Бу къызла чириген нашаланы нек жиберген болурла манга? – деп.

Нек жибергенлерин билмегенди да, барып, къатынына соргъанды.

– Былай да, былай, къызла манга чириген нашала жибергендиле. Билемеймисе нек жибергенлерин?

Къатыны айтханды:

– Ала билмеймидиле да сени чириген нашаны ашамазынгы? Алай къызланы эрге барыргъа заманлары жетгенди да, айтыргъа уялып, эрге барыргъа сюйгенлерини юсюнден билдиргенликлериди санга. Энди къызларынга эрле изле.

Ол кюнден башлап, хан ичги этдиргенди, ол хазыр болгъанда, бир да къоймай, элин жыйгъанды, къызларына бирер аякъ берип:

– Сюйген жашларыгъызгъа беригиз, – деп жибергенди.

Эки тамата къызы эки жашха бергендиле аякъланы. Ол экисинден сора ол заманда ахшыгъа аты чыкъгъан жаш жокъ эди. Гитче къыз а аягъын кишиге да бермегенди. Аны бла къалгъандыла.

Бир кюн ол къыз, сагъыш этип, бахчагъа къарап тургъанлай, аллындан бир жарыкъ чыкъгъанды. Неди деп къараса – бузоучу жаш жукълап, башында быдыр къабы бир жанына кетип, чачы ачылып, ол жарыгъ’ а аны чачындан чыкъгъанын кёргенди. Сора къыз айтханды:

– Маржама, мен бу жашха бармасам, – деп. 

Экинчи жол хан ичги этгенди, къыз аягъын, элтип, ол жашха бергенди. Адамла айып этгендиле:

– Ханны къызы бузоучу жашха барады! – деп.

Хан:

– Къызымы харам этеме, арбазымдан кенг кетсин! – деп, алай айт​ханды.

Ол халда тургъандыла. Кёп тургъанларын, аз тургъанларын Аллах билсин, бир кюн къуугъун келгенди:

– Ханны къой къошун сюргендиле! – деп. 

Адамла айта эдиле:

– Ой, ханны ол эки киеую тапмазлыкъ дунияда не барды?! Ол бирин Аллах ургъанды ансы.

Олсагъат ханны эки киеую да атланнгандыла да, кетгендиле. Ючюнчю киеую, ол эл атын аманнга тергеген, ингирге дери тынч жатханды. Ингирликде ол атладан алгъан къылладан бирин отха тийиргенди да, олсагъат ат алайгъа жетгенди.

Адамла жатхандан сора, ол жаш, ахшы быстырларын да кийип, акъ атха да минип, кетгенди. Мычымайын киеу къарындашларыны ызларындан болгъанды. Аны къамичи тауушундан къоркъуп, ол экиси жолну эки жанына къачхандыла. Ол, аладан озуп, мычымайын къой къошну сюргенлеге жетгенди. Аланы къырып, къой къошну артха къайтаргъанды. Жолда келе тургъанлай, ол эки киеу къарындашы, жолугъуп, тилегендиле:

– Ярабий, не адам эсенг да, бу къойланы бизге бер.

Жаш айтханды:

– Бир мухурум барды да, жауурунларыгъызгъа бирер мухур салдырсагъыз, къой къошну сизге берирме.

Ол эки жаш оноулашхандыла:

– Ким билликди бизни сыртыбызда мухурубуз болгъанын? Айтханын этейик да, къойланы сюрейик. Аланы сюрюп барсакъ, бизге жигитледиле деп, элде ахшы сёз айтырла.

Ол оноуну юсюнде, кеслерине мухур салдырып, тамата киеуле къойланы сюрюп кетгендиле. Акъ атлы, аланы озуп, юйюне ол кече окъуна келгенди.

– Къайда эдинг? – деп, къатыны соргъанда, жаш:

– Бош эшикге чыкъгъан эдим айланыргъа, бюрчеле жукъларгъа къоймай эдиле да, – деп къойгъанды.

Билдирмезге кюрешсе да, ол атха миннгенде, къатыны болушун кёрген эди. Экинчи кюн ингирликде ханны арбазына эки киеую ол къой къошну келтиргендиле. Адамла айтхандыла:

– Ой, ханны ол эки киеую этмезлик дунияда жокъду! Ол бирин а Аллах ургъанды, не этсин, харип?!

Бир бёлек жылдан сора, биягъы ханны тууар къошу сюрюлгенди. Эрттенликде эртте биягъы ол эки киеую атларына минип кетгендиле. Жаш а ингирге дери тынч жукълагъанды. Ингирликде, адамла тынчайгъандан сора, биягъы атланы къылларындан бирин отха тийиргенди. Ат мычымайын жетгенди, олсагъат жаш омакъ кийимлерин кийгенди. Къатыны, жашха къарагъанды да:

– Ярабий, учуп кетеди бу адам ариудан! – деп, алай айтханды.

Жаш атланнганды да, кетгенди. Бир сагъатха биягъы жашланы ызларындан жетгенди. Алайда ол жашла, къоркъгъандан, жолну эки жанына юлешиннгендиле. Бу аланы аралары бла ётгенди. Тууар къошну сюргенлени жетип, кеслерин ёлтюрюп, тууарланы къайтаргъанды. Биягъы жашла, аллына жолугъуп, тууарланы да тилегендиле. Кичи киеу жашлагъа дагъыда мухурла салып, тууарланы бергенди. Кеси уа, ол кече окъуна, келип, адамгъа кёрюнмей, юйюнде жатханды. Ол эки тамата киеу экинчи кюн тюш заманнга, тууарланы сюрюп, ханны арбазына киргендиле. Хан, аланы кёргенде, былай айтханды:

– Ол бир киеуюмю Аллах жараусуз этгенди ансы, бу экиси уа бир иги, ахшы адамладыла.

Ол халда ол эки киеуюню атлары ахшыгъа айтылып тургъанды, ючюнчю киеуню бир да адамгъа тергемегендиле.

Бир заманда ханнга къуугъун келгенди:

– Жылкъы къошунг сюрюлдю! – деп. 

Хан эки киеуюне:

– Атлансынла! – деп, адам жибергенди. 

Олсагъат окъуна, атларына жер салып, экиси да, минип, кетгендиле. Биягъы жаш, кеч болгъунчу дери туруп, адамла жатхандан сора, ючюнчю атны къылын отха тийирип, ат жетгенлей, минип, кетгенди. Бара кетип, киеу къарындашларын да озуп, жылкъыны сюргенлеге жетгенди. Аланы да къырып, таматаларын атха байлап, къалгъанларыны атларын, кереклерин да жылкъыгъа къошуп, сюргенди.

Келе-келгенде, биягъы жашла жылкъыны тилеп башлагъандыла. Болсада, жаш, кёпдю деп, берирге унамагъанды. Ол кече атланы бир жерде кютюп, эрттенликде намаз ууахтыда жылкъыны ханны арбазына ургъанды. Кеси уа, барып, ол ханны аман киеую тургъан юйчюкге тюшгенди. Хан гузаба этгенди:

– Ол къонакъ ол аманлагъа нек тюшдю? – деп. 

Жаш биягъы атладан бирини къылын отха тийиргенди. Мычымайын, адамла кёре тургъанлай, ат жетгенди. Ат жетгенден сора, жаш къатынын да, чыгъарып, атладан бирине миндиргенди, кеси да башхасына миннгенди. Ол заманда ол ханны киеую болгъанын барысы да бил​гендиле. Жаш кетерге башлагъанда, ханнга келечи жибергендиле:

– Менлай киеу ханнга Аллах бермесин, бирси киеулери кибик жигит киеуледен Аллах айырмасын. Менден жийиргене эсе, мен кетерме. Бу жыйында эки къазагъым
 барды да, ала чыкъсынла! – дегенди. 

Сора, адамла къатына барып:

– Хей, къазакъла, кесигизни нек билдирмейсиз? Мен сизни сакълайма. Чыкъмасагъыз да, ат аллына сюрюп, чыгъарырма, – дегенди.

Адамла сагъыш этгендиле: «Ким болур муну къазакълары?» – деп. 

Болсада билмегендиле ким болгъанларын. Ол заманда жаш, кирип, ханны эки киеуюн адамла ичинден аллына сюрюп чыгъаргъанды. Хан келечи жибергенди:

– Ярабий, ала мени киеулеримдиле, – деп. 

Жаш айтханды:

– Сени киеулеринг эселе да, мени ишим тюйюлдю. Къарагъыз да, жауурунларында, экишер жанларында да, мени мухурум жокъ эсе, мен ётюрюк айтама, – дегенди.

Адамла къарагъандыла. Къарасала, жашланы ол айтхан халда жауу​рунларында мухурланы тапхандыла. Жаш, къатынын да алып, ол экисин да аллына сюрюп, тебирегенди. Ол заманда хан:

– Амал бар эсе, къайт. Бу киеулерими юсюне быланы къатынларын – 
къызларымы да къарауашлагъа берейим, элиме да сени кесими орунума оноу этерге салайым, – деп тилегенди.

Кёп жалыннгандан сора, жаш, къайтып, элге да ханлыкъ этип, ол эки киеу да, аланы къатынлары да аны аллында къуллукъ-къарауаш​лыкъ этип, алай тургъандыла. Ол къайтхан кюн уллу той-оюн этгендиле. Аны кёрмеген кибик, мудахлыкъ иш кёрмейик.

МАЙМУЛАТ 

Эртте, бир талай заман мындан алда, Жугъутур деп бир жигит уучу болгъанды. Ол, айлана-айлана кетип, ингирге дери жукъ тапмай, бир кюйген тюкгючге олтуруп тургъанлай, «шып» деп, аллына бир кийик эчкичик чыкъгъанды. Ол эчкини атханды да, ургъанды, сора кесгенди, сойгъанды. Жюрегин да, бюйрегин да тишлеп, жюрегин ашап бошап, бюйрегин, ашаргъа деп, бичакъ бла кесгенлей, «дуу» деп, ичинден бир чыпчыкъ учханды.

– Тобасто, сейир-аламат! – дегенди уучу. 

– Мен тюйюлме сейир-аламат, Маймулатха барсанг, ол айтыр сейир-аламатны, – дегенди да, чыпчыкъ учуп кетгенди.

Уучуну акъылына алай келгенди: «Бишген бюйрекни ичинден учуп кетген чыпчыкъдан да сейир хапарны Маймулат манга къайдан айталыр? Аны, излеп, табып, хапарын сормай амалым жокъду», – деп.

Айлана-айлана, жылгъа бир кюн керекли, аллай бир заманны жолда жолоучу болуп, Маймулатны излегенди. Излей келип, къачан эсе да мал тургъан бир ыстауат орунда мешхутха олтуруп тургъанлай, эки къара эшекни да сюрюп, эшеклеге да темир тирмен ташланы жюклеп келген бир адамгъа тюбегенди.

– Салам алейкум!

– Алейкум салам!

– Дунияда сен айланнган, сен жюрюген жерде, Маймулат деп эшитгенинг болурму эди? – деп соргъанды уучу.

– Маймулат деген менме, не керек эди, ахшы улан? – деп, къарт жууап бергенди.

– Дунияда ма былай-былай болгъанма, эчкини уруп, бюйрегин, биширип ашар эдим деп, бичакъ бла кесгенимлей, ортасындан бир чыпчыкъ, учуп: «Мен тюйюлме сейир-аламат, Маймулатха барсанг, ол айтыр сейир-аламатны», – дегенди да, сени излеп, жылгъа бир кюн керекли заманны айланама.

– Да, ашыкъмай эсенг, мен айтайым хапарны.

– Да ашыгъыб’а, къайры ашыгъама, жылгъа бир кюн керекли заманны сени излеп айланама. Сен да бир жылгъа бир кюн керекли заманнга хапарынгы айтып бошарыкъ болурса, – деп, жаш да, къарт да ёрге сюелгендиле.

– Жаш заманымда бир элде бир къызгъа манга деп сёз тауусадыла. Атасы-анасы манга къызны берирге ыразы эдиле. Къыз кеси уа бир башха жашха – мени тенгиме – барыргъа сюе эди. Къызгъа сёз таууса​дыла, келтиредиле. Ингирде, мен да отоу юйню аллына жетерге, ол те​нгим, чартлап чыгъып, бир къамичи бла уруп, мени бир къара эшек этип къояды.

Ары да бара, бери да келе, жетген мине, сабийле да тюрте-ура, ачдан ёле, тангнга чыкъдым. Айлана-айлана кетип, аш – жокъ, суу – 
жокъ, ач болуп, биягъы отоуну аллына баргъанымлай, биягъы жаш: «Уй, налат, энтта келдингми?» – деп, биягъы къамичи бла урады. Ургъанлай, бир ит болама да къалама. Ары бара, бери келе, ол ит да жырт, бу ит да сой, жаш-къуш да таш ат, агъач ат – тамам онгсузгъа жетеме.

Энди намаз этген къартлагъа, ала манга бир гыржын атарла деген акъылда, межгит аллына барама.

Къартла, жумадан чыгъып:

– И, ярабий, бу келбетли итге къара, ол жерде, ол жерде ол байны юйюне-къошуна барса, мынга къарарыкъ болур эди ол, – деп, мен адам заманда таныучу бир байны малыны-къошуну юсюнден бир бирлерине хапар айтадыла.

«Кертиси бла да, барайым, ол мал болгъан жерде бир зат табылыр эди», – дейме. Эрттенликде, мен къошха жетерге, миллет къой сауа, итлери да тёгереклеринде жатып, башха хапар жокъ. Энди жууукъ барама да – итле талайдыла, бармайма да – ачдан ёлеме. Къалай-алай болса да, къошха барама, сууну жаны бла къысыла-къысыла, туура юзгерени
 къатына жетеме.

«Энди къалай этейим? Ёрге турама да – итле кёредиле, жыртадыла. Турмайма да – ачдан ёлеме», – деп сагъыш этеме.

Болсада, чартлап, секирип, мен да юзгереге тюшгенлей, къойла юркюп, эшикге чыгъып, итле чабып, болгъан гъар-гъур болуп, сют тёгюлюп, уллу дауур-сюйюр боладыла. Жашла, сенек алып, кюрек алып: 

– Ёлтюрюрге керекди муну! – деп, чабадыла.

Къош таматасы:

– Бу, не зат эсе да, бир тюрлю затды, тиймегиз мынга, – дегенни айтып, манга тийдирмейди. – Бу ач зат, не да болсун, манга илешгенди, аман ит болмаз, анга бир сют ичиригиз, – дейди дагъыда.

Кир сютлени келтирип, ит тегенеге къуюп, мени да къатына элтедиле. Ач эсем да, къыйналдым эсе да, жюрегим ит тегенеден ичерге бир да тартмады.

– Бу, не зат эсе да, ит тюйюлдю. Мынга мен кесим ашаучу агъач аякъгъа къуюп, исси сют беригиз, – деп, тамата алай буюрады.

Аны агъач аягъын чыгъарып, сютчюк къуюп, тутадыла. Бирда-бирда, не айтырса, ачдан ёле тургъан адам, алай ичдим, алай ичдим! Дагъыда къуйдула, дагъыда ичдим. Алай бла, кеси да, мен да ол аякъ бла ашап-жашап турдукъ. Мен къошха баргъанлы, мен ыстауат жанына чыкъгъанлы, бир жангыз къойлары-къозулары сытылмайын, бир жерден заран тюшмейин, тап, къоншу эллеге, къоншу къошлагъа да тауушум чыгъып турду.

Ол байны узакъ бармайын дагъыда бир бай нёгери, жыл сайын къатыны бир улан таба, улан тапханы да тас бола да къала, алай тургъанды. Ол хапарны мен адам заманымда окъуна эшитген эдим.

– Сенде быллай-быллай бир ит барды, – дегенни айтып, бир кече ол адам салып келеди. – Дунияда мен сенден бир тилерим барды: аны берсенг, мен санга этмезлик игилик жокъду, – деп тилейди. – Сенден да мен байма, юйюм да мени иги, къошум да мени кёп, малым да мени кёп. Жаланда аны тилеп келгенме, – деп къадалады.

– Да элт, – дейди бийим.

Бирда не айтырса, алай сылап-сыйпап алып барады. Биз барыргъа къатыны да бир улан табады. Мени, эшикни бир жанын ачып, бир жанына къысха тагъадыла. Аллыма аш саладыла, итге салгъанча саладыла. Мен а аллайгъа юйренмеген эдим, ашаялгъан да эталмайма. Адамла тынчайгъандан сора, кечени бир заманында бир зат сылжырап тюшеди. Сарыуекча бир жаныуар, сабийчикни къатынны къоюнундан алып, чыгъып кетеди. Кёреме. Кёргенлигиме уа, не этерик эдим, къат сынжыр бла къысха байланып тургъан ит, «харх-хурх» этдим, алай болгъанлыкъ​гъа, алды да, кетди.

– Эй, бу итни уа! – дегенни айтып, эрттенликде тобукъну да жетдирип, къыстап жибердиле. 

Келдим. Къош таматасы:

– Сени такъдыламы? Сени урдуламы? Ач этдилеми? – деп сорду. 

Барына да жууап бердим.

– Да къайгъырмаз, энтта келир биягъы заманда, – деди да къойду.

Алай бла, жыл кёзюне дери турдум. Экинчи жыл, кезиуу жетерге, дагъыда амалсыздан, биягъы бай, келип:

– Биягъы итинги берсенг а, – деп тиледи.

– Былай-былай, такъгъан этгенсе, ашатмагъанса. Энтта элт, алай а итге ашатханча ашатмагъыз мынга. Кесинг не ашай эсенг, аны ашат, – 
деди.

Бардыкъ. Тап биягъындан да мажал, андан да ариу бир уланчыкъ туууп, миллет да жыйылып тура эди. Бир замандан къатын-къыз да чачылышдыла. Хар ким тохтатды жюрюгенин, аякъ таууш тынды. Биягъы жерде, биягъы тюшерик болур деген акъылда, ундурукъ тюбюне кирип, бугъунуп турдум. Ол да чартлап тюшгенлей, мен да сермеп тутдум да, боюнундан буууп башладым.

Энди боюнунгу кесип къояйым деп, алай этерге тебирегенимлей, бир тиширыу болуп къалды. Ол:

– Мен сени таныйма, сен Маймулатса. Сен мени бюгюн, башыма бош этип, ёлтюрмейин, бошлап къойсанг, мен сени бир ахыр кюнюнге жарарма, – деп, сёз берди.

– Да сора бар, – деп, ийдим.

Ол жолдан сора келген да этмеди, сабийчик да сау къалды. Эрттенликде аллай жыйын келди, аллай той этилди, туура къуйругъума дери къалачла такъдыла. Уллу байлыгъы болгъан адам, уллу сый-сыр этип, мени ызыма аллай уллу къууанч бла ийди.

Алай бла, тура кетдим да, энди итлей ёлюп къалама дегенни айтып: «Энтта биягъы отоуума бир барайым, не эте тура эселе да», – деп сагъыш этип, ары бардым. Мен да ары жетгенлей:

– Ой, налат, энтта келипми къалдынг? – деп, биягъы къамичи бла урду. 

Къамичи бла ургъанлай, бир чорбат чыпчыкъ болуп къалдым.

«Ой-ой, бютюн палахха энди тюшдюм да!» – дегенни айтып, ары уча, бери уча, аман сагъатлы болдум.

Хар бир жаныуарны тилин ангылап, адам тилинде ангылагъаным да къалмагъанлай, адамгъа сёлешмейин, ма бу халда бир талай заманны, бир талай жылны жашадым.

Чыпчыкъла, жыйылып:

– Энди бюгюн тирменнге бир тиширыу келликди да, тирменни аллында нартюхню сууурса, учугъун
 жел аллыкъды, энди ол учугъуна бир жукъ тюшер, аны чёплербиз, – дегенни айтып, оноулашдыла.

«Мен да была бла барайым тирменнге», – деп оюмладым.

Керти, айтханларыча, бир тиширыу, эшекни сюрюп келип, нартюхню сууурду. Ол да, нартюхюн алып, тирменнге киргенлей, биз да учукъгъа къонушдукъ. Бир талай замандан бир жашчыкъ, тирменден чыгъып, садакъны тутду. Жашчыкъны ызындан къатын, чартлап чыгъып:

– Ай, зийнадан туугъан, Маймулат чыпчыкъ болгъанды деп эшитгенме, уруп къоярса, атма садакъны, – дегенни айтып, ызына айланып кетди.

– Маймулат, мында эсенг, къолума къон, Маймулат, мында эсенг, къолума къон, – деп, жашчыкъ бир талай кере къайтарып айтды.

Энди, къонама да, жаш адамчыкъ боюнуму, буруп, юзюп къояды деп, къоркъама, къонмайма да – къалай этейим, чыпчыкълай ёлюп къалама деп, къоркъама. Жашчыкъны къолуна къонаргъа къоркъуп, инбашына къондум. Акъыртын тутуп, мени анасына алып барды.

– Анам, ма Маймулат!

Анасы, къолуна алып, башымдан бир жанына тартып, аякъларымдан да бир жанына тартып:

– Ай, итден туугъан ит, сен Маймулатса, ол кюн, ожакъдан тюшген сагъатымда, мени сау ийгенинг ючюн болмаса, боюнунгу, буруп, юзюп къояр эдим, – деп, тиширыу алай айтды. Сора дагъыда: – Сени ууахтынг бюгюндю. Бюгюн адам сыфатха киралсанг – насыбынг, алай болмаса, бюгюн ёллюксе, – деп къошду.

Къолуна тутуп тургъанлай, манга дагъыда былай хапар айтды:

– Сени, къамичи бла уруп, къоймай, тюрлю-тюрлю жаныуарлагъа кийирип тургъан жаш, санга келе айланнган къатын да, мен да – ючюбюз да обурлабыз. Хар Аллахны кечесинде, барып, бир сабий табаргъа оноуубуз барды. Къайтып барсанг, сени къатынынг да, сени къоймай айланнган жаш да эшик аллында олтуруп тура болурла. Сен жууукълаш​ханлай, ийисинг алагъа урур, ургъанлай, секирип ёрге къобарла, ол заманда не мадар да эт да, къатынынгы ботасыны тюбюне кир да къал. Ала сени излемеген жер болмаз, тыпыр ташланы къазарла. Къамичи уа темир кюбюрню баш къангасында тагъылып боллукъду. Сен аны, ычхындыралып, аладан алгъа къолунга алалсанг, ол къамичи бла кесинги да уруп, аланы да урсанг, сен адам боллукъса, ала эшек не ит болуп къалыргъа боллукъдула.

– Да бир барайым, не этейим, ёлсем, ёлюрме, ёлмесем да, насып болса, адам болурма, – деп, кетдим.

Барсам, экиси да эшик аллында лахор эте, ойнай-кюле тура эдиле. Мен да былай берирекден къараргъа, ала:

– Келгенди бир да ажымсыз, – деп, бир бирине хапар айтдыла. 

Ала секирип ёрге турургъа, къатынны ботасыны тюбюне илиндим. Эшикни, терезени да жабып, юйню ичинде зат къоймайын изледиле – тапмадыла. Къашыкъ-аякъ, не айтайым, юйню ичинде не зат бар эсе да, барысын да эшикге чыгъарып:

– Энди тапмайбыз да, тапмайбыз, къара кюбюрню ичине да бир къарайыкъ, аны да тышына чыгъарайыкъ да, сора юйге от салайыкъ, ансы болмайды, бу бизге жашау бермейди, – дегенни айтып, экиси да алай оноулашдыла. Мен да ботаны тюбюнде, къадалып, къара къазауатма.

Мени бу хапарымы бусагъатда сенден сора да эшитип тургъанла бардыла, – деген эди манга Маймулат, хапарын бёлюп.

– Былайда экибизден сора жан жокъду, сора ким эшите болур? – деп, сейирсиннгенимде, Маймулат, манга жууап бермей, хапарын бардырды:

– Болгъанны эшикге къотарып, кюбюрню да башын ачып: «Энди мында да жокъду. Бир кесек солуюкъ да, аны бери чыгъарайыкъ да, сора патеген къуюп, не этип жандыра эсек да, юйню жандырайыкъ», – 
дегенни айтып, эшик аллына чыгъып, олтурдула. Ала да алай олтурур-олтурмаз, чартлап чыгъып, учуп, аладан алгъа жетип, къамичиге боюнуму ышыгъанымда, бурунча, адам болдум да къалдым. Ала да эшикден кирирге, къамичи къолума тюшеди да, экисин да сермейме. Бири бир эшек болады, башхасы да башха эшек болады. Мен санга хапар айтханымы ма была ангылап турадыла. Тилегеннге да береме, аны-муну келтирлик эдим дегеннге да береме, тыймайма, керекли болгъан быланы жегеди. Алай болмаса да, бош заманымда ма бу тёрт тирмен ташны быланы юслерине жюклеп, манга бу къадар къыйынлыкъ жетдиргенигиз ючюн дегенни айтып, ма бюгюн да сюрюп айланама. Кече, баугъа жыяма да, тёрт аякъларына да бугъоу салама. Киритни, кюбюрню да, терен жерни къазып, жерге басдыргъанма. Ма ол эди мени хапарым, ахшы улан, – 
деп, Маймулат, къолуму тутуп, эшеклени да сюрюп кетгенди. 

Кесин а кёрмегенбиз, къартла къуруда хапар айтыучудула ансы.

САЛАМ КИШИ

Эртте-эртте бир къатын бла бир киши жашагъандыла. Сора бир кюн киши, келгенди да, къатынына: «Къарачы, мен къаллай адам ишлеген эсем да!» – дегенди. Къатын терезеден къараса – саламдан ишленнген адам арбазда айлана! Томала-томала, ары бурулады, бери бурулады, кимни эсе да излейди. Къатын, асыры къоркъгъандан, бети кетип, артха къачады да, арт къабыргъадан къычырады:

– Не этип къойдунг сен бизге! Энди ол базыкъ бурдух адам экибизни да ашап къоярыкъды!

Къатын алай айтыр-айтмаз, салам киши юйге кирип келеди. Киши аны ишлерге салам жыйгъан сенегин алыкъа къолундан кетермеген эди, къатын да эрлай четенде жюню бла урчугъун къолуна алады. Алай салам киши, салам къуйругъу бла силдеп, кишини къолундан сенегин чарт​латады, къатынны да жюн четени бла урчугъун узакъгъа быргъайды. Хап деп, экисин да жутуп, къачады.

 Салам киши, бара кетип, бир терекледе алма жыя тургъан къатынланы кёреди. Къатынла ол сейир-тамашагъа къарап тохтайдыла. Салам киши да, «шыбыр-шубур» этип, тепсеп башлайды. Къатынла, бютюнда сейирге къалып, тёгерегине жыйыладыла. Салам кишиге кереги ол эди – алма жыйгъан къатынланы да бирем-бирем аууз къабын этип, жолуна кетеди.

Салам киши, асыры тойгъандан, бютюнда тёп-тёгерек болуп, жолда атлаялмай тургъанлай, аны къатына бир кийик эчки келеди. Салам киши, арыгъан кибик этип, кийик эчкини аллында тёнгерейди. Ач кийик аны юсюнден саламны, жыртып, ашап башлайды.

– Аха, сен манга тийдинг, энди мен сени ашайма! – деп, салам киши, кёзлерин ачады да, эчкини боюнундан сермейди. 

Алай женгил эчки, арлакъ къачып:

– Сен къарыулуса, залимсе, аны билдим. Энди сен мени ашайса да, ашайса, алай экибиз да бир иги оюн этейик да, сора сен мени алай къабарса, – дейди.

Салам киши, ыразы болуп:

– Айт къалай ойнарыгъыбызны, – деп, секирип турады.

Кийик аны бир бийик къаяны тюбюне элтеди. 

– Ма былайда тохта да, ёрге къарап, ауузунгу кенг ачып тур, мен а, къаяны башына минейим да, тюзюнлей сени ауузунга секирейим, – дейди. 

Салам киши, опал-сопал адамланы барыча, мыйысыз эди да, терилип, эчкини айтханына къууанады. 

– Хайда, терк чыкъ, мен, сен айтханча, ауузуму кенг ачып, къая тюбюнден ёрге къарап турайым, – дейди.

Салам киши айтханыча тохтайды, кийик, къаяны башына чыгъып, иничке, жютю туякъларын, бычакълача, алгъа тутуп, салам кишини юсюне секиреди. Салам кишини ичи бузулады, саламлары кёкге учадыла. Олсагъатдан ол жутхан адамла, хамамдан чыкъгъанча, сау-эсен чыгъадыла. Алагъа аллай ахшылыкъ этген кийик эчки болгъанын ​ангылап, аны юйлерине элтедиле, туякъларын алтын бла жасайдыла.

Андан бери жолгъа чыкъгъан адамгъа: «Алтын туякълы кийик чыкъ​сын аллынга!» – деп, алгъыш этедиле.

АЙНЫ БЛА КЮННЮ ТУТУЛУУУ 

Бир белгили кишини уллу, акъылбалыкъ болгъан бир жашы бар эди. Ол кишиге артда да бир сабий къыз тууады. Жашы, къызчыкъ туу​гъандан сора, бешик ичинде аны кюйсюз сыфатын кёрюп, атасына бла анасына: 

– Бу къызчыкъны къоратмай болмайды, къоратмасагъыз да чогъеж болурсуз, – дейди.

Атасы да, анасы да бу жашха бек ачыуланадыла. Жаш къаты болгъанда: 

– Кесинг къора, муну уа къоратмайбыз, – дейдиле. 

Андан жаш кетип къалады да, айлана-жюрюй кетип, бир жерде уллу чегетде къапланны къозлай тургъанын кёреди эм анга аначы болады. Къаплан юч бала табады да, бу жаш анга болушханы ючюн, бир баласын анга береди. Жаш, аны бла къалмай, экинчи баласын да урлап алады.

Жаш къаплан балаланы да алып кетеди, бир жерде къош салады. Ол къаплан балаланы да ёсдюреди. Ала уллу эгерле боладыла. Сора бу эгерле бла жаш бир бирден айырылыргъа тюшедиле да, эгерле жашха адам тил бла:

– Энди биз сенден айырылабыз. Сен бизни экибизден да бирер тюк ал. Санга бир къутулалмаз къыйынлыкъ жетсе, тюклени кюйдюр. Олсагъатдан окъуна биз сени къатынга жетербиз, не уллу палахдан да къутхарырбыз, – дейдиле да, жашха биришер тюк берип, кетедиле.

Бёлек замандан сора жаш къайтып  элине келеди. Юйюне жетгинчи, элде жаланда бир темирчиден башха бир адам да кёрмейди да, анга:

– Эй, не болгъанды элге, халкъ къайдады? – деп сорады.

Темирчи уа:

– Сени эгечинг желмауузду. Сен кетгенден сора, ол аз-аз битеу элни адамын ашагъанды. Элден жаланда сени атанг бла ананг, сора мен къалгъанбыз. Мени да ол кесини тишлерин билерге къойгъанды, – дейди.

Алайдан жаш атасы бла анасына барады. Аны кёргенлеринде:

– Ай, жаш, нек келдинг? – деп, жарсыйдыла ала.

Олсагъатдан юйге желмаууз къызлары кирип келеди да:

– Келдингми, къарындашым? – дейди.

– Келдим, келдим, – деп жууаплайды жаш. 

Сора желмаууз эгечи, чыгъып кетип, дагъыда къайтып келип:

– Ай къарындашым, не бла келгенсе? – деп сорады. 

Къарындашы:

– Ат бла келгенме, – дейди.

– Атынгы ненча аягъы барды? – деп сорады жел​маууз къыз.

– Да тёрт аягъы болуучу эди, – дейди жаш. 

Къыз, дагъыда чыгъып кетип, къайтады да:

– Атынгы юч аягъымы бар эди? – деп сорады.

– Хо, – дейди жаш. 

Энтта чыгъып кетип, къайтып келип, къыз:

– Атынгы эки аягъымы бар эди? – деп сорады да, жаш биягъы:

– Хо, – дейди. 

Къыз, дагъыда чыгъып кетип, келеди да:

– Къарындашым, атынгы бир аягъымы бар эди? – деп сорады. 

Къарындашы биягъы:

– Хо, – дейди. 

Сора сарыуек къыз, юйде тазны алып, къарындашына берип:

– Ма муну, мен келгинчи, къагъып, таууш этдире тур, – деп, чыгъып кетеди. 

Ол заманда бир чычхан, келип, адамча сёлешип, жашха бир биз, бир таракъ, бир да кюзгю берип, андан тазны алып:

– Энди мен тазны, сенича, къагъып, таууш этдире турайым, сен а бу затланы ал да, къач, – дейди. – Сен къачып баргъанда, эгечинг сени жете башласа, кюзгюню ат да: «Я Аллах, муну тенгиз эт», – де. Ол тенгиз болур, желмаууз дагъыда сени жете башласа, таракъны атып: «Я Аллах, муну сюек къала эт», – дерсе. Ол да, сюек къаланы чачып, сени жете башласа, бизни атарса да, биз темир буруу болур. Желмаууз эге​чинг, темир бурууну чачып, сени ызынгдан жетгинчи, узайырса.

Жаш чычхан айтханча этеди. Алай сарыуек аны, жетип, тутады. Энди жашха уллу къыйынлыкъ келип, са​рыуек эгечи аны сау къоймазын ангылап, жаш эгерлени тюклерин кюйдюрюр амал излейди. Сора: «Эки рекагъат намаз этерик эдим», – деп тилейди. Желмаууз эгечи анга угъай демейди. Ол заманда жаш эгерлени тюклерин кюйдюреди. Олсагъатдан окъуна эгерле жетедиле да, къызны талап башлайдыла. Ол аладан жерде къутулалмазлыгъын билип, кёкге учаргъа умут этеди. Эгерле, аны ангылап, сермеп, къызны эки жанындан да тутханларында, ол кёкге аланы да алып учады.

Желмаууз къыз энтта сауду. Ол, бир-бирде кюнню не айны жутама деп, алагъа чапса, эгерле аны жаякъларына илинип тохтайдыла. Кюнню, айны тутулгъаны ма ол желмаууз къыз ючюн болады деп, хапарда алай айтылады.

ТЮБЮ – ЖИЛЯН, БАШЫ – КЪЫЗ 

Эртте-эртте Темрюкъа деп бир жарлы жаш болгъанды. Ол, айлана келип, бир элге киргенди. Ол, эл бла шагъырей болуп, эллилеге былай айтханды:

– Манга аш-суу керекди, бир иш тапсагъыз эди, ишлеп турлукъ эдим.

Сора ол мал кютюп тебирегенди. Эллиле анга:

– Сени юйдегили этейик, – дегендиле да, къатын алгъандыла. 

Бир къауум заман озгъанды. Бир кюн Темрюкъа, юйдегисини халин тап кёрмей:

– Санга не болгъанды, ауругъанмы этесе? – деп соргъанды анга.

– Хау, мени сабийим боллукъду, – дегенди мынга къатыны.

Бир кесек замандан ол, сабийден къутулалмай, ёлгенди да къалгъанды. Ол элни адети бла, жашны да ёлген къатыны бла бирге асыраргъа деп, келгендиле. Темрюкъа сейир-тамаша болгъанды, къоркъ​гъан да этгенди. Ол не бек тилесе да, аны, къатыныны ёлюгю бла элтип барып, жер тюбюне бир уллу тешикге атхандыла. Темрюкъаны ары ата туруб’а, аны къолуна бир гыржын бла бир гоппан айран тутдургъан эдиле. Жаш ол азыкъчыкъ бла бир къауум кюнню кечиннгенди. 

Бир жол ол мюйюшде бир тиш тауушла эшитип, алайгъа жууукълаш​ханды. Иги да жууукълашханда, бёрю жыйын ёлюклени сюеклерин кемире тургъанларын кёргенди. Ол, къоркъуп, артха секиргенди да, сора къолуна тюшген затланы, алып, юслерине атып башлагъанды. Бёрюле, гыр-мыр эте, бир жолчукъ бла ёрге айланып, думп болуп кетгендиле. Жаш, алайгъа келип къарагъанда, бёрюле къачхан жерден бир жарыкъ​чыкъ ургъанын кёргенди. Сора ол жолчукъ бла жарыкъ таба атланнганды. Бара-барып, жерни башына чыкъгъанды да, къууанып, элден башха жанына айланып кетгенди. Сора, асыры арыгъандан, бир тёшню башына чыгъып, олтургъанды. Алайда солуп: «Энди уа къайсы жанына барайым? – деп, сагъышлы болуп тургъанлай, узакъда бир къоюнда бир от букъуну эслегенди. – Да, энди, не болса да, болсун, алайда адам жашай болур», – деп, тютюн чыкъгъан жанына тебирегенди.

Ингир аласына алайгъа жетгенди. Уллу ёзенни ортасында – бир къала, къаланы тёгереги да темир буруу бла бегитилип.

– Эй, мында ким барды? – деп къычыргъанды ол. 

Къаланы ичинден тюбю – жилян, башы уа къыз болгъан биреулен чыкъгъанды. Темрюкъа, асыры къоркъгъандан, ауузунда тили айланмай, армау болуп сюелгенди, бек сейир-тамашагъа къалгъанды. Сора ол къыз:

– Не айланаса, не жюрюйсе, къайдан чыкъдынг? Ёмюрюмде бу мен тургъан жерге адам улуну аягъы тиймегенди, – дегенди.

Темрюкъа:

– Жан сакълай айланнган адамладан бириме, хаталы адам тюйюлме, – дегенди.

Къыз анга ийнаннганды.

– Да кел, къолумдан келген чакълы болушурма, – дегенди. – Энди сен мени кёргенсе, мени кёргенинги кишиге айтма, айтсанг а – ажалынг къысха боллукъду. Мен жангызма, сен да жангызса. Адамла санга сормай амаллары жокъду, быллай-быллай адам кёргенмисе деп. Сорсала, айтма.

Темрюкъа къыз бла иги кесек жашагъанды. Сора бир кюн:

– Энди мен кетейим жолума, – деп, жолгъа тебирегенди.

Ол, келе-келип, кесини алгъын жашагъан элине тюшгенди. Элде халкъ аны таныялмагъанды. Сора эфенди, бу жангы адам ким болур деп, аны билир ючюн, китап ачханды. Ол китап ачханлай, жаш ким болгъанын, къайдан келгенин, бу тюбю – жилян, башы уа къыз болгъан сейирлик затны кёргенин да билгенди. Сора эфенди, халкъны жыйып:

– Ма бу адам ол биз излеп тапмагъан ахырлыкъ тамашаны кёрюп келгенди, – дегенди.

Элни халкъы:

– Къайда кёргенсе? Айт, – деп тохтагъанды. 

Темрюкъа уа:

– Хоу бир да, къайдан кёрлюк эдим, мен аны кёрмегенме, – дегенди.

– Угъай, сен аны кёргенсе, айт! – деп къысхандыла. – Айтмасанг, ёлтюрлюкбюз, – деп, къоркъутхандыла.

Сора, андан зат билалмазлыкъларын кёргенден сора, асмакъгъа асып, эки аякъ тюбюнден шинтикни кетеребиз дегенлей, жаш:

– Тохтагъыз алай, айтайым, – дегенди.

– Хайда сора, тебире аллыбызда, къайда эсе да, ары элт, – дегендиле. 

– Угъай, тохтагъыз, андан эсе мен, алгъа барайым да, сизден эсе теркирек жетип, аны ары-бери кетмезча этейим, – дегенди жаш. 

Была анга ийнанырча, ант этгендиг къаргъаннганды, ийнандыргъанды. Сора, къайтып, ол къызгъа келип, ишни болушун айтханды.

Къыз:

– Мен биле эдим аны алай боллугъун. Эртте-кеч болса да, мени тутарыкъ эдиле. Сен да бир жангыз, харип адамса. Энди мени тутарыкъ​дыла да, тутарыкъдыла, экибиз да жоюлгъандан эсе, сен жаша. Мен санга осуят этеме: мени ёлтюрюрге тебиреселе, боюнуму сен кесинг кесерсе, артда мени ариу туурап, къазаннга салырса да, иги къайнатырса. Шорпаны биринчи кёмюгюн битеу ол ханлагъа, бийлеге, ол сени бла кюрешгенлеге ичирирсе. Къайда да кесинг иш ичерсе. Экинчи кёмюгюн а толусунлай кесинг ич, аны ичсенг, жети кёкде бла жети къаты жерде не тюрлю жаныуар, къанатлы бар эсе, аланы барысыны да, битеу дунияда миллетлени тиллерин билликсе эм бек къарыулу адам боллукъса. Кесинг да патчахлыкъ этериксе, – дегенди. 

Темрюкъа, тюз ол юйретгенча этгенди да, ол элде хан болуп къалгъанды.

БОСХАСАН БЛА ХАННЫ ЖАШЫ 

Эртте-эртте заманлада бир хан жашап болгъанды. Аны эки кёзю да сокъур эди. Къарт къуртха анга: 

– Къара тенгизде бир алтын чабакъ барды. Аны, тутуп, кёз аллынга келтирип кёргюзтселе, кёзлеринг сау боллукъдула, – дегенди. 

Алайдан хан, битеу халкъны жыйып, алтын чабакъны тутаргъа буюргъанды. Адамла, не бек кюрешген эселе да, алтын чабакъны туталмагъандыла.

Къоншу элде Торан ханны къызы, тенгизге барып, челегин суугъа сукъгъанлай, алтын чабакъ аны челегине тюшгенди. Алтын чабакъны тутулгъаны сокъур ханнга жетгенди. Ол, тилеп, чабакъны кесине келтиртип, аны кёзлерине тутханлай, эки кёзю да сау болуп, кёрюп башлагъанды.

Торан ханны, къызындан сора да, бир жашы болгъанды. Ол: «Тейри хатырына, ол чабакъны мен да бир кёрейим», – деп, тилеп, къолуна алгъанды. Тюз алгъанлай, чабып барып, аны тенгизге атханды. Жашха ачыуланып, аны атла бла къуугъандыла, алай жеталмагъандыла.

Жаш, къачып бара, аллына бир атлы чыкъгъанды.

– Эй, сен кимсе? Былай акъырын нек бараса? – деп соргъанды анга жаш.

– Мени атым Босхасанды. Мени юч жаным бар эди. Аладан бири ол сен, алып, тенгизге атхан алтын чабакъчыкъ эди. Кел, мени атыма мин, юйюме элтейим, – дегенди ол адам. 

Жаш, ол айтханнга ыразы болуп, аны атына минип, юйюне баргъанды.

Баргъанда, ол юйде бир жаягъы – кюн кибик, бирси жаягъы – ай кибик бир ариу къызны кёргенди. Жаш, къызгъа кёзю къарап:

– Бу ариу къыз кимди? – деп соргъанды.

– Мени къайын къызымды, – деп жууап этгенди Босхасан.

– Аны манга бер, – дегенди жаш.

Босхасан угъай демегенди. Алай: 

– Бу темир къаланы тюбюнде кёп адам башла атыладыла. Сени да, алача этип, ёлтюрюр къыз, – дегенди жашха. 

Алай, не болса да, жашха болушургъа сёз бергенди. Къайын къызына уа: 

– Бу жашха къатын бол, – дегенди. 

Къыз а: 

– Жаш юч кере букъсун, тапсам – ёлтюрюрме, тапмасам а – анга барырма, – дегенди.

Биринчи кере Босхасан, кеси чабакъ болуп, жашны уа ургъуй этип, аны ауузуна къабып, къара тенгизни жети къатысына ётюп кетип, къыздан букъдургъанды. Къыз жашны не кёп излеген эсе да, бир жерде да табалмагъанды.

Экинчи кере Босхасан, сары илячин болуп, жашны уа чыпчыкъ этип, ауузуна къабып, кёкню жети къатысына учуп кетип, анда букъдургъанды. Биягъы къыз жашны аямай излегенди, алай табалмагъанды.

Ючюнчю кере уа Босхасан, тюйме болуп, жашны уа илгик этип, экиси да къызны боюнуна жабышып къалгъандыла. Жашны къыз бу жол да табалмагъанды.

Алай бла, юч кере да Босхасан жашха къыздан бугъаргъа болушханды. Андан сора, къызгъа бла жашха уллу той этип, Босхасан жортууулгъа чыгъаргъа хазырланнганды. Кете туруп, жашха:

– Къаланы ичинде ма бу отоугъа кирме, – деп, бир отоуну кёргюзтюп, жолуна тебирегенди.

Босхасан жортууулгъа кетип, иги кесек заман озгъандан сора, жаш: «Бу отоугъа кирме деп нек айтханды Босхасан?» – деп, барып, ол кирме деген отоуну эшигин ачханды. Къараса – отоуну ортасында къолу-аягъы да сынжыр бла къысылып тургъан эмегенни кёргенди.

Эмеген, жашха къарап:

– Эй, акъыллы нарт улу, ёлеме, бир аякъ суу ичир, – деп тилегенди.

Жаш, анга жаны ауруп, барып, уллу гоппан бла суу алып келип, эмегеннге ичиргенди. Сууну ичгенлей, эмегеннге къарыу келип, сынжырны чыкъыр-чыкъыр этдиргенди. Дагъыда эмеген: 

– Энтта да бир керечик суу ичир, – деп тилегенди. 

Жаш биягъы ол айтханны этгенди. Экинчи кере суу ичгенден сора, эмеген, сынжырланы юзюп, жашны да уруп, ёлтюрюп, ариу къатынын да алып, кетгенди. Тогъуз къошну юсю бла ётюп, хар къошдан токъсан тогъуз тууарны ашап, эмеген юйюне ташайгъанды.

Бираздан Босхасан юйюне къайтханды, къатыны анга битеу хапарны айтханды. Олсагъат Босхасан тогъуз къошну юсю бла эмегенни ызындан кетгенди. Бара-бара, бир бичен чала тургъан жыйыннга тюбегенди. Алайда уа бир буу адамла чалгъан биченни бир жерге жыя тургъанын кёргенди.

– Бу буугъа тийме: биз алтмыш адам бола эдик, бу уа, бизни ашап, жангыз онубуз къалгъанбыз, – дегендиле адамла.

Босхасан, ала айтханнга къарамай, жууукъ барып, уруп, бууну аудургъанды. Аны ичинден марал чыкъгъанды. Жаш аны да ёлтюргенди. Маралны ичинден юч чибин чыкъгъанды. Аладан экисин ёлтюрюп, бирин а хазырына сугъуп къойгъанды. Ол чибин эмегенни жаны болгъанды. Алайда Босхасан, чалгъычыланы къошлагъа иеле этип, жолуна кетгенди.

Бара кетип, бир элге жетгенди. Элни къыйырында къуртха къатыннга тюбеп, эмегенни юсюнден соргъанды.

– Эмеген, бир жаягъы – кюн, экинчи жаягъы ай болгъан бир ариу къызны, алып келип, юйюнде тутады. Эмегенни сен жаланда болат къама бла ёлтюраллыкъса, ол а темир багъананы ичиндеди, – дегенди къурт​ха.

Босхасан, эмегенни юйюне жетип, темир багъананы ичинден болат къаманы алып, юйге киргенди. Эмеген, аны кёргенде, къалтырап:

– Не сюйсенг да берейим, жанымы сау къой, – деп тилегенди.

– Сен мени юч жанымдан бирин къайтаргъан нёгерими ёлтюргенсе, къатынын да алып кетгенсе, башха адамланы да жашаргъа къоймайса, – 
деп, Босхасан чибинни, хазырындан чыгъарып, болат къама бла уруп, ёлтюргенди. 

Алайда эмегенни жаны чыкъгъанды. Босхасан, къызны да алып, юйюне къайтханды. Сора, ёлгенлени Тейрисине жал барып:

– Сары шинли, от маталлы, къара къапталлы, жанла анасы, бу жашны сау эт, – деп тилеп, жашны сау этдиргенди.

– Не татлы жукълап тура эдим, – деп, жаш ёрге къопханды.

Ол кюнден башлап, ала барысы да бирге къайгъысыз, ашап-жашап къалгъандыла.

Аны кёрмегенибиз кибик, ауруу-талау кёрмейик.

КЪАРАУАШ КЪЫЗЧЫКЪ 

Эртте-эртте, атасы-анасы да ёлюп, бир къызчыкъ ёксюз къалгъанды. Аны бир бай, асырап, ёсдюрюп, кесине къарауаш этгенди. Байны къатыны къызчыкъгъа хар не тюрлю жумушну да этдирип болгъанды, кесини къызын а юйден да чыгъармагъанды. Бир кюн байны къатыны эки къызны да къабыргъада кюйюзню аллында тенг сюеп, къайсы ариу эсе да, бир кёрейим дегенди. Къарагъанды да, кесини къызындан эсе ёксюз къызчыкъ ариу кёрюннгенди кёзюне. Къатын, олсагъатдан эфендиге барып:

– Къалай да болсун, мени къызым ёксюз къыздан ариу болурча, мадар эт, – дегенди.

Эфенди, китапны чапыракъларын ары-бери аудуруп:

– Хы, сен аны кесинги къолунг бламы тюйюучюсе? – деп соргъанды.

Байны къатыны:

– Хау, мен хар кюнден да аны кесим тогъуз кере тюеме, – дегенди.

– Бюгюнден сора сен, китап айтханны этерик болсанг, кеси къолунг бла тюйгенни къоюп, къызны анасыны билегин къабырдан чыгъарып, аны бла тюе тур, – дегенди эфенди.

Байны къатыны, эки къарауашын да алып барып, къызчыкъны анасыны къабырын ачып, билегин кесип алгъанды. Ол кюнден башлап, ёксюз къызчыкъны анасыны къолу бла тюйюп башлагъанды.

Кесини анасыны билеги бла тюйюлюп башлагъандан сора, къыз ариудан-ариу бола баргъанды. Байны къатыны, не этерге билмей, башха эфендиге барып:

– Мен ёксюз къызны не къадар тюе барсам, ол ол къадар ариудан-ариу бола барады. Анга не амал этерге билмей, санга келгенме, сен бир мадар эт, – дегенди.

Эфенди, китабын ачып къарап, бираз сагъышланып:

– Сен къызны не зат бла тюесе эм къалай тюесе? – деп соргъанды.

– Мен къызны кюнден тогъуз кере тюеме, алгъын кеси къолум бла тюйюучю эдим, энди уа – анасыны билеги бла, – дегенди къатын. 

Эфенди:

– Э-э, сен ишни кырты этип тураса да: билемисе, сен аны анасыны билеги бла неллай бир тюйсенг, аллай бир эт да, бет да къошула барлыкъ​ды къызгъа. Сен, ма бу китап айтханны этерик болсанг, къызны эриши болурун сюе эсенг, сибиртги бла кюнден онеки кере тюй, хар кюнден эшеклени кютдюр. Анасыны билегин а черекге ат, – дегенди.

– Сау бол, мындан ары алай этип кёрейим, – деп, байны къатыны ол кюн окъуна къызны анасыны билегин черекге атханды.

Билекни суу, элте барып, бир ариу къыртышчыкъда терек этип, ёсдюргенди.

Байны къатыны ёксюз къызчыкъны сибиртги бла тюйюп башлагъанды, анга хар кюнден эки эшекни кютдюргенди.

Бир кюн къызчыкъ эшеклени кюте тургъанлай, анга эки жаш жолукъгъандыла. Къызны ариулугъуна сейир этип:

– Быллай ариу къызгъа эшеклени кютерге ким буюргъан болур? – 
деп, ала, тохтап, ёксюз къызгъа соргъандыла.

Къызчыкъ, бираз уяларакъ да болуп:

– Мен юйде не ишни да этеме, – деп жууаплагъанды. 

Жашладан бирини къызгъа алайда кёзю къарагъанды.

Ала, аны атасын-анасын да соруп, хар затны билип кетгендиле. Тёрт-беш кюнден сора байгъа келечиле келгендиле. Байны къатыны, ала кесини къызына келген сунуп, къой сойдуруп, жарыкъ болгъанды. Бай бла къатыны къызларын берирге сёз бергендиле, келечиле толу сёз алып кетгендиле.

Болжал жетгенден сора, киеу нёгерле жыйылып келгендиле. Байны къатыны уа кесини къызын омакъ кийиндирип, хазырлап тургъанды. Киеу нёгерле, ашап-ичип бошагъандан сора:

– Бир кёрейик, – деп, къызны кёрюрге киргендиле. 

Къарасала, ол а – башха къыз. Олсагъат, байны къатынын чакъырып:

– Бизге берлик къызынг бумуду? – деп соргъандыла. 

Къатын:

– Сора уа сизге андан башха не къыз керек эди? – деп, бетин тюрлендиргенди. 

Киеу нёгерле:

– Угъай, биз элтирик къыз бу тюйюлдю, мындан башха да бир къызынг барды, биз ма аны элтирикбиз, – дегендиле.

Байны къатыны:

– Мени башха къызым жокъду. Эшекле кютюп айланнган бир къара​уаш къызым барды ансы, – деп, барып, къарауаш къызны алып келгенди.

Киеу нёгерле, аны кёргенлей:

– Ма биз аллыкъ къыз буду, – деп, къууаннгандыла. 

Къатын, амалсыздан, ёксюз къызны кийиндирип, жолгъа хазырлагъанды, аны биргесине уа эгечин бла кесини къызын жибергенди. Ёксюз къызны биргесине баргъанлагъа уа: «Уллу суудан ёте туруп, бу итден туугъанны, тюртюгюз да, суугъа атыгъыз. Аны орунуна уа мени къызымы олтуртугъуз», – деп юйретгенди.

Киеу нёгерле, къызны алып бара, бираздан уллу суугъа жетгендиле. Сууну ортасына жетгенлей, къызны биргесине баргъанла, аны суугъа атып, жерине уа байны къызын олтуртхандыла. Киеу нёгерлени уа ол ишден хапарлары болмагъанды.

Ёксюз къызны суу, элте барып, анасыны билеги болгъан жерде тох​татып, терек этип ёсдюргенди.

Кюнлени биринде ол къызны алгъан жаш, чабакъ тута, сууну боюну бла келе-келе, эки терекни да кёргенди, аланы ариу ёсгенлерине бек сейир этип къарагъанды. Тереклени биринден кесип, жаш къыл къобуз этгенди. Бек ариу къыл къобуз болгъанды, алай ол жаш умут этгенча сокъмагъанды: кесини кёрген къыйынлыгъын, чекген азабын айтханды. Хар кюн сайын къыл къобуз ёксюз къызны хапарын башдан-аякъ айтып тургъанды. Бир кюн, эри тышына чыкъгъанлай, къатыны къыл къобузну отха атханды. Ол кюйюп, тёгерек алтынчыкъ болуп къалгъанды. Аны киши кёрмей, кюл бла къатыш багушха атып къойгъандыла.

Тогъуз-он кюн озгъандан сора, ол алтынчыкъны бир жарлы къарт къатын, табып, элтип, уллу кюбюрюню ичине асырагъанды. Алтынчыкъ кюбюрню ичинде ариу къыз болуп, ынна эшикге кетсе, чыгъып, тизгинни жыйып, этиллик ишлени этгенди. Бир ненча кере бу сейирлик тюрлениулени кёрюп, ынна: «Не сейир, не тамаша, къара сен бу ишге!» – 
деп, мардасыз къоркъгъанды. Сора: «Ким эсе да мени алтынчыгъымы зат урлар», – деп, кюбюрню ачып къараса – анда уа бир ариу къыз жатып тура эди. 

Ынна:

– Къайдан чыкъгъанса, кимсе? – деп, сейирсинип, соргъанды.

Къыз:

– Мен энди сени къызынгма. Мени санга Аллах бергенди, сен а манга ана болгъанса, – дегенди.

Ынна, къызына къууанып, адамлагъа да айтмай, бир талай заманны тургъанды.

Кюнлени биринде ёксюз къызны аллыкъ жашны юйюнде жюн тараргъа уллу изеу жыйылгъанды. Ол изеуге тиширыула: «Алайда къарт къатынны бир ариу къызы барды, аны да чакъырыгъыз», – деп тилегендиле. Къарт къатыннга экеуленни ийгендиле. Къызын изеуге тилей келгенден сора, ынна, тыймай, аны жибергенди.

Жашны къатыны къызны кёргенлей, борбайлары къыркъылгъандыла, адыргысын билдирмезге кюрешгенди. Узун кечени къалай терк ётдюрюрге билмей, тиширыула, къыйырдан тутуп, тюрлю-тюрлю хапарла айтып башлагъандыла. Хапар айтыргъа кезиу ыннаны къызына жетгенди. 

– Къулакъ эшитгенними айтайым неда кёз кёргенними айтайым? – 
деп соргъанды къыз.

Олтургъанла бары да бир аууздан: 

– Къулакъ эшитген ётюрюкдю, кёз кёрген керти болады, кёз кёргенни айт, – дегендиле.

Къыз да: 

– Алай эсе, тынгылагъыз, – деп, башдан-аякъ кесини кёрген къыйынлыкъларын айтып чыкъгъанды.

Жыйылгъанла сейир-тамашагъа къалгъандыла.

Жаш а, битеу хапарны билгенден сора, байны къызын, элтип, суу​гъа атханды. Сора, ёксюз къызны алып, эки сюйген бир бирин табып, ашап-жашап къалгъандыла.

ОБУР 

Эртте-эртте бир ёксюз жаш, иш излей, кимге жалчыгъа барыргъа билмей, айлана кетип, бир обур кишиге тюбегенди. Обурну уа дунияда адам айтып эшитмеген бир тамашалыкъ китаплары болгъандыла. Жаш обургъа жалчы керекмиди деп соргъанда, ол:

– Окъуй-жаза уа билемисе? – деп соргъанды.

– Хау, билеме, – дегенди жаш.

– Да сора манга сенича жалчы керекмейди! – деп къойгъанды обур.

Жаш кетгенди. Айлана-жюрюй кетип, арып, бир жерде тохтап, ойлап башлагъанды: «Окъуй-жаза билген жалчы нек керек болмаз ол кишиге? Анга энтта да мен бир бармай къоймам». Излеп, иш тапмагъандан сора, дагъыда жаш, ол биягъы обургъа къайтып келгенди да:

– Жалчы керекмиди? – деп соргъанды. 

Обур, биягъыча:

– Окъуй-жаза уа билемисе? – деп соргъанды. 

Жаш:

– Угъай, билмейме, – дегенди.

– Сора кел, менде ишле, – дегенди обур. – Мени китапларымы букъу басып, жерлери да кир болуп турады. Аланы ариулай турурса.

Жашны юйюне кийирип, бир къауум китапны къолтукълап келип:

– Ма, башла ишинги, не да болсун, иги таза этерге кюреш, – деп, аллына салгъанды.

Жаш, букъуларын кетерип, бир китапны тюз салса, экинчисин башын тюбюне этип салгъанды, обур аны окъуй билгенин сезмесин деп.

Жашны алай ишлегенин кёрюп, обур:

– Тап сал, ма ол тюбюндегин салгъанынгча сал барын да, – деп ачыуланнганды.

Алай эте, жаш обурда ишлеп башлагъанды. Обур бир жары кетсе, жаш аны китапларын окъуп тургъанды. Битеу болгъан китапланы окъуп чыгъып, жаш не тюрлю затха да айланып къалыргъа: сюйсе – 
къанатлы, сюйсе – жаныуар, сюйсе – жаны болмагъан зат болургъа юйреннгенди. Жалчылыкъда юч жыл тургъандан сора, ол обургъа:

– Хакъымы бер, энди кетген этеме, – дегенди.

Обур аны хакъына юч алтын ахча бергенди. Жаш аны къууанып алгъанды. «Обур хакъны аз берсе да, мен уллу керекли затха юйреннгенме», – дегенди ичинден.

Жаш, кете барып, ач болуп, ашханагъа киргенди. Юч алтынына да ётмек алып, аны ашагъанды. Къолун хуржунуна сукъса – анда уа дагъыда юч алтын ахча болгъанын кёргенди. Юйюне келип, ахчасын анасына бергенди. Хуржунунда, къараса – дагъыда юч алтын. «Бу уа иги юч алтын ахча кёре эдим», – деп, жаш къууаннганды. Алай бла, юч алтынны неге жойса да, хуржунунда дагъыда юч алтын къалып баргъанды. Алай болгъанлыкъгъа юч алтындан кёбюрек ахча керек болгъан зат алыргъа тебирегенде уа, ахча жетмей болгъанды.

Бир кюн жаш анасына:

– Анам, мен не зат болургъа сюйсем да, ол зат болуп къалыргъа юйреннгенме. Базаргъа барайыкъ да, мен ат болурма, сен а – сатарса. Алай, не да болсун, жюгенсизлей жарашырса, – дегенди.

Айтханларыча, базаргъа баргъандыла. Жаш омакъ кереклери бла ат болгъанды. Анасы аны юч жюз сомгъа сатханды. Жюгенин а кесинде къойгъанды.

Атны сатып алгъан аны юйюне келтиргенлей, ат, адам болуп, думп болуп къалгъанды.

Жаш алай кёп кере этгенди. Хапар къалай эсе да обур кишиге жетгенди. «Ол менде жалчылыкъда тургъан эшекден туугъан иш болурму ол? Окъуй-жаза билмейме деп, алдап кетгенди сора. Тохтасын, мен аны къолгъа тюшюрюрме энтта да», – деп, обур базаргъа келгенди. Жашны анасы атны башындан тутуп тургъанын кёргенди да, къатына жууукъ келип:

– Атынга не айтаса? – дегенди обур.

– Жюгенсиз – юч жюз сом, – деп жууаплагъанды къатын.

– Охо! Да, атны жюгенсиз сатханны уа ким эшитгенди? Ма атынг ючюн юч жюз сомунг, жюгенине уа – юч тюмен! – деп, къатыннга ахчаны тутдуруп, обур атны алып кетгенди. 

Сора «атха» налла урдурургъа гюрбежиге алып баргъанды. Гюрбежичи базаргъа кетип, юйде къатыны бла къызчыгъы болгъандыла. «Атын» терекге къысып, обур, юйге киргенди да, темирчини сакъларгъа олтургъанды.

Темирчини къызчыгъы эшик аллында ойнай тура эди. «Ат» кесин жюгенден ычхындыралмай, жухун терекге ышып кюреше кетип, болалмагъанында, къызчыкъны кесине чакъырып:

– Жюгенни башымдан энишге тарт да, тюшюп кетерча эт, – деп тилегенди.

Къызчыкъ ол айтханча этгенди, жюген жерге тюшюп, «ат» къачып кетгенди. Къызчыкъ, юйге келип:

– Анам, ат адам тилде сёлешгенди бусагъатда, – дегенди.

– Не зат айтханды да ол санга? – деп соргъанды анасы. 

Къызчыкъ:

– «Жюгеними бошла», – деген эди, – дегенди къызчыкъ.

Алайда обур, ишни халын ангылап, чартлап, «атха» къараргъа чыкъ​гъанды. Къараса – ат, къоян болуп, къачып бара эди. Олсагъатдан обур, ит болуп, аны ызындан къууулгъанды. Энди жетеди дегенде, къоян булбул болуп учханды. Ит а илячин болуп къуугъанды. Булбул уллу, омакъ шахарны юсю бла учханды, илячин а аны ызындан тюшгенлей келгенди. Ол заманда уа бир байны жашы, терезеден къарап болгъанды да, аланы кёрюп:

– Къара, къара! Илячин ол гитче булбулчукъну къуууп баргъанына! Терезени ачып къояйым: булбул, къачып, бери иш кирир эсе уа, – деп, терезени ачханды. 

Булбул да, учуп келип, терезе бла кирип, орундукъ тюбюне букъгъанды.

Эрттенликде байны къызы, юй тюбюн сыйпай туруп, бир ариу алтын жюзюкню тапханды да, алып, бармагъына салгъанды. Илячин а, булбулну юйге киргенин кёрюп, адам болуп, байгъа жалчы болгъанды. Юч жыл тургъандан сора, жал хакъына байны къызыны жюзюгюн тилегенди, башха затны уа алыргъа унамагъанды. Жюзюг’а, бир ариу жаш болуп, къызгъа:

– Жюзюкню тилеген адамгъа берме: аны берсенг – мени бересе! Бек тилерге къалса, жюзюкню ат да: «Тары бюртюкле болуп къал», – деп
айт. Тары бюртюкле жети боллукъдула. Алтысын жерде къой, жетинчисин а аягъынг бла бас. Тогъуз баласы бла гурт тауукъ келир да, аланы чёплеп башлар. Гурт тауукъ жетинчисин излей туруп, балалары уа чау-чаудан къырырла. Ол заманда сен басып тургъан тары бюртюкден бир жанына кет. Мен а агъаз болурма да, балаланы къалдырмай къырырма, – 
дегенди.

Хар зат тюз айтылгъаныча этилгенди. Артда «агъаз», биягъы ариу жаш болуп, байны къызы анга барып къалгъанды.

ЮЧ ЖАШЧЫКЪ 

Эртте бир тул къатын жашап болгъанды. Аны бир бирге ушагъан юч ариу жашчыгъы бар эди. Бирини аты Исхакъ, экинчисини – Къоркъ​маз, ючюнчюсюню да – Жамал. Жарлы къатын, жазгъыда юч жашчыгъын да агъачха жиберип, алагъа жемиш жыйдырып, аны бла жашай эди. Бир обур къатын аланы къоншулары эди. Обур къатын жарлы къатынны алай къыйналып жашагъанына эриген угъай, къууанып, къалай бла хата жетдирирге билмей тургъанды.

Бир кюн юч жашчыкъ да агъачха баргъандыла да, биягъыча, жемиш жыйып башлагъандыла. Ол кюн обур къатын да, аланы ызларындан барып, къалайда жыйгъанларын кёргенди. Жашчыкъла уа аны сезмегендиле. Обур къатын жашчыкъланы:

– Тамбла да былайгъа келирбиз. Былайда жемиш кёпдю, – дегенлерин эшитип, аман акъылгъа киргенди.

Ала кетгенлей, обур къатын терк окъуна андан-мындан уллу алмаланы излеп, бутакълары бла бирге сындырып, бирге къысып, чопал этип, бийикге чыгъарып, бир сыннган бутакъгъа тагъып къойгъанды.

Экинчи кюн жашчыкъла жемишле жыяргъа келгендиле. Жыя-жыя кетгендиле да, ол обур къарт къатын алмала такъгъан терекге жетгендиле. Бир заманда Исхакъ:

– Жашла, ол терек башына бир къарачыгъыз, ой, ол алма къадарны кёремисиз? Кеслери да бир кибик уллула! Мен аланы бир алайым, – 
деп, терекге ёрлей башлагъанды.

Таматалары Къоркъмаз:

– Минме, – деп кюрешгенди. – Къой, жыгъылырса, къой дейме, – 
деп, Исхакъны этегинден артха тартханды.

– Къоркъмаз, мен аланы алайда къояр амалым жокъду! – деп, Исхакъ унамагъанды.

– Алай эсе, мен кесим минейим, – деп, Къоркъмаз кеси миннгенди.

Мине барып, алмалагъа жууукълашханда, аягъын салгъанлай, сыннган бутакъ айырылып, Къоркъмаз да энишге кетгенди. Насыбына, чапыракъланы жумушакъ жерине тюшгенди. Алай болгъанлыкъгъа, бутун сындырып, эси аууп къалгъанды. Исхакъ бла Жамал да, бушуу-бушман болуп, Къоркъмазны кётюрюп, юйге айланнгандыла. Жамал жол узуну Исхакъгъа аямай урушуп келгенди. Къоркъмаз да, эсин жыйып, Жамалгъа:

– Къой, урушма Исхакъгъа. Болур иш болгъанды! – деп, ынычхай-ынычхай, юйге жетгендиле.

Аналары, Къоркъмазны кёрюп, къычырыкъдан къырып, жиляп, алларына чапханды. Къоркъмазны аягъын кёрюп, чачын-башын жырт​ханды.

Аланы алай болгъанларын кёрюп, обур къатын бек къууаннганды. Аналары Исхакъны бла Жамалны да тёрт-беш кюнню жемиш жыяргъа жибермей тургъанды. Ол алагъа да бир хата болур деп къоркъа эди. Алай, жемиш тауусулгъанлай, жибермей амалы болмагъанды. Кеси барыргъа да бир умут этгенди, алай ауруп жатхан Къоркъмазны къоюп, къалай барлыкъ эди?

Жарлы ана, кёп жилягъандан сора:

– Сакъ жюрюгюз, – деп, жашчыкъланы агъачха ийгенди.

Обур къатын а, Къоркъмазны соргъан сылтау бла, барып, жашчыкъ​ланы жемишге кетгенлерин билгенди. Терк окъуна юйюне къайтып, сибиртгиси бла кесин уруп, къолуна да кийиз къамичисин алып, жашчыкъ​ланы ызларындан тебирегенди.

– Жамал, кел, бюгюн биз башха жанына барып да бир кёрейик, ким биледи, анда мындан да кёп эсе уа жемишле, – дегенди Исхакъ, агъачха кирип башлагъанлай. 

Жамал да хо деп, экиси да башха жанына кетгендиле.

Обур къатын, чыпчыкъ сыфатха кирип, аланы излеп, жетмеген жери къалмагъанды, алай табалмагъанды. Жашчыкъла, артмакъларын да жемишден толтуруп, къууанып, юйге къайтхандыла. Аналары да бек къууаннганды. Обур къатын а, алагъа да хатасын жетдиралмай, къыйналып къайтханына ачыуу келип, кеси кесин ашай эди.

Экинчи кюн да жашчыкъла жемишге чыкъгъандыла. Ол кюн ала Къоркъмаз жыгъылгъан терекни бир кёрейик, ол алмаланы да таш бла уруп окъуна тюшюрейик деп, баргъандыла. Барсала, биягъы алмала тагъылып тура эдиле. Исхакъ да, Жамал да аланы бутакъла бла, ташла бла уруп, тюшюргендиле. Алмаланы халыла бла къысылгъанларын кёрюп, жашчыкъла бек сейир этгендиле. Алай ким къысханын билалмагъандыла. Юйге келип, аналарына хапар айтып, алмаланы кёргюзтгендиле.

– Сакъ болугъуз! Тышындан бир заран барды, – деп, аналары алай айтханды.

Къоркъмазны аягъы да иги болуп, атлай башлагъан эди. Жемишге ол да къошулуп кетгендиле. Обур къатын, мен быланы энди бюгюндамы тапмам деп, биягъыча, чыпчыкъ сыфатлы болуп, аланы ызларындан учханды.

Жолда жашчыкъланы башларында ойнагъан кибик этип, ары-бери учуп, аланы хапарларына тынгылагъанды.

– Жашла, бу чыпчыкъчыкъгъа бир къарагъыз, бизни юсюбюзден кетмейди. Сиз эслемегенсиз ансы, эрттеден бери бизни бла келеди. Бизни бла жемиш жыяргъа кел, чыпчыкъчыкъ! – деп къууаннганды, аны кёрюп, гитче Жамалчыкъ.

Обур къатын а, жашчыкъла къайры барлыкъларын да эшитип, кёрюп къойдула деп, учуп, ала барлыкъ жерге ашыкъгъанды. Аны, биягъыча, бир хыйла этер акъылы бар эди. Бу обур къатынны хатасы кёплеге жетгенди. Тюрлю-тюрлю жаныуарланы сыфатларына кирип, кимни сабийин буууп, кимни юйюне от салып, кимни харекетин урлап тургъанды. Адамгъа аманлыкъдан сора аны башха сагъышы болмагъанды. Алай ол бу жол этген муратына жетмеди. Биягъы, жашчыкълагъа бир заран этейим деп, терекни башына къонуп тургъанлай, бир уллу къуш, жетип келип, аны тырнакълары бла къысып, бир къуругъан тюкгючге къоннганады. Ач къуш аны ашайым деп тургъанлай, жашчыкъла, жетип келгендиле да, аны кёрюп, чыпчыкъны къутхарыргъа чапхандыла. Чыпчыкъны къушдан сыйыргъанларында, ол:

– Мени къутхаргъаныгъыз ючюн, не десегиз да, берликме! – дегенди алагъа.

Алай къуш:

– «Бизни тас болгъан алтынларыбызны бер», – дегиз, аланы ма ол кеси урлагъанды. Андан къалгъанын артда айтырма! – дегенди.

Жашчыкъла, кеслерине ийнаналмай, бир бирлерине къарагъандыла. Бир заманда Къоркъмаз, эс жыйып:

– Бизден урлагъан алтынларынгы къайдагъыларын айт! – деп къычыргъанды.

– Агъач къыйырында бир уллу къургъакъ терек болур. Аны тюп жанында чапыракъланы къазсанг, терекни пура териси ачылыр. Анга къолугъузну сукъсагъыз, анда алтын табарыкъсыз, – деп, обур къатын, чыпчыкъ сыфатда тургъанлай, алай айтханды.

– Сиз муну жиберип къоймагъыз. Мен, барып, кёрюп келейим. Бу бош чыпчыкъ тюйюлдю, – деп, Къоркъмаз ары атланнганды.

Кёп да бармай, ол кеслерини ичинде алтынлары бла тас болгъан артмакъчыкъларын алып, жетгенди. Анда дагъыда букъдурулуп тургъан кёп мюлкню кёргенин жашчыкълагъа айтханды.

– Санга ол затла къайдан чыкъгъандыла? – деп соргъандыла жашчыкъла «чыпчыкъдан».

Билмейме дерге уа не къарыу. Аны орунуна къуш жууап этгенди:

– Ол айтмай эсе, мен айтайым. Бу чыпчыкъ – сизни къоншугъуз обур къатынды. Сизге не хатаны да бу этип айланады. Къуру сизге угъай, битеу элге да муну хатасы уллуду. Ол сен кёрген мюлкню бу ишлепми тапхан сунаса? Ол аланы, элден урлап, букъдургъанды. Андан сора уа, кёп адамны ёлтюрген кибик этип, юйдегиси аны басдыргъандан сора уа, кече аны къабырдан чыгъарып, кесини кийиз къамичиси бла кимин эшек, кимин ат, кимин а анга кёре бир зат этип, сюйгенича файдаланып тургъанды. Сизден биригиз, элге барыгъыз да, адамланы чакъырып келигиз. Ол урланнганлада мюлкюн таныгъан аны алсын. Къалгъанын андан сора айтырма, – дегенди. 

Исхакъ элге чапханлай жетгенди. Хапарны айтып, адамланы келтир​генди. Хар ким тас этген затын толусунлай алып, Исхакъны ызындан бирсиле болгъан жерге жетгендиле. Адамла алайгъа жетгенлей, къуш адамча:

– Сизни мюлкюгюзню урлагъан, аямай башха хата да этген ма буду. Сизден биригиз алайда терек къатында ол кийиз къамичини алып келигиз. Сора муну ким болгъанын кёрюрсюз, – дегенди. 

Къоркъмаз, чабып барып, ол къамичини алып келгенди.

– Энди ол къамичи бла ур муну, – деп, къуш чыпчыкъны кёргюзтгенди. 

Халкъ сейир этгенди. Къоркъмаз къамичини тийиргенлей, ол кеси сыфатына келгенди. Халкъ, сейир этип, кеслерини элли къатынны таныгъанды. Асыры айып этгенден, аны бетине-бетине тюкюргендиле.

– Энди мени ур ол къамичи бла. Мени да таныргъа болурса, Къоркъ​маз! – дегенди биягъы къуш.

Къоркъмаз къамичини тийиргенлей, мындан бир жыл алгъа асыралып, ашы-ташы этилген атасын кёрюп, чабып къучакълагъанды. Халкъны ауузу ачылып къалгъанды, юйдегиси уа аны тёгерегине басыннганды.

– Не болуп ёлген эдинг, къалай болуп сау болдунг? – деген соруула бергендиле адамла.

– Мени сизге ёлгенча кёргюзтген ма бу обур къатын эди. Сиз а, аны билмей, мени басдырып къойгъансыз. Сиз мени басдырып кетгенлей, бу, келип: «Киштик бол», – деп, ма ол Къоркъмаз мени ургъан кийиз къамичи бла уруп, мени киштик этгенди. Андан бери аны юйюнде киштик болуп тургъанма. Не аман, кир ишлерин кёрсем да, этерге амал тапмагъанма. Бу таякъны да къайда букъдургъанын билалмагъанма. Алай бюгюн, къамичини алып чыкъгъанын кёрюп, мен да ызындан тюшгенме. Ол мени эслемегенди. Келе-келип, къамичи бла уруп, аны чыпчыкъ болгъанын кёрдюм. Къамичини салгъан жерин да билдим. Обур учуп кетгенлей, терк окъуна таякъ бла кесими уруп, къуш болдум да, аны ызындан тюшдюм. Къалгъанын а сиз да кёрдюгюз, – дегенди.

Обур къатын маллагъа айландыргъан адамланы алгъын сыфатларына къалай къайтарыргъа боллугъун айтханды. Халкъ къууаннганды. Обур къатынны элден къыстагъандыла. Ол агъач бла кетип бара тургъанлай, аны бир ач бёрю ашагъанды. Халкъ, аны хатасындан къутулуп, къууаннганды. Юч жашчыкъ да ата-аналары бла ашап-жашап къалгъандыла.

ХАРАМ АТА 

Эртте-эртте бир хан жашап болгъанды. Аны юч жашы бар эди. Эки уллу жашы – жетген жашла, хар затны да этерге къолларындан келгенле эдиле. Гитчелери уа онекижыллыкълай, анасы ёлюп, ёксюз къалгъанды. Хан, къатыны ёлгенден сора, кёп турмай, бир башха къатын алгъанды. Ол тиширыу, жилян кибик, жашланы да тырман бла къанларын ичген, огъурсуз, аман адам болуп тюшгенди.

Кюнлени бир кюнюнде ханны жылкъысы сюрюлгенди деп, хапар жайылгъанды. Ханны эки уллу жашы да, атларына минип, сауут-сабаларын да тагъып, жолгъа чыкъгъандыла. Къарай кетип, жылкъыны бир жанына элтген ызларын табып, жетип къайтарабыз деп, юч кюн бла юч кече къуугъандыла. Алай болгъанлыкъгъа жашла жылкъыны жеталмагъандыла. Бир уллу суугъа келип, кирирге къоркъуп: «Энди тапмайбыз, артха къайтайыкъ», – дегендиле жашла бир бирлерине.

Къурлай юйге келип, ханнга жылкъыны тапмай къайтханларын айтхандыла. Жашлары хапарны бошагъынчы тынгылап туруп, хан:

– Эй аманла, сиз юч кюн бла юч кечени тохтамай барып жетген суу​гъа мен, эрттенликде юйден чыкъсам, тюшге жетип, анда алайда тюш намазымы этип, ингирде юйге къайтыучума. Сиз а юч кюн бла юч кече – 
ары, юч кюн бла юч кече бери жол жюрюп, жылкъыны да тапмай келесиз, – деп, жашларына урушханды. 

Сора хан кеси, атына иер салып, жылкъысын излерге чыкъгъанды. Ханны гитче жашы да:

– Атам, мени да, атынга миндирип, ала бар, сенден айырылып къаллыкъ тюйюлме, – деп, алайда атасы бла атланып тебирегенди.

– Сен гитчесе алыкъа, мен узакъгъа барлыкъма. Сен мени чырмагъан этериксе, – деп, хан кёп кюрешгенди, алай болгъанлыкъгъа жашчыкъ, къулагъына да алмай, атасына тынгыламай, аны аркъасына илинип, жиляп тохтагъанды. 

Хан да: 

– Жиляма, алай эсе, элтейим биргеме, – деп, жашны да кесини атына миндирип, жылкъысын излерге жолгъа чыгъып кетгенди.

Хан, керти да, эки уллу жашы юч кюн бла юч кечеге жетген уллу суугъа, эрттенликде юйден чыгъып, тюшге жетгенди. Алайда атындан тюшюп, энди тюш намазымы былайда эте барайым деп, абидезин алып, къыбылагъа айланып, намаз этип башлагъанды. Жашчыгъ’а, атасын намазгъа иги уюма къоюп, атасыны сауутун-сабасын да тагъып, аны атына минип, ол эки уллу къарындашы кирирге къоркъуп къайтхан суугъа кирип, ат бла сууну ары жанына ётгенди.

Бир заманда атасы, намазын бошап, къобуп, къараса – ат да, жашчыкъ да жокъ болуп тургъанларын кёргенди, Тёгерегине къарагъанды, къарай кетип, жашчыкъны, суудан ётюп, ат бла уллу тауну тюбюнден ёрге айланып чыгъып баргъанын, кёзюлдюреуюк бла къарап, кёрюп:

– Жылкъыны юсюне гитче жашым да къошулуп, тас болады, – деп, хан, жаяулай артха айланып, юйюне къайтып, олтуруп къалгъанды.

Жаш а, бийик тауну башына чыгъып, тёгерекге къарай кетгенди да, бир зат да кёралмагъанды. Сора бираздан бир жерде, уллу агъачны ичинде, тютюн чыкъгъанын эслегенди. «Кюн да кеч бола башлагъанды, энди бюгече къайда къаллыкъма? Андан эсе, ол тютюн чыкъгъан не зат эсе да, ары бир барайым», – деп, жаш салып ол тютюн чыкъгъан таба тебирегенди. Келсе – агъачдан ишленнген уллу юй. Жаш арсарсыз юйге киргенди. Къараса, бир уллу эмеген къатын, эки эмчегин да эки инбашы бла аркъасына атып, бир уллу тегенеде тылы ийлей тура эди. Жаш, чабып барып, эмеген къатын аны эслегинчи:

– Ой, анам-анам! – деп, аны эмчегин ауузуна алгъанды. 

Эмеген къатын, сермеп жашны къолуна алып, къарагъанды да:

– Ай, сен а терк бала болдунг манга ансы, бир татлы къабын боллукъ эдинг, – дегенди да: – Олтур, балам, – деп, олтуртханды.

Эмеген къатын гыржын этип бошагъанды. Отда уа, жашчыкъ келгинчиден окъуна, тохтамай, бир тёрт къулакълы уллу къазан бла эт къайнай болгъанды. Жаш, чыдамай:

– Анам, бу къазан тохтамай къайнайды, бишип озмаймыды, нек тюшюрмейсе отдан? – деп соргъанды.

– Балам, мени юч жашым барды. Ала, хар кюнден уугъа барып, кийикле ёлтюрюп келедиле. Жашла бу сен кёрген къазанны этден толтуруп, отха да кеслери асып кетедиле. Ала кеслери, уудан келип, тюшюрмеселе, мени бу къазанны отдан тюшюрюр къарыуум жокъду. Тюшюралмазлыгъымы билип олтурама ансы, эт, бишип, халек бола турады, – 
дегенди эмеген къатын. 

Алайдан жашчыкъ, секирип туруп:

– Аны манга нек айтмай тураса да, – деп, сермеп къазанны отдан алып, – къалайгъа салайым? – деп соргъанды.

Эмеген къатын, бу гитче жашчыкъны къарыууна сейир-тамаша этип:

– Балам, къалайгъа да сал, юсюнге къуяса, – деп, къазанны жерге салдыргъанды.

Жашчыкъ, къазанны жерге салгъандан сора, эки женгин да ёрге къайырып, ол бишген этден кеси ашарча бир кесегин бир жанына алып, къалгъанын да юч эмеген жаш бла эмеген къатыннга тёрт тенг юлюшге бёлюп, жарашдыргъанды.

Ол заманда эмеген къатын:

– Балам, энди мен сени букъдурайым ансы, жашланы келир заманлары болгъанды, сени ашап иш къоярла ач ачыулары бла, – деп, жашчыкъны уругъа салып, башын жапханды.

Олсагъат эмеген жашла уудан келгендиле. Келтирген кийик этлерин сыртларындан, «доп-доп» этдирип, жерге атып, юйге кирип:

– Анабыз, адам ийис барды юйде. Ким келгенди? – деп соргъандыла.

Эмеген къатын да:

– Ким келлик эди? Олтуругъуз, ашагъыз, – деп, хар кимни юлюшюн аллына салгъанды.

Ол заманда жашла, ала келип тюшюргюнчю, отдан алынмай туруучу къазанны, отдан алынып, эти да юлюшлеге бёлюнюп тургъанын кёрюп:

– Ким этгенди бу ахшылыкъны, бу болушлукъну санга, анабыз? Къоркъма, кёргюзт, хата этмезбиз анга, ахшылыкъдан башха, – деп къысхандыла.

Жашла алай къысханда, эмеген къатын, уруну ачып, жашчыкъны чыгъарып:

– Эмчегимден эмип, манга бала болгъанды, билмей, хата этмегиз, – 
деп тилегенди.

Эмеген жашла, жашчыкъны, кёкге-кёкге атып, тутуп, эркелетгендиле да:

– Не айланаса, къайдан чыкъгъан адамса? – деп соргъандыла. 

Жашчыкъ да:

– Мен ханны жашыма. Атамы жылкъысы сюрюлгенди да, излей чыкъгъанма. Бери уа, сизни тютюнюгюзню кёрюп, келгенме, – дегенди. 

Эмегенле:

– Алай эсе, аша, ич да, жылкъыны хапарын биз айтырбыз, – деп, жашчыкъны, биргелерине олтуртуп, ашатхандыла. 

Ашап-ичип бошагъандан сора, аны бир уллу тауну башына чыгъарып, кёзюлдюреуюк бла къарап:

– Ма ол жерде, ол жерде ол къара агъачны кёремисе? – деп, бир уллу агъачны кёргюзтгендиле.

Жашчыкъ да, къарап: 

– Кёреме, – дегенди.

– Кёре эсенг, ол сен кёрген агъач тюйюлдю – сени атангы сюрюлген жылкъысыды, – деп, анга жылкъыны кёргюзтгендиле. – Сени атангы жылкъысын адамла угъай, жилянла сюргендиле. Жылкъыны тёгерегине жилян буруу этилипди, жилянла жылкъыны алай сакълайдыла. Сен, бар да, атынгы уруп, жилянланы башлары бла секиртип, жилян буруу​ну ичинде жылкъыгъа къутул. Жылкъыдан айырып, ажирни тышына секиртсенг, жылкъы саулай ажирни ызындан тизилип чыгъар. Ол заманда жилянла, санга тиймей, жылкъыны берип жиберликдиле. Сен да, сюрюп, юйюнге келирсе. Алай ажирни буруудан секирталмасанг а, жилянла сени тутарла, эки сайлау берирле: «Не жилянлагъа къыз бер да, жылкъынгы берирбиз, неда, сюйсенг, жилянладан къыз ал да, жылкъынгы алай сюр», – дерле. Жилянлагъа сен къыз берсенг, тиширыу къоркъакъ болады – асыры аладан къоркъгъандан, жюрексиз болур. Андан эсе, жилянладан къыз алама дерсе да, сени юйге элтирле, атынгдан тюшерсе. «Бер, атынгы биз тагъайыкъ», – дерле, сен а: «Кесим тагъайым», – дерсе. Арбазда алтын илкич бла агъач илкич болурла. Ала: «Алтын илкичге такъ атынгы», – дерле, сен а, аны унамай, агъач илкичге тагъарса. Юйге киргенде, жамычынгы-башлыгъынгы тешсенг, алагъа бермей, кесинг тагъарса. Такъгъычла да бири – алтындан, бири уа – агъачдан боллукъдула. Агъач такъгъычха тагъарса. Олтур деп, къатапа шинтик берирле. Анга олтурмай, агъач шинтикге олтурурса. Сора, жилянланы тизип, къайсын сайлайса деп, сайлатырла. Жилянланы бек артларында барындан да эриши, барындан да уллу бирлери созула келир. Алгъа келгенлени унамай, ол бек артдагъын алама дерсе, – деп, эмегенле жашчыкъгъа жилянланы адет-тёрелерин юйретип, аны жылкъы болгъан жерге ашыргъандыла. Кеслери уа юйлерине къайтып кетгендиле.

Жашчыкъ, атына да минип, тюзюнлей салып жылкъыгъа келгенди. Келсе – атасыны жылкъысы жилянладан эшилген бурууну ичинде тургъанын кёргенди. Миннген атын къаты уруп, жилян бурууну ичине секиртгенди. Жылкъыдан ажирни айырып, аямай тышына секиртирге кюрешгенди, алай болгъанлыкъгъа, ажирни къайсы жанына бурса да, ол жанындан жилян, сызгъырып чыгъып, ажирге тышына секирирге къоймагъанды. Ол заманда жилянла, чабып, жашчыкъны тутхандыла. Сора айтхандыла: 

– Эки сайлау барды санга: сюйсенг, жилянлагъа къыз бер, жылкъы сени болсун; сюйсенг а – жилянладан къыз ал да, жылкъыны алай сюр.

Жашчыкъ, сагъыш этгенча этип:

– Къыз алама, – дегенди.

– Алай эсе, жюр, – деп, жилянла жашны элтип баргъандыла да: – 
Тюш атдан, – дегендиле.

Жаш атдан тюшгенлей, жилянла, чабып:

– Атынгы биз тагъайыкъ, – дегендиле. 

Жаш а:

– Угъай, кесим тагъама, – деп, бермегенди.

– Алай эсе, бери такъ, – деп, жилянла алтын илкични кёргюзтгендиле.

– Угъай, бери такъсам да боллукъду, – деп, жаш атны агъач илкичге такъгъанды.

– Кел энди юйге, – деп, юйге элтип, жамычысын, башлыгъын тешдирип: – Бер, тагъайыкъ, – дегендиле.

– Сау болугъуз, мен кесим тагъайым, – деп, жаш унамагъанды.

– Алай эсе, бери такъ, – деп, алтын такъгъычны кёргюзтгендиле.

– Угъай, бери такъсам да боллукъду, – деп, жаш жамычысын, башлыгъын да агъач такъгъычха такъгъанды.

– Энди олтур, – деп, къатапа шинтикни келтиргендиле.

– Угъай, мен мынга олтурайым, – деп, жаш агъач шинтикге олтургъанды.

– Да энди, къайсын сайларыкъ эсенг да, къыз сайла, – деп, юйге жилян сюрюуню бошлагъандыла.

– Мунуму, мунуму? – деп, ала да соргъандыла, жаш да: 

– Угъай, угъай, – дей келип, эм ахырында уа бек артда созулуп келген бек эриши уллу жилянны кёргюзтюп: – Муну алама, – дегенди.

Ол заманда жилянланы таматасы:

– Аны санга юйретген Аллахдан аман тапсын, – деп, жилянны анга бергенди. 

Жаш сайлагъан жилян, жашны аллына келип, чулгъанып, жатып къалгъанды, къалгъанлары уа чыгъып кетгендиле.

– Алгъа, къызны къоюп, жылкъынымы элтесе огъесе, къызны, элтип, артда жылкъынымы алыргъа келесе? – деп соргъандыла жилянла.

– Алгъа жылкъыны элтип, къарт атамы жюрегин тынчайтып, артда къызны элтирге келирме, – дегенди жаш.

Жаш алай айтханда, къызны атасы:

– Ахшы. Алай жети кюн болжал бериледи санга. Жетинчи кюн, келип, къызны элтмесенг, биягъы жылкъы сюрюлюр. Ол заманда жылкъыны да тапмазса, кесинг да жанынгдан айырылырса. Айтылгъан болжалгъа келип, къызны элтсенг, – багъалы къызымы алып, багъалы киеу болурса, – деп, жылкъыны берип, жашны жолгъа ашыргъанды.

Бир заманда, хан жашындан, жылкъысындан да тюнгюлюп тургъанлай, гитче жашы жылкъыны сюрюп келгенди. Халкъ сейир-тамашагъа къалгъанды. Хан жаш да, жылкъы да сау келгенине уллу той-оюн этгенди. 

Хан ол уллу къууанчны ётдюрюп бошар-бошамаз, жашы, къызны келтирирге заманы жетип, атына да минип, жолгъа атланнганды.

Жашны айтылгъан болжалгъа келгенине жилянла, ыразы болуп, аны ариу кёрюп, той-оюн этип, къызны берип, ашыргъандыла. Жаш жилян къызны ат юсюне алгъанды. Аны башы бла къуйругъу жерде сюйреле, ат да пырх-чырх эте, юрке, жаш элни къыйырына жетгенди. Ханны жашы жилян алып келгенин кёрюп, сюрюучю жашчыкъла къычырыкъ-хахай этип, чабып барып, ханнга айтхандыла. Эл да, саулай чыгъып, ишни керти болгъанын кёргенди.

Жаш юйюне келгенде, хан:

– Жилян да, кесинг да бауда жашагъыз. Мени бетими жойдунг. Мен санга тийишли бир къыз тапмаймы эдим? – деп, ачыуланып, жашны, жилянны да баугъа къыстагъанды.

Алай бла жаш жилян бла бауда жашап башлагъанды. Хан эки уллу жашны кезиу-кезиу:

– Барчыгъыз, ол аман жашны жилян къапмай тура эсе, бир къарагъыз, – деп, бир ненча кюн жиберип тургъанды.

Гитче жаш кюндюз тышында айланып келе, жилян а, баудан чыкъмай, ары-бери созула тургъанды. Кече болса, жаш орундугъуна кирип жатханды, жилян а мюйюшде тёгерек чулгъанып къалгъанды. Хар эрттен сайын, жаш къобаргъа, жашагъан жерлери ариу жарашдырылып, хант къангада ашарыгъы-ичериги тылпыу эте, ариу къурашдырылып болгъанды. Жаш, къобуп, ашап, ишлерин этерге кете эди. Жаш баугъа къайтса да, эшикге чыкъса да, жилян тургъаныча чулгъанып жатып тургъанды. Сора жаш тамаша этгенди: «Мен кетсем, жерим жыйылмай къалады. Келсем, жыйылып турады. Ашарыкъны да ким келип этеди? Эшикни уа, кете туруп, киритин этип кетеме, ачхычны да биргеме алып: жилян, чыгъып, бир адамны къапмасын деп». Кёп сагъыш эте кетип, жаш: «Не эсе да бу жилянда бир иш барды. Жукълагъан кибик этип, бюгече жилянны тангнга дери марап бир чыгъайым», – дегенди кеси кесине.

Ол кече окъуна жаш, жукълагъанча этип, жилянны марап башлагъанды. Кече белинде жилян къапдан ариулугъу тёгерекни чыракъча жарытхан бир ариу къыз чыкъгъанды. Женглерин ёрге къайырып, кёзню къагъып ачхынчы, аш-суу этгенди, жашны кийимлерин жуугъанды, тёгерекни-башны ариу жыйгъанды. Танг атаргъа уа, биягъы жилян къабына кирип, чулгъанып, жатып къалгъанды.

Жаш, битеу бу ишлени кёрюп, бек къууаннганды.

Экинчи кече да жаш биягъы жилянны сакълап башлагъанды. Биягъы къыз, дунияны жарытып чыгъып, от, аш-суу этип айлана тургъанлай, жаш, секирип туруп, къызны жилян къабын жана тургъан отха атып, кюйдюрюп къойгъанды. Къыз, бек мудах болуп, жашха:

– Ай, не аман иш этдинг: мени да, кесинги да эшигибизни жапдынг. Энди сени да, мени да къоймазла. Санга да жокъ тынчлыкъ, манга да жокъ тынчлыкъ. Кёп заман къалмагъан эди бизни, жилянланы, адетлерибиз бошалыргъа. Ол заманда мен кесим да санга ачыкъ боллукъ эдим. Мен билмейми эдим сени инжилип, эзилип, термилип, къыйналып жашагъанынгы? – дегенди.

Алай, къап кюйгенден сора, не этерик эдиле? Жаш бла къыз бирге, бир бирлерин кёрмеселе, кечиналмай, бек татлы жашап башлагъандыла.

Бир кюн хан биягъы тамата жашына:

– Барчы, гитче къарындашынга бир къарап кел, жилян къапмай тура эсе, – дегенди.

Ханны тамата жашы, барып, гитче къарындашыны терезесинден къарагъанды. Анда ариулугъу кюнча жарытхан къызны кёрюп, аны эси аууп къалгъанды.

Хан, жашы терк келмегенден сора, экинчи жашын да: 

– Барчы, не болуп къалгъанды анга, бир къара, – деп жибергенди.

Ханны экинчи жашы да, келип, терезеден къарап, къызны кёргенлей, алайда аны да эси аууп, жыгъылгъанды.

Экинчи жашыны да къайтмагъанын кёрюп, хан: «Ай, ол аман жашны жилян къабып, была аны кёрюпмю келе болмазла?» – деп, кеси тебирегенди. Барса, жашлары – терезе тюбюнде эслери аууп. Сора терезеден кеси къарагъанды. Хан, къызны кёргенлей, жашларындан да аман болуп, эси кетип, аугъанды.

Бир заманда ючюсю да, эслерин жыйып, бир бири ызларындан юйлерине кетгендиле. Алай гитче жашыны жилян къатынына асыры кёзю къарагъандан, хан, не этерге билмей, жашын жояр мадар излеп башлагъанды. Кёп сагъыш этгенден сора, хан, сылтаугъа, ауругъанча этип, жатханды. Атасыны ауругъанын эшитип, гитче жаш, жарсып, сорургъа келгенди:

– Атам, не болгъанды санга? Не зат жарар дарманнга, не мадар этейим? – деп соргъанды.

– Балам, манга этер мадарынг болса, ол жерде, ол жерде бир аскер барды. Аскерчилени кеслерине аш этген бир багъыр къазанлары барды. Ол къазанны келтирип, ичинде суу жылытып, анда жууунсам, сау боллукъ эдим. башха мадар жокъду, – дегенди хан жашына.

Юйюне мудах болуп келип, жаш:

– Энди къайдан табайым ол къазанны? ол табылмаса, атам ёледи, – 
деп, къатынына жарсыгъанды.

Къатыны жашха:

– Атанг санга къазанны тап деген эсе, сени сау келиринги сюймейди, игиликге айтмагъанды. Алай болса да, сен тюзюнлей салып мени атама бар. «Нек келгенсе?» – деп сорур, сен а: «Минерге манга бир ат бер», – дерсе. Угъай демез. «Хайда, сайла да, къайсы атымы сюйсенг да, ал», – деп, атларын кёргюзтюр. Сен а жылкъысында эшекден уллу болмагъан, жабагъылы жары тайчыкъ барды да, аны сайла. Атам бермезге кюрешир, анама айтсанг, ол къоймай бердирир. Тайчыкъны алып, жолгъа чыкъсанг, излеген затынгы санга ол мадарыр, – деп, юйретип, жашны жолгъа ашыргъанды.

Жаш тюзюнлей салып къайынларына баргъанды. Къайын атасы бла къайын анасы жашны юйге кийирип, олтуртуп, хапар соргъандыла.

– Атам, манга минерге бир ат бер деп, сенден тилей келгенме, – дегенди жаш.

– Ненча ат сюйсенг да, ал, ат азмыды! Кел, сайла, – деп, секирип жеринден туруп, жашны ат орунуна элтип, кеси сайлап, багъып тургъан атларын кёргюзтгенди да: – Сен сайлагъанны сенден мен тыймам, – 
дегенди къайын атасы.

Алай жаш:

– Бу атладан аллыкъ тюйюлме. жылкъыдан сайларыкъма, – дегенди.

Сора экиси да жылкъыгъа баргъандыла Жаш, къарай кетип, башхаладан артха созулуп келген, атха да ушамагъан бир гитче жабагъылы тайчыкъны кёргюзтюп:

– Атам, манга башха ат керек тюйюлдю. Кёзюнг къыйса, бу жабагъылы тайчыкъны бериринги тилейме, – дегенди жаш къайын атасына.

Ол алай айтханда, къайын атасы:

– Угъай, ол тай санга атлыкъ этерик тюйюлдю, башхаларындан ал. Аны бералмам, – дегенди.

Къайын атасы тайны берирге унамагъаны жашны жанына тийип:

– Аны бермей эсенг, башхасы керек тюйюлдю, – деп, юйге къайтып келгенди. 

Сора къайын анасына къайын атасы тайны берирге унамагъанын айтханды. Аны эшитгенде, ол эрине урушханды:

– Жанынгдан сюйген къызынгы эринден сен бир тайны къызгъанаса, къалгъан атларынг да жетерикди санга. Ол хапарны кишиге эшитдирме, жашны да кёлюне тийме – ол тайны берип къой, – дегенди.

Кишини этер амалы къалмай, ахырында жабагъылы жары тайны жашха бергенди.

Жаш, ол жабагъылы тайны жылкъыдан тутаргъа деп, жюгенин да къолуна алып, тайчыкъ болгъан жанына айланнганын кёргенлей, тай​чыкъ, чабып келип, башын жюгеннге кеси салып къойгъанды. Жаш, иерни, башха ат кереклени да хазырлап, секирип, тайчыкъны сыртына минип: «Хайда, сау къалыгъыз!» – деп, къайынлары бла саламлашып, жолуна кетгенди.

Жаш жабагъылы тайчыкъ бла элден чыкъгъанлай, тайчыкъ, силкинип, бир ариу, уллу, кючлю ат болуп, адамча тилленип, жашха айланып:

– Къайры барабыз, нек барабыз, не излейбиз? – деп соргъанды.

Жаш, тайны быллай ат болуп къалгъанына да, сёлешгенине да сейир-тамаша болуп, анга толу жууап этгенди. Атасыны ауругъанын, аны сау этерге къазан керек болгъанын, ол къазан да къайда табылгъанын айтханды.

Ат, жашны хапарына тынгылап бошап:

– Энди сен сыртымда, жыгъылмазча, иги къаты тур, эки кёзюнгю да къаты къыс, мен ач дегинчи, ачма. Манга жанынг аурумай, эки кере къамичи бла къан сиерча уруп, мени иги ачыт, – дегенди.

Жаш ол айтханлай этгенди.

Бир заманда ат жашха: 

– Ач кёзлеринги, – дегенди. 

Жаш кёзлерин ачханды. Ат жашха:

– Ма ол узакъда кёрюннген – сен айтхан аскерди. Энди сен былайдан ары бармайса. Сен, былайда мени иерим да, кесинг да сыйынырча уру къазып, аны ичинде букъ. Мени кесимлей бошла. Мен, барып, къазанны алып къачарма, аскер ызымдан къууар. Мен былайгъа жетерге, сен, иерни алып, хазыр болуп тур да, эрлай аны сыртыма салып, терк мин. Алай болмаса, аскерчиле, жетип, сени да, мени да ёлтюрюрле, къазанны да сыйырырла, – дегенди.

Жаш, атны бошлап, уру къазып, ары букъгъанды. Жабагъылы жары тай, олсагъат кесин силкиндирип, бир жабагъылы кичиу тайчыкъ болуп, аскер болгъан жерге баргъанды. Барса – аскер жатып, жукълап. Ол жаш излеген къазан а аш этген жерлеринде тура эди. Аны кёрюп, тайчыкъ, кюлге аунай, кесин къашый барып, къазаннга тийгенди. Тайчыкъ къазаннга тийгенлей, ол, дунияны зынгырдатып, таууш этип, аскерни уятханды. Аскер, секиришип туруп, сауутларын алып, къопханды. Къарасала – кичиу тайчыкъдан башха жан да жокъ. Аскерчиледен бири:

– Барыгъыз да, ол тай кибикни, тюйюп, къыстагъыз! – деп буюргъанды.

Аскерчиле, тайны тюялгъанлары чакълы бир тюйюп, къыстап, келип жатхандыла. Ала жукълай баргъанлай, жабагъылы жары тай, къайтып, ары-бери аунай келип, биягъы къазаннга тийип, таууш этдиргенди. Аскерчиле биягъы, уянып, тайны къыстагъандыла. Дагъыда алай эте, тайчыкъ аскерчилени юч-тёрт кере да уятханды. Къоба да къыстай, къоба да къыстай, была, эригип, ахырында уа: «Бу къазан да, бу тай да безитгендиле бизни», – деп, къараргъа эринип, къопмай къалгъандыла. Аскерчиле энди къазан тауушха сагъайып турмагъанларын кёрюп, жабагъылы жары тай, киришин башына кийдирип, къазанны алып къач​ханды. Ол заманда аскерчиле уяннгандыла, къазанны тай алып къачханын кёрюп, ызындан къуугъандыла. Алай болгъанлыкъгъа, тай, жашха жетип, ол да хазырланып туруп, терк окъуна иерни аны сыртына салып, айылларын тартып, секирип, сыртына миннгенди. Жаш, къазандан да къаты тутуп, эки кёзюн къысханды да, атын, аямай, эки кере къамичи бла ургъанды.

Бир заманда тай: 

– Ач кёзлеринги, – дегенди жашха. 

Жаш, кёзлерин ачып, элни туурасында тургъанын кёргенди, атдан тюшгенди.

Жабагъылы жары тай жашха:

– Энди сен мени былайда къой. Жалкъамдан бир къыл ал да, мен санга керек болсам, аны кюйдюр: олсагъат сен болгъан жерге жетерме, – дегенди.

Жаш, тай айтханлай этип, къазанны да алып, ханнга баргъанды да:

– Келтирдим, – деп, къазанны бергенди.

Хан алайда къазан бла суу жылытдырып, жуууннган кибик этип: «Энди иги болдум», – деп, къопханды. 

Алай болгъанлыкъгъа жашны сау къайтханына уа ыразы болмагъанды.

Жаш да къатынына келгенди, ала, бир бирлерин кёрюп, къууаннгандыла, насыплы жашап башлагъандыла.

Бир кесек заман ётгенден сора, биягъы хан, ётюрюкге ауруп, тёшекге тюшгенди. Хан аны сылтаугъа этгенин билип, уллу жашлары сансынмай къойгъандыла. Гитче жашы уа, биягъы, атасына келип:

– Атам, энди уа не болгъанды? Къазан жарамадымы? – деп, жарсып соргъанды.

– Игирек болгъан эдим, алай энтта да ауруйма, – дегенди хан.

– Не жарар да, энди уа не мадар этейим? – дегенди жаш.

Хан, кёп сагъыш этмей:

– Ол жерде, ол жерде бир кийик марал барды, аны сютюнден ичсем, иги боллукъ эдим, – дегенди.

Къатыны да: 

– Бар ахшы жолгъа. Къыйын жолгъа бараса, алай Аллах буюргъаннга тюберсе. Атанга къараргъа борчунгду, – деп, эрин жолгъа ашыргъанды.

Элден чыкъгъанлай, жаш жабагъылы жары тайны жалкъа тюгюн кюйдюргенди. Олсагъат ат, кишнеп, чабып, жашха жетгенди. Жаш тайгъа миннгенди. Тай, силкинип, биягъыча, бир ахырзаман ат болуп, тилленип:

– Къайры барабыз, не керекди? – деп соргъанды. 

Жаш атына:

– Кийик маралны табып, сютюн алып, атама дарман этерге керекди, – дегенди.

Ат, биягъыча: 

– Жыгъылмазча, къаты тут, эки кёзюнгю къаты къыс, эки кере къабыргъама къан сиерча ур. Кёзлеринги, ач дегинчи, ачма, – дегенди.

Жаш ат айтханча этгенди. Ат, учуп келип, тюшюп: 

– Энди кёзлеринги ач, – дегенди. 

Кёзлерин ачханда, жаш бир уллу тауну башына чыгъып тургъанларын кёргенди.

– Энди ол сен излеген кийик маралны бу тауда болгъанын билеме, алай тюз да тургъан жерин а юйреталлыкъ тюйюлме, кесинг изле, – дегенди ат жашха.

Жаш: 

– Ахшы, – деп, сауутун-сабасын да алып, маралны излерге атланнганды. 

Бара-бара кетип, бир гитче къарт кишичикге тюбегенди. Ол къанатлыланы кюте тура эди. Жаш анга салам бергенди, кишичик да, аны саламын алгъанды да: 

– Не айланаса, не жюрюйсе? – деп, жашха соргъанды. 

Жаш нек айланнганын анга айтханды. Къарт кишичик, жашха къарап:

– Алай эсе, кийик марал ма алайдады – ол кюнлюмде. Анда ол жукълагъан этеди, чегетде уа – отлагъан. Насыбынг болса, кюнлюмде жукълап тургъанлай тюберсе. Ол заманда, арсарсыз къатына барып, къаллай бир керек эсе да, саууп, сют алырса: уянырыкъ тюйюлдю. Насыбынг жокъ эсе уа – кийик, жукъламай, чегетде тургъанлай тюберсе. Санга сютюн да саудурмаз, кесинги саулай да жибермез, – деп, маралны халын юйретип жибергенди.

Жаш, кийик маралны кюнлюмде жукълап тургъанлай табып, сютюн саууп алгъанды. Келтирип, атасына бергенди. Хан, марал сютден ичип: 

– Иги болдум энди, – деп, тёшекден къопханды. 

Жашыны сау къайтханына ачыу этип: «Энди уа, барса, сау къайтмазча, къайры иейим жашымы?» – деп, биягъы хан сагъышха батханды. Бир заманда, соруууна жууап табып, хан ючюнчю кере да ётюрюкге ауруп жатханды. Биягъы кичи жашы аны саулугъун сорургъа келгенди.

– Бу ауруудан энди мен хазна иги болмазгъа ушайма. Сени ёлген ананг къолунда мени мухур жюзюгюмю алып кетгенли, ауруучу болуп къалгъанма. Не мадар да этип, ёлген ананга ахыратха барып, андан мени жюзюгюмю алып келип, къолума салсанг эди, мен саппа-сау болуп къаллыкъ эдим, – деп, хан жашны ёлген анасына ахыратха атландыргъанды.

Жаш, келип, къатынына:

– Мен къалай барайым ол дуниягъа, жолну ким юйретсин манга? Анда анамы да къалай табайым? – деп, мудах айтханды.

Эрини жарсыгъанына къатыны:

– Да Аллахдан аман тапсын сени атанг, экибизни бир бирден айырыргъа кюрешеди. Бармай амалынг жокъ эсе, мени атама жетип, хапарны айт: ол юйретир барыр жолунгу, – деп, аны атасына жибергенди.

Жаш, жилянлагъа барып, хапарны къайын атасына айтханды. Ол, жашха бир акъ тёгерек ташчыкъ берип:

– Ма бу ташчыкъны, жолгъа чыгъып, жерге салырса. Ол сени аллынгда тёнгереп тебирер. Сен а, ары-бери бурулмай, ташны ызындан барып тур, ол сени тюзюнлей ёлген ананга, ол дуниягъа, элтир, – дегенди.

Жаш, жолгъа чыгъып, къайын атасы берген ташчыкъны жерге салгъанды. Ол жашны аллында тёнгереп тебирегенди. Таш да бара, жаш да аны ызындан бара кетгенден сора, таш бир тешик бла жерни тюбюне тёнгерегенди. Жаш да, ташдан айырылып къалмай, жер тюбюне тюшгенди. Анда ташны ызындан бираз баргъандан сора, жаш бир кём-кёк кырдыкда, асыры арыкъдан, эки борбайын бир бирге ышый, жатса, жатхан жеринден ёрге къобалмай тургъан арыкъ ёгюзню кёргенди. Андан арлакъ озуп, бир къара жерде бир уллу ёгюз, эки мюйюзю бла зылдыланы къаза, семизден, боюнун бир жанындан бир жанына буралмай, мёнгюрдеп айланнганын кёргенди. Ташны ызындан бара кетип, жаш бир киши бла бир къатын, уллу ёгюз терини тюбюне сыйынмай, бири терини кесине тартса, бирсини юсю ачыла, экиси да тюйюше тургъанларын кёрюп, ётгенди. Алайдан арлакъ баргъанлай, жаш бир киши бла бир къатын бир эчки терини тюбюнде, экисине да эчки тери жетип, ойнай-кюле тургъанларын кёргенди. Бираздан бир жерде бир семиз къойчуну, къой сюрюую да семизден атыла, ышныр эте, кеси да, олтуруп, жырлай тургъанын кёргенди. Аладан арлакъда уа – арыкъдан, таякъгъа таянмай, жеринден ёрге къобалмагъан бир къойчу, арыкъ къой сюрюую бла. Сюрюу да къача, къойчу да, аланы бирге жыялмай, жиляй тура эди. Дагъыда, бара кетип, жаш бир къарт къатын бир къуюгъа кетип, къуюну башындан энишге салыннган жыжымдан тутуп, чыгъа келип, энди, бир узалгъанлай, башына къутулама дегенлей, жыжым юзюле да, тюбюне кете тургъанын кёргенди. Бираздан жаш уллу суугъа жетгенди. Кёпюр орунуна сууну юсюне бир уллу къара киши саулай жатып тура эди. Таш, кишини юсю бла тёнгереп, сууну ары жанына ётгенди. Жаш а, жаны саулай, адамны юсюне къалай минейим деп, тешинип, суугъа кирип ётерге башлагъанды. Ол заманда ол кёпюр болуп тургъан киши, башын кётюрюп, жашха: 

– Эй, адам улу, кирме суугъа. Мени юсюм бла сени кибик кёпле ётгендиле, сен да ёт, – деп сёлешгенди. 

Андан сора жаш, кишини юсю бла атлап, суудан ётгенди. Таш да тёнгерей, жаш да бара кетип, бир жерде кёп сабийле, агъач чёмючлери бла сют кёлге чабып келип, чёмючлерин сютден толтуруп ичгенлерин кёргенди. Сабийлени бир къаууму уа, сютню ичерге толу чёмючлерин ауузларына келтиргенлей, чёмючлерини тюбю тюшюп кетип, сютлери тёгюлюп, жиляй эдиле. Жаш, бу битеу кёрген затларына сейир-тамаша этип, бара-бара кетип, зикир айтышып келе тургъан тиширыулагъа тюбегенди. Аланы кёргенинде, ахыратха жетгенин билип, жаш хар бир тиширыугъа энчи: 

– Мени анам къайдады? – дей, сора, ала да:

– Сени ананг артда келеди, – дей, бара кетип, къатынланы арасында анасын танып, чапханды. 

Анасы да, жашын танып, чабып, къучакълап, жилягъанды.

– Нек келгенсе, не этесе, балам? – деп соргъанды анасы жашына.

Жаш, атасыны эки кере да ауруп жатханын, биринчи ауругъанында, анга къазанны алып келгенин, экинчи ауругъанында уа, марал сют келтиргенин айтханды да:

– Ючюнчю кере ауруп жатханда уа, атам: «Анангы къолунда му​хур жюзюгюм кетгенди, ахыратдан аны алып келип, къолума салмасанг, ёлеме», – деп, мени санга ол жумуш бла жибергенди, – дегенди.

Жаш хапарын айтханда, анасы:

– Ай, аман киши! Мен ёлгенде, жер жапхан мюлкюнден манга тийишли садакъа этерге окъуна кёзю къыймагъанды. Битеу къыйынымдан жангыз жюзюкню алып, болгъанны анга къоюп кетгенме. Энди уа аны да сыйырыргъа жибергенди сени, – дегенди да, сёзюн андан ары бардыргъанды: – Балам, атанг сени керексиз кёп къыйнайды. Жюзюкню уа къайтарып артха берлик тюйюлме. – Ол сёзлени айтып, анасы, къоюнундан эки алма чыгъарып: – Бу эки алманы кесинг ашагъан иш этме, элтип, бирин атанга ашат, экинчисин а – аны къатынына бер. «Не айтханды ананг?» – десе уа, – «Алмаланы ашап бошагъыз да, андан сора айтырма», – дерсе. Ашап бошагъандан сора уа: «Ол дунияда да тынч жашатмагъан эдинг, энди бу дунияда да къоймай эсенг, кесинг къабан болуп, къатынынг а мегежин болуп, биринг – къачып, биринг а – 
къуууп, агъачха кетигиз», – дегенди дерсе. Ма бу ючюнчю алманы уа кесинг аша, балам, – деп, дагъыда, чыгъарып, бир алма бергенди.

Анасыны жууабын алгъандан сора, жаш:

– Анам, жолда келе, мен бир арыкъ ёгюз кём-кёк кырдыкда арыкъ​дан ёле тургъанын кёрген эдим. Кырдыгы болмагъан къара топуракъда уа башха ёгюз семизден атыла тура эди. Ала алай нек эдиле? – деп соргъанды

– Ол арыкъ ёгюз бла семиз ёгюз ол дунияда бирге жегилгендиле. Арыкъ ёгюз онглу да, къарыулу да болгъанды, алай, жагъын этип, иесин да къыйнагъанды, нёгерине да кеси тартырыкъны тартдырып, терсбоюнлукъ этгени себепли, бу дунияда ол азапны чегеди. Ол семиз ёгюз а, терсбоюнлукъ этмей, иесине чыбыкъ да урдурмай, къолундан келгенича, халал тартханы ючюн, бу дуниясы иги болгъанды, – дегенди жашха анасы.

– Алайдан ётюп, бир кишини бла бир къатынны, бир уллу ёгюз терини тюбюне сыйынмай, тюйюше тургъанларын кёрген эдим. Башха бир киши бла бир къатын а, эчки терини тюбюне эркин сыйынып, ойнай-кюле тура эдиле. Ол а некди алай? – деп соргъанды жаш.

– Аланы эки къаууму да эр бла къатындыла. Ёгюз терини тюбюне сыйынмагъанла ол дунияда, бири бири айтханына сыйынмай, тохтамай тюйюшюп, бир бирлерин къыйнап жашагъандыла. Аны ючюн бу дуния​лары да такъырды аланы. Эчки терини тюбюне сыйыннган эр бла къатын а ол дунияда, бир бирлерине тынгылап, ариу жашагъандыла. Аны ючюн аланы бу дуниялары да зауукълу болгъанды, – дегенди жашны анасы.

– Аладан арлакъда эки къойчуну кёрген эдим. Бирини къойлары да, кеси да – семиз. Къойлары ышныр эте, кеси уа жырлай. Бирси къойчуну уа къойлары да – арыкъ, кеси да – арыкъ. Къойлары ары-бери къача, кеси да жиляй тура эди. Аланы юсюнден да айт, – дегенди жаш анасына.

– Ол семиз къойлары болгъан семиз къойчу ол дунияда, къойларын тойдурур ючюн, эрттенликде эртте туруп, аланы иги жерге элтип, кютюп жашагъанды. Арыкъ къойлары болгъан амалсыз къойчу уа, эрттенликде кеч туруп, къойларын да иги жерде кютерге эринип, терс​акъыл болгъанды, – аны себепли бу дуниялары хар бирини ниетине ушайды, – 
дегенди жашны анасы.

– Дагъыда, бара кетип, мен къуюгъа кетген бир къарт къатынны кёргенме. Ол, жыжымдан тутуп, чыгъа келгенлей, жыжым юзюлюп, дагъыда къуюгъа кете эди. Ол алай некди? – деп соргъанды жаш.

– Ол къатын жашагъан дуниясында кишиге хатер этмеген, къызгъанч адам болгъанды. Бир жол аны къоншусу, ауруп, турма ашаргъа кюсеп, андан турма тилей келгенди. Къатынны турмалары кёп бола тургъанлай, аладан игисин берирге кёзю къыймай, излеп, жартысы чириген бир турманы бергенди. Ма ол сен кёрген чириген жыжым ол чириген турмадан этилгенди. Къатын, хатерсизлиги ючюн, бу дунияда ол азапха тюшгенди, – дегенди жашха анасы. – Сау турма берсе эди ол заманда, мында, жыжымы юзюлмей, къуюдан чыгъарыкъ эди.

– Бир уллу суугъа бир адам кёпюр орунуна салынып кёрген эдим. Ол а алай нек болгъанды? – дегенди жаш дагъыда.

– Ол адам, дуниясында агъачха жууукъ жашап тургъанлай, барып, отун келтирирге эринип, кёпюрге салыннган агъачланы урлап, от этип, адамланы уа суугъа кийирип жюрютгени себепли, бу дуниясында аны кесин кёпюр орунуна суугъа салып, юсю бла жюрюрге буйрукъ этилгенди, – дегенди анасы.

– Андан арлакъда уа сабийле, сют кёлге чабып келип, чёмючлерин сютден толтуруп, иче эдиле. Алай аладан бир къаууму, чёмючлерин ауузларына жетдиргенлей, чёмючлерини тюплери тюшюп, сютню ичалмай къалып, жиляй эдиле. Ол алай нек бола эди? – деп соргъанды жаш анасына.

– Ол чёмючлерини тюплери тюшмей, сют ичалгъан сабийле некях бла туугъандыла. Чёмючлерини тюплери тюшюп, сютден ичалмай, ачдан жилягъан сабийле уа – зийна бла, некяхсыз, – деп, жашы сорууларын соруп бошагъынчы сакълап, анасы: – Хайда, балам, нёгерлеримден артха къалдым. Къайт ызынга. Мен берген алманы аша – мындан арысында бар къыйынлыкъладан къутулурса. Атанг да энди сени кёп къыйнамаз. Хар не иги болур. Насыплы жаша, – деп, жашын къучакълап, жолуна ашырып, кеси да нёгерлерини ызындан кетгенди.

Жаш да, биягъы ташны ызына къайтыр жолуна салып, таш да аллында тёнгерей, экиси да жерни башына чыкъгъандыла. Жаш тёгерек ташны, келтирип, къайын атасына берип, жабагъылы жары тайны иерин да салып, минип, юйюне къайтып келгенди. Хан а, жашны жолгъа ашыргъанлай окъуна, келинине аман ниетин билдирип:

– Жаш ахыратдан сау къайтырыкъ тюйюлдю. Манга къатын бол, – 
деп къысханды.

Келини ол айтханны этерге унамагъанды. Хан зорлукъ этип башлагъанда уа, жашны къатыны, башындан тарагъын алып, жерге атып: «Манга киши къаршы келалмазча, тёгерегими бегит», – деп Аллахдан тилек этгенди. 

Алайда къызны тёгереги адам кирмез тау болуп къалгъанды. Хан, аны кёрюп, ырысхысын аямай, жалчылагъа тауну ойдуртуп, ичине кирирге башлагъанды. Къыз да, болмазлыгъын билип: «Тёгерегим темир буруу болсун», – деп, тилек этип, къыптысын жерге атханды. Къыпты темир буруу болуп къалгъанды. Хан да темир бурууну буздуртуп башлагъанды. Темир бурууну бузуп бошаргъа аз къалгъанлай, хан жолну сакъларгъа салгъан адамларындан бири, чабып келип, ханны гитче жашыны келе тургъанын айтханды. Хан, олсагъат бурууну буза тургъан адамланы къыстап, кеси уа, чабып, тёшегине кирип, ауруп жатханча этгенди.

Хан да тёшегине киргенлей, жашы, келип:

– Атам, ахыратха барып келдим, – дегенди. 

Жаш хапарны айтып башлагъанлай, атасы, аны сёзюн бёле:

– Келтирдингми жюзюкню? – дегенди.

– Угъай, анам жюзюкню берирге унамагъанды, – дегенди жаш.

– Нек бермеди? Не айтханды?– деп соргъанды хан.

– Анам санга бла ёге анама бу эки алманы жибергенди. Ашап бошагъыз да, аны не айтханын айтайым, – деп, алмаланы ханнга бла ёге анасына бергенди. 

Ала алмаланы ашап бошагъанлай, жаш алагъа анасы не айтханын билдиргенди:

– Анам сизге: «Атанг, ол дунияда тынчайтмагъан эди да, тынчайт​магъан эди мени, энди бу дунияда да къоймай эсе, къабан болуп, къатыны уа мегежин болуп, бири – къачып, бири да аны – къуууп, агъачха кетсинле», – дегенди, – деп, жаш сёзюн бошар-бошамаз, хан бла къатыны, эки тонгуз болуп, бири бирин къуууп, агъачха ташайып кетгендиле.

Жаш а анасы кесине берген ючюнчю алманы ашагъанды да, къатынын да атасыны юйюне келтиргенди. Андан арысында жаш, элге хан болуп, къатыны бла насыплы, тынч-ырахат жашап къалгъанды.

ЗАЛИМ ХАННЫ КЪЫЗЫ 

Ханны къызы элни къызлары бла орамда бара тургъанлай, бир сары сюекге тюбегенди. Къыз, анга аягъы бла тийгенлей, къарынына сабий тюшгенди.

Къызны атасын, аны бла урушуп, аны хорлап, бир башха хан элден къыстагъанды. Къызын а, ол сабийден ауур болгъаны себепли, атасы, биргесине элталмай, къоюп кетгенди.

Къыз а бир жолгъа тогъуз жаш бла бир къыз тапханды. сабийлерин, не зат бла кечиндирирге билмей, ауара болгъанды.

Тогъузунчу гитчесине Тогъузакъ деп атагъанды. Ол, абадан болгъанлай, садакъ къурап, кийиклени ёлтюрюп, къала да ишлеп, иги жашап тебирегендиле. Тогъузакъны къарындашлары уа, жукъ да этмей, ойнап тургъандыла.

Бир жол Тогъузакъ, уугъа айлана барып, бир къуш, къанаты сынып, ачдан ёле тургъанлай, юсюне чыкъгъанды. Аны, тюгюн алып, эгечине элтирге умут этгенди. Ол заманда къуш:

– Тогъузну гитчеси Тогъузакъ деп сени атынг дуниягъа айтылгъанды. Сени эгечинг мени тюгюмеми къарап турады? Андан эсе, манга бир мыллык ат, – дегенди.

Жаш бир бууну, ёлтюрюп, къушну аллына атып кетгенди. Бара баргъанды да, ачдан ёле тургъан бир бёрюге жолукъгъанды. Ол да жаш​дан мыллык атарын тилегенди. Тогъузакъ, анга да, бир буу ёлтюрюп, аны атып кетгенди.

Тенгиз боюнуна айлана барып, чабакъчыкъланы суусуз къырыла тургъанларын кёргенди да, Тогъузакъ аланы тутаргъа умут этгенди.

– Сен дуниягъа айтылгъан бир жашса, сени эгечинг бизсиз да жашаяллыкъды. Андан эсе, бизге бир суу бур, – дегендиле чабакъчыкъла.

Жаш, алагъа суу бургъанды да, юйюне кетгенди. 

Бир жерде бир ханны бир алтын къушу болгъанды. Бир кюн къуш, хан бла тюйюшюп, андан кетип башлагъанда: 

– Сен къайры барсанг да, мен сени табарма, – дегенди хан.

– Мен а дуниягъа айтылгъан Тогъузакъгъа кетсем а?! – деп, къуш учуп кетгенди.

Тогъузакъ ууда болгъанда, хан, къушун излей, жашны анасына келгенди.

– Не зат сюе эсенг да, берейим, къушну къайтарыгъыз ансы, – дегенди хан.

Жашны анасы аны берирге унамагъанда:

– Къушну берсенг, къатыннга алырма, – дегенди хан.

Къатын анга ыразы болгъанды, алай Тогъузакъ, келсе, анга ыразы болмазлыгъын билдиргенди:

– Экибизни да ёлтюрюр, – дегенди.

Хан а:

– Сен андан къоркъма, мен къаланы тёгерегин тогъуз къаты аскерге айландырырма, – дегенди.

Жаш кече, адам келликди деп къайгъы этмей, жатып къалгъанды. Эрттенбла уруш башланнганда, сегиз къарындашны да ёлтюргендиле. Тогъузакъ кеси къалгъанды. Терлеп, кюреше тургъанлай, аны анасы, барып:

– Ой, жашым, гюняхынга киргенме, мындан бир ич, – деп, суусап бергенди.

Жаш аны иче тургъанда, анасы, къыптысын чыгъарып, эслетмей, жашыны садагъыны киришин кесгенди. Сора аскерчилеге:

– Мен аны садагъыны киришин ычхындыргъанма, энди тутугъуз! – 
деп къычыргъанды.

Жашны тутуп, ёлтюргендиле.

– Ол обурду, сиз аны ёлтюргенликге, сау болуп къаллыкъды, ичин чыгъарып, тенгизге атыгъыз, – деп юйретгенди аланы жашны анасы.

Туурагъандыла да, жашны ичин тенгизге атхандыла. Хан а къатынны да, аны къызын да алып кетгенди.

Ол къанаты сыннган къуш, къанаты сау болуп, уча келип, жашны ёлюп тургъанын кёргенди.

– Мени жанымы бу къалдыргъан эди, бир басдырайым муну, – дегенди. 

Бир заманда алайгъа ол Тогъузакъ къутхаргъан бёрю келгенди. Къуш да, бёрю да, жашны ёлгенине жарсып, жилягъандыла. Тенгизден чыгъып, бир чабакъ:

– Нек жиляйсыз? – деп соргъанды.

– Сен эшитмегенмисе тогъузну гитчеси Тогъузакъны ёлгенин, анга жиляйбыз, – дегендиле.

– Да ол бизге да жууукъду, ичи-башы да биздеди, – дегенди чабакъчыкъ. 

Бёрю, къуш, чабакъла – барысы да бирге Тогъузакъны алайда сау этгендиле.

Андан сора Тогъузакъ, тенгизни боюну бла кете барып, бир эл жашап, чачылгъан жерге жетгенди. Мурсаланы ичинде бир тютюнчюк чыкъ​гъанын кёргенди да, барып къараса – анда уа бир бек арыкъ сокъур къатын бла бир сокъур киши жашай.

– Ой, анам, не ишлейсиз? – дегенди жаш.

– Бизлей ата-ана болсун, кёремисе, ачдан ёле турабыз, – дегенди къатын.

Алайда тохтап, садакъ да мажарып, жаш ол къартлагъа ашарыкъ келтирип башлагъанды.

Бир кюн, Тогъузакъ уугъа кетгенлей, къатын былай айтханды:

– Бу жаш бизни атып кетмесе эди, ол жер тюбюнде тургъан къара атны бла уллу бичакъны анга берир эдик.

Жаш ингирде къайтханды. Къартладан кетмезлигин айтханда, ала атны да, бичакъны да анга бергендиле.

– Бу ат, эрттен чыкъ къуругъунчу, жерни тёгерегине айланып къайтыучуду. Энди Минги тауну къатында бир акъ тау барды да, анга кирме, бичакъны уа, бир къара таш барды да, анга урма, ансы андан сора хар жерге да барыргъа эркинсе, санга бир хата болмаз, – дегенди къарт.

Жаш, атха минип, акъ тауну къатына барып: «Къарт ары барма деп нек айтхан болур?» – деп, къарагъанды.

Барып къараса – тау тюбю адам сюекледен толу. Аланы юсю бла ётюп барса, бир ариу ёзеннге чыкъгъанды. Анда уа бир уллу къала сюелип. Андан бир эмеген чыкъгъанды да, жаш бла сермешип башлагъанды. Жаш эмегенни, кётюрюп, уруп, жерге батдырып, башын кетергенди. Сора бир къулагъын, бир кёзюн, алып келип, чардакъгъа атханды.

Экинчи кюн да баргъанды ол къалагъа. Анда экинчи эмеген бла сермешгенди. Аны да, биринчинича, башын кетергенди. Ючюнчю кюн да алай этгенди. Тёртюнчю кюн да уруп къалагъа баргъанды, алай анда кишиге да тюбемегенди. Къаланы ичинде кёп хазна болгъанды. Къайтып келип, къарт кишиге анда адам сюекле къайдан чыкъгъанларын соргъанды.

– Биз былайда бир шахар болуп жашагъанбыз. Ол сюекле шахарны адамларыны сюеклеридиле. Аланы эмегенле ашагъандыла. Бизни уа арыкълыгъыбыз ючюн ашамай къойгъан эдиле, – деп, хапар айтханды къарт.

– Ючден сора бармы эдиле ала? – деп соргъанды жаш.

– Угъай, – дегенде, ол:

– Да аланы уа битдиргенме, – деп, жаш, къатыннга бла кишиге эмегенлени кёзлерин салып, сау этгенди. 

Ючюсю да, къалагъа барып, анда жашап тебирегендиле. Кюнлени биринде:

– Мен бираз айланайым. Атны ийип къойсам, къалай табарыкъма? – 
дегенди Тогъузакъ.

– Атны ийгенде, къылычны сыртына къысарса, къуйругъундан къыл алырса. Керек болса, къуу бла къылны къыйырын кюйдюрсенг, ат сени къатынга чабып келир, – деп юйретгенди къарт киши.

Аланы къалада къоюп, Тогъузакъ анасын алып кетген ханны элине баргъанды. Элге жууукълашханда, ол анасын бла ханны кёргенди. Элни жашы Тогъузакъны ол алгъыннгы садагъын кётюралмай, аны жыясын салыргъа кюреше тура эдиле. Тогъузакъ алайгъа факъырачы болуп баргъанды. Бара-барып, садакъгъа къарап:

– Бу не аламат затды! – дегенди.

– Ой, харип, сени кибиклеми кётюраллыкъдыла аны, – деп, кюлгендиле жашла.

Бир къарт киши уа:

– Кёрмеге къоюгъуз аны да, – дегенде, жаш, садакъны къолуна алып, тартып, жыясын салгъанды.

Анасы, аны танып:

– Тутугъуз аны, обур хыйнычыны, – дегенди.

Жашны, тутуп, теренлиги къыркъ къулач болгъан бир уру къазып, ары атхандыла. Кеслери уа къыркъ арба отун келтирирге кетгендиле. Жашны эгечи уруну башына баргъанды да, чач эшмелерин, уругъа атып, жаш тутарча этгенди.

– Эшмелерими къолларынга чулгъа, – дегенди.

– Угъай, чач тёзмез, – деп, жаш алай айтханда, къыз:

– Мен да, кесими ары атып, сени бла кюерме, – дегенди.

Жаш эгечини эшмелерин къолларына чулгъагъанлай, къыз жашны тартып чыгъаргъанды. Жаш, арлакъ кетип, къуу къабындырып, атыны къылына тийиргенлей, ат жетгенди. Атха минип, арбачыла келе тургъанлай, уруп, кезиу-кезиу башларын кетергенди.

Сора анасын бла ханны, ол къазылгъан уругъа атдыртып, анда кюйдюртгенди. Эгечин да алып, къарт кишиге бла къарт къатыннга келгенди.

АЛТЫН КЪУШ

Эртте-эртте бир элде бир мараучу жашагъанды. Ол мараучу ёмюрюнде уугъа жюрюп тургъандан башха иш этмегенди. Дуниясында не малы, не мюлкю, ол угъай эсенг, арбазында тауугъу окъуна жокъ эди. Жаланда бир эски, саламбаш юйчюгю болгъанды. Кеси да – элни къыйырында, жууугъуракъ къоншусу да болмай. Ол анда бир къарт къатыны бла эм жангыз бир гитче жашчыгъы бла жашагъанды.

Кюнлени биринде кишиге ёлюр ауруу тийгенди. Ол, ёлюп башлагъанда, къатынын чакъырып, анга осуят этгенди:

– Энди мен ёлеме. Ёлсем, мени садагъымы, уугъа жюрюр заманы жетгинчи, жашыма асыра. Манга ушаса, бек терк къармашыр сауутха-сабагъа, уучу да болур. Жашчыкъ, жетип, уугъа барып башласа, сени ачдан ёлтюрмез. Алай тилейме, замансыз аны уугъа жиберме, бираз уллу болгъунчу сакъла, – дегенди. 

Уучу аны ызындан, жашчыгъын къатына чакъырып: 

– Бала, ёлюрюмю аллында санга осуят этеме, тилейме, серине жаншап, бир жерде ыспассыз болма. Мен ёмюрюмде уугъа жюрюгенден башха мадарым болмай жашагъанма, анга сен да юйренирсе. Уугъа жюрюме деп айтмайма, алай къайры да бар, къайры да жюрю, ол жерде, ол жерде бир къара агъач кёрюрсе, ол къара агъачха уа барма. Ким биледи, билмей, барып иш къалсанг а, бир от жаннган кёрюрсе. Ол от жарыкъ​гъа жууукъ барма. Ма мен сенден ахыр тилеригим олду. Хайда, сау къалыгъыз, – деп, атасы ёлюп къалгъанды.

Ол ёлгенден сора, жашчыкъны жангыз кеси узакъ айланып келир къарыуу болмай, анасы, жарлылыкъ къысып, амалсыздан, анга атасындан къалгъан садакъны берип, ол гитчелей окъуна садакъ атаргъа юйреннгенди.

Жашчыкъ, садакъ атаргъа терк тюзелип, кёз тутхан жерде, чыпчыкъ, къаргъа болса да, атханын жибермей, ёлтюрюп тургъанды. Анасы да, жашчыгъыны жукъгъа къармашханын кёрюп: «Аллахха шукур, энди ачдан ёлмезбиз», – деп, къууаннганды.

Жашчыкъ, уллучукъ болуп, башха уучуланы ызларындан кете да, не тюлкю, не къоян ёлтюрюп келип, анасына жарай башлагъанды. Ахырында уа, кеси жангыз кетип, кийик ёлтюрюп, юйге келтире тургъанды. Анасы жашына къалайгъа дери баргъанын соруп, жаш а баргъан жерини атын айтханда, ол атасы барыучу жерге баргъанын билип: «Энди киши болгъанды», – деп, къайгъысыз олтуруп, жашы келтирген кийик этледен ашагъан да, сатхан да эте, аталары сау замандан эсе, онглу жашап башлагъандыла.

Бир кюн, эрттенликде эртте туруп, жашчыкъ уугъа кетгенди. Кёп айланып, арып, бир тау кийикни да ёлтюрюп, келиучю заманындан эсе кечге къалып келгенди. Анасы ол кюн, къайгъы этип, сакълап тургъанды. Жаш келгенден сора, анга хапар соргъанды. Жаш:

– Анам, бюгюн кёп жангы жерле да кёрдюм, эндиге дери бармаучу жерлериме да бардым. Бир къара агъачда да болдум. Атам манга осуят этгенде айтханыча, бир от жарыкъ да кёрген эдим, – деп, анасына хапар айтханды. 

Аны эшитгенде, анасы, арсарсыз, жаш атасы айтыучу къара агъачны кёргенине ишексиз болгъанды, ары кирмеге эди деп, къоркъгъанды. Алай жашха уа, барма зат демей:

– Балам, къарт атангы ёле туруп этген осуятын эсингден кетерме. Атанг хатагъа тюберинги сюйген болмаз, бир зат билип айтхан болур, – 
деп, жашха аны эсгертгенди. 

Жашчыкъ бир кюн, уугъа чыгъып кетип, айлана-жюрюй, ол атасы барма деп осуят этген къара агъачха баргъанды. Жууукъ келип къараса, къара агъачны тюз ортасы эм къалыны бу болур деген жерде бир от жаннган кёрюп: «Бу от кече да, кюн да да тохтамай жанады. Агъачы кюймейди не ёчюлмейди, мен муну не болгъанын билмей къоймам», – деп, акъыртын къысыла барып, тюз жаннганны илишаннга алып атханды. Ол жаннган, зынгырдап, жерге тюшюп, ёчюлюп къалгъанды. Жаш тюзюнлей салып юсюне барып къарагъанды. Къараса – бир алтын къуш, терек башында уясындан тюшюп, жаралы болуп, учалмай тургъанын кёрюп, тутуп, юйге анасына алып келгенди. Анасы, алтын къушну кёрюп, бек мудах болгъанды. Жаш, аны кёрюп:

– Анам, къууаныр орунуна, нек мудах болдунг? – деп соргъанды.

– Да нек мудах болуб’ а, сен, алтын къушну, алып келип, юйде тутханынгы билсе, патчах сени элден къурутур, – деп ангылатханды анасы. 

Анасы алай айтханда, жашы, туруп:

– Анам, алай болса, мен бу къушну: «Саугъагъа келтиргенме», – деп, патчахха элтейим. Патчах да мени къуру къоймаз, бир зат берир, – 
деп, жаш, къушну, алып, патчахны юйюне элтип баргъанды.

– Бу къушну ууда жаралы этгенме да, патчахыбызгъа тийишли болур муну тутаргъа деп, санга алып келеме, – деп, жаш, чыгъарып, къушну патчахха бергенди.

Патчах, жашчыкъны этген саугъасына бек ыразы болуп, къушну да алып, юч алтын да берип жибергенди. Жаш кетгенден сора, кесини къулуна:

– Барчы, ол ёксюз сабий ыразы болуп кетди эсе, бир бил, – деп, ызындан жибергенди. 

Патчахны къулу, барып, жашха жукъ да сормай, артха патчахха къайтып:

– Ёксюз, мудах болгъан угъай: «Ой, тели патчах, бир чыпчыкъ алып келдим да, юч алтын берди. Тауда юч алтын мюйюзлю кийик барды да, аланы тутуп келсем а, мюлкюню жартысын берлик эди», – деп, хыликкя этип барады, – дегенди.

Патчах, къулуну алай айтханын эшитгенде:

– Барчы, ол итден туугъан итни бери къайтарып кел, – деп, къулун жашчыкъны ызындан жибергенди. 

Къул жашчыкъны патчахха келтиргенди. Патчах анга:

– Тауда юч алтын мюйюзлю кийик барды. Аланы, тутуп, манга келтирип бермесенг, башынгы кетертирме. Хайда, барып, сагъыш эт да, керекли затынгы манга айт. Теркирек бар, – деп, жибергенди. 

Жашчыкъ, мудах да болуп, анасына баргъанды.

– Анам, алтын къуш ючюн патчах бу юч алтынны бергенди. Артда, ызымдан къычырып, артха къайтаргъанды да: «Тауда юч алтын мюйюзлю кийик барды да, аланы, тутуп, манга келтир. Келтирмесенг, башынгы кетерирме», – деп, жибергенди. Энди не амал этейим? – деп соргъанды. 

Анасы:

– Сен мудах болма, балам, бар да патчахха: «Ол юч алтын мюйюзлю кийикни мен, ёлтюрмей, жаралы этмей, тутуп, санга келтирейим. Аны этер ючюн, манга жюз арба, жюз чыккыр чагъыр, жюз арбачы, жюз да челек хазыр эт», – деп тиле. Сора эрттенликде кел да, андан ары не этеринги мен айтырма, – дегенди.

Жаш, къайтып, патчахха анасы юйретген затланы айтханды. Эрттенликде патчах жюз арба, жюз чыккыр чагъыр, жюз челек, жюз арба башчы бергенди.

Жашчыкъ, аланы да алып, кийикле тургъан таугъа жууукъ барып, анасы юйретгенча, арбаланы кенгде тохтатып, аланы букъдурурча жер табып, адамланы да жюзюсюне жюз челекни берип, тауда кийикле тюшде келип суу ичиучю кёлню ала бла тышына тёкдюрюп, сууну орунуна кёлге жюз чыккыр чагъырны къуйдуруп, адамын, арбасын да кенгнге кетергенди. Кеси уа, бир ненча адам сыйынырча уру къазып, кёлню жанында, аркъанла алып, бугъуп, кийикле суугъа келир заманны сакълагъанды.

Бир заманда, мюйюзлерини жылтырагъанлары да кёз къамата, юч алтын мюйюзлю кийик таудан суугъа энип, кёлде «сууну» ичип тебирегендиле. Алай, чагъырны суу болмагъанын билип, ийисгеп, артха кетгендиле. Ичерге башха суу болмай, дыгъыда къайтып, чагъырдан тойгъунчу ичип, артха айланнгандыла. Алай болгъанлыкъгъа, борбайлары тутмай, ёрге секирип, кеф болуп, жыгъылып, тёнгереп къалгъандыла. Кийиклени жыгъылгъанларын кёрюп, жаш, нёгерлери бла, чабып, аланы аркъанла бла байлап, арбагъа салып, патчахха алып кетгендиле.

Патчах, бу юч кийикни саугъасына жашчыкъгъа жюз арбаны арбачылары бла берип:

– Кесинг ёлгюнчю, ишлет да, аша, бюгюнден арысында санга бердим, – деп, жибергенди. 

Жашчыкъ, аланы алып келип, бирлерин таматагъа салып, ишлетип, жашап башлагъанды.

Экинчи кюн патчах къулуна:

– Барчы, ол ёксюз ыразы болуп къалды эсе, билип кел, – деп жибергенди. 

Къулу, жашха да тюбемей, биягъыча, ётюрюкге:

– Ыразы болгъан угъай эсенг: «Ой, тели патчах, таудан юч кичиу улакъ келтирип бергенликге, бу къадар затны берген, бютюнда ол жерде, ол жерде тенгизде бир къыз жашайды да, сурат кибик, аны алып келсем патчахха къатыннга, не берлик болур эди?» – деп хыликкя этип турады, – дегенди. 

Аны эшитгенден сора, патчах:

– Барчы, ол итден туугъан итни бир чакъырып кел, – деп, къулун жибергенди. 

Къулу, барып, жашны патчахха алып келгенди. Патчах жашха айт​ханды:

– Ол жерде, ол жерде бир ариу къыз жашайды, барып, ол къызны алып келмесенг, санга ёлюм буюрурма. Хайда, сагъыш эт да, аны ючюн не керек эсе да, эрттенликде манга билдир, – деп жибергенди. 

Жаш, юйге келип, анасына аны юсюнден айтханда, анасы:

– Аллахдан аман тапсын, сени къабар ючюн этилегендиле бу затла барысы да. Патчахны къулу этген палахладыла была. Сен а, бар да, патчахха айт: «Кесинги къыйынынгдан къатышдырмай, къулунгу къыйынындан бир алтын къайыкъ ишлет», – деп, жашны патчахха жибергенди. 

Жаш, келип, патчахха ол халда айтханды. Эрттенликге патчах къулуну къыйынындан алтын къайыкъ ишлетип, жашха бергенди. Жаш да, алтын къайыкъгъа минип, тенгизге къызны келтирирге кетгенди.

Жаш да, къайыкъгъа минип, тенгизде бара, бир уллу чабакъ бир гитче алтын чабакъчыкъны, къуууп, ашайым дегенлей, сермеп чабакъчыкъны кемеге алып, элтип барып, узакъда тенгизге бошлагъанды. ол заманда алтын чабакъчыкъ:

– Амалсыз кюнюнгде мен да санга жарарма, – деп, къуйругъун да булгъап, тенгизге ташайып кетгенди. 

Бир заманда бир илячин бир кёк кёгюрчюнню, къуууп келип, къагъып алыргъа башлагъанлай, жаш илячинни садакъ бла атып ёлтюргенди. Кёгюрчюнчюк, ёлюмден къутулгъанын билип, жашха, адамча тилленип:

– Мен керек болгъан кюн да чыгъар, келирме да, болушурма санга, –
деп, къанат таууш этип, учуп кетгенди.

Жаш, бара кетип, тенгизде бир жерге жетгенди да, къараса – чыракъ жаннганлай, тенгизни жарытып, бир ариу къыз бир агъач къайыкъ​гъа да минип айланнганын кёргенди.

– Эй къыз, бу алтын къайыкъны санга атанг ишлетип ийгенди: «Ол агъач къайыкъдан тюшсюн да, бу къайыкъгъа минип жюзсюн къызым», – 
деп, – дегенди жаш къызгъа. 

Къыз кесини къайыгъындан бу жаш келтирген алтын къайыкъгъа кёчгенди. Олсагъат жаш, къызны да алып, артха айланып тебирегенди. Къыз, жаш муну алып кетип баргъанын билип, къачаргъа умут этгенди. Алай жаш, къызны къачаргъа къоймай, аны жол узуну сакълап келгенди. Бир кюн, жукъусу келип, къалкъыргъа болгъанлай, къыз, къачып, чабакъ болуп, тенгизге кирип кетгенди. Жаш уянып къараса – къыз жокъ. «Ыхы, эшик жабылды», – деп, не этерге билмей тургъанлай, ол жаш къутултхан чабакъчыкъ, къызны, тутуп, жашха келтирип:

– Сакъ бол энди къачырмазгъа, – деп, кетгенди. 

Андан сора жаш да сакъ болургъа кюрешгенди. Алай, биягъы жукъусу келип, кече-кюн да жукъламай тургъаны ючюн болур эди, къалкъып къалып, къызны къачыргъанды. Бу жол къыз, къанатлы болуп, кёкге учуп кетгенди. Жаш, уянып, къараса – къыз жокъ. «Энди не амал?» – деп тургъанлай, ол жаш къутултхан кёгюрчюн къызны, жетип, тутуп, жашха алып келгенди:

– Энди сакъ бол къачырмазгъа, – деп, кетгенди ол да. 

Энди жаш да, жолуну аз къалгъанын билип, къачырса да, киши болушмазын ангылап, сакъ болуп, къызны патчахха алып келгенди. Патчах къыз ючюн саугъагъа жашха ол алтын къайыкъны бергенди. Жаш ыразы болуп кетгенди. Алай патчах биягъы къулун жашны ызындан ийгенди, ёксюз аны саугъасына ыразы болдуму деп. Къулу, чыгъып, биягъы ётюрюк айтып келгенди:

– Ыразы болгъан угъай: «Ол тели патчах кесим къатыннга алып тургъан къыз ючюн алтын къайыкъ бергенди», – деп, хыликкя этип барады, – дегенди. 

Аны эшитгенде, патчах:

– Чап да, ол итден туугъан итни бери къайтар, – дегенди. 

Жаш къайтханды. Патчах аны ёлтюрюрге буйрукъ берип башлагъанлай, къыз, чыгъып, жашны, терслиги болмай тургъанлай, ёлтюрюрге кюрешгени ючюн, патчахха былай айтханды:

– «Игиликге – аманлыкъ» деп, керти айтхандыла, сен жашны са​нга этген игилиги ючюнмю ёлтюрюрге кюрешесе? Мен санга келмегенме, анга келгенме, – деп, патчахны, уруп, ёлтюргенди. Сора, къулуна айланып: – Жашха бу къадар къыйынлыкъны сени тилинг бергенди, – деп, аны да ёлтюрюп къойгъанды. 

Жаш, ол элге да патчах болуп, ол къызны да кесине къатыннга алып, къарт анасын да келтирип, сюйгенин ашатып, сюйгенин кийдирип, къолун сууукъ суугъа жетдирмей, алай тутханды.

 ЖАШЫ БЛА АТАСЫ

Эртте-эртте бир киши бла къарт къатын бир уллу тенгизни боюнунда жашап болгъандыла. Къартлыкъларында алагъа жаш туууп, атына Къаракёз атагъандыла. Жаш уллу болгъанда, атасы аны биргесине чабакъ тутаргъа жюрютюп башлагъанды.

Бир кюн атасы да, жашы да чабакъ тутаргъа тенгизге иги да терен кирип тургъанлай, суудан бир ариу къыз чыгъып, жашны атасына кёрюн​мей, жашха кёрюнюп, дагъыда жокъ болуп къалгъанды. Жашны уа онсегизинчи жылы бара эди. Ол, сейирсинип, атасына да айтмай, ол кюн юйюне тынгылагъанлай къайтханды. Экинчи кюн да биягъы къыз, жашха кёрюнюп, суугъа кирип кетгенди. Алай бла, жашны жюрегин сюймеклик бийлегенди.

Ючюнчю кюн жаш атасы бла биягъы тенгизге чыкъгъанды. Ол кюн да жаш, къызны кёргенди да, тёзалмай, атасына: 

– Атам, ма бюгюн бла ючюнчю кере кёреме бир ариу къызны. Хар кюн сайын суудан чыгъады да, суугъа кирип, жокъ болады, ол не зат​ды? – дегенди. 

Атасы уа:

– Ай, жашым, ол, кёплени кёзюне кёрюнюп, кёплени, алдап, эшиклерин жапханды. Бу тенгизни ары жанында бир уллу тенгиз барды, андан да ётюп, биркюнлюк жол барсанг, кюнчыгъыш жанында бир сууну къатында, жар ичинде, уллу дорбун барды. Ма ол къыз анда жашайды. Анга кёпле баргъандыла, алай аланы бири да артха къайтмагъанды – барысы да ол дорбунда къабыр орунларын тапхандыла. Къой, сен ол акъылны башынгдан кетер, – дегенди.

Алай жашны жюрегин сюймеклик алгъанды да, атасы айтханнга да тынгыламай, жаш жолгъа атланнганды. Атасы бла анасы, энди жангыз жашыбызны кёрмейбиз да кёрмейбиз деп, аны къучакълап: «Аллах са​нга болушсун, сау къайт», – деп, ол къыйын жолгъа ашыргъандыла.

Жаш, атасыны эски къайыгъына да минип, кёк тенгизге чыкъгъанды. Жюзе барып, Къаракёз тенгизни къыйырына жетгенди. Суудан чыгъып, бир уллу таугъа ёрлегенди да: «Атам бу тенгизни ары жанында дагъыда тенгиз барды деген эди», – деп, къарагъанды. Къараса – 
узакъда, адамны кёзю кючден жетген жерде, кюнча жылтырагъан кёк зат кёрюннгенди. «Ма ол болур тенгиз», – деп, жаш ол жанына тебирегенди.

Баргъанды-баргъанды, алай тенгизге уа жеталмагъанды. Сора жаш бир кюн бир уллу, къалын агъачха жетгенди. Агъачны ортасында бир ариу ёзенчикде бир къарт киши атла кюте тура эди. Жаш аны къошуна баргъанды. Киши, жашны бек сыйлы къонакъ этип, не айланнганын соргъанды. Жаш, битеу хапарын къалдырмай айтханды да, кишиден быллай жууап алгъанды:

– Ай, балам, сен бек къоркъуулу жолгъа чыкъгъанса, ары барып, кёпле къайтмай къалгъандыла. Ол къызны атасы Суу патчахды. Баргъанны сау къайтармайды. Алай сен, бармай боллукъ тюйюл эсенг, ма бу отун жаркъачыкъны ал да, къыйынлыкъгъа тюшсенг, муну суугъа ат. Бу къылычны уа бурунун тюйюшюрден алгъа жерге тийир.

Къаракёз, къарт берген къаманы да, отун жаркъачыкъны да алып, жолгъа тюшгенди. Бара-бара кетип, уллу тенгизге тюбегенди да, къарт киши берген отун жаркъачыкъны суугъа атханды. Олсагъат ол, уллу кеме болуп, тенгиз жагъада хазыр сюелгенди. Жаш, анга минип, эки жыйырма кюн жюзюп, тенгизни бирси къыйырына чыкъгъанды. Кемени да сууда къоюп, атасы айтхан жарны излеп, жаш тёгерекге атланнганды.

Баргъанды жаш кюнчыгъыш таба, алай жар а кёрюнмегенди. Жаланда ингир алагъа суу боюнунда тюбегенди анга. Жар турушунлай желмаууз башха ушай эди. Ауузу болгъан жер а аны эшиги эди. Аллында уа: «Бери кирген излегенин мында табар, алай алалмаз», – деп жазылып эди.

Къаракёз арсарсыз дорбуннга кирип баргъанды. Бара кетип, ол бир сейир зат кёргенди: уллу сууну ортасында, жым-жым жылтырай, бир уллу ариу юй. Юйге барыр ючюн а, жагъада алтын къайыкъгъа минерге керек эди. Къайыкъны уа жети башлы, онтёрт аякълы, уллу тюклю эмеген сакълай эди. Эмеген, жашны кёргенлей:

– Къайдан чыкъдынг сен, итни баласы? Иги болду да ингир азыкъ​гъа сенлай татлы къабын! – деп, жашны юсюне атылгъанды. 

Жаш къылычын суууруп чыгъаргъанды да, башланнганды тутуш, уллу тутуш. Жаш да аллай илячин эди, эмеген бла жети кюн сермешгенди! Сора жетинчи кюн эмеген онглу бола башлагъанды. Жаш да: «Керти айта кёре эдим адамла: бери келген къайтмайды деп, мен да къайты​рыкъ болмам», – деп, ёлюрюн билгенди. Сора жаш, къарт жылкъычыны айтханын эсине тюшюргенди да, къылычны бурунун жерге тийиргенди. Олсагъатдан къылыч, уллу болуп, женгил болгъанды. Къаракёз, бир ургъанлай, эмегенни алты башын кетергенди, алай жетинчи багъыр баш кёп сермешгенди. Сора жаш, битеу кючюн жыйып, уруп, эмегенни жетинчи багъыр башын да жерге тюшюргенди да, юч кюн бла юч кечени, бир да уянмай, татлы жукълагъанды. Тёртюнчю кюн жаш уяннганды. Сора, къайыкъгъа миннгенди да, ол юйге баргъанды.

Юйню уа эки жыйырма бёлюмю бар эди. Эки жыйырмасыны да эшик аллында бирер жети башлы эмеген, адам къоймай, сакълай эдиле. Биринчи эшикни аллында жети башлы эмеген, жашха къарап:

– Къалай жибергенди сени бери жети башлы эмеген – бизни ичибизде бек къарыулубуз? Итни баласы, нек келгенсе сен бери? – деп, жаш​ха ачыулу къарагъанды. Жаш а:

– Айхай, жибермез эди ол а, ол айтхан болса. Бар, бар да, кёр – аны жети башы да аллына тёнгереп, тёммеги да суу жагъада турады. Сизни бек къарыулугъуз ол эсе, сора къалгъанларыгъыз манга кёп кюч эталмазсыз. Барыгъызны да башларыгъызны аныча этерме, жибер мени андан эсе! – дегенди.

Аны эшитгенлей, эмеген, ачыуланып, Къаракёзню юсюне мыллыгын атханды. Къоркъмай, киргенди къазауатха жаш, башланнганды уллу ачы уруш.

Тогъуз кюн тутушханды Къаракёз, солумай. Сора:

– Тохта, солуйюкъ юч кюн, андан сора башларбыз тутушну, – дегенди эмеген жашха. 

Къаракёзню да онгу кетген эди да, ол да солургъа ыразы болгъанды. Солугъандыла ала экиси да юч кюн бла юч кече. Тёртюнчю кюн башланнганды биягъы тутуш. Жыйырма бла онбиринчи кюн жаш эмегенни жети башын да кетергенди. Юч кюн солуп, жаш экинчи отоугъа кирип баргъанды. Анда да эшик аллында уллу жети башлы эмеген, кёзлерин да жандырып тура эди. Биягъы жаш тутушха киришгенди. Эки жыйырма кюн тутушханды эмеген бла Къаракёз. Эки жыйырманчы кюн биягъы жылкъычыны айтхан сёзю жашны эсине тюшгенди. Жаш къылычны жерге тийиргенди да, эмегенни жети башын да уруп кетергенди.

Эки жыйырманчы отоугъа жетгинчи, Къаракёз хар бир эмеген бла эки жыйырма кюн тутуша, жыл жарымы чакълы бир заман кетгенди. Эки жыйырманчы отоугъа жетгенде, жашны къарыуу да кетип, асыры арыгъандан, жашаууну жартысы кетгенча болгъан эди. Битеу къыйынлыкъладан да къутулуп, эки жыйырманчы отоугъа кирип барса – уллу, ариу жумушакъ орундукъда бир ариу къыз татлы жукълап тура эди. Жаш, кёргенлей окъуна, ол тенгизде кёрген къыз бу болгъанын таныгъанды. Олсагъатдан къыз, сескенип уянып, жан-жанына къарагъанды да, сюелип тургъан жашны кёрюп, асыры сейирсиннгенден, эси ауаргъа жетгенди. Сора къыз эмегенлерине къычыргъанды, алай аладан бири да келмегенди. Ачыуланып, чыгъып къараса – бири да къалмай, башлары алларына тюшюп, жанлары да жаханимге кетип тура эдиле. Сора къыз жашха:

– Ким этгенди бу аламат ишни? – деп соргъанды.

– Мен, – дегенди жаш арсарсыз. 

Жаш, аны да айтып бошагъанлай, асыры арыгъандан, жукъугъа хорлатып, аугъанды.

Кёп сакълагъанды къыз, уянады деп, алай жаш, уянмай, тогъуз кюн бла тогъуз кече жукълагъанды. Онунчу кюн тюш заманда жаш кёзлерин ачханды. Аллында къыз сюелип тура эди. Жаш, олтуруп, къызгъа битеу хапарны айтханды. Къыз бек сейир этгенди аны хапарына, жашны жигитлиги ючюн бек сюйгенди.

– Кёп адам келген эди бери, алай бири да къайтмагъанды юйюне сау. Мынча эмегенни хорлап, бери кирген – сенден башхагъа ёмюрде бармам, – деп, къыз кесини сюймеклигин айтханды. 

Жаш, асыры къууаннгандан, бу иш тюшюндеми, тюнюндеми болгъанын билмей къалгъанды. Алай бираздан къыз, мудах болуп:

– Мени атам узакъ жолгъа кетгенди. Ол кетгенли, эки жыл болады, келир кюнюне уа жети кюн къалгъанды. Ол жетгинчи, мындан кетмесек, экибизни бирге кёрсе, не сени, не мени саулай къоймаз, – дегенди.

Жаш:

– Сен бир да къоркъма, жети кюнню ичинде биз узакъ жолда болурбуз, сени атангдан къыйналмай къутулурбуз, – дегенди. 

Сора къыз:

– Атам юйге ашыгъып келир, мени юйде тапмаса, бирайлыкъ жолну бир кюннге жетер. Андан эсе, терк къармашып, жолгъа чыкъсакъ иги болур, – дегенди. 

Къыз, алай айтып, жашны атасыны ат орунуна элтип:

– Акътуякъ атны ал, – дегенди. – Сюйген атымды ол мени, анга бир жан жеталмаз, андан киши къачып къутулмаз, аныча ат, излеп чыкъсанг, табылмаз.

Жаш атха жер салгъанды да, юсюне къоннганды. Атланнгандыла ала жолгъа, сюймекликни алып къолгъа.

Ала жашны юйюне бир кюнню ичинде жетгендиле. Барсала, жашны атасы ёлюп, анасы уа, жашын эсгерип: «Къайда ёлген болур жангыз балам?» – деп, жиляй тура эди. Кирип барып, жаш анасын къучакълагъанды. Анасына битеу ишни болушунлай айтханды.

Къыз экинчи кюн окъуна, барып, тенгизден алтын чабагъын чакъырып: 

– Манга бир машок алтын керекди, – дегенди.

Чабакъ олсагъатдан окъуна тенгизни тюбюнден машок бла бир алтын чыгъаргъанды. Къыз битеу алтынны юйге келтиргенди. Экинчи кюн жаш, битеу халкъны жыйып, тогъуз кюннге баргъан уллу той этгенди да, къызны алып, ашап-жашап къалгъандыла. 

Жокъ эди Суу патчахны къызы тапмагъан мюлк дуния башында. Ол тийреде аладан бай киши да болмагъанды.

Жылла ётгендиле, айла кетгендиле. Къаракёзню да эки ариу эгиз сабийи болгъанды. Ала да, аталары-аналарыча, акъыллы, ариу сабийле болуп ёсгендиле.

ЭКИ ЭГИЗ ЖАШ

Эртте-эртте кюн чыкъгъан жанында бир киши жашагъанды. Аны къаратон къатыны, къаратон байталы, къаратон ити болгъанды. Къатыны – сабий, байталы – тай, ити кючюк тапмагъанды. Ол киши тургъан элге, садакъа жыя, бир адам келгенди. Ол, кишиге тюбеп, аны хапарын билгенден сора, анга бир алма бергенди да:

– Ма, муну тыш къабугъун – байталгъа, жумушагъын – къатыны​нга, орта къатысын а итинге ашат, – деп, юйретгенди.

Киши, алманы юлешип, къабугъун – атха, ортасын – къатынына, къатысын а итге ашатханды. Бир жыл да ортадан кетмегенлей, къатыны эки эгиз жаш, байталы эки эгиз тай, ити эки эгиз кючюк тапхандыла. Жашланы бирине Бийнёгер, башхасына Батыр атагъандыла. Жашла, бек терк ёсюп, уллу болгъандыла. Бир кюн ала аталарына былай айтхандыла:

– Биз, юйге кирип турмайыкъ да, кесибизге иш излейик, – деп.

Алай бла, атларына минип, итлерин да ызларындан тизип, жашла жолгъа жарашып кетгендиле. Бара-бара, эки жол айырылгъаннга жетгендиле. Алайда бир биринден айырылгъандыла. Айырылгъан жерлеринде Бийнёгер, Батыргъа бир тери къол къапны берип:

– Ма бу къол къапны кече къалгъан жерингде ёрге тагъып, тюбюне таз салып къоярса, манга къыйынлыкъ жетсе, къол къапдан къан тамар. Ол заманда мени излерсе.

Бийнёгер, Батырдан айырылгъандан сора, келип, бир уллу элге киргенди. Ол элде къаланы кёргенди. «Бу къала болгъан жерде мен, иш излесем, табаргъа болурма», – деп келгенди аны кёлюне.

Къонакъбай излей, элни бир къыйырында бир жашы бла кесинден сора адамы болмагъан бир къарт къатынны табып, анга къонакъ болгъанды. Алайда атын, итин да къоюп, иш излей жайылгъанды. Айлана барып, бир мал къошха тюшгенди. Къошну таматасы:

– Мал ол къаланы иесиникиди, быланы таматасы уа менме. Ханнга сорурма, – дегенди.

Ханнга соруп келгенден сора:

– Бюгюнден башлап ишле, – деп, жашны къошха алгъанды.

Бийнёгер, малчы болуп, ол къошда ишлеп тургъанды. 

Бирде ол эмегенле хан бла къазауат ачхандыла, хан да, ханны аскери да бек къоркъадыла деп, Бийнёгер бир хапар эшитгенди. Дагъыда бир-эки кюнден эмегенле ханнга келечи ийгендиле, юч къызын ючюбюзге берсе, къазауат этерик тюйюлбюз деп да жайылгъанды хапар. Аскерин, малын, адамын къырдырмаз ючюн, хан къызланы берирге айт​ханды деп. Баш кюн тамата къызы Разиятны къамишлени къатында дуппургъа чыгъарыргъа хан сёз бергени битеу элге белгили болгъанды. Аны эшитип, Бийнёгер къошну таматасындан: 

– Бюгюн мени юйге бир ий, – деп тилегенди. 

Ол да ийгенди.

Бийнёгер, терк окъуна къонакъбайына барып, атына иер салып, уллу бичагъын да бел баууна тагъып, итин ийип, жолгъа чыкъгъанды. Барып, дуппурну къатында атындан тюшюп, ол да алай тургъанлай, ханны къарауашы, арба бла къызны алып келип, алайда тюшюрюп, кеси уа арбасы бла къамишге кирип кетгенди.

Бийнёгер, къызгъа «кюнахшы» да берип:

– Мен бир кесекчик къалкъыйым, жукъум келгенди. Мен жукълап тургъанлай, эмеген юсюме келип къалмасын. Унутмай, мени уятырса. Мен къаты жукълайма, къычыргъанынгы эшитмезме. Ма бу бизни чанчып уятырса, – деп, биз бергенди. – Андан сора айтырыгъым: эмеген мени хорлай тебиресе, атымы, кишенин алып, иерсе, къоркъмай. Атны да, мени да хорларгъа тебиресе, итими иерсе.

Жаш, алай айтып, атыны иерин алып, башына салып, жукълап къалгъанды. Ол заманда, бёркю тюшюп кетип, къыз жашны башында алтын кекелин кёргенди. Ол къолунда алтын жюзюгюн, алып, жашны башында кекелине такъгъанды. Бир заманда, Разият эслеп къарагъанында, эмеген жетип келе тургъанын кёргенди. Бийнёгерни уяталмай, бизни чанчыргъа да кёзю къыймай, аяусуз жилягъанды. Жилямугъу жашны бетине акъгъанда, жаш уяннганды. Сора секирип тургъанды. Эмеген, жетип, Бийнёгерни кёргенде:

– Сен кимсе? Кет алайдан! – деп хырылдагъанды, ачыуланнганды.

– Не жан алмай, не жан бермей кетерик тюйюлме, – дегенди Бийнёгер.

Эмеген:

– Атышыуму, тутушууму? – деп соргъанды,

– Сен сюйгенлей, – дегенди жаш.

– Тутушуу, – дегенди эмеген. 

Сора жашны, кётюрюп алып, жерге ургъанды да, инчигине дери батдыргъанды. Бийнёгер эмегенни алып ургъанды да, ышым бау къысханына дери жерге кийиргенди. Сора, юсюнден ары тюртюп, бичагъы бла башын тюшюргенди. Эмегенни ёлюгюн, алып барып, ол дуппурну бир къыйырын бичагъы бла ёрге кётюрюп, аны тюбюне кёмгенди. Аны бла, алайдан кетгенди. Къарауаш да, къамишден чыгъып, Разиятны арбагъа миндирип, къайтханды къалагъа. Жолда:

– Атанг: «Бу игиликни бизге ким этгенди?» – деп сорса, – «Къарауашынг», – дерсе. Алай айтмасанг а, мен сени бу дунияда къоймам, – 
деп, къоркъутханды къызны.

Атасы, къызы къайтып келгенин кёрюп:

– Разият, жаным, бу игиликни бизге ким этгенди? – деп соргъанды.

– Атам, къарауашынг, – дегенди Разият.

Геуюрге кюн къарауаш ханны ортанчы къызы Жаухарны алып баргъанды дуппургъа. Бийнёгер бу къызгъа да «кюнахшы» бергенди. Аны тамата эгечине айтханыча айтып, къызны къолуна биз бергенди да:

– Мен айтханны унутма, – деп эсгертгенди. 

Кеси, атыны иерин башына салып, жукълагъанды. Жашны, башындан бёркю тюшюп, кекели ачылгъанда, бу къыз да кесини жюзюгюн жашны кекелине такъгъанды. Эмегенни келе тургъанын да эслегенди, Бийнёгерни уятыргъа ашыкъгъанды, алай уяталмагъанды да, жилягъанды. Жилямугъу жашны бетине тюшгенде, жаш уяннганды да, секирип ёрге тургъанды. 

Экинчи эмеген, Бийнёгерни кёрюп:

– Ким эсенг да, кет алайдан, – дегенди.

– Не жан алмай, не жан бермей, кетмейме, – дегенди жаш.

Эмеген:

– Атышыуму, тутушууму? – дегенди.

– Сен сюйген, – дегенди жаш.

– Тутушуу, – деп, эмеген аллына атлагъанды.

Андан тебирегендиле жагъалашып. Эмеген жашны, кётюрюп алып, жерге ургъанды да, балтырына дери кёмгенди. Бийнёгер эмегенни, алып ургъанда, тобугъуна дери жерге кийиргенди. Сора, юсюнден ары тюртюп, уллу бичакъ бла башларын тюшюргенди да, элтип, башха эмегенни къатына басдыргъанды. Бийнёгер кетгенди. Къарауаш, къамишден чыгъып, къызны арбагъа миндирип, къалагъа элтгенди. Арбачы айтханды къызгъа:

– Хан: «Бу игиликни бизге ким этди?» – деп сорса, – «Къара​уаш», – 
деп айт, айтмасанг а, жанынгы алырма, – дегенди.

Къызны хо дегенден башха мадары жокъ эди. Атасы:

– Ким этгенди бу игиликни бизге? – деп соргъанда, къызы:

– Къарауаш, – дегенди. 

Аны эшитгенде:

– Къаланы башында къарауашха бир юй бошатып, анда жашама къоюгъуз, – дегенди хан.

Бараз кюн хан бек гитче къызын Жауариятны, арбагъа миндирип, ийгенди. Бийнёгер да къошну таматасына:

– Бюгюн мени юйге бир ийсенг эди, – дегенди.

– Къуру да юйде турлукъ эсенг, ишге нек кирген эдинг? Ишлерге деп келген эсенг, ишле, алай тюйюл эсе, мен сени бюгюн иялмам, – деп ачыуланнганды ол.

Бийнёгер, аны эшитгенде, къошдан кетип къалгъанды. Юйге барып, атына минип, ити да ызындан, дуппургъа келгенди. Ханны гитче къызы Жауариятны келтирип, къарауаш кеси къамишге киргенди. Бийнёгер, къызгъа да «кюнахшы» берип:

– Энди келлик эмеген бек кючлюдю. Юсюме ийип къоймай, мени уятырса, ма бу бизни чанчып. Эмеген хорлай башласа, къоркъмай, атны кишенин алырса, атны да, мени да хорларча болса, итими да иерсе, – дегенди къызгъа Бийнёгер.

Сора, ат иерин да башына салып, жукълагъанды. Ол заманда аны бёркю тюшюп кетгенди. Жауарият жашны кекелинде эгечлерини жюзюк​лерин кёргенди. Кесини жюзюгюн да жашны кекелине тюйрегенди. Эмегенни башы кёрюннген заманда, къыз Бийнёгерни уятханды. Эмеген, жетип:

– Кет алайдан! – дегенди. 

Бийнёгер:

– Не жан алмай, не жан бермей, кетерик тюйюлме, – дегенди.

Жашха эмеген:

– Хомух, мен ким болгъанымы билемисе? Дунияны башында манга тенглик этерик жокъду. Эшитгенме, кюн чыкъгъан жанында бир кишиге эки эгиз жаш туугъанды. Аланы бири болмаса, манга тенглик киши эталлыкъ тюйюлдю. Алгъандырма манга жанынгы саулай, къызны къой да, алайдан кет, – дегенди.

Бийнёгер, аны эшитип: 

– Атышыуму, тутушууму? – дегенди эмегеннге.

– Тутушуу, – дегенди эмеген.

Кёп заманны жагъалашхандыла. Бийнёгер, эмегенни хорлап, алайда:

– Хомух, уллу сёлешме да, уллу къап, – деп, алып барып, дуппур тюбюне аны да кёмеди.

Къарауаш, къамишден чыгъып, къызны арбагъа миндирип, кетгенди. Жолда:

– Хан: «Бу игиликни ким этгенди?» – деп сорса, – «Къарауаш этгенди», – дерсе, – деп, ол бу къызны да къоркъутханды.

Хан, эшикге чыгъып, не хапар деп тургъанлай, къарауаш Жауарият​ны алып келгенди. Хан:

– Ким этгенди, къызым, бизге бу игиликни? – деп соргъанды.

– Къарауаш, – дегенди къыз.

– Къарауаш, сенсе манга бу игиликни этген. Бу къызланы бирин ал да, къалагъа элт, – дегенди хан.

Аны эшитгенде, къызла бирден:

– Эмегенден бизни башыбызны алгъан къарауаш тюйюлдю. Ол адам бу жерни адамына ушамайды, къайдан эсе да тышындан келгенди, – дегендиле.

Аны эшитгенде, хан, жумушчуларын жыйып, былай айтханды:

– Эллериме хапар этигиз: онбешден жыйырма бешге дери жыл санлары болгъан эр кишиле, келип, къаланы аллы бла озсунла деп.

Сора, къызларына айланып, хан:

– Къызчыкъла, элге хапар этгенме, жашла, келип, къаланы аллы бла
озарыкъдыла. Ол адамны айырып таныяллыкъмысыз? – деп соргъанды.

– Танырыкъбыз, жашда адам ийнанырыкъ затларыбыз бардыла, – 
дегендиле къызла бир ауаздан.

Ол тёгерекни адамлары келип бошагъандыла. Ичлеринде жаш чыкъ​магъанды. Хан башха буйрукъ бергенди.

– Мени чегимден тышында да жайыгъыз хапарны, – деп.

Бийнёгер да, хапарны эшитип, бир атлыла бла къаланы аллына келгенди. Къарап кёргенлей, къызла Бийнёгерни таныгъандыла.

– Келгенди, келгенди! – деп къычыргъандыла.

Жаш озуп тебирегенлей, ханны гитче къызы сермеп Бийнёгерни башындан бёркюн алгъанды. Ол заманда къызланы жюзюклерин адамла жашны кекелинде кёргендиле.

– Хан къызны къарауашына берирге ёзденлик этген эсе да, амалсыздан этгенди, береми эди къызын къарауашха, – деп, адамла кёп сёз бардыргъандыла. 

Хан, аны эшитип:

– Къарауаш эмегенлени басдыргъан жерин кёргюзтсюн, андан сора барыбыз да ийнанырбыз къарауаш манга игилик этгенине, – дегенди.

Эмегенлени басдырылгъан жерлерин къарауаш табалмай къалгъанды. Бийнёгерге соргъанларында, ол, уллу бичагъы бла дуппурну ёрге кётюрюп, эмегенлени кёргюзтгенди. Энди хан айтханды:

– Бу къызланы бирин ал да, бу къалада жаша. 

Бийнёгер:

– Манга дери келген жорукъну мен бузалмам, алайым тамата къызынг Разиятны, – дегенди. 

Разиятны да алып, Бийнёгер къалада жашай тургъанды. Бир иги кесек заман ортадан кетгенден сора, къаланы башындан къарап, бир чегетни кёргенди.

– Атам, ол неди? – деп соргъанды жаш ханнга. 

Хан айтханды:

– Къайры да бар, ол чегетге уугъа барма. 

Бир кюн жашны эсине къайын атасыны сёзлери тюшюп, ол агъачха тебирегенди. Атына минип, итин да ызындан бошлап, юйден кетгенди. Бара баргъанды да, ол агъачха киргенди. Бир гитче жаяу жолчукъ болмаса, башха жол тапмагъанды. «Не болса да, болсун», – деп тебирегенди ол жолчукъ бла Бийнёгер.

Ол жол бир ариу талагъа чыгъаргъанды. «Не ариу жер эди бу жер!» – 
деп, сейирсиннгенди жаш.

Сора талада бир къала кёргенди. Барып, арбазда ат илкичге атын такъгъанды. Ити да ызындан ол къаланы ичине кире тебирегенди. Жаш, къаланы эшигин ачханлай, бир эмеген къатынны кёргенди. Ол, эки эмчегин да инбашларына атып, жюн тарай тура эди. Жаш, аны эришилигинден къоркъуп, артха къайтыргъа да бир башлагъанды. Алай эмеген къатын бир аман таууш этип къычыргъанды: 

– Балаларымы артына чыкъгъанынг да кёлюнге жетмеймиди, нек келгенсе сен, фыргъауун? – деп, ол, жашны, атны, итни юслерине бир суу къуюп, ючюсюн да бузлатып къойгъанды.

Бийнёгерни къарындашы Батыр а, тюшюнде бир хылы-мылы затла кёрюп, чабып барып, тазгъа къарагъанды да, тазгъа къол къапдан къан агъа тургъанын кёргенди. Атына иер салып, итин да ийип, Бийнёгерни излеп башлагъанды. Излей-излей, къарындашыны къайынлары тургъан къалагъа келип къалгъанды. Алай Батырны андан хапары болмагъанды. «Мында да бир хапар айтырыкъ чыгъар», – деген акъылда, ол къаланы ичине киргенди. Бийнёгерни къайынлары уа, Батырны ол сунуп, бек къууаннгандыла, муну бек ариу кёргендиле.

– Была не иги адамладыла, – деп, жашны кёлюне уа алай келгенди.

Разият а: «Бийнёгер мени нек эркелетмейди, манга эс нек бёлмейди?» – деп, ёпкелеп, чыгъып кетгенди башха юйге.

Батыр да: «Бу нек этеди былай?» – деп, сейирге къалгъанды. Сора дагъыда, кеси кесине кёл этдире: «Къонакъны сюйгенлени ичинде бир къонакъ сюймеген болгъанлыкъгъа не боллукъду?» – деп, алай айтханды.

Ашап-ичип бошагъанларында, хан:

– Этигиз жашха орун, тынчайма къоюгъуз, – дегенди. 

Разият орун салгъанды. Жаш, келип, оруннга жатханды. Разият да оруннга киргенде: «Бу не адетлери болур быланы?» – деп, Батыр анга бек сейир этгенди. Сора къызгъа:

– Айып этме, къобуп, манга къылычымы былай бир бер, – дегенди. 

Разият къылычын бергенде:

– Бюгече мени ырыс кечемди, менден арлакъда жат, – деп, Батыр къылычны ауузун ёрге айландырып, арагъа салгъанды.

Эрттенбла эртте Батыр, атына да минип, жолгъа чыкъгъанды. Излей-излей барып, Бийнёгерни аты, ити, кеси да таш болуп тургъанлай тапханды. Бир заманда къаланы башындан учуп келип, бир къарылгъашчыкъ Батыргъа битеу мында болгъан затланы хапарлагъанды. Сора жашха:

– Бу къалада жашагъан эмеген къатынны эки къошуну барды. Къара къошунну ичиндеги суу адамны, бузлатып, сын таш этип къояды, акъ къошунну ичиндеги уа сау этеди. Сен, не да этип, ол эмеген къатындан ол акъ къошунну алып, аны сууундан бу сын ташлагъа чачсанг, алагъа биягъы жан кирликди, – деп, къарылгъашчыкъ учуп кетгенди.

Жаш къалагъа киргенде, эмеген къатын, аны кёргенлей, ол къошунлары асыралып тургъан жерге башын атханды. Батыр а, аны ызындан жетип, къылычы бла сермеп, ол эмеген къатынны беш башын да тюшюрюп къойгъанды. Сора, элтип, ол акъ къошунда сууну бузлап тургъан къарындашыны юсюне чачханды. Ол, эс жыйып:

– Не татлы жукълап тура эдим, – деп, ёрге къопханды. 

Батырны кёргенде, ол бек сейирсиннгенди. Алайда жашла бир бирлерине кеслерини жашауларыны юсюнден айтхандыла. Сора ол къалада болгъан битеу ырысхыны да алып, экиси да Бийнёгерни юйюне келгендиле.

Быланы сау къайтханларына хан да, аны юйдегиси да бек къууаннгандыла. Уллу тойла къурагъандыла. Хан къызларындан бирин Батыргъа берип, барысы да зауукълу ашап-жашап къалгъандыла.

ХАЖИ-МЫРЗАБЕК БЛА САРЫУЕК 

Эртте-эртте Хажи-Мырзабек деген биреуню Хажи-Къул деген бир эмчек уланы бар эди. Хажи-Къул хар кечеде тюш кёрюп болгъанды. Ол тюшлени аны эмчек атасы биле эди. Асыры кёп тюшле кёргенден, жаш азып башлагъанды.

Бу эмчек улан азып башлагъанда, атасыны жюреги къыйналып, жашха келечиле жиберип, нек азгъанын тохташдырыргъа кюрешгенди. Бир заманда бу жаш келечилеге ачыкъдан:

– Мени азгъанымы себеби сюймеклик тюшледиле, алай ол тюшлени ичинде бир керти да ариу къыз кёреме да, андан бери бютюнда азама, – 
дегенди.

Атасы, жашны жууабын эшитгенден сора, эки жарагъан атны жарашдырып, анга кёре, сауут-саба да алып, хар керекли затны да бёлек заманнга жетерча къурап, бир атха жашны миндирип, башхасына кеси минип, ол тюшде кёрюннген ариу къызны излерге атланнгандыла.

Айлана-жюрюй кетип, была бир мекямла болгъан жерге тюбегендиле да, бир журтха кирип, бир аш къанганы артына олтургъандыла. Олсагъатдан табакъла, тюрлю-тюрлю сауутла аш-суу бла былагъа кеслери келип башлагъандыла, адам а кёрюнмегенди.

Энди была, ашап-ичип, тоюп, кечирек болгъанда уа, жукълап къалмазча амал этейик дегендиле. Хажи-Мырзабек, бичакъ бла бармагъын эки жарып, жарасына тууар туз къуйгъанды да, аны бла жарасы ачып турурча этгенди. Бу халда энди тынчайгъандыла деген заманда, ала бир къыз ауаз эшитгендиле:

– Ой анам, бу адамла не айланадыла, не излей болурла? – деп. 

Анга уа бир тиширыу ауаз былай жууаплагъанды:

– Была экидиле – бири жашыды, бири атасыды. Ол жерде, ол жерде бир къыз барды да, атасы ол къызны жашына алыргъа деп, аны излей айланадыла.

– Да, анам, ол къызны была къалайтын барып, къалай табарыкъдыла? – деп соргъанды къыз.

– Да, къызым, была кёп жюрюрюкдюле, айлана барып, бир бек, адам тёзмезча, иссиликге жолугъурукъдула, алайда тохташсала, ёллюк​дюле. Алай, алайда тохташмай, барып, бир жерге келип, алайда тохташсала, керти да муратларына жетерге боллукъдула. Алайдан да ары атланып, кете барып, иссиликден къутулуп, бир бек сууукълагъа тюберикдиле. Ол сууукъдан ёлмей къутулсала, бир тешикге жетерле, ол тешикни бир жанындан бирси жанына юч кюннге жюрюген жолду, – 
дегенди анасы.

Эрттенбла эртте была жолгъа чыкъгъандыла. Жолда ала нени да тюз ол эшитгенлерича этгендиле. Сора ол ауазла айтхан тешикден ётюп, бир элге жетгендиле. Эл къыйырында бу элни къазын кютюп тургъан бир къарт къатыннга тюбегендиле. Аны бла саламлашхандан сора: 

– Былай-былай, биз бир къызны излей айланабыз да, андан билгенинг бар эсе, бизге бир айтсанг а, – деп тилегендиле къарт къатындан. 

Ол, арлакъда бир къаланы кёргюзтюп:

– Сиз излеген къыз ма ол къаладады. Алай аны беш башлы эмеген сакълайды. Ол, бир жукъласа, юч кюнню уянмайды, бир уянса уа, юч кюн жукъламайды. Бусагъатда жукълапды, мажаралсагъыз, уяннгынчы жетип, къызгъа жолукъгъанлай, ол сизни бла тебиреп къаллыкъды. Эмеген уянса уа, сиз андан къутулаллыкъ тюйюлсюз, – деп юйретгенди. – 
Алайда, ол сиз ётген тешикде, ат, адам мыллыкланы эслегенмисиз? Сизнича, бу къызны элтип кетерге деп, сансыз кёп жаш келгендиле, аладан бири да бу эмегенден къутулуп кеталмагъанды. Болсада, эмеген уянмай, къызгъа тюбесегиз, ол тебиреп къаллыкъды. Ол кеси да сиз юч кюнню жюрюрюк жолну юч сагъатны ичинде жюрюрюкдю. Алай а, тебирегенлей, тешикден чыкъгъынчы, артыгъызгъа къарамагъыз, тюз арты​гъызгъа къарагъанлай, эмеген, жетип, тутуп, сизни ёлтюрюп, къызны да артха алып кетерикди. Сиз тешикден бир чыкъсагъыз, эмеген сизни къууарыкъ тюйюлдю, сора къутулдугъуз.

Была экиси да, атла бла барып, эмеген жукълап тургъанлай, къызгъа тюбегендиле. Бирге артха тебиреп, хаман къача киргендиле. Къысха заманда десек да, была тешикни ортасындан ёте башлагъанда, эмегенни уяныр заманы жетип, ол уяннганды да, тёгерегине къарагъанды – къыз жокъ эди. Эмеген, секирип къобуп: «Къайдады къыз?» – деп, тешикге чапханды. Тешикден чыгъаргъа жууукъ къалгъанда, эмеген, жетип, Хажи-Мырзабекни атын ёлтюргенди. Хажи-Мырзабек, секирип, атны къоюп, къачханды. Была тешикден чыкъгъандыла. Энди, къыздан айырылып, эмеген сарнай къалгъанды.

Атасы да, жашы да, къыз да, эмегенни къыйынлыгъындан кибик, сууукълукъну, иссиликни да къыйынлыкъларындан да къутулуп, ол аллын тохташып, адам ауазла эшитген журтха келгендиле. Алайда бир кече къалыргъа тюшгенде, артыкъ тынчаймаз ючюн деп, биягъы Хажи-Мырзабек, бармагъын бичакъ бла жарып, жарасына туз къуйгъанды. Энди былайда, биягъы жерде, биягъыча, къыз ауаз эшитилгенди:

– Ой анам, къызны алып келгендиле да.

Къатын ауаз:

– Келгендиле, балам, келгендиле, – дегенди. 

Къыз дагъыда:

– Да, анам, быланы жашаулары къалай боллукъду? – деп соргъанды.

Тиширыу ауаз а мынга быллай жууап бергенди:

– Да была жерлерине жетерикдиле. Аталары некях этип, къыз бла жаш эр-къатын боллукъдула. Жашай келип, къызны къарыны боллукъду. Заманы жетгенде, былагъа улан тууарыкъды. Ол улан туугъанлай, дуниягъа ырахатлыкъ тюшюп, тынчайып, къайгъысыз жашау келликди. Алай а, жаш туугъандан сора, къызны ичинден бир жилян чыгъарыкъды. Къызны къайын атасы ол жилянны къысха ёлтюрмесе, ол къызны да, жашны да, аталарын да, къалгъан халкъны да, аланы юсюне бизни да ашап бошарыкъды.

Хажи-Мырзабек, ол тауушну эшитип, толу ангылагъанды. Заман ётгенди да, ол тауушда айтылгъаныча, къызны ичинден жилян чыкъ​гъанды. Хажи-Мырзабек эшитгенича этгенди. Ол, эшик артын къазып, жилянны асырай тургъанда, халкъ битеу да жукълап эди. Алай бир къатын, уяннганды да:

– Хажи-Мырзабек келгенди, бизге келинин ышанмагъанча айланады. Бу былай нек этеди? – деп, къычырыкъ этип сёлешгенди.

Хажи-Мырзабек, уялгъанды да:

– Мен келинни кёре келмегенме, мени нек уялтаса? Мен, сизге ышанмай, келинни кёре келген эсем, былайда ташлай къатайым, – дегенди. 

Уялгъаныны бла къаргъаннганыны себебинден, Хажи-Мырзабек керти да алайда сын таш болуп, сюелип къалгъанды.

Бу болумгъа келин бек къайгъырып, жарсып, къайын атасын сын таш болууундан къутхарыр адам тапмай, мадар эталмай, Хажи-Къулну къатына чакъыргъанды да:

– Бу болумдан къутулурча мадар билалмайма, алай сен, ол биз къыйынлыкъдан къутулуп, кече къалып, ауазла эшитилген жерге барып, бир тынгыла, андан бир таууш чыгъарыкъ эсе уа, – деп, аны ары жибергенди.

Хажи-Къул ол жерге баргъанды, анда кече къалгъанды. Орунунда жатып, жукъламай, бир таууш эшитир эсем деп, тынгылагъанды. Ты​нгылап тургъанында: 

– Ой анам, бу адам энди уа нек келгенди? – деген къыз таууш чыкъ​гъанды. 

– Да аны энди къайтып келгенини себеби – атасы сын таш болгъанды да, анга мадар излейди. 

– Да, анам, энди ол таш болгъан эсе, аны адам этер дарман бармыды, не зат жарарыкъды анга? – деп, къыз ауаз дагъыда алай соргъанды. 

– Анга жаланда бир дарман барды – ол да неди десенг: ол туугъан жашчыкъны кесип, аны къанын ол сын ташха агъызгъандан башха, дарман жокъду, – деп жууаплагъанды анасы къызына.

Жаш, аны эшитгенде, экинчи кюн, мудах болуп, юйге къайтып келгенди. Аны мудах болгъанына бек жарсып, къатыны:

– Нек мудахса, не болгъанды, не эшитдинг? – деп соргъанды.

– Къой, къой, ол тауушну этген да, таууш кеси да тас болсунла, ол бош затды, болмазлыкъ затны эшитип келеме, – деп, болумну айтханды.

Олсагъатдан окъуна Хажи-Къул тышына чыкъгъанды. Ол чыкъ​гъанлай, келинчик жашын, алып, сын ташны юсюне салып, боюнун тартханды, къан ташха жайылгъанды. Сабийчиг’а, къолундан чартлап кетип, ол не болгъанын, къалай учханын анасы да кёрмей къалгъанды. Сын таш а, бурунча, сау болуп – Хажи-Мырзабек болуп сюелгенди. Олсагъатчыкъда ол жашчыкъ да, бурунча болуп, анасыны къоюнуна тюшюп, ол халда юйюр-юйдеги болуп къалгъандыла деген хапар барды.

АБДУЛ-КЕРИМ 

Жашай эди бир хан, байлыгъына сан жетмеген. Ол ханны биринчи къатыны ёлгенден сора, андан жети жашы къалгъанды. Артдагъы къатыны уа не адамгъа, не бир башха жаныуаргъа ушамагъан бир сейир жаш тапхан эди. Къоншу ханла, аны эшитип, ханнга келип:

– Быллай сейир затны, бу жол болмаса, эшитген да, кёрген да этмегенбиз. Аны сенлай белгили ханнга туугъаны бек аман болгъанды, алай сен муну жокъ эт, айыпды санга аллай затны анасын да, кесин да тутаргъа, – деп айта эдиле. 

Хан да, алагъа тынгылап, керти да, айыпды манга деп, жашны да, анасын да жокъ этерге буюргъанды. Алай, халкъны сейирине, сабийчик, бешикден къобуп, атлап, атасыны аллына барып:

– Атам, сен мени не анамы ёлтюртсенг, уллу жангыллыкъса. Къой, адамла айтханнга къарама: мени санга Аллах бергенди, алама десе да – 
кеси алыр, – деп сёлешгенди. 

Хан да, аны тёгерегине жыйылып тургъан адамла да уллу сейирге къалып, тобагъа къайтхандан сора, хан сабийни, ол кюнден ары сыйлы кёрюп башлагъанды. Атына да Сейирлик деп атагъанды.

Сабийчик кечеден кюннге белгили ёсюп чыгъа эди. Алай бла, ол, беш жылында жыйырмажыллыкъ улан тенгли бир болуп, дунияны башында андан билимли жан болмаз дерча, алай акъыллы болгъанды.

Жашха жыйырма жыл толгъан кюн ол, эки жыйырма хайт деген жёнгер да алып, уугъа чыкъгъанды. Ала, айлана-жюрюй кетип, бир уллу агъачны ичине киргендиле да, ол кече анда къалгъандыла. Эрттенликде эртте жаш, нёгерлерин уятып, уугъа чыкъгъанды. Была, айлана-жюрюй кетип, бир уллу дорбуннга тюбегендиле. Кирип къарасала – ичи кийик сюрюуден толу. Жаш, къууанып, аланы ёлтюрюрге буйрукъ бергенди. Алай кийиклени ичинден бир акъ кийик, алгъа чыгъып, жашха:

– Сейирлик, ёлтюрме бир кийикни да, уллу палах боллукъду, – дегенди. – Андан эсе, юйге барып, байрым кюн къара ийнекни сютю бла жууун. Ол заманда, сени юсюнгде эриши теринг кетип, адам сыфатха кирликсе.

Алай айтып, акъ кийик жокъ болуп къалгъанды.

Сейирге къалып, жаш нёгерлери бла юйюне ашыкъгъанды. Барып, атасына битеу хапарны айтханды. Атасы байрым кюн, битеу халкъны жыйып, халкъ кёзюнде жашны къара ийнекни сютю бла жууундургъанды. Жашны олсагъатдан окъуна юсюнде эриши териси кетип, ол ариу болуп къалгъанды. Сейир-тамаша болгъан хан, къууанып, жамауат​ны жыйып, жыйырма кюннге баргъан той этип, жарлыланы кийиндиргенди, байланы сыйлагъанды.

Кёп да бармай, ханнга къыйын ауруу тийип, ол мычымай ёлгенди. Ёлюрюню аллында хан: «Жашны аты Абдул-Керим болсун, кеси да мени орунумда къалсын», – деп, осуят этгенди. Ханны бирси жети жашы уа, аталарыны этген осуятына ыразы болмай, Абдул-Керимге, ол кюнден башлап, къара ниет тутхандыла. Абдул-Керим кеси да бек къарыулу, адепли, намыслы жаш эди.

Бир кюн къарындашлары Абдул-Керимни, уугъа барабыз, кел бизни бла деп, тилеп, биргелерине элтгендиле. Бара-бара кетип, была бир уллу таугъа жетгенде, кече алайда къалыргъа тюшгенди. Жети къарындаш да Абдул-Керимни, ол жукълап тургъанлай, ёлтюрюрге оноулашхандыла. Быланы оноуларын Абдул-Керимни бир татлы тенги эшитип, кесине айт​ханды.

Кече, Абдул-Керим жукълагъанча этип тургъанлай, жети къарындашы да, шыбыртсыз, бичакъларын да чыгъарып, келе эдиле. Ала аны къатына жетгенлей, Абдул-Керим, олсагъатда уяннганча этип: 

– Неди бу согъум
 сояргъа бичакъла чыгъарып кюрешгенигиз, сюйген къарындашларым? – деп, секирип туруп, къамасына узалгъанды.

Сермеше кетгенде, къарындашла Абдул-Керимни онгсуз этгендиле. Эки къарындашдан къалгъанларын а Абдул-Керим да ёлтюрген эди. Сора бир заманда, билмей тургъанлай, экисинден бири аны сыртына къама бла ургъанды.

Эрттенликде уа бирси нёгерлерине ол эки къарындаш: «Кече Абдул-Керимни жукълап тургъан жерине кимле эсе да келип, ёлтюргендиле. Бизни беш къарындашыбыз да ала бла урушда ёлгендиле», – деп, ётюрюк жайгъандыла. Юйлерине да ол халда хапар айтып баргъандыла.

Абдул-Керимни аланы ол аман ишлерин билген тенги уа, Абдул-Керимни анасына, барып, жети къарындашны этген ишлерин толусунлай айтханды. Халкъ жиляугъа къалгъанды.

Алай жашны уа эси аууп къалгъанды ансы, ёлген а этмегенди. Аны, ёлген сунуп, экинчи кюн къабыргъа салгъандыла. Ингирде уа элде бир уста киши, барып, жашны къабырдан чыгъарып, кишиге да билдирмей, багъып башлагъанды.

Ол элде Абдул-Керимни сюйген къызы бар эди, аты да Зайнаф деп. Зайнафны дагъыда бир байны жашы сюе эди. Къызны атасы-анасы, къоймай, анга берген эдиле. Зайнафны элтип бара тургъанлай, киеу нёгерле да, Абдул-Керимни асыраргъа баргъанла да жолда бирге тюбеп къалгъандыла. Къызны, ол ачыуну кётюралмагъандан, эси аугъанды.

Алайда аны юйюне къайтарыргъа тюшгенди. Ол кюнден башлап, Зайнафны саулугъу осалдан-осалгъа кетип башлагъанды. Ол халда аны киши юйюне берирге адам да, шериат да тюз кёрмегендиле.

Къарындашланы таматасы Осман, Абдул-Керимни жойгъандан сора, анасын юйюнден къыстап ийгенди. Ол хариб’а, барып, бир тыш адамда жашап башлагъанды.

Абдул-Керимни бакъгъан уста киши да, Османдан къоркъуп, жашны алып, узакъ жерге кетип, саусузну анда бакъгъанды. Саусуз да, кюнден-кюн​-
нге игиден-иги бола, жюрюп башлагъанды. Ол заманда уста киши, барып, Абдул-Керимни анасы Налжанны алып келгенди. Болса да, элтип, жашны кёргюзтюп къояргъа уа къоркъгъанды: эси ауар да, ёлюр да къалыр деп. Сёзню кенгден башлап, бираздан Абдул-Керимни сау болгъанын анасы​на билдиргенди. Алай анасы, харип, ийнанмагъанды. Ийнаналмай эди.

Ол заманда уста, Абдул-Керимге, келип: 

– Сени ананг ачыудан тели болуп къалгъанды, анга дарман жарашыр амалы жокъду, башха зат этмесек, – деп, Налжанны ингир сайын къабырлагъа элтип башлагъанды.

Ол анда жазыкъ тиширыугъа: «Ма сени жашынг мындады» – деп, бир къабырны кёргюзте эди. Налжан хар ингир сайын, ол къабырны юсюне аууп, жиляй эди.

Алай бла, бир ай ётгенди. Сора бир ингирде Абдул-Керим, акъ кийимле кийип, анасы биягъы къабыргъа аугъанлай: 

– Ма, анам, мени Аллах, санга эрип, сау этгенди, – деп, арлакъда чырпы артындан чыкъгъанды. 

Жашын кёргенлей, Налжанны эси аууп къалгъанды. Эсин жыйгъандан сора: 

– Жашым къайдады? – деп соргъанды ол. 

Сора Абдул-Керим, келип, анасыны аллына сюелгенди. Анасы, аны танып, эси ауаргъа жетишип, жашын къучакълап, жилягъанды.

Алай бла, Налжанны ёлген жашын уста киши «сау» этгенди. Андан сора, Абдул-Керим да, анасы да, уста киши да юч жыл къайгъысыз жашагъандыла. Ол заманны ичине Абдул-Керим саппа-сау болгъанды.

Бир кюн жаш анасына, уста кишиге да:

– Энди мен, манга бичакъ сукъгъанланы къанларын тёгюп, жюрегими сууутмасам, жашауум жашау боллукъ тюйюлдю. Мени къарындашларыма дерт жетдирирге жиберигиз, – деп тилегенди. 

Алай Налжанны къабырдан чыкъгъан жашын дагъыда ёлюмге жиберирге кёзю къайдан къыярыкъ эди. Ол:

– Угъай, жаным, угъай! Мен сени кючден-бутдан тапханма, энтта да ёлюмге жибераллыкъ тюйюлме! – деп, унамагъанды. 

Алай болгъанлыкъгъа жашны жюреги тынчаймай эди. Жаш уста кишиден:

– Сен анама бир айтсанг а. Ким биледи, мени жиберген иш этсе уа, – 
деп тилегенди.

Сора уста Налжаннга, Абдул-Керимни къалай бакъгъаныны, аны къалай сау этгенини юсюнден битеу хапарын санап, жашны тилегин да айтханды. Налжан устаны хапарына бек сейирсиннгенди.

– Аллахды, Аллахдан сора сенсе мени таянчагъым. Сен айтханлай этейим, – деп, жашына эркинлик бергенди.

Сора Абдул-Керим, элде хандан уллу аскер жыйып, къарындашларыны эллерине-жерлерине тебирегенди. Жетип, аскерин саулай кенгде къоюп, жаш, къарындашы Осман патчахха кирип баргъанды да, аны аллында сюелгенди. Аны кёргенде, Османны бети жюз тюрлю болгъанды. Ол дагъыда бир башха аман ишле ойлап, Абдул-Керимден: 

– Терс болгъанма, кеч! – деп тилегенди. 

Алай Абдул-Керим: 

– Угъай! Ит итлигин этеди: сен энтта да итлигинги этериксе! Жый аскеринги – урушха чакъырама сени! – дегенди.

Экинчи кюн Осман да, уллу аскер жыйып, Абдул-Керимге къажау урушха чыкъгъанды. Эки жаны да бек къарыулу эдиле. Ол кюн ёмюрде адам эшитмеген-кёрмеген уруш башланнганды – эки къарындашны урушу. Эки жанындан да кёп адам къырылгъанды. Эки жыйырманчы кюн Абдул-Керим, ачыуланып: 

– Энди уа унаймыса бирден бирге урушургъа?! – дегенди да, Османны юсюне атылгъанды.

Къан тёкген урушда Абдул-Керим хорлап чыкъгъанды. Хорлам бла анасына бла устагъа къайтханды.

Алай дагъыда экинчи къарындашы да уллу аскери бла Абдул-Керимни элине урушургъа келгенди. Ол заманда, эки жаны да ыразылыкъ​да:

– Кёп къан тёгюлмез ючюн, Абдул-Керим бла къарындашы кеслери урушуп, экисинден къайсы хорласа да, аны жаны хорлагъаннга саналсын, – дегендиле.

Чыкъгъандыла, биягъыча, эки къарындаш. Абдул-Керим, бир узалгъанлай, аны башын кетергенди. 

Абдул-Керимни хан уллу жигитлиги ючюн кесини оноучуларындан бирине салгъанды. Сора жаш, барып, сюйген къызын келтиргенди. Уллу той этип, эки жыйырма кюн бла эки жыйырма кече къууанч баргъанды. Барысы да, ашап-жашап, зауукълу къалгъандыла.

Биреуге аманлыкъ этген терслигине ма алай жолугъады.

ЭКИ ЁКСЮЗ ЖАШЧЫКЪ 

Эртте-эртте бир къатынны Алий бла Хасанбий деп эки жашчыгъы болгъанды. Жашчыкъла къылыкъ этгенлеринде, аналары алагъа урушханды. Аналарындан кёл къалдырып, экиси да юйден кетгендиле.

– Атабыз сау заманында бичен этиучю жерине барайыкъ, – деп оноу этгендиле.

Кеч бола, ол айтхан биченликлерине жетгендиле. Бир гебенни тюбюне къысылып, кече анда къалгъандыла. Эрттенлигинде бир ариу чыпчыкъ тауушха уяннгандыла. Эслеп къарасала, гебенни башында бир ариу къушчукъну кёргендиле. Къушчукъ жаралы болгъанды.

– Кел, тутайыкъ, – деп, жашчыкъла, сюре кетип, аны тутхандыла.

Энди Алий гитче къарындашчыгъына:

– Кел, анабызгъа алып барайыкъ, анабыз, къанатын байлап, муну сау этерикди, – дегенди.

Аны бла, жашчыкъла къушчукъну юйге аналарына алып кетгендиле. Айшат аны, къанатын байлап, тауукъ оруннга атып къойгъанды да, къушчукъ тауукъла бла жашап тургъанды. Ол да гаккыла табып башлагъанды. Аны гаккылары тауукънукъуладан гитче болгъандыла. Ол себепден Айшат, тауукъ гаккыланы сатаргъа элтсе, ол къуш гаккыланы да аланы орталарына къатышдырып болгъанды. Аны гаккыларын алыучу Ахмат деген киши уа бир кюн анга:

– Бу нени гаккысыды? – деп соргъанды.

Айшат бек уялгъанды, алыучу гитче гаккыны кёрюп къойгъанды деп, алай болса да:

– Жашчыкъларым тутуп келген къушчукъну гаккыларыдыла, – деп, кертисин айтханды.

Ахмат:

– Айшат, сен ол къушчукъну манга ашатсанг, мен санга, жарлылыгъынга жарарча, бек кёп зат берир эдим, – дегенди.

Айшат, къууанып:

– Охо, бир затынг да керек тюйюлдю, келирсе да бюгюн, биширип, хазыр этерме, – дегенди. 

Къатын, юйюне къайтып келип, къушчукъну, биширип, кишиге хазырлагъанды. Жашчыкъла, кишиден алгъа келип:

– Анабыз, ач болгъанбыз, – дегендиле. 

Алагъа не берирге билмегенди да, къатын бирине къушну жюрегин, башхасына башын бергенди, сора:

– Барыгъыз, ойнагъыз, – деп, жибергенди. 

Алыучу, бир кёп харекетни да кётюрюп келип, юйге киргенди. Айшат аллына тепси салгъанды. Киши, къарагъанды да, кеси умут этген затны кёрмей:

– Айшат, муну башы, жюреги къайдадыла? – деп соргъанды.

– Аланы уа, сен ашамазса деп, сабийлеге тутдургъан эдим, – дегенди Айшат.

– Да сора сау къал, – деп, артмагъын да боюнуна атып, киши бисмилля да этмей кетгенди.

Ахматны кетгенин кёрюп, жашчыкъла аналарына чабып келгендиле. Ачыуланып тургъан Айшат жашчыкълагъа урушханды:

– Сиз игилик кёрмегиз, манга игилик кёргюзтмей къойдугъуз. Насыбымы, ырысхымы да кесдигиз. Кетигиз, бюгюнден сора кёзюме кёрюн​мегиз экигиз да, – дегенди.

Жашчыкъла, жиляй-жиляй, арбаздан чыгъып кетгендиле. Бир уллу жол бла бара кетип, башха элге жетгинчи кеч болуп, была ол жол жанында салам гебенни къатында тохтап, бир бирчиклерине къысылып, жукълагъандыла. Жашчыкъланы ауузларындан чыкъгъан тылпыулары бир сейир алтын гокка ханс болуп къалгъанды. Эрттенликде жашчыкъла, ол гокка хансны да къолларына алып, ойнай-ойнай, бир элге келгендиле. «Ол алтын гокка хансны ким эсе да тюшюрюп кетгенди», – 
деп тургъандыла ала, кеслерини тылпыуларындан чыкъгъан зат болгъанын билмей. Энди ол жетген эллеринде бир кишиге тюбегендиле. Ол киши жашчыкъланы юйге чакъыргъанды, ашатхан-ичирген да этгенди, юслерине киерге кийимле да бергенди. Ол алтын гокка хансны уа ол жашчыкъладан, аланы терилтип, алып къойгъанды. Экинчи кюнюнде Алий Хасанбийге:

– Ол ариу гокканы биз ол кишиге нек бердик? Ойнап турлукъ эдик, –
дегенди.

Ол къушну башын, жюрегин ашагъанлы, жашла алтын тюкюрюп башлагъандыла. Андан а хапарлары болмагъанды. Жолоучулукъларын къоймай, айлана-жюрюй кетип, жашла иги да ёсгендиле. Алий бир кюн:

– Мени тюкюрюгюм жылтырагъан этеди, – дегенди. 

Къол аязларына тюкюрюп кёргендиле да, экиси да сейирсиннгендиле. Тюкюрюклери сары алтын бола эди. Аны да билип, ала жолгъа жарашхандыла. Келип, эки жол айырылгъаннга жетгендиле да, узакъда эки эл кёргендиле. Алий айтханды:

– Не бар, не жокъ, экибиз эки элге барып, бир хапар билейик.

Алий, келип, ичинде бир бийик къаласы болгъан бир элге киргенди. Ол къаланы тёгерегинде уа бир кёп адам жыйылып тура эди.

– Бу не затды, халкъ былайда нек сюеледи? – деп соргъанды жаш.

– Алтынынг бар эсе, бир алтын бергеннге бир кере кёрюнеди ханны къызы, – деп жууап этгендиле анга.

Алий да сюелгенди алайгъа. Кезиу анга жетгенде, алтын берип, къызгъа къарагъанды. Къыз артха кетерге, дагъыда алтын берип, къызны башына бош этмегенлей башлагъанды. Къыз, андан эригип:

– Бу адамны ары бир къыстагъыз, – деп тилегенди къарауашларындан. 

Къызны атасы уа, асыры къызгъанчдан, алтыннга кесин алдатып, къызын Алийге ингирге дери кёргюзтдюрюп тургъанды. Кече жаш алайдан кетгенди. Кеси алайдан кетгенликге, къыз кёз юсюнде къалгъанды.Ол, сагъыш этип, жолда келе келгенлей, юч адам тюйюше тургъанлай, юслерине чыкъгъанды да:

– Не болгъанды, нек тюйюшесиз? – деп соргъанды. 

Ол юч жашны аталарындан бир намазлыкъ, бир къамичи, бир башлыкъ къалгъан эди да, аталары ёлгенде, жашла, ол юч затны юлешалмай, тюйюше эдиле. Энди бирлери бирер затны алсала, ала жукъгъа жарамай къала эдиле. Юч зат да бир адамда болургъа керек эди, аланы жаратыр ючюн.

– Мындан башха юлеширге мюлкюбюз жокъду. Къамичи, башлыкъ да, намазлыкъ да бирге болсала, сюйген жеринге тюшерге боллукъса, – 
деп ангылатханды тамата къарындаш.

Алий, аны билгенде, къарындашлагъа былай айтханды:

– Аланы манга беригиз, мен ала ючюн сизге бир тюе жюк алтын берейим.

Къарындашла анга угъай демегендиле. Ол заманда Алий:

– Энди сиз кенгеш эте туругъуз, мен а, барып, къарындашыма да бир сорайым, – деп, бир жанына туруп, тюкюрюп-тюкюрюп, айтханыча бир алтынны жашлагъа берип, башлыкъны, къамичини, намазлыкъны да алгъанды.

Ханны къызы Фатимат Алийни эсинден бир да кетмегенди. Алий, намазлыкъгъа минип, башлыкъны башына къысып, къамичини къолуна алып, ханны къызыны юйюню ичине, киши да кёрмей, тюшюп къалгъанды. Башлыкъ башында болгъаны къадарда, Алийни киши кёрмегенди. Алий а адамланы кёрюп тургъанды. Ханны къызына тюрлю-тюрлю ашарыкълары бла тепсиле келип, Алий да, бир жанындан къошулуп, ашап тургъанды.

Жумушчу къыз уллу сейирсиннгенди, къалай мухар болгъанды ханны къызы деп. Къыз кеси да кёп ашарыкъ къорагъанын эслегенди.

– Мен быллай бир ашамагъанма, юйде менден сора да ким эсе да барды, – дегенди. – Шайтан эсенг да, адам эсенг да, манга бир кёрюн! – 
деп къычыргъанды ол.

Ол заманда Алий, башлыкъны башындан тешип, ариу Фатиматха:

– Уллу кёллюлюк этме манга, – дегенди.

– Этмем, – дегенди Фатимат.

Алий, Фатиматны алып, къалада жашап тургъанды. Бир кече Фатимат, къарап, Алийни ауузу толгъан айча жылтырагъанын кёргенди.

– Алий, сени ауузунг алай нек жылтырайды? – деп соргъанды ол.

Алий, андан жашырмай, Фатиматха кесини хапарын, алтын тюкюргенин да айтханды. Аны билгенде, Фатимат зарланнганды, кёп тюрлю сагъыш этгенди да, быллай акъылгъа келгенди: «Сыртындан какъсам, жюрекчик чыгъар эди», – деп.

Ол мурат бла, жашны эсиртгенди да, аркъасына ургъанды, алай жюрек чыкъмагъанды. Андан, ачыуланып, жашны, кюйюзге чулгъап, чайкъап тебирегенди. Ол заманда жюрекчик жашны ичинден чартлап чыкъгъанды. Фатимат а аны, сермеп алып, терк окъуна жутханды. Сора, къолуна тюкюргени сап-сары алтын болгъанын кёргенде, жумушчуларын чакъырып:

– Бу мен умут этгенча адам тюйюлдю. Муну, кишиге да билдирмей, къаладан чыгъарып, узакъгъа элтип атыгъыз. Бу къамичи, башлыкъ, намазлыкъ кибиклени да биргесине къоратыгъыз, – деп буйрукъ бергенди.

Алий, эс жыйып, къараса – мурсала ичинде жата эди.

– Не болгъанды манга? – деп, секирип ёрге тургъанды. – Тфю! – деп, къол аязына тюкюрсе, жукъ да жокъ.

Сора къайгъыны Фатиматдан чыкъгъанын билгенди. Къамичи, намазлыкъ биргесине болгъанларын кёрюп: «Мен, сени бир сынап кёрмей, кетмейме», – деп, Алий къалагъа баргъанды. 

Къаланы терезеси ачылгъанын марап, ичине тюшгенди. Фатимат къаланы ичинде ёрге-энишге жюрюй тургъанын кёргенди. Намазлыкъны Фатиматны аякъ тюбюне жайгъанды. Аны аягъы тийгенлей, Алий, къамичини намазлыкъгъа жетдиргенди. Ол жерге, бу жерге тюшерин а айталмагъанды. Аны себепли ала хауада кёп заманны учуп айланнгандыла. Сора, барып, адам жашамагъан бир айырыкамгъа тюшгендиле. Анда, ханс болмаса, башха зат жокъ эди. Аны алай кёргенлей, Фатимат жиляп башлагъанды:

– Мен терсме, сюйсенг, боюнуму кесип къой, сюйсенг, асмакъгъа ас, – дегенди ол Алийге.

Алийни анга урушургъа дагъыда кёлю бармагъанды да, ол былай айтханды:

– Сюрт жилямукъларынгы, юйге кетебиз бусагъат. 

Алий арлакъ атлагъанлай, Фатимат башлыкъны къысханды, намазлыкъгъа миннгенди, къамичини жетдиргенди да: «Къалагъа тюшюр мени!» – деп, учуп кетгенди. Алий а адам жашамагъан айырыкамда къалгъанды. Тёгереги – уллу суу. Алайда хансдан башха уа бир зат да битмей эди. Алий, ёзге мадар тапмай, ханс ашап тургъанды. Бир кюн ол бир хансны ашагъанында, анга эки уллу мюйюз чыкъгъанды. Тийип кёрюп, ийнанмай, барып, суугъа къарагъанды. Мюйюзлени кёрюп, уллу къыйналгъанды. Бир башха хансны ашагъанында уа, мюйюзлери тюшюп, адам сыфатха киргенди. Ол, эки тюрлю хансладан да алып, жанына салгъанды. Дагъыда, ач болуп, ханс ашагъанында, бир уллу къара эшек болуп къалгъанды.

«Энди бу уа не азап болуп тюшдю манга?» – деп, къыйналгъанды. Дагъыда башха хансла ашай баргъан заманда, адам сыфатха киргенди. Ол хансладан да салгъанды хуржунуна.

Бир кюн Алий, биягъы ханс ашай келгенди да, бир суучукъну къатында тохтап, суугъа къарагъанды. Бир ариу сыфатха кирип тургъанын кёрюп, бек уллу сейирсиннгенди. Сора, ол хансладан да жыйып, жанына салгъанды. Ма бу былай этип, жашаргъа кюреше тургъанлай, суу, кётюрюлюп, алайгъа бир кёп агъач келтиргенди. Жаш агъачладан, ары-бери этип, бир къайыкъ кибик къурагъанды. Анга да минип, суудан бек къыйналып ётгенди. Сора келип, Фатимат тургъан элде кесин садакъачы этип тохтагъанды.

Садакъачыгъа атын чыгъарып, айлана кетип, Фатиматдан да, къарындашындан да хапар билгенди. Фатимат къаладан окъуна чыкъмай, кесин бир адамгъа да тенг этмегенлей, андан да бек гынттылы болуп тура эди. Къарындашы уа, ол кетген элинде бир уллу къала да ишлеп, ол элге да хан болуп, сау-эсен жашап тургъанын кёргенди.

Бир кюн Алий, ариу этген хансларындан къапдырып, эки-юч адамны ариу этгенди. Аланы бири уа Фатиматны жумушчусу болгъанды. Ол, барып, Фатиматха:

– Садакъачыны адамны ариу этиучю дарманы бошалып къалады. Анга бир кёп адам жыйылгъанды. Сен да, бар да, дарманындан бир къап, андан да ариу болурса, – дегенди.

Фатимат, эки жыйырма жумушчу къызын да биргесине алып, Алийге баргъанды. Алий а:

– Ма бу мен берген хансланы барыгъыз да бирден къабыгъыз, – деп, къызлагъа ол хансланы бергенди.

Къыркъ бир къыз, хансланы барысы да бирден жутхандыла да, уллу къара эшекле болуп къалгъандыла.

Энди Алий ханны къызыны башына жюген салгъанды, аны ауузундан чыкъгъан алтын жерге тюшмез ючюн, ауузуна да бир дорба этип кийдиргенди. 

Алийни кёлю, мураты да къала ишлерге болгъаны себепли, эшекле бла таш ташыгъанды. Ол къыркъ бир эшекге, бир кюнню да тохтамай, таш ташытып тургъанды. Ханны къызыны юсюне жюк салгъаны кёлюне жетмей, жюкню юсюне кеси да минип келиучю эди. Алий, кесине къала салып, битдире тургъанлай, аны ол хан болгъан къарындашы – Хасанбий кесине чакъыргъанды. Ол, Алийны танымагъанды да:

– Ол хайыуаннга аллай артыкълыкъ нек этесе? – деп соргъанды.

Алий а:

– Сен, хан тукъумдан болмагъанлай, ханлыкъ этип тураса да, ма аны ючюн, – дегенди.

Хасанбийге ол сёзле бек ачыу тийгендиле. Аны бла Алий да кетип къалгъанды. 

Кёп заман ортадан озмай, къала битгенди. Ол къаланы къурманлыгъына Алий Хасанбийни да чакъыргъанды. Алий анга:

– Хан, анангы да алып келсенг эди уа бу къурманлыкъгъа, – дегенде, ол сейирсиннгенди.

Сора: «Бу къайдан биледи мени анам сау болгъанын?» – деп, ишекли болгъанды да:

– Алиймисе сен? – деп соргъанды. 

Жаш а:

– Тюйюлме мен Алий, – дегенди.

– Сора къолунга бир тюкюрчю, – деп тилегенди Хасанбий андан. 

Алий тюкюреди, хар кимдеча – тюкюрюк.

Хасанбий аналарын келтирирге кетген заманда, Алий да къызлагъа башха ханс берип, аланы бурун сыфатларына къайтаргъанды. Фатиматха уа уллу бичагъы бла керилгенди. Фатимат, Алийден къоркъуп, тёрт бюкленнгенде, ол къуш жюрекчик ауузундан чартлап чыкъгъанды. Алий, жюрекчикни къапханды да, бурунча, алтын тюкюрюп башлагъанды.

Къарындашы уа, барып, аналарын алып келгенди. Сора была бир бирлерин тансыкълагъандыла. Аналары жашларындан кечгинлик тилегенди, жиляп, терс болгъанына сокъураннганды. Жашла уллу той, къурманлыкъ этгендиле. 

Аны кёрмегенибиз кибик, биз барыбыз да ауруу, талау, къыйынлыкъ кёрмей къалайыкъ.

ЧЫГЫРЧЫКЪ

Эртте-эртте эки тенг жашагъандыла. Экиси да хар байрым кече, барып, къайдан эсе да бир кибик къолан жылкъыны сюрюп келе болгъандыла. Алай, ала сюрюп келип, оруннга жыйып, солургъа юйлерине киргенлей, жылкъы артха къача да кете, ол эки уручуну эрикдиргенди.

Бир байрым кече: «Къой, энди биз бу жылкъыдан бир да хайыр кёрмейбиз, мындан арысында аны сюргенни къояйыкъ», – деп, эки тенг да, оноу этип, ары-бери да бармай, ол кече юйлеринде къалгъандыла. Кече арасында жатып тургъанлай, бир уручуну юйюню аллына келип, биреу: «Эй!» – деп, тышындан сёлешгенди. Уручу чартлап эшикге чыкъ​гъанлай, ол биреу аны, сермеп алып, атыны ёзенгисине къысып, алып кетгенди. Ол адам аны къайры эсе да элтип, экинчи уручугъа келип, анга да эшикден: «Эй!» – деп, тышына чыгъарып, аны да, сермеп алып, ёзенгиге къысып, думп болуп кетгенди. Эки жашны къайры кетгенлерин, не болгъанларын киши билмей къалгъанды. Алай бла, ол эки залим, атлары айтылгъан уручу жашла, тас болгъандыла.

Бир жашны бир да сабийи болмагъанды, экинчини уа юч жашчыгъы къалгъанды. Ол жашчыкъла элде, ойнай-тутуша, тутханларын жыгъа, ашыкъ ойнай, ойнагъанларын ута, элни сабийин не эришиуде да хорлай келгендиле. Артыгъыракъ да бек кичилери – Чыгырчыкъ. Ол, элни эрикдирип, не сабий, не уллу бла ойнаса да, ута, утханларын бирси эки къарындаш, жанлары ауруп, иесине къайтарсала да, ол а, берирге унамай, элтип, ашыкъланы суугъа не отха атып къоюучу эди.

Алай эте, жашла ёсгендиле. Бир жолда Чыгырчыкъ, ашыкъ ойнап, бир жашчыкъны ашыкъларын къытханды. Жашчыкъ Чыгырчыкъ​дан: 

– Мени ашыкъларымы бер, – деп тилегенди. 

Алай Чыгырчыкъ анга ашыкъларын къайтарыргъа унамагъанды. Жашчыкъ, барып, анасына: 

– Чыгыр мени ашыкъларымы къытханды да, бермейди, – деп тарыкъгъанды. 

Сора анасы жашына, Чыгырчыкъ анга ашыкъларын къайтарырча, не айтырыгъын юйретгенди.

Андан сора жашчыкъ, чабып барып, Чыгырчыкъгъа, анасы юйретгенча, былай айтханды:

– Ой, гяуур Чыгыр! Сен мени ашыкъларымы къытаргъа киши болмагъа эдинг да, атанг къайда болгъанын билген киши болгъу эдинг! – 
дегенди.

Чыгырчыкъ:

– Сен биле эсенг, айт! – деп тохтагъанды.

– Мен а билмейме, алай, ма былай-былай юйюнге бар да, къарынымдан ёлеме де да тохта. Ол заманда ананг: «Не болгъанды санга? Не этейим?» – деп, жарсыса, – «Нартюхню отда къууур да, иссилей, келтирип бер да, аны ашасам, иги боллукъма», – де. Нартюхню къуууруп, табакъ бла неда башха зат бла береме десе, унама. «Жалан къолларынг бла келтирип бер», – дерсе. Ол заманда ананг эки ууучуна да кезиу къуя, къоллары кюе, нартюхню алып, къатынга келгенлей, эки къолунг бла да аны къолларын нартюх бла бирге къаты къыс да: «Атамы къайда болгъанын айт!» – де. Ананг алайда сени сорууунга жууап этер, – дегенди жашчыкъ.

Олсагъат Чыгырчыкъ, юйюне чабып келип: 

– Ой, анам! Къарынымдан ёлеме! – деп, кесин онгсуз этип, жерге тёнгерегенди.

– Не болгъанды санга? Не мадар этейим? – деп, анасы амалсызгъа къалгъанды.

– Отда нартюх къуууруп, иссилей къурмачны ууучунг бла келтирип бер да, аны ашасам, иги боллукъма, – дегенди жашы.

Анасы, терк окъуна нартюх къуууруп, къурмачны иссилей табакъгъа къуюп берирге тебирегенди, алай жаш:

– Угъай, ууучунг бла келтир, – дегенди.

Анасы къурмачны, иссилигине кючден тёзе, бир ууучундан бирине къуя, алып келгенлей, Чыгырчыкъ сермеп эки къолу бла да анасыны къолларын къурмач бла бирге къаты къысханды да:

– Атамы къайда болгъанын айт, – дегенди. 

– Ий къолларымы, айтырма, – деп тилегенди анасы. 

Жаш анасыны къолларын бошлагъанды. Анасы:

– Да, балам, мен атагъызны къайда болгъанын билмейме. Ол тас болгъанлы, ма бюгюн онсегиз жыл толгъанды. Атанг нёгери бла хар байрым кече бир кибик бир къолан жылкъыны сюрюп келиучю эди. Жылкъыны, сюрюп келип, оруннга уруп, кеслери солургъа юйге киргенлей, жылкъы къачып кетиучю эди. Алай бола тургъандан сора уа, бир байрым кече атанг да, нёгери да: «Бу жылкъыдан бизге хайыр жокъду, энди баргъанны къояйыкъ», – деп, юйде къалгъан эдиле. Ол кече юйде жатып тургъанлай, эшикден биреу: «Эй!» – деп къычыргъанды да, атанг тышына чыкъгъанды. Артха уа къайтмай къалгъанды. Атангы нёгерин да ол халда ким эсе да думп этип къойгъанды. Экиси да ма алай бла ол байрым кече тас болуп къалгъандыла. Андан сора мен зат да билмейме, – 
дегенди.

Бу хапардан сора, Чыгырчыкъ, кёп сагъыш эте кетип, анасына:

– Анам, мени атамы атлары бармы эди? – деп соргъанды.

– Айхай, бар эди. Ма ол дуппурну тюбюнде орунда туруучу эдиле, алларына да уллу таш эшик салынып. Атагъыз тас болгъандан сора, битеу эл, кюрешип, аны эшигин ачалмай къойгъанды. Энди эшикни тёгерегин ханс басып турады. Онсегиз жылны ичинде атла да ёлген болурла, – 
дегенди да, анасы ат орун болгъан дуппурну кёргюзтгенди.

Чыгырчыкъ, олсагъат кюрек да алып, барып, ат орунну эшигини къатын ариулап, таш эшикни, тартып, бир жанына атханды. Къараса – 
орунну ичинде юч ат. Асыры ачдан, не жюген, не куудуш, ол угъай эсенг, бир бирини юслеринде тюк да къоймай, ашап, ачдан ёрге къобалмай, жатып тура эдиле.

Хайда, андан Чыгырчыкъ, юч къозу да алып, ол юч атха да, юч къозугъа да бирча къарап, аямай багъып башлагъанды. Юч ай ётгенлей, жаш, бир къозуну союп, этине къарагъанды. Къараса – къол аязы тенгли бир къара эти къалып, къалгъаны уа жау болуп тура эди. Алыкъа атла иги семирип, къарыу алмагъандыла деп, жаш дагъыда бир ай бакъгъанды. Ай бошалгъанлай, экинчи къозуну союп, этине къарагъанды. Къараса – бармакъ тенгли бир къара этчик къалып тура эди. Энтта да бир ай бакъгъанды. Бешинчи ай бошалгъанлай, ючюнчю къозуну да союп, этине къарагъанды: къозуда къара эт къалмай, ёресине ариу жау болуп тура эди. Чыгырчыкъ: «Аха, энди атла кишилик этерикдиле, юйретирге керекди ансы», – дегенди да, анасына барып:

– Анам, бизни атабызны ат кереклери болуучуму эди? – дегенди.

– Да болуучу эди, ма ол гумугъа бир къара, – дегенди анасы.

Гумудан атасыны ат кереклерин да алып, эки тамата къарындашы бла Чыгырчыкъ атланы юйретип башлагъандыла. Бираздан ол анасына:

– Анам, узакъ жолгъа чыкъса, атабыз къайсы атха кёп миниучю эди? – деп соргъанды.

– Кёк атха, – деп жууап бергенди анасы. 

Чыгырчыкъ, кёк атны кесине алып, эки тамата къарындашына бирси эки атны берип, атланы ючюсю да андан ары жараулап башлагъандыла. Аланы къадалып кюрешгенлерин кёрюп, адамла: «Быланы аталары да эртте башыбызны суугъа атарыкъ этген эди. Ол нёгери бла къуругъанлы, танг тынчайгъан эдик. Энди была уа, аталарындан да залимле болуп, башыбызны ёрге кётюрюрге къоймазла», – дей эдиле. Жашланы бир къауум жууукълары уа къууана эдиле: «Была аталарындан да иги кишиликлери болгъан адамла боллукъдула», – деп.

Алай бла, жашла атларына беш айны жарау этип, аланы жолгъа хазырлагъандыла. Сора Чыгырчыкъ биягъы анасына:

– Анам, атабызны сауут-сабасы болуучуму эди? – дегенди.

– Да бар эдиле гумуда юч къылычы, юч да садагъы окълары бла, – 
дегенди анасы.

Жаш, барып, гумудан аланы чыгъаргъанды. Къылычланы тот басып тура эди. Аланы тотларын ариулап, Чыгырчыкъ, эки женгин да ёрге къайырып, тылы ийлеп, анасына ашарыкъла этдирип, бир къарындашына от тиргизтдирип, бирсине уа ашны биширтип, танг атхынчы жол азыкъ хазырлагъандыла. Сауут-сабаларын да алып, танг атаргъа, юч къарындаш аталарын излерге кетгендиле.

Хайда бар, хайда бар, бир узакъда былай адам ауанасы тенгли бир къарелди кёргендиле да, аны таба тебирегендиле. Жашла къаршы келип къарасала – ол а бир уллу къала. Къаланы къатына жетгенде, аны тёгереги чыгъана бла бегитилип, уллу къабакъ эшиклерине да ичинден къылыч салынып тургъанын кёргендиле. Чыгырчыкъ тамата къарындашына:

– Къабакъ башы бла секир да, ары арбазгъа тюш, – дегенди.

Тамата къарындаш секирирге базынмагъанды. Сора Чыгырчыкъ ортанчы къарындашына айтханды. Ол да, къоркъуп, унамагъанды. Андан Чыгырчыкъ, кёк алашаны иги да чапдырып, темир бурууну башы бла секирип, къаланы арбазына тюшгенди. Алайлай ауузундан да отла чартлай, бир залим, уллу къара киши, къаладан чыгъып:

– Мында атангы башымы барды? Не айланаса? – деп, ачыуланнганды.

– Эй, сабыр бол, мен бир-эки сёз айтайым, – деп, Чыгырчыкъ, атдан тюшюп, кишини аллына баргъанды. – Былай-былай, бизни атабыз бир нёгери бла тас болуп къалгъанды да, биз аны излейбиз, – дегенди.

Киши, тынгылап, атха да къарап туруп:

– Кёп заман ётгенмиди, атагъыз тас болгъанлы? – деп соргъанды.

– Да онсегиз жыл болады, – дегенди Чыгырчыкъ, кишини кёзюне къарап.

Алайда ол залим киши, кюлюп, Чыгырчыкъны къучакълап:

– Мен сени атангы тенгиме. Сени атанг да ма быллай бир къаладады, – деп, жолну юйретип, къаланы эшигин да ачып, жашны жолгъа тюзетгенди.

Юч къарындаш, дагъыда бара-бара кетип, аталары тургъан къалагъа жетгендиле. Чыгырчыкъ, кёк алаша бла темир бурууну башы бла чынгайып, къаланы аллына тюшгенди. Къаладан ол бирси кишиден эсе да залим, бир уллу, ауузундан да от чагъа, бир киши чыкъгъанды.

– Эй, итден туугъан, мында ненг къалгъанды?! – деп, ол, ачыуланып, Чыгырчыкъ таба тебирегенди. 

Ол заманда жаш кишиге:

– Мени санга жумушум барды. Биз юч къарындаш болабыз, атабыз эртте тас болгъан эди да, аны излейбиз, – дегенди. 

Сора киши:

– Ненча жыл болады атанг тас болгъанлы? – деп соргъанды. 

Жаш айтханды. Киши, чабып, жашны къучакълагъанды да:

– Мен сизни атагъызма. Кёк атны да таныгъанма, – деп, темир бурууну эшигин ачып, жашланы ючюсюн да къалагъа жибергенди.

Жашланы аталары кесини хапарын айтып башлагъанды.

– Мени да, тенгими да бир байрым кече биреулен: «Эй!» – деп, тышындан къычырып, эшикге чыгъарып, сермеп, ат ёзенгиге къысып, алып кетип, быллай эки къалагъа бошлап къойгъанды. Къаладан тышына чыкъгъанлай, жетип, тюйюп, артха къайтарады. Хар ингирден, эки нёгери бла келип, ол адам экибизге да ючюшер садакъ окъ береди. Ала ючюсю да бирге, къаланы тёгерегине айланып, атларын да чапдырып, мени тенгиме жетгенлей, мен, атып, аланы ючюсюн да ёлтюралсам, эркин боллукъма. Хар ингирден мен да атама, эки нёгерин ёлтюралама, ол бизни бери келтирген залимни уа ёлтюралмайма, – дегенди жашланы аталары. – Энди кеч болгъанды, сиз бугъугъуз. Ол залим келе болур, мен окъланы алайым, сиз а, къайсыгъыз болсагъыз да, биригиз, чыгъып, атарсыз.

Садакъны, окъланы да берип, ол ингирде аталарын урлагъан кишини бла аны эки нёгерин ёлтюрюрге тамата къарындашны жибергендиле. Аланы ёлтюргенден сора, намаз этерге абидез алыргъа суу жылытыргъа да буюргъандыла.

Бир заманда ол залим киши эки нёгери бла жетгенди. Тамата жаш, аланы кёргенде, къоркъуп, ючюсюнден бирин да атмай къойгъанды, атасына абидез алыргъа суу жылытыргъа да унутханды. Эрттенликде атасы, эки къарындашы да къарасала, – ёлген да жокъ, от да, суу да жокъ.

Экинчи кюн ингирде кишини, эки нёгерин да ёлтюрюрге, абидезге суу жылытыргъа да ортанчы къарындашны жибергендиле. Жашланы аталары бла Чыгырчыкъ жатаргъа кетгендиле.

Ортанчы жаш ол ингирде, атып, залимни эки нёгерин ёлтюрюп, кесин а къутултуп иеди. Ол эки нёгерни башларын да келтирип, от этип, суу жылытады.

Ючюнчю кюн залимни ёлтюрюрге эм кичилери Чыгырчыкъны жибергендиле. Жаш, барып, сакълап тургъанлай, ол залим – алда, эки жангы нёгери да – артында, жерни тепдирип, боран этдирип келе эдиле. Жашны тенгине жетгенлей, ол, садакъны иги тартып, жиберип, садакъ окъну залимни мангылайына чанчханды. Залим киши аугъанлай, аны эки нёгерин да атып-атып къаплагъанды. Сора, ючюсюню да башларын кесип, залимни башын атны бир жанына салып, эки нёгерини башларын да бирси жанына салгъанда, ол бир башны ауурлугъу хорлагъанды. Башланы да алып, къууанып келсе, от ёчюлюп тургъанын кёргенди. Энди уа не этейим деп, къаланы башына минип, къарагъанды да, узакъда бир гитче от жарыкъчыкъ кёргенди. Терк окъуна кёк алашагъа минип, от болгъан жанына сюзюлгенди. От къатына жетгенде, бир ариу къарт кишичик олтуруп тургъанлай кёргенди да, анга:

– Салам алейкум! – деп, салам бергенди.

– Алейкум ассалам! – деп, къартчыкъ, жашны саламын алып, андан башха зат айтмай, кетип тебирегенди. 

Жаш да аны ызындан атланнганды. Тангнга жууукъ, бир къаягъа жетгендиле. Къартчыкъ къол аязын, тили бла жалап, къаягъа жетдиргенлей, къаяда эшик ачылгъанды да, къартчыкъ ары кирип кетгенди. Эшиг’а этилип къалгъанды. Чыгырчыкъ да, къартчыкъ этгенча, къол аязын тили бла жалап, къаягъа жетдиргенди. Жашха да эшик ачылып, ол ичине киргенди. Биягъы къартчыкъны ызындан бара кетип, бир ариу отоугъа жетгенди. Анда уа юч ариу къыз олтуруп болгъандыла. Къартчыкъ, ол юч къызны къатында тохтамай, дагъыда бир башха эшикге кирип кетгенди. Жаш да къартчыкъны ызындан кирирге тебирегенлей, къызла, аны аллына чабып:

– Эй, ахшы улан, барма аны ызындан: ол ёлген адамды. Ол ёлгенли, талай жыл озгъанды. Кеси да бизни атабызды. Биз былайда эрттеден жашайбыз. Атабыз ёлгенден сора, биз, тауну тюбюнде къалып, кишини кёрмей, бизни да киши кёрмей, къыйналып тура эдик. Бизге жаны ауруп, атабызгъа жан кирип, барып, сени алып келгенди. Энди уа ол, кесини къабырына артха кирип, ёлюп жатханды. Энди сен, сюйсенг, бизни мындан дуниягъа чыгъар, сюйсенг а, мында бизни бла жаша, – дегендиле.

– Мени ишим былай да былайды, – деп, Чыгырчыкъ къызлагъа нек айланнганын айтханды. – От алып, суу жылытып, атама абидез алдырыргъа керекме. Тамбла уа барыбыз да жолгъа атланырыкъбыз. Сизге тюш заманнга жетерме да, биргебизге алып кетерме, – деп, къызла бла саламлашып, кетип тебирегенди.

 Ол заманда къызла жашха, жанларындан чыгъарып, экиси – эки къол жаулукъ, ючюнчюсю уа жюзюк бергендиле.

Тангнга къаршы жаш, от этип, суу жылытып, атасына абидез алдыргъанды. Ол залимни бла аны эки нёгерини башларын да кёргюзтюп, атасын къууандыргъанды. Бирси къалагъа барып, Чыгырчыкъ атасыны тенгин да келтиргенди. Кишиле, сакъалларын-башларын да жюлюп, жашла бла юйлерине тебирегендиле. Къарасала – къаланы тёгереги къолан жылкъыдан топпа-толу болуп тура эди.

– Ма биз бу къолан жылкъы ючюн тюшген эдик бу къалалагъа. Ол уллу залим адам быланы иелери эди. Хар байрым кече биз быланы урлап, юйге сюрюучю эдик. алай, ажирни, туталмай, мында къояргъа тюше эди да, жылкъы андан артха къачып кетиучю эди. Энтта да ажирни тутуп элтмесек, жарарыкъ тюйюлдю, – дегенди жашланы аталары. Сора тамата жашын: – Хайда, ажирни тут, – деп жибергенди.

Алай тамата жаш, бир да аямай кюрешип, ажирни туталмагъанды. Ортанчыны жибергендиле да – ол да, кюрешип, болалмагъанды. Ахырында Чыгырчыкъны жибергендиле. Ол, ажирни кёк алаша бла аямай къууа кетип, кёк алашадан секирип, ажирни сыртына къоннганды. Жалкъасындан бир къолу бла къаты тутуп, бирси къолу бла уа нохтаны аны башына салгъанды. Ажир, юч кере кёкге кётюрюлюп, юч кере да жерге тюшгенди. Жашны сыртындан аталмагъандан сора, Чыгырчыкъ къайры бурса, ары бурулуп, ажир жууашып къалгъанды.

Жылкъыны да сюрюп, жашла да, аталары да нёгери бла юйлерине атланнгандыла. Бара кетип, Чыгырчыкъ, от алгъан жерге жетгенде, атасына:

– Былай да былай, къаяны ичинде юч ариу къыз кёргенме да, аланы алып кетерге сёз бергенме. Эркин этсенг, аланы алып, ызыгъыздан жетер эдим, – деп, атасындан эркинлик алып, юч къызны да тебиретип, ызларындан жетгенди. 

Бир ариу талада, азыкъ да ашап, юч жашха юч къызны алып, некях да этип, ойнай-кюле тургъанлай, бир къапхакъны башындан биреу:

– Ой, Аллахны жауу – Чыгыр-гяуур! – деп къычыргъанды. 

Чыгырчыкъ, анга тёзалмай, секирип, кёк алашагъа минип, аны ызындан къуугъанды. Жаш, къылычын да ойнатып, жетеме дегенлей, ол адам бир гитче дорбунчукъгъа кирип кетгенди. «Энди уа къыйын тюйюлдю: мен сени бусагъат башынгы кетерейим», – деп, жаш, атны да алайда къоюп, дорбуннга киргенлей, бир терен уругъа кетгенди. Уруну ичинде уа уллу бичакъ кёнделен салынып, жютю ауузу да ёрге айланып болгъанды да, жаш, барып, анга тийип, эки бутун да тобугъундан юздюргенди. Ол да: «Энди уа не этейим?» – деп тургъанлай, биягъы ол адам, уруну башына келип: «Аха, тюшдюнгмю?!» – деп къычыргъанды. Ол заманда жаш, бичакъны сермеп алып, аны урама дегенлей, бичакъ алыннган жерден алтын чач тёгюлгенди. «Бу жарыкъ неди?» – деп, кишини да унутуп, къараса – бир ариу къыз кесини ариулугъу бла отоуну жарытып тура эди.

– Эй, жигит, – дегенди ол, – кКъой, кюрешме ол адам бла: ол мени ёлген атамды. Мен мында жангыз кесим къалгъанма да, Аллахдан тилей кетип, атама жан салдыргъанма, ол а сени манга табып келгенди, кеси уа къабырына киргенди. Энди сен мени кесинге къатыннга ал да, сюйсенг, мында жашайыкъ, сюйсенг а, сени элинге барайыкъ. Ма бу алтын, кюмюш, накъут-налмас да сенидиле.

– Да мени эки бутум, бичакъгъа тийип, тобугъумдан юзюлгендиле. Энди неден да не хайыр, – дегенди жаш.

– Сен мени мында къоюп кетмезге айтсанг, аланы уа мен бусагъат окъуна сау этерме, – деп, къыз, тюкюрюк мылы этип, жашны бутларыны кесилгенлерин жерлерине жабышдыргъанды, жашны эки буту да сау болуп къалгъандыла.

Жаш да, къыз да Чыгырчыкъ жашагъан жерге барыргъа тышына чыкъсала, кёк алаша жокъ! 

– Энди биз жаяулай къалай барайыкъ? – дегенди жаш.

Сора къыз айтханды:

– Мени атамы бир къара ажири барды. Атам ёлгенли, анга кишини къолу тиймегенди. «Къара! Къара! – деп, къатына барып, – Иесиз къалгъан къара ажир, мен санга ие болайым», – деп, бурунун сыла, ол заманда ол санга боюн салыр, – деп, къыз Чыгырчыкъгъа атны болгъан жерин юйретгенди.

Жаш, къара ажирге барып, къыз айтханча этип, атны кесине бойсундургъанды. Ажирни кёзлеринден жилямукълары чыгъып, юч кере кёкге, юч кере жерге къарап, кишнегенди. Чыгырчыкъ ажирге миннгенде, ажир юч кере кёкге чыкъгъанды, юч кере жерге тюшгенди, алай ол жыгъылмагъанды. Къызны да ажирге миндирип, жаш элине тебирегенди.

Элни къыйырына жетгенде, Чыгырчыкъ, бир жиляй, бир а къууана тургъан къойчу жашны кёргенди. Саламлашып, аны нек жилягъанын бла нек къууаннганын соргъанды.

– Мени юч тенгим бар эди да, ала аталарын излей кетген эдиле. Экиси, аталарын да табып, юйлерине къайтхандыла – аны ючюн къууанама. Алай мени бек сюйген тенгим а къайтмай къалгъанды, – анга уа жилягъан этеме, – дегенди къойчу жаш.

Аны эшитип, Чыгырчыкъ къойчугъа ол эки тенгини юсюнден соргъанды.

– Эки жашха да той этгендиле, ол кичи къарындашларына деп тургъан къызны уа кеслерине къарауаш этип тутадыла, – дегенди къойчу жаш.

Битеу хапарны эшитгенден сора, Чыгырчыкъ, къоншу элге барып, къыз бла бир юйде тохтагъанды.

Жашны эки къарындашыны тойлары къызыу бара тургъанлай, уручула, чабып, къолан жылкъыны сюрюп кетгендиле. Аланы ызларындан къуугъун ийгендиле, алай уручуланы жеталмагъандыла. Жылкъыны сюрюлген хапары Чыгырчыкъгъа да жетгенди. Ол, къара ажирге минип, уручуланы ызларындан жетип, барын да къырып, къолан жылкъыны сыйыргъанды. Атланы артха къайтарып келе тургъанлай, эки тамата къарындашына тюбегенди, алай ала Чыгырчыкъны танымагъандыла.

– Не сюйсенг да, берейик, жылкъыны бизге сат, – деп тилегендиле жашдан.

– Манга зат керек тюйюлдю, жангыз да жюзюгюмю мухурун экигизни эки жауурунугъузгъа бир басдыртыгъыз да, жылкъыны сюрюгюз да кетигиз, – дегенди Чыгырчыкъ.

Эки къарындаш да: «Мухурну бизни жауурунубузда ким кёрлюкдю!» – деп, жауурунларына мухур салдырып, жылкъыны алып кетгендиле. Уллу махтанып, юйлерине: «Уручуланы хорладыкъ, жылкъыны да сыйырдыкъ!» – деп келгендиле.

Кече жашла кёлеклерин тешгенлей, къатынлары, мухурну кёрюп, жюзюкню ызын танып, эрттенликде жашланы аталарына барып: 

– Биз бюгече Чыгырчыкъны тюшюбюзде кёргенбиз, ол сауду, къайда эсе да, – дегендиле. 

Сора жашланы аталары кичи жашын, излеп, къоншу элде тапханды да, аны юйге нек келмей тургъанын соргъанды.

– Мени юйге бармай тургъаным, биринчиден, мен ол кишини къуууп кетгенимде, мени эки къарындашымдан бири, не болгъанды бу деп, ызымдан келмегендиле. Экинчиден, мени ёлгенимден-къалгъанымдан хапарлары болмай, той-оюн этип, мени унутуп къойгъанлары ючюн. Алай, жылкъыны уручула сюргенде, тёзалмай, ызларындан жетип, сыйырып, къайтып келе, эки къарындашыма тюбеген эдим. Ала, мени унутуп, танымай, жылкъыны сат деп тилегендиле да, мен, аланы жауурунларына бирер мухур салып, жылкъыны берип ийгенме. Дагъыда манга жетген ючюнчю эгечни кеслерине къарауаш этгендиле. Энди сен аланы мындан ары манга къуллукъ этдирсенг, юйге алай барлыкъма, – дегенди гитче жаш.

Атасы, жашына тынгылап туруп:

– Жашла сени айтханынгы этип турурла, алай элни аллында сен аланы артыкъ сыйсыз да этмей, сындырмай, келип, элге ханлыкъ этип жаша, – деп, жашын да, ол алып келген экинчи къызны да юйюне элт​генди. 

Алай бла, Чыгырчыкъ, элге хан болуп, эки къатыны бла ашап-жашап къалгъанды.

ЮЧ КЪАРЫНДАШ

Бир кишини юч жашы болгъанды. Аталары-аналары ёлюп, ол юч жаш да жолгъа чыкъгъандыла. Таматалары – хуначы, ортанчылары – 
агъач уста, гитчелери уа – темирчи эди. Алайда ючюсю, насып сынап, юч садакъ атхандыла. Таматалары агъачха атханды, экинчилери да – баш​ха агъачха, гитчелери уа – къаягъа. Таматалары, огъун, излей барып, бир къояннга чанчылгъанын кёрюп, ол къоянны алгъанды. Ортанчыларыны садакъ огъу бир агъач кийикге тийип эди. Гитчелери къоянны да, кийикни да къошха элтгенди, уллула уа аны огъун излерге кетгендиле. Къаяда окъну тапхандыла, алай аны андан чыгъаралмагъандыла. Къайтып: «Тапмадыкъ садакъ огъунгу», – деп къойгъандыла. Гитчелери уа кийикни, союп, отха асып, кеси уа акъыртын чыгъып кетгенди.

Окъну излей баргъанды да, тапханды. Аны къаядан тартханлай, эшик ачылгъанды. Къаланы ичинде чыракъ жана, къобуз согъула, къарс урула тура эди. Киши уа кёрюнмегенди. Жаш, эшикни ары этип, ызына къайтханды. Жалбауур ашап, эт бишгинчи, таматалары жукълап тура эдиле. Ала уяннганларында, жаш да, кесин энди уяннганча этип: «Тюш кёргенме», – дегенди да, ол, огъун излей барып, къаяда кёргенин айтханды. Тамата къарындашла, кеслери барып, эшикни кёрюп, ичине кирип, тамашагъа къалгъандыла да, сора: 

– Кезиу-кезиу сакълайыкъ, ким келлик эсе да бери, – дегендиле. 

Биринчи кече таматалары сакълагъанды. Бир заманда эки башлы эмеген, кирип келип:

– Ай итден туугъан, кимди бу, мени отоуумда тургъан? – дегенди.

– Ай итден эки, юч да сен туугъан, – деп, тамата къарындаш эмегенни ёлтюргенди. 

Ол ёлгенден сора, чыракъ да мутхузуракъ, къобуз да тынчыракъ, къарс да азыракъ болгъандыла. Жаш эмегенни тёрт къулагъын, кесип, хуржунуна салгъанды, къалгъанын атханды, къанын кетергенди, тёгерекни ариулагъанды. Къобуз да, къарс да, чыракъ да алгъынча кюч алгъандыла. Жаш къайтханда, къарындашлары хапар соргъандыла. алай ол алагъа бир зат да айтмагъанды.

Экинчи кече сакъларгъа ортанчылары баргъанды. Анга уа юч башлы эмеген чыкъгъанды. Ортанчылары да аны, ёлтюрюп, алты къулагъын алгъанды. Ол заманда къобуз, къарс, чыракъ да биягъы селейгендиле. Эмегенни къанын кетерип, тёгерекни ариулагъанында, барысы да орунуна келгендиле. Къайтханында, ол да артыкъ бек хапар айтмагъанды. 

Ючюнчю кече гитчелери баргъанды. Ол кече беш башлы эмеген келгенди къаягъа.

– Ай итден туугъан, къарындашларымы жокъ этип, мында ие болуп тура кёреме сен! – дегенди ол. 

Жаш а:

– Эки да, юч да итден туугъан сенсе, – деп, аны ёлтюргенди. 

Чыракъ ёчюлюп, къобуз да, къарс да тохтагъандыла. Жаш, эмегенни он къулагъын алып, алай къайтханды. Ол да хапар-таурух айтмагъанды.

Сора: «Ач болдукъ», – деп, жашла уугъа чыкъгъандыла. Эки кийик ёлтюрюп, къошха къайтханларында, от ёчюлюп тура эди. 

– Эмегенледен от къалай алайыкъ? – дегендиле. 

Гитчелери:

– Мен алып келейим, – деп, атланнганды. 

Кетгенди да, бир уллу сыртха чыгъып, агъачда бир уллу терекни башына минип, жан жанына къарагъанды. Сора, узакъда бир от кёрюп, анга баргъанды. Жетсе – отну тёгерегинде тогъуз эмеген олтуруп. Отда уа он бугъа сыйыннган бир къазан къайнай.

Жаш, акъыртын барып, аланы отларындан эки кесеуню урлап кетгенди. Сора, сагъыш этип: «Мен кесеуню ачыкъ нек алмайма?» – деп, къайтып келгенди да:

– Кече ахшы болсун! – деп саламлашханды. 

– Ой сау кел, адам улу, – деп, ёрге къопхандыла эмегенле.

– Сау болугъуз, от алыргъа келгенме, – дегенди жаш. 

– Бизни бир къазаныбыз барды да, аны кётюрсенг, от берирбиз, – 
дегендиле эмегенле. – Ма муну, тыкъ толтуруп, тогъузубуз да сынжыргъа алай тагъабыз. Тюшюрген а, бир солуп, алай этебиз, – деп, отда къазанны кёргюзтгендиле. 

Жаш, отну къатына барып, бир къолу бла сынжырны тутуп, бир къолу бла къазанны кётюрюп, тюшюрюп къойгъанды. Эмегенле, бир бирине къарап: 

– Энди бизге Аллах нёгер бергенди. Бизни бла келсенг, бир къала кёрлюксе, тёгереги темир бла бегитилип, аны башында уа юч къыз турадыла. Къаланы бир уллу сарыуек сакълайды. Биз, не кюрешсек да, аны хорлаялмайбыз. Энди сен бизге бир болушсанг эди, – деп тилегендиле жашдан.

– Да келигиз, барайыкъ, – дегенди жаш эмегенлеге. 

Бара-барып, ол къалагъа жетерге бираз къалгъанда, эмегенле, андан ары бармай, сюелип тохтагъандыла. 

– Нек тохтадыгъыз? – деп соргъанды аладан жаш.

– Ол сарыуек, ичине тартып, ашап къоярыкъды, мындан ары барыргъа къоркъгъан этебиз, – дегендиле эмегенле.

– Да хатабыз-хайырыбыз да бир болсун, келигиз, – деп, жаш быланы биргесине чакъыргъанды. 

Эмегенле унамагъанларында, жаш кеси тебирегенди. Къызла уа былагъа къаланы башындан къарап болгъандыла. Жаш къалагъа жетгенде, сарыуек, чартлап чыгъып, аны жутама дегенде, ол, къылычы бла уруп, сарыуекни башын тайдыргъанды. Къызла, ол ишни кёрюп:

– Бери терк кел! – деп къычыргъандыла. 

Жаш къаланы тюбюне баргъанды да, къызла, аркъан атып, аны ёрге чыгъаргъандыла. Ол къутулуп кетеди деп, къоркъуп, эмегенле жаш​дан:

– Бизни да ары чыгъар, – деп тилегендиле. 

Жаш унамагъанында, ала къаланы оюп тебирегендиле. Ол заманда жаш бла къызла аркъанланы жибергендиле да, тогъуз эмегенни да, миндире келип, байлап къойгъандыла. Жаш, аланы хар бирини къулакъларын кесип алып, аркъанланы бошлап къойгъанды. Ала, барып, жерге тийип, барысы да ёлгендиле. Къызла, хапар соруп, кеслери да хапар айтхандыла: 

– Бизни – юч эгечни да – сарыуек мында тута эди, – дегендиле. 

Жаш а:

– Биз да юч къарындаш болабыз, ючюгюз да бизге келигиз да къалыгъыз. Энди мен барайым, сиз а сакълагъыз. Не мен, не къарындашларым келирбиз, – деп, кетгенди. 

Кичилери, барып, ол къадар ишни этгенде, тамата къарындашлары алыкъа кийикни терисин алып да бошамагъан эдиле. От этгендиле, ашап-ичип, жукъларгъа жатхандыла. Эрттенликде жаш биягъы былай айтханды:

– Тюшюмде, сыртла бла аууп, бир къалада къызла кёрюп, ала бла жарашып келген эдим, – дегенди. Сора: – Я Аллах, сен бизге юч ат бер, – 
деп тилегенди.

Ол алай айтыр-айтмаз, юч ат, келип, алларында тохтагъандыла. Ала, алашаракъ болсала да, къаты атла эдиле.

– Энди барыбыз да, бирге барып, аланы келтиргенден магъана жокъду. Андан эсе бирибиз къызланы келтирейик, къалгъанларыбыз а юч отоу къурайыкъ, – дегенди гитче жаш.

Тамата къарындашла, тынчха санап, къызлагъа кетгендиле, гитчелери уа, кюрекни аллында туруп, Аллахдан юч отоу тилегенди. Эрттенликде къараса – юч отоу хазыр.

Тамата къарындашла уа къаягъа жетгендиле. Къызла къуралып тура эдиле. Экиси да кеслери сайлагъан къызланы атларыны алларына алып, кичилерин а хапчук болгъан атха миндиргендиле. Келе келгендиле да, сыртха айлана, тёшден ёрге агъачха киргендиле. Алайда, не зат эсе да, бир зат ол ючюнчю къызны атдан къагъып алгъанды. Жашла – ол кёкгеми учду, жергеми кирди – аны кёрмей къалгъандыла. Сора жашла ючюнчю къызсыз келгендиле. Келгенлеринде, юч хазыр отоуну кёрюп, кёзлерине ийнанмай, алгъыннгы жерни танымай, кичи жаш чакъыргъынчы, юйлерине кирмегендиле. Жаш алагъа кийик этден ашатханды, отоуларына ашыргъанды, бир зат да айтмагъанды. Эрттенликде:

– Ючюнчю эгеч къайдады? – деп соргъанды.

– Былай-былай болуп, бир къарелди алып кетгенди, – деп жашла хапар айтхандыла. 

Кичи жаш жолгъа тебирегенди:

– Дунияны башында сау эсе, табарма, – деп. 

Келинлери уа, аны артха къайтарып, кишилеринден букъдуруп, болумну айтхандыла:

– Ол биз тургъан къаланы тюбюнде уру барды, анда юч ат болур: бири – акъ, аны кереклери да – акъ, экинчиси – сары, аны кереклери да – сары, ючюнчюсю – къара, аны кереклери да къарадыла. Атланы алларында гуллада будай бла суу бардыла. Ол къара атны керегин сал, кийимлени кий да, атынгы аны орунуна тагъып, эшик къайсы жанына айлана эсе да, ары барып тур. Бир жерде ат тохтар. Алайда аны аямай тюерсе. Къамичи тийген жерден къан чыгъып тебиресе, ат адамча сёлешир. «Нек тюесе?» – деп сорур. «Да нек бош къалгъанса, нек бармайса?» – де. «Да къайры барлыкъса?» – деп айтыр ат. «Кесинг билесе, мен къайдан билликме?» – де. Ат кеси оноу этер, баргъан жеринге тапдырыр.

жаш ала айтханча этгенди. Атны сёлешдиргинчи тюйгенди, сора ат жолгъа тебирегенди.

– Сени къатынынгы элтген бек кючлю адамды. Аны юйюне барсакъ, жукъ да эталмазбыз. Элинде хорларгъа къыйыныракъ боллукъду, бийик жерге баргъан заманда уа – тынчыракъ, – дегенди ат.

Сууну ол жанына къарагъанда, халкъ той эте тургъанын кёргендиле. Кишенлери суугъа батмай ётгендиле. Барып, жанлашханларында, ат:

– Ала мени иерлеп тебиреселе, мен кишнерме, секирирме, сен а, къоймай, кесинг иерле, экинчиси – ала, тепсеп башласала, ат оюн этерле, сен а мени къатыма кишини къойма, сора энтта оноу этербиз, – дегенди. 

Бир уллу базыкъ адам къумгъан бла аякъ жолгъа келе тургъанын кёрюп, ат:

– Ма буду сени къатынынгы алып къачхан. Ол аякъ жолгъа барады. Мен эшикни юсю бла ётерме, сен а, эшикни тешигине бичакъ сукъ да, силде да къой. Андан сора жукъ этме, – дегенди.

Айтханыча, жаш бичакъны силдегенди. Къаугъа болмай, киши зат кёрмей, той да жетгенди. Ат кишини кесини къатына къоймагъанды да, жаш атны кеси такъгъанды. Тойда къызла, жашла тизилип, къыз да – ортада. «Ат оюн керекди», – дегендиле. Къыз да, жаш да анда бир бирни таныгъандыла. Жаш аны къатына келгенде, ат: 

– Къыз къайдады? – деп соргъанды.

– Къызла ортасында, – деп жууап бергенди жаш.

– Алай эсе, биз эм алгъа, ойнай, къызланы аллы бла ётербиз, экинчи жашланы аллы бла ётербиз, ючюнчюде уа къызны, серме да, мени боюнума олтурт, – дегенди ат. 

Жаш ат айтханча этгенди. Къызны алып, къарындашларына келгенди, той этгендиле. Татлы жашау этип башлагъандыла. Ол эки тамата эгеч да, эки тамата къарындаш да, аланы сюймей, ыразы болмай, зарланып башлагъандыла.

Бир кюн алагъа бир къарт киши келгенди. Къызла аны ​къучакълап, уппа этгендиле. Ол кече къарт алада къалгъанды.

– Къалайды бир биригиз бла турууугъуз? – деп соргъанды ол къарт аладан. 

Эки къарындаш бла эки эгеч:

– Бек аламатбыз, – дегендиле. 

Гитче жаш а:

– Бир бирге кёлкъалды болабыз, – деп, ачыкъдан айтханды.

– Нек боласыз? – деп соргъанда къарт, жаш:

– Кичи къыз бу экисинден къолайлы, тири болгъаны ючюн: «Была бизден иги некдиле?» – деп, мени да сюймейдиле къарындашларым, – дегенди.

Сора къарт былай айтханды:

– Ахшы, хар ким кесигизни кёргюзтюгюз манга.

Ол заманда тамата жаш эки эмеген къулакъ чыгъаргъанды, ортанчысы – тёрт къулакъ, гитчеси уа эки артмакъ бла бир къулакъны тёкгенди.

Къарт:

– Къулакъла кишиликни шагъатлыгъыдыла. Хар ким кесине тийиш​лисин тапханды, тап туругъуз, кёлкъалды этмегиз. Мен ханма, бу къызланы аталарыма. Тёгерегимде къанлы жауларым кёпдюле, керек болса, келирсиз да, манга болушурсуз, – дегенди.

Ала, анга сёз бергендиле да, ашыргъандыла. Бир кюн алагъа эки жаш келгендиле. Къызла алагъа жарыкъ тюбегендиле, къучакълагъандыла. Ала къызланы къарындашлары болгъандыла.

Жашла алагъа:

– Не жумуш бла келгенсиз? – деп соргъандыла.

– Атабыз ауруйду, бир дарман да жарамайды. Устала, акъ маралны онг жанындан ашаса, сау болур дегендиле. Аны ючюн келгенбиз, – деп билдиргендиле.

Сора эки тамата къарындаш жолгъа тебирегендиле. Ала кетгенден сора, гитчелери да чыкъгъанды жолгъа. Бара баргъанды да, бир агъач ичинде, къара суучукъну къатында акъ маралланы кёрюп, бирин ёлтюрюп, къошха келтиргенди. Кеси уа бир башха адамны сыфатына киргенди. Эки къарындашы уа, келе-келип, марал сауа тургъан адамны кёрюп: 

– Кёп болсун! – деп, аллына келгендиле.

– Не айланасыз? – деп соргъанды ол адам.

– Да ханнга акъ маралны онг жанындан эт кесек излейбиз, – дегендиле.

– Да мында жангыз бир акъ марал бар эди да, аны да мен ёлтюргенме.

– Бер аны бизге, не сюйсенг да, берирбиз, – дегендиле эки тамата къарындаш.

– Жюзюгюмю мухурун, къыздырып, жауурунларыгъызгъа салдырсагъыз, берирме, – дегенди ол адам.

Сора, аланы тешиндирип, мухурун къыздырып, тамгъала салгъанды. Этни сюеклерин танымазча этип, туурап, алагъа сол жанын берип ийгенди. Жашла этни ханнга элтип баргъандыла. Ол аны ашагъанды, алай сау болмагъанды. Сора гитче жаш кеси баргъанды, акъ маралны онг жанын алып. Бара баргъанды да, къазла кюте тургъан бир къарт къатынны кёргенди.

– Ингир ахшы болсун!

– Сау бол, кел, жууукъ бол!

– Бу ингирде мени къонакъ эт.

– Да, балам, мен къазла болгъан жерде турама, къыйналырса.

– Ол сен тургъан жерде мен да турурма. 

Жаш къарт къатындан хапар соргъанды. Къатын ханны ауруууну хапарын айтханды. Ол тамата киеулери келтирген эт жарамагъанын да билдиргенди. Жаш, маралны онг жанындан туурап, шорпа этгенди.

– Энди муну ханнга элт да, ичир, – дегенди.

Къатын элтгенди да:

– Ханым, мындан бир-эки уртла, мен ёлейим, – деп тилегенди. 

Хан ичгенди, сора:

– Не иги затды бу, къаз ийиси барды ансы, – дегенди. 

Къатын, жаш юйретгенча:

– Да не этейим, къазла бла бирге турама сора, – дегенди. 

Хан, къатынын чакъырып: 

– Мынга бир жер беригиз ат орунда, – дегенди. 

Къатын, хан айтханча, ат оруннга кёчгенди. Анда да ол, шорпа этип, ханнга элтип, жаш юйретгенча, шорпаны анга ичиргенди. Хан, шорпаны ичип, ол ат ийис этеди дегенде:

– Да не этейим, къор болайым, мен атла болгъан жерде жашайма сора, – дегенди къарт къатын. 

Сора хан анга къаласында бир иги отоу бердиргенди. Анда уа ол азыкъны бек иги этгенди. Хан:

– Не адам да иги жерде иги бола кёреме, – деп, кеси да сау болгъанды. 

Къарындашла юйге къайтханларында, жаш да – юйде. Ала анга:

– Ханны сау этдик, – деп махтаннгандыла.

Бир кюн къызланы къарындашлары, биягъы, къууулуп келгендиле да:

– Атабызны жерлерине жау аскер чапханды, келигиз болушлукъгъа, – деп тилегендиле. 

Тамата жашла терк окъуна кетгендиле. Гитче уа, къарындашлары кетгенден сора, къалагъа баргъанды да, акъ атны керегин салып, уллу бичакъны да алып, сыфатын да тюрлендирип, урушха кетгенди.

Бара барып, ол, бир къамишни ичинден чыгъып, жау аскерни къырып башлагъанды. Жаш да, аскер да солугъан заманда, хан жашха бетин сюртюрге къол жаулугъун бергенди. Ингирде жаш биягъы къамишге кирип кетгенди.

Экинчи кюн ол сары атха минип келгенди. Биягъыча, къамишден чыгъып, сермешип башлагъанды. Ол кюн да хан мынга энтта бир къол жаулугъун жибергенди. Жаш, ингирге дери сермешип, аскерни жартысындан да кёбюн къырып, биягъы къамишге кирип кетгенди.

Ючюнчю кюн ол, къара атха минип келгенди да, биягъыча, аскерни къыргъанды. Хан бу жол да анга къол жаулугъун ийгенди. Ингирге жаш, битеу аскерни да къырып, къамишге кирип кетгенди.

Тамата къарындашла юйлерине къайтып келгенлеринде, кичилерине аямай тырман этгендиле, сора: 

– Сен бармагъанлыкъгъа, биз а хорлап келдик! – деп махтаннгандыла. 

Эрттенбла къызланы къарындашлары биягъы келгендиле да:

– Атабыз, хорламгъа атап, уллу той этеди, ол тойгъа юч киеуюн да чакъырады, – дегендиле.

Ала, жыйылып, тойгъа келгенлеринде, хан:

– Мен гитче киеуюм бла энчи сёлеширге сюеме, – деп, жашны къатына чакъыргъанды. – Иги жаш, жигитме деп, мени гитче къызымы алгъан эдинг. Алай манга ауруу тийгенде да – келмединг, жау бла уруш этгенимде да – келмединг. Нек жаулайса мени? – деп соргъанды жашдан. 

Жаш а:

– Угъай, мен аланы барысына да къатышханма, – дегенди. – Эки киеуюнге да, эки жашынга да акъ маралны этин мен берген эдим, – дегенде уа, ала барысы да аны бла даулашып башлагъандыла. 

Ол заманда жаш:

– Манга ийнанмай эсегиз, сиз, аланы тешиндирип, къарасагъыз, сыртларында мени мухур тамгъаларымы кёрюрсюз. Мен берген эдим алагъа марал этни, – деп тохтагъанды. 

Хан ийнанмагъанда, биягъы жаш:

– Къазланы кютген къатынны да мен ийген эдим. Уруш башланнган биринчи кюн а къол жаулугъунгу манга берген сен тюйюлмю эдинг, экинчи, ючюнчю кюн да алай? – дегенди да, аланы чыгъарып, иесине берип, кетип тебирегенди.

Хан, тилеп, жашны къайтаргъанды, ырысхысын да, ханлыгъын да анга осуят этгенди.

АСХАТ БЛА АНЫ ЭГЕЧИ 

Алгъын заманда бир жерде бир бай хан жашагъанды. Аны уа бир ариу къызы болгъанды. Къызгъа уа кёплени кёзлери къарай эди. Къыз аланы бирине да бюсюремегенди. Ма ол да алай жашап тургъанлай, бир кече, къайдан эсе да бир узакъ жерден келип, бир уручу башкесле ханны къызын урлап кетгендиле. Сора экинчи кюн ингирликде къызны, бир уллу агъачны ичине элтип, жер тюбюнде уллу, ариу, бир бай юйге кийиргендиле. Уручула уа бек кёп болгъандыла. Къызны да юйде къоюп, хар кюнден бирер зат урларгъа кете эдиле. Къыз юйде не этерге да билмей, башын ауур сагъыш басып тура эди.

Хан а кече-кюн да аямай излете эди къызын. Алай болгъанлыкъ​гъа, не амал, излеучюле: «Тапмайбыз», – деп, къайтып келе эдиле.

Андан бир узакъ жерде уа Асхат деп бир ёксюз жаш жашай эди. Жашны атасы-анасы не къарындашы болмагъанды – жаланда бир эгечи бар эди. Эгечи уа жашны сюймегенди. Жаш дунияда болмагъанча айтхылыкъ уучу болгъанды. Уугъа уа хар заманда да эгечи бла бирге баргъанды. Бир кюн экиси да, алай уугъа айлана кетип, бир терен агъачха киргендиле. Анда, жар тюбюнде, бир уллу юйге тюбегендиле. Кирип барсала, айтмай къой, юйню ичи асыры ариудан, адамны кёзюн къаматханды. Юйде уа бир ариу къыз байланып тура эди. Къыз, бери къалай бла тюшген хапарын башдан-аякъ айтханды да:

– Энди уручуланы келир заманлары болады, сизни мында тапсала, сиз да, мен да ёлдюк. Андан эсе кетигиз, – деп, ахтыннганды. 

Уручуланы келир заманлары жете баргъаны сайын, къыз да къоркъ​гъандан-къоркъа башлагъанды. Алай жаш таукел эди.

– Келмеге къой, мен аланы барын да хорларыкъма, – дегенди ол. 

Сора ханны къызы, жашха да, эгечине да ашарыкъ берип, сыйлагъанды.

– Уручула юйге сегиз-сегиз киредиле, – деп ангылатханды къыз.

Жаш а:

– Энди мен ала бла къазауат этерикме, сегизишер келгенлери уа иги болады урушургъа, – дегенди да, къылычын да хазыр этип, сакъ болгъанды. 

Бир заманда адам тауушла эшитилгендиле. Къыз:

– Келедиле! Ала биринчи сегизеулендиле, – дегенди. 

Жаш, эшик аллына тургъанды да, къылычына къарап:

– Сегизисини да башлары, кесилип, алларына тюшсюнле! – деп къычыргъанды. 

Олсагъат сегиз уручуну да башлары, тёнгереп, алларына тюшгендиле. Къыз а, асыры сейирсиннгенден, ахы кетип, не этерин билмей, абызырап къалгъанды. Дагъыда бираздан сора сегиз уручу кирип келгендиле. Жаш:

– Энтта да сегиз баш кетсин! – деп, къылычын ёрге кётюргенди. 

Ол алай айтып бошаргъа, аланы да башлары, кесилип, жашны аякъларына тёнгерегендиле. Сора къыз:

– Энди бир сагъатдан ахыр сегизиси келликдиле. Таматалары да ала бла боллукъду. Анга не окъ тиймейди, аны не бичакъ кесмейди. Алай сен белинден энишгесине урургъа кюреш, – деп ангылатханды. 

Бираздан, дауурдан да къыра, сегиз башкес кирип келгендиле. Бия​гъы эшик аллына туруп, жаш:

– Сегиз баш кесилип къалсын! – деп, ачы къычыргъанды. 

Алай жети башы кетген мыллык жашны аллына аугъандыла. Сегизинчиси уа – таматалары, саулай къалып, къаты урушуп башлагъанды. Жаш хорлана тебирегенде, аны эсине къызны айтханы тюшгенди да, жаш белинден тёбенине къылычы бла ургъанды да, тамата уручуну жыкъгъанды. Сора башын кесип, эшикге атханды. 

Ханны къызы уа, къутулгъанына къууаннгандан, барып, жашны къучакълап, жилягъанды. Сора:

– Энди мен юйге барайым, сен да алтындан, кюмюшден керекле ал да, мени бла кел, – дегенди. 

Алай Асхат унамагъанды.

– Бир жары да бармайбыз биз. Мында къалайыкъ биразгъа, – дегенди да, къызны ашырып, кеси уа эгечи бла бирге кече башкес уручуланы жер тюбюнде юйлеринде жатханды.

Экинчи кюн жаш уугъа чыкъгъанды, эгечи уа юйде къалгъанды. Тюш табада жашны эгечи, суу алыргъа чыгъып баргъанлай: «Суу бер», – 
деген таууш эшитгенди. «Ярабий, не затды бу?» – деп, тёгерегине къарагъанды, алай бир зат да кёрмегенди. Къайтып келе туруп да: «Суу, суу», – 
деген таууш эшитгенди. Иги къараса – ол уручуланы таматаларыны башы терек тюбюнде, суу тилеп, къычыра эди. Къыз, къоркъгъан да этип, жууукъ барып, аны юсюне суу чачып кетгенди. Баш олсагъатда, тёнгереп барып, тёммегине жалгъашханды да, сау болуп, къызгъа келгенди.

– Менден къоркъма, мен ёлген жёнгерлерими таматаларыма. Сау бол суу бергенинге, алай энди манга къарындашынгы ёлтюрюрге болуш, – 
деп, аллына сюелгенди. 

Ол къарындашын кёрюп болмагъан эгеч а угъаймы дерик эди, болушургъа сёз бергенди. Сора тамата уручу:

– Ауругъанча эт да, бёрю эт ашарыкъма де. Сора ол, бёрю излеп, агъачха барса, аны бёрю ашар, – дегенди. 

Къыз алай этерге сёз бергенди. Жаш келгенде, къыз тёшекде жатып тура эди:

– Ёлеме, бёрю эт ашасам, сау боллугъуму тюшюмде кёргенме, – дегенди къарындашына. 

Къарындашы олсагъат окъуна агъачха кетгенди. Бара-барса, бир бёрю баласына сют эмизе тура эди. Сора Асхат бёрюню марагъанлай, бёрю:

– Атма, ёлтюрме мени, андан эсе, не керек эсе да, айт, берейим, – 
дегенди. 

Асхат:

– Бир балангы бер эгечиме дарманнга, – дегенди. 

Бёрю, баласын да, бир сыбызгъы да берип:

– Ма бу сыбызгъы бла сызгъырсанг, къыйынлыкъда мен, жетип, болушурма, – дегенди. 

Асхат, бёрю баланы кётюрюп, юйге тебирегенди. Уручу уа къызгъа:

– Ёлмей келсе, айыу баланы эти жарашырыкъды де, – деп юйретгенди. 

Асхат, бёрю баланы да алып, кирип келгенлей, къыз:

– Асхат, сен кетгенли уа, тюшюмде айыу баланы эти дарман боллукъду деп кёргенме, – дегенди. 

Асхат а:

– Ол да къыйын тюйюлдю, табарма, – деп, агъачха кетгенди. 

Айлана кетип, бир айыугъа тюбегенди. Айыу, балачыгъын да къою​нуна къысып, жукълап тура эди. Асхат мараргъа тебирегенлей, айыу, уянып:

– Атма, ёлтюрме мени. Андан эсе, не керек эсе да, айт, берейим, – 
дегенди. 

Асхат:

– Эгечим къыйын ауруйду да, айыу балачыкъны эти дарман боллукъду, балангы бер, – дегенди. 

Ол да, баласын да, бир сыбызгъы да берип:

– Ма бу сыбызгъы бла сызгъырсанг, мен, жетип, не къыйынлыкъдан да къутхарырма, – дегенди. 

Асхат, айыу баланы да алып, юйге келгенди. Биягъы уручу баш​кес а:

– Энди ёлмей келсе уа, арслан баланы эти жарарыкъды дерсе, – деп юйретгенди. 

Асхат жетгенлей окъуна, къыз:

– Асхат, сен мени ючюн бек къыйналып кюрешесе, алай, сен кетгенлей, тюшюмде арслан эт жарарыкъды деп кёргенме, – дегенди. 

Асхат, не этерик эди, энтта да агъачха тебирегенди. Бара кетип, бир арсланнга жолукъгъанды. Ол да баласын ойната тура эди. Асхат, къауалны сермеп алып, марап тебирегенлей, арсланнга тил битип:

– Ой, атма, ёлтюрме мени. Керегинги айт да, мен берейим, – деп, жал баргъанды ол. 

Асхат нек айланнганын айтханды. Арслан, арсар да болмай, баласын да, бир сыбызгъы да берип:

– Ма бу сыбызгъыны ал да, къыйынлыкъгъа тюшсенг, юч кере сызгъырып къой, олсагъатдан жетерме болушургъа, – дегенди жашха. 

Асхат, арслан баланы да кётюрюп, юйге тебирегенди. Ол келирни аллында уа уручу къызгъа:

– Энди, сау келсе уа: «Сау болгъанма, кёп къыйналдынг, тешин да, бир жууун, къарыу ал сууда, ансы адамла, жаныуарла бла да урушуп, ёлюм учу болгъанса», – дерсе. Ол тешиннгенлей, мен а кеси-кес къылычын алып, къачарма, – дегенди, къызны къучакълап. 

Асхат да, арслан баланы кётюрюп, юйге жетгенлей, олсагъат къыз, аллына чыгъып:

– Ой, Асхат, нечик кёп къыйналдынг, нечик кёп! Мен а энди сау болгъанма. Жарсыма. Алай кесинг, уручу башкесле бла, жаныуарла бла да кёп сермеше, къарыуунгу тас этдинг, кюч бериучю суугъа кир да, бир жууунчу, – деп, жарсыгъанча этгенди. 

Асхат, аны айтханын этип, тешинип, суугъа киргенлей, башкес уручу Асхатны къылычын алып къачханды. Асхат, терк окъуна кийинип, бир уллу терекни да тамырлары бла чыгъарып, башкес таматаны ызындан къуууп тебирегенди. Къаты уруш башланнганды. Башкес тамата къылыч бла силдесе, Асхат а терек бла къоруулана эди. Сора Асхат, бир къолу бла аны бла сермеше, башха къолу бла уа юч сыбызгъысын да алып, юч кере сызгъыргъанды. Олсагъат окъуна айыу, бёрю, арслан чабып жетгендиле. Ала да башкесге атылгъандыла. Алай башкесни хорлаялмагъандыла. Башкес, къачып, бир терен жерге кирип, татлы жукъугъа батылгъанды. Асхат, жаныуар нёгерлерин да алып, аямай излей кетип, табып, ол жукълап тургъанлай, къылычын урлагъанды. Башкес уянса – къылыч жокъ. Сора уллу тутуш башланнганды. Асхат, тутуша кетип, къылыч бла аны белинден энишгесине ургъанды. Башкес жыгъылгъанлай, бёрю, айыу, арслан да аны, жыртып, ёлюгюн тюк-тюк этгендиле. Сора Асхат, юйге барып, эгечине:

– Сен мени кёп кере ёлюмге жибердинг. Жер башында манга сенден жау адам чыкъмагъанды. Алай санга жанны мен бермегенме, алгъан да мен этерик тюйюлме. Мен бусагъат окъуна мындан кетеме, сен а бу къуру таулада къал, – деп, къызны, элтип, тауда терекге байлап, атын да союп, терисин да сыдырып, къыз ашай турурча этип, кетгенди. 

Кеси уа жёнгерлерин – айыуну, бёрюню, арсланны да биргесине алып, узакъ жолгъа тюшгенди.

Ол, кёп айлана-жюрюй кетип, бир уллу шахаргъа келгенди. Кирип барса, халкъ – бушуу-бушман. Сора жаш:

– Не болгъанды, неди бу къайгъы? – деп соргъанды.

– Шахардан арлакъ барып, бир уллу дорбунда бир уллу сарыуек барды да, ол хар кюнден бир къыз ашамаса, халкъны жутуп къоярыкъ​ды. Шахарда бир деп бир къыз къалмагъанды. Бюгюн а кезиу ханны къызына жетип турады да, бу къайгъы аны ючюндю, – деп ангылатхандыла жашха. – Хан а, бу ишде ким къутултса, къызын, ханлыгъын да анга берирге айтады, – дегендиле. 

Сора бизни Асхат, аны эшитгенлей, ханнга, барып:

– Бир уллу ёгюзню союгъуз да, биширип манга келтиригиз, – дегенди. 

Ол айтханлай этгендиле. Асхат аны жаныуар жёнгерлерине ашатып, аланы тойдургъанды. Сора сарыуекни болгъан жерине элтирлерин тилегенди. Асхатны ары элтгендиле. Барса, сарыуек ханны къызын жутаргъа хазыр болуп тура эди. Олсагъат Асхат, къылычын чыгъарып, урушха атылгъанды да, уруша-уруша кетип, сарыуекни башын кетергенди. Алай кесилген башны орунуна жети баш чыкъгъанды. Асхат, къоркъмай, дагъыда тутушха киргенди. Кюреше кетип, Асхат сарыуекни жети башын да кетергенди. Сора бёрю, айыу, арслан, жетип, аны тёммегин да жокъ этгендиле. Жети башын да тайдырып бошагъандан сора, Асхат башланы барысыны да тиллерин, алып, хуржунуна салгъанды. Къыз, ёлюмден къутулуп, барып, жашха:

– Энди солу бу къыртышха жат да, – дегенди. 

Асхат да, арслан да, бёрю да, айыу да терен жукъугъа киргендиле. Къыз а жашны бармагъына алтын жюзюгюн салып, бирсилени боюнларына уа алтын сынжырла такъгъанды да: «Мынга болмаса, бир адамгъа да бармам ёмюрюмде», – деп, кеси кесине ант этгенди. Аны шыбырдагъанына айыу, бёрю, арслан, Асхат да уяннгандыла. Къызны саугъаларын кёргендиле. Алай, асыры арыгъандан, дагъыда татлы жукъугъа киргендиле. Сора къыз кеси да жукълагъанды. Хан ол заманда къызны сюеклерин басдырыргъа адам жиберген эди. Ол а, келип, къызны сау тургъанын кёрюп, жашны да ёлтюрюп, сарыуекни да сегиз башын алып, ханнга барып:

– Сарыуекни ёлтюрюп, къызны къутхарып келеме, – дегенди. 

Кёп турмай, айыу уяннганды да, жашны ёлюп тургъанын кёрюп, жёнгерлерин да уятып, ала бла ёлгенлени сау этген кырдыкла келтирирге таугъа кетгенди. Ала кетгенлей, къыз да уяннганды. Жашны ёлюп тургъанын кёрюп, не этерин билмей, аямай жиляп, юйюне кетгенди. Юйюне барып, хапарны кертисин айтханды, алай хан ол алдагъан кишини къолунда башланы кёргенде, къызгъа ийнанмай къойгъанды. Жашны жаныуар жёнгерлери уа, дарман кырдыкла келтирип, аны сау этгендиле. Жаш алагъа, аны сакъламай, жукълап къалгъанлары ючюн урушханды, сау этгенлери ючюн а ыразы болгъанды.

Ма тамам бир жыл ётгенде, Асхат биягъы шахаргъа баргъанды. Барса, битеу шахар ариу къуралып. Жаш къонакъбайына:

– Бу неди? – деп соргъанды.

Къонакъбайы ханны къызын бюгече аны ёлюмден къутхаргъан кишиге бередиле деп, алай ангылатханды да:

– Ханны къызы аны башха адам къутхаргъанын айтып турады, алай хан анга ийнанмайды, – деп къошханды.

Андан сора жаш къонакъбайына:

– Ёчешемисе, мен тойгъа хазырлагъан ашарыкъладан келтирип, санга ашатмасам, – дегенди. 

Сора жаш, къызгъа къагъыт жазып, аны бёрюню боюнуна тагъып, шорпадан алып келирин буюргъанды. Бёрю, жыйылгъан адамланы да къоркъутуп, халкъны кёзюнде, барып, къызны тобугъуна башын салгъанды. Къыз, къагъытны да окъуп, жашны сау болгъанын билип, анга бёрюден ханны тойгъа хазырлагъан шорпасындан жибергенди. Жаш андан сора, айыудан, арсландан да къагъытла жиберип, кёгет эм башха затла келтиртгенди. Къыз уллу къууаннганды. Атасы уа, чыдаялмай:

– Къызым, неди сени бу этиуюнг, не жаныуарладыла была? – деп, сейирсинип соргъанды. 

Къыз хапарны айтханда, хан жашха адам жибергенди. Алай жаш, ол жангыз адам бла баргъанны кесине учузлукъгъа санап, унамай, ачыу​ланып къойгъанды. Сора хан, фаэтоннга алты ат да жегип, башха адамла жибергенди. Жаш, фаэтоннга да минип, сакъалы да жетип, агъач кишиге ушаш болуп, алай жетгенди. Хан жашны сакъалын жюлютгенди, ариу кийимле кийдиргенди. Жаш да анга хапарын башдан-аякъ айт​ханды. Хан, ийнанмай:

– Сен мени къызымы ёлюмден сакълагъан эсенг, шагъатынг а къайда? – деп соргъанында, жаш сегиз тилни да хуржунундан чыгъарып, ханнга бергенди. 

Жашны жёнгерлери уа – бёрю, айыу, арслан аны къатында олтура эдиле. Хан, бирси кишини шагъатларын – сегиз башны кёрюп, Асхатны къолунда сегиз тилни да кёрюп, сора къызны хапарын да эшитип, не этерге билмей къалгъанды. Болсада, къызны бла Асхатны айтханларына ийнанып, ол бирси кишини ёлтюрюрге буюргъанды. Аны олсагъатдан окъуна башын кетергендиле. Хазырланнган тойну да Асхат бла ханны къызына этгендиле. Алай бла, Асхат къызны алгъанды.

Ол кюн окъуна къыз Асхатны эгечинден хапар соргъанды. Асхат аны анга этген ишини юсюнден къызгъа хапар айтханды. Сора къыз Асхатны эгечин келтирирге адамла жибергенди. Барсала, къыз ёлюрге жетип тура эди. Алып келип, сау этгендиле. Алай ол Асхатны бютюнда аман кёре эди. Бир кюн, барып, ол гюрбежиде усталагъа къапхан ишлетгенди. Аны Асхатны жатхан орунуну жабыууну тюбюне букъдургъанды. Асхат, ингир​де жатханлай, къапханнга тюшюп, ёлгенди. Аны кёрюп, айыу, бёрю, арс​лан, биягъы, дарман кырдыкла келтирип, Асхатны сау этгендиле. Сора Асхат эгечин къыстап ийгенди. Жыйылгъанла да: «Этген ишине кёре саугъасын тапханды», – деп, жарсымай къойгъандыла. Дунияда кёрмеген зауукълукъ къалмай, Асхат бла къатыны, ойнай-кюле, ашап-жашап къалгъандыла. Мен да аны бла узун жомагъымы бошадым.

БАТЫР ЖАШ
Эртте-эртте бир кишини бир къатыны, бир жашы бла юч къызы болгъанды. Къатыны кишини кесинден эсе алгъаракъ ёлгенди. Жашай баргъан заманда, кишиге да ауруу тийгенди. Андан сора, ол жашына былай осуят этгенди:

– Жашым, мен бу ауруудан ёлюп кетгенден сора, эгечлеринг са​нга аманатдыла. Аланы эрге барыргъа заманлары жетгенден сора, тилей келгенден тыйма, адам болсун, жаныуар болсун, берип бар.

Осуятын айтхандан сора, кёп-аз жашагъан эсе да, киши, ол ауруу​дан къайтышмай, ёлгенди. Юйдегиде жаш эм аны юч эгечи къалгъандыла.

Алай жашап тургъанлай, ингирни бир заманында арбаздан: 

– Хей, ким барды мында? – деп, бир къычыргъан ауаз эшитилгенди.

Жаш: «Бу ким болур?» – деп, эшикге чыгъып, къарагъанды да, адам кёрмегенди. Артха бурулуп, юйге кирип тебирегенде, къабакъ эшикни башына чёгюп тургъан бир уллу къушну кёрюп:

– Кел, юйге жууукъ бол, – дегенди.

– Жууукъ да бола турурбуз, алай тамата эгечинги манга эрге берсенг эди деп, тилей келгенме, – дегенди къуш.

Жаш, атасыны осуятын эсине тюшюрюп:

– Да сен аны тилей келген эсенг, мен сенден тыймам. Алай бусагъатда берип къояргъа хар не хазыр тюйюлдю. Экинчиси, адетде болгъаныча, той къураргъа, сый берирге керекди, – дегенди.

– Мени заманым жокъду, сен хар затын да хазырлагъынчы, той-сыйын къурагъынчы, сакълап тураллыкъ тюйюлме. Берсенг – алып кетерикме, бермесенг – къоюп кетерикме. Сени бла кёп даулаша турмам, – 
деп, алай салгъанды сёзню.

«Къой, атамы осуятын бузмайым», – деп кеси кесине, жаш, андан ары даулашмай, юйге кирип, тамата эгечине:

– Сени бир къуш тилей келгенди да, мен а, атамы осуятын бузмаз ючюн, боюн салып келеме. Хайда, къурал, – дегенди.

Эгечи, жукъ да айтмай, болгъан затчыкъларын кийип, къуралгъанды. Къарындашы, чыгъаргъанды да, эгечин къушха бергенди. Къуш, алырын алгъандан сора: «Хайда, тынч кечели бол», – деп, кетгенди.

Тамата эгечи кетип, эки жыл озгъандан сора, дагъыда бир ингирде эшикден:

– Хей, ким барды мында? – деп, бир ауаз эшитилгенди.

– Ярабий, ким болур бу? – деп, жаш, арбазгъа чыгъып, къарап, – 
кимсе? – дегенди.

– Менме, – деп, юй башына къонуп тургъан бир къуш жууаплагъанды.

– Да, кел юйге, жууукъ бол.

– Угъай, жууукъ бола туруругъа мени заманым жокъду. Ортанчы эгечинги тилей келгенме да, берсенг – алып кетерикме, бермесенг да, даулаша турмай, къоюп кетерикме.

– Да, тилей келген эсенг, мен аны сенден тыймам. Бусагъат, – деп, жаш, юйюне къайтып: – Къуш, келгенди да, менден: «Ортанчы эгечинги бер», – деп тилейди. Мен а, атамы осуятын бузмаз ючюн, берейим деп, сёз берип келеме, хайда, къурал, – дегенди ортанчы эгечине.

Ол да, жукъ айтмай, болгъан затчыкъларын кийип, къуралгъанды. Къарындашы чыгъаргъанды да, бергенди ортанчы эгечин да къушха. Къуш да, ыразы болуп: «Хайда, тынч кечели бол», – деп, кетгенди.

Ортанчы эгечи кетгенден сора, эки жыл озгъанда, бир ингирде, ол алгъыннгы къушла къычыргъанча:

– Хей, ким барды мында? – деп, бир ауаз эшитилгенди.

– Ким болур бу? – деп, жаш, эшикге чыгъып, ары-бери къарап, жукъ кёрмей,– кимсе? – деп соргъанды.

– Менме, – дегенди бир къуш юй башындан.

– Да нек келгенсе, не жумушунг барды? Кел юйге, жууукъ бол.

– Угъай, жууукъ бола турургъа мени заманым жокъду. Алай кичи эгечинги тилей келгенме да, берсенг – алып кетерикме, бермесенг а – 
къоюп кетерикме.

Жаш, аны бла даулаша турмай, кичи эгечин да къурап, анга бергенди.

Алай бла, эгечлерин барысын да эрге бергенди. Атасыны осуятын толтургъанды.

Юйде энди жангыз кеси къалгъанды. Кесинлей тура кетгенден сора: «Энди мен атамы осуятын бузмайым деп, эгечлерими тилеп келген къушлагъа эрге бердим. Къыйынлыгъымда, къууанчымда къарарча, къатымда адам къалмады. Бир да болмай эсе да, бир бирге бара-келе турурча, эгечлерими къайда, къалай жашагъанларын, эрлери да не тукъум затла болгъанларын бир билейим», – деп сагъышланнганды. Алай бла, жаш, эгечлери къайда жашагъанларын излей, сауут-саба да алып, атха минип, атланнганды.

Жолда кетип бара тургъанлай, бир заманда ол баргъан жолну кёнделен бир агъач эчки ётгенин кёрюп, атып кюрешгенди, алай окъ, анга тийген этгенликге, бир жанына чартлап кетген болмаса, жукъ эталмагъанды. Къуууп, ат бла жетип, къама бла уруп да кёргенди. Алай къамасы, анга тийген заманда, темирге тийгенча, бир жанына учуп кете эди. Саулай тутаргъа да кюрешгенди – эчки, бир жанына сыпдырылып кетип, кесин тутдурмагъанды. «Да бу не сейирди, не аламатды? Кет, къояйым, мынга бир адам да бир зат эталлыкъ тюйюлдю», – деп, жаш жолуна кетгенди.

Бара барып, бир жерде бир кёп жылкъы кюте тургъан бир жылкъычыгъа тюбеп, жаш:

– Ой, кёп болсун! – деп сёлешди.

– Ай, сау бол, сау кел, жууукъ бол.

– Угъай, жууукъ бола турургъа заманым жокъду. Алай былай да, былай атланнганма да, – деп, не зат ючюн айланнганын анга айтып, – 
алгъа тамата эгечими юйюн тапсам деп барама да, сен билген эте болурмуса? – деп соргъанды.

– Да юйюнге, билмей а, мен аны эрини жылкъычысыма сора. Ма бу сен кёрген уллу жылкъы аныды. Юйлерин излей эсенг а, энди кёп излерик тюйюлсе. Ма, кёремисе ол узакъда кёрюне тургъан бийик шеша къалалы юйню? Ма ол аланы юйлериди. Бу жол бла барсанг, тюз ол юйню аллына элтирикди. 

Жаш:

– Ай, сау болгъун, нечик иги болду санга сурагъаным. Хайда, сау къал. Хайырлы иш эте тур, мен кетейим, – деп, жылкъычы бла саламлашып, кетгенди.

Жаш, жылкъычы юйретген жол бла кёп да бармай, ол шеша къаланы аллына жетип, алайда атдан тюшюп, юйню ичине киргенди. Юйню асыры кёп отоулары болгъандан, эгечи тургъан отоуну терк табып къояр​гъа алай тынч тюйюл эди. Ол юйде жумуш этип айланнганлагъа сурап, жаш эгечини отоуун алай тапханды. Ол ары кирип баргъанда, эгечи, билмей тургъанлай, къарындашын кёрюп, бек къууаннганды, чабып къучакълагъанды. Асыры тансыкъдан, ала, бир бирден айырылмай, танг кесек тургъан эдиле.

– Къалай тапдынг сен былайны? – деп соргъанды эгечи.

– Да тапмай а, адам, излесе, тапхан этеди. Бир башха ишим болмай, ма сизни къайда, къалай жашагъаныгъызны бир билейим деп, жайылгъанма. Эм алгъа сени, андан сора ортанчыны эм артда кичини табайым деп. Сизни уа, арлакъда бир жылкъычыгъыз барды да, сау къаллыкъ, ол юйретгенди жашагъан жеригизни.

– Да къалай эсе да, ахшы болгъанды келгенинг, таныгъанынг.

Экиси да танг кесек сёлешгенден сора, эгечи:

– Энди ингир болады. Ол кишини келир заманы жете турады. Сен ол келирге бир таша жерге букъ. Ол адам ийисни бек биледи да, кире келгенлей: «Уф-ф-уф-уф, не адам ийисди бу?» – деп, къаллай ниет бла айтханына бир тынгылайыкъ. Мен жууаплагъаннга ол иги ниет бла сёлешсе, сен, чыкъ да, анга тюбе. Аман ниет бла сёлешсе уа, ол кече эшикге чыкъгъынчы сакълап тур да, анга кесинги кёргюзтмей, чыкъ да кет, – дегенди.

– Ахшы,– деп, къарындашы киеу кёрмез жерге букъгъанды.

Жаш да бугъуп, кёп озмай, бир заманда юйню башын шуу-шуу этдирип, къуш къабы бла уча келип, жашны киеую юй аллына къоннганды. Сора, юйге кирип, къуш къабын тешип, къатыны болгъан эшикни ача келгенлей окъуна:

– Уф-уф-уф, бу адам ийис неди? – деп, ариу сёлешгенди.

– Да, адам ийис болуб’а, не адам ийис боллукъ эди, мени жангыз къарындашыммы келлик эди?

– Ай, ол келге эди ансы, битеу мюлкюм аны окъуна болгъу эди. Ол келсе уа, бек уллу сый-той къурар эдим.

Ниетин тап кёргенден сора, эгечи:

– Да аллай бир кюсей эсенг, сюе эсенг, келгенди, – деп, къарындашын, бугъуп тургъан жеринден чыгъарып, анга кёргюзтгенди.

– Да муну андан бери, айтып къоймай, неге букъдуруп тура эдинг менден? – деп, ол, кесини кёкюрегине тартып, къайынын къучакълагъанды.

– А-а, сиз а менден бек къоркъуп тура кёре эдим. Да къалайды да тынчлыгъынг-саулугъунг? Баям, менден ёпкелеп окъуна тура болурса, алырын алгъаны бла, бир да кёрюнмейди деп. Кесинг да бизни къалай табып келалгъанса? 

– Аллахха шукур, бир да хатам жокъду. Эгечлерими барын да эрге бергенме да, энди аланы къалай, къайда жашагъанларын бир билейим, киеуле келмей эселе да, деп жайылгъанма да, эм алгъа сизге келгенме. Артда уа бирси эгечлерими излей айланырыкъма.

Киеу экинчи кюн къайыны келгенини хурметине, битеу элни жыйып, той-сый къурагъанды. Той, тохтамай, бир ыйыкъ баргъанды. Жаш, бир ыйыкъдан сора:

– Энди тургъаным боллукъду. Кетейим, бирси эгечлерими да изле​йим. Таныдым, билдим сизни да къалай жашагъаныгъызны, – дегенди.

– Угъай, тейри, алай къурлай кетиб’а жарамаз. Бир кесек мычы, бир затчыкъла элте бар, – деп, киеу къайынын мычытханды. 

Къайыны алай мычый тургъанда, киеу бир заманда аны артмакъларын, алтын бла, кюмюш бла толтуруп, атха жюклегенди.

– Къой, аланы манга керек жерлери жокъду. Жюклесенг да, элтирик тюйюлме, бош кюрешме. Андан эсе, сауутларымы алышындырсанг сюерик эдим, – деп, жаш, саугъаланы алыргъа унамай, къаты болгъанды.

– Ай юйюнге, алышындырмай а, – деп, къуш, чыгъарып, анга жаппа-жангы сауут-сабала бергенди.

– Хайда, энди сау къалыгъыз. Таныдым, келе-келе турурма.

– Хайда, ахшы жолгъа. Бизден да салам айт эгечлеге, – деп, киеую, эгечи да андан айырылгъандыла.

Жаш, ортанчы эгечини юйюн излей, бираз баргъандан сора, жолуну аллы бла кёнделен, алгъынча, ол агъач эчки ётгенин кёрюп: «Бу жангы сауутладан а къутулмазса энди», – деп, сауутларыны хар бири бла атып кёргенди. Алай болгъанлыкъгъа, алгъындан бир башха тюрлю болмай, ол сауутладан тийген окъла да бир жанына чартлап-чартлап кетгендиле. «Жетип, уллу бичакъ бла да бир урайым», – деп, аны бла да уруп кюрешгенди. Ол жангы бичакъ да, алгъыннгыча, бир жанына, «жынг» деп, учхалап кетген болмаса, кесген эсде да болмагъанды. Бу жол да саулай тутаргъа кюрешгенди, алай, аны къолу жетгенликге, эчки, бир жанына бурулуп кетип, кесин тутдурмагъанды. Бир зат эталмазын бил​генден сора, жаш жолуна кетгенди. Алайдан бираз озгъандан сора, жол жанында къой кюте тургъан бир къойчугъа тюбеп:

– Ой, кёп болсун, алан! – дегенди. 

– Ой, сау бол, сау кел, жууукъ бол къошха.

– Угъай, жууукълу бол, жууукъ бола турургъа мени бусагъатда заманым жокъду. Алай, былай-былай чыкъгъанма да, ортанчы эгечими юйюн излей, сен аланы таныгъан иш эте болурмуса? – деп соргъанды.

– Да танымай а, мен аны эрини къойчусума сора. Аны излей эсенг а, энди кёп барлыкъ тюйюлсе. Ма бу кёрюннген сыртны ары жанында бир эл барды. Ол элде уа, аланы юй болмаса, шеша къалалы юй жокъду. Ма ары барып къалсанг, эгечинги анда табарыкъса. 

– Ай, сау болгъун! Нечик иги болду санга соргъаным! Алай эсе, хайда, энди хайыр иш эт, мен а бара барайым.

– Ахшы жолгъа!

Жаш, къойчу юйретгенлей барып, шеша къалалы юйню аллына жетип, алайда атдан тюшюп, аны да такъгъычха тагъып, юйге киргенди. Анда да ол, тамата киеуюню юйюндеча, кёп отоула болгъаны ючюн, ортанчы эгечини тургъан отоуун да, жумушчулагъа сурамай, табалмагъанды. Жаш, ортанчы эгечини отоууну эшигин ачып, ичине атлагъанлай, эгечи, танып, чабып къучакълагъанды, ийнакълагъанды.

– Къайдан чыкъдынг, къалай тапдынг? – деп соргъанды.

– Да тапмай а, адам, излесе, тапхан этгенди. Бир башха ишим болмай, ма сизни къайда эм къалай жашагъаныгъызны бир билейим деп айланама. Тамата эгечде да болгъанма. Аланы юйлери да, ма сизни юйюгюзча, шеша къалалы юйдю. Аллай юйлери болгъанланы башха затлары да анга кёре болур. Сау бир ыйыкъны ичинде киеу мени тоюму-сыйымы этгенди. Кетип тебирегенимде уа, атны артмакъларын алтындан-кюмюшден жюклеп тебиреген эди да, унамагъанма. Сизге келлигими айтхан эдим да: «Бизден да къызыу салам айт», – деп, бек къаты тилеген эдиле.

– Саламлары узакъ ёмюрлени болсун.

Экиси да алай сёлеше кетип, танг кесек олтургъандан сора, бу эгечи да, тамата эгечича, къарындашын эринден букъдургъанды. Бир заманда, юйню башын алыпмы кетеди деп, жел тауушха алдырып, «шуу-шуу» этип, къуш къабы бла келе-келип, ортанчы эгечини эри арбазны аллына тюшгенди. Юйге кирип, отоуланы биринде къуш къабын тешип, ариу, чырайлы адам болуп, къатыны болгъан отоугъа киргенди. Эшикден кире келип:

– Уф-уф-уф, бу адам ийис неди? – деп соргъанды.

– Да адам ийис болуб’ а, не адам ийис боллукъ эди, келсе, мени жангыз къарындашым келлик эди ансы.

– Ай, ол келге эди ансы, битеу ырысхым аны окъуна болгъа эди.

Къарындашыны юсюнден эрини тап ниети белгили болгъандан сора, къыз:

– Да аллай бир тансыкъ болгъан эсенг анга – ол а келгенди, – деп, барып, къарындашын, бугъуп тургъан жеринден алып келип, эрине кёргюзтгенди.

– Да мени быллай бир амалсыз этдире турмай, андан бери айтып къойсанг эди уа, – деп, киеу къатыныны къарындашын, кёкюрегине тартып, тансыкълап къучакълагъанды.

– Къалайды жашауунг-турууунг, къалай да тапдынг бизни? – деп соргъанды ол.

Къайыны, бирсилеге айтханча, жашауундан, не зат ючюн айланнганындан хапар айтханды. Бу киеую да, къайыныны келгенине хурмет эте, сау бир айны той-сый этгенди. Анда бир ай тургъандан сора, жаш:

– Энди боллукъду, кичи эгечими излейим, – деп тебирегенде, киеу:

– Угъай, алай къурулай кетип къалыргъа уа жарарыкъ тюйюлдю, бир кесек мычы да, бир затчыкъла элте бар, – дегенди.

Къайыны алай мычый тургъанда, киеу бир заманда къуру сыйлы затладан бир арба жюклетгенди.

– Неди бу этгенинг? Манга къурай эсенг, заманынгы керексиз оздурма. Аланы манга кереги жокъду. Аны къой да, табаллыкъ эсенг, мени сауутларымы жангырт.

– Тапмай а, аланы уа бек жангыларын берейим, – деп, киеу жаппа-жангы сауутла чыгъарып бергенди. 

Сауутланы алгъандан сора, жаш:

– Хайдагъыз, сау къала туругъуз, – деп, атына миннгенди.

– Хайда, ахшы жолгъа бар, эгечибизге да бизден салам айт, – деп, жашны эгечи да, киеую да алай ашыргъандыла. 

Жаш, алайдан узайгъандан сора, дагъыда, алгъынча, жолуну аллы бла кёнделен ол агъач эчки ётгенин кёрюп, жангы сауутлагъа къармашып, хар бири бла атып, уллу бичагъы бла да уруп, бир зат эталмагъанды да, жолуна андан ары кетгенди. Кете барып, жол жанында бир къуш сюрюуню кюте тургъан бир кишиге тюбеп:

– Ой, кёп болсун! – дегенди. 

– Ой, сау бол, сау кел, къошха жууукъ бол.

– Угъай, «сау бол, жууукъ бол» бола турургъа заманым жокъду. Алай, былай-былай айланама да, – деп, кичи эгечини юйюн излей баргъанын айтханды.

– Да аны юйюн излей эсенг а, энди кёп барлыкъ тюйюлсе. Ма бу кёрюннген сыртны ары жанында тала барды. Таланы ары жанында уа – эл. Ол элде шеша къалалы жангыз бир юй сюеледи. Ма олду сени кичи эгечинги юйю. Мен кесим да аны эрини къуш сюрюучюсюме. Бу мен кютген къушла аныдыла.

– Алай эсе, хайда, сау къала тур. Мен кетейим жолума.

– Хайда, ахшы жолгъа.

Жаш, ол къуш сюрюучю юйретгенча, барып, излеген юйюн табып, атдан тюшюп, атын ат такъгъычха тагъып, ол юйге киргенди. Анда да, бирси эгечлериндеча, асыры кёп отоу болгъандан, эгечини тургъан отоуун, адамлагъа сурамай, табалмагъан эди. Эшигин ачып, ичине атлагъанда, кичи эгечи, къарындашын тансыкълап, аллына чапхан эди. Экиси да, тансыкълашып, кёп сёлешгенден сора, кичи эгечи, бирси эгечлерича айтып, къарындашын эринден букъдургъанды. Бир заманда жашны гитче киеую, бирси киеулерича, юйню башын жел таууш этдирип, къуш къабы бла уча келип, арбазына къоннганды. Юйге кирип, къуш къабын отоуларыны биринде тешип, къатыны тургъан отоугъа ариу сыфатлы адам болуп киргенди да, эшикден кире келгенлей:

– Уф-уф-уф, не адам ийисди бу? – дегенди.

– Да не адам ийис боллукъ эди, мени жангыз къарындашыммы келлик эди?

– Ай, ол келге эди ансы, анга сыйгъа не къоранч этсем да, кёлюме жетмез эди.

– Да алай эсе, ол а келгенди, – деп, къыз къарындашын, бугъуп тургъан жеринден чыгъарып, эрине кёргюзтгенди.

Киеу да, къайын да тансыкълашхандыла. Эрттенликде бу киеу да, бирсилеча, аны хурметине той-сый къурагъанды, битеу элни жыйып. Бу той-сый да бир ай баргъанды. Бир айдан сора жаш:

– Энди тургъаным боллукъду, бу эгечими да къайда, къалай жашагъанын билдим, кетейим, – деп, жол кёл алгъанды.

– Угъай, алай къурлай чыгъып кетерге жарарыкъ тюйюлдю, бир кесек сабыр эт да, бир затчыкъла ала бар, – дегенди киеу.

Жаш сабыр этгенди бир кесек.

– Не болду бу? – деп, ары-бери къарагъанында, киеу арбаны алтын бла жюклей тургъанын кёрюп: – Неди бу этгенинг? Быланы манга деп къурай эсенг, бош къыйналма. Аланы мен элтирик тюйюлме. Андан эсе, табала эсенг, сауутла бер. Сауутларым жарамайдыла. Аладыла манга кереги.

– Сауутла тапхан а ишмиди, – деп, киеу, чыгъарып, жаппа-жангы сауутла бергенди.

Сауутланы тагъып, атха да минип:

– Хайдагъыз, энди сау къалыгъыз, – деп, айырылгъанды аладан жаш.

Алайдан бираз узайгъандан сора, бир сыртны энишге, болгъанны тауушха, дауургъа алдырып, бир айыу, бир бёрю эмда бир тюлкю, даулашып, энишге тигелеп келе тургъанларын эслегенди. Ала да, жашны кёрюп, даулашларын сабыр этип:

– Ыхы, энди адам улу келгенди, бизни даулашыбызгъа ол тюз оноу этер, – дегенлерин да жаш ангылагъанды.

Жаш да, ала таба барып, ала да жашны аллына келе-келип:

– Ой, жол болсун! – дегенди айыу.

– Ой, сау бол! – деп жууаплагъанды жаш да.

– Биз, бир затны юсюнден жарашмай, ючюбюз да даулашып келе эдик да, сени кёргенлей, сен бизни даулашыбызгъа тюз оноу этерсе деп, сорургъа келебиз.

– Да айтыгъыз, не зат ючюн даулаша эсегиз да, билгеними юйретирме.

– Ма биз ючюбюз тенг жюрютген бир намазлыкъ, бир бёрк эмда бир къамичи барды. Намазлыкъгъа минип, бёркню кийип эмда къамичини да силкип, тебиресенг жолоучулукъгъа, не адамны, не хайыуанны, неда жаныуарны къатында баргъанлыкъгъа, сени кёрмейдиле эмда бек женгил жетесе барыр жеринге. Энди бюгюнлюкде уа, айырылып, бизге аланы юлеширге тюшгенди. Бирибиз намазлыкъ мени болсун десе, бирибиз а угъай, ол анга озгъан этеди, бёрк неда къамичи азлыкъ этеди деп, аны ючюн даулашабыз да, сен бир тюзюн айт, – дегенди айыу.

– Ол а алай къыйын зат тюйюлдю. Бек тап оноуун этейим.

Жаш, ючюсюн да жардан атаргъа эсине тюшюп, алагъа жетгинчиге жолда бир жар кёрген эди да, былай айтханды:

– Энди мен намазлыкъны да, бёркню да, къамичини да ма алайгъа салайым (саллыкъ жери уа ол кёрген жарны къыйырыды). Сиз а ючюгюз да тау тюбюне барыгъыз да, ма ол жер таба айланып, теппе-тенг чабып башлагъыз. Алгъа ким жетсе, намазлыкъ аны болургъа тийишлиди, аны ызындан жетгеннге уа – бёрк, эм артда къалгъаннга уа – къамичи деп, мен алай къарайма.

– Тюз айтаса, – деп, ючюсю да тебирегендиле жаш кёргюзтген жерден чабаргъа. Жетер жерлерине жетип, чабып тебирегендиле. Чаба келип, эм алгъа айыу жетип, намазлыкъ къоллу болама дегенлей, къызыуун да, ауурлугъун да тыялмай, жардан баштёбен болуп кетгенди. Аны ызындан келген бёрю да, тюлкю да, тюз аныча, жардан кетгендиле. Аланы алайда даулашлары, жашаулары да битгенди.

«Была уа ахшы затла болуп тюшгендиле къолума», – деп, жаш намазлыкъны да, бёркню эм къамичини да, алып, артмагъына салгъанды. Алай бла, андан ары жолуна баргъанды. Бу жол да анга биягъы агъач эчки тюбегенди. Жаш, аны алышындыргъан сауутлары бла атып, бичагъы бла да кесип кюрешгенди, алай болгъанлыкъгъа бу жол да бир зат да эталмагъанды.

– Да энди уа сен менден къутулалмазса, сени къаллай зат болгъанынгы билирча, бек тап амал тапханма, – деп, жаш, эчкиге кесин кёргюзтмей, ташагъа кетип, артмакъларындан намазлыкъны да, бёркню да, къамичини да алып, намазлыкъгъа минип, бёркню кийип, къамичини уа бир жанына силкип, кесин кёрюнмезча этип, агъач эчкини къайры барлыгъын, ол не тюрлю зат болгъанын билирге деп, ызындан тебирегенди. Атын а бир жерде тагъып къойгъанды.

Эчки, жюрюй кетип, бир къалын агъачны ичи бла барып, анда бир къошха киргенди. Жаш да, кеси кёрюнмез болгъаны себепли, аны ызындан атлагъанды. Къошха киргенлей, ол эчки, сыфатын тюрлендирип, бир бек ариу къыз болгъанды. Жаш, аны кёргенде, сейир этгенди. «Не ариу затды бу!» – деп, сукъланнганды.

Къызны къарт анасындан сора къошда адам жокъ эди. Ол къошха киргенде, анасы анга:

– Къайда айландынг быллай бир? – деп соргъанды.

– Бир кесек солуюм да, артда мен санга сейирлик затла айтырма.

Къыз, ашагъан да, ичген да этгенден сора, анасына:

– Ай, анам! Ай, мен бир жигит жашха тюбеп турдум да. Мен алыкъа андан батыр, андан жигит кёрмегенме. Адам улу болуп, атда мен алай къаты чапхан да кёрмегенме. Хар тюбегени сайын, мени эчки сунуп, сауутларындан ата эди, къуууп, жетип, бичагъы бла ура эди. Алай мени терим къаты зат бла тышланнганы ючюн, бир зат эталмай эди ансы. Керти эчки болуп тюбеген аны аллындан бир да къутулаллыкъ тюйюлдю. Кеси уа – бир чырайлы жаш. Игисагъан, ол мени къарындашым болуп къалса эди.

– Сени къарындашынг болмагъы эди да, мени киеуюм болгъу эди, – 
дегенди анасы.

Анасы алай айтханына къыз, жукъ айтмай, тынгылап къойгъанды.

Жаш анасыны бла къызны бу хапарына тынгылап тургъанды.

– Барчы, энтта да тюберик эсенг ол жашха! Тюбегенлей: «Анам чакъырады сени», – деп, бери алып кел.

– Бусагъат, – деп, къыз, биягъы эчки сыфатха кирип, къошдан чыкъ​гъанды. 

«Алай а болгъу эди», – деп, жаш да, кесине тюбетирге сюйюп, къызны ызындан чыкъгъанды. Къызны барлыкъ жолун билип, кёрюн​мей, андан эсе алгъа озуп, атын къойгъан жерине жетгенди. Былайда жаш, къыз жетгинчи, намазлыгъын, бёркюн эм къамичисин да артмакъгъа салып, кёрюнюрча болуп, атыны иери бла кюрешген кибик эте, юсюн сыйпай, жубана тургъанды. Къыз бир заманда, жетип:

– Ой, жол болсун, ахшы улан! – дегенди.

– Ой, сау бол, сени да болсун жолунг!

– Мени анам къонакъгъа чакъырады сени.

– Не этеди мени?

– Билмейме не эте эсе да. Кеси айтыр не этеригин.

– Да угъай демейме. Жюр, барайыкъ, – деп, жаш, атына минип, къызны ызындан тебирегенди. 

Къыз, бара кетип, биягъы къошха киргенди. Жаш да, атдан тюшюп, атын ат такъгъычха тагъып, къошха кирип:

– Ой, къош къолай болсун! – дегенди.

– Ой, сау бол! Жууукъ бол! – дегенди къызны анасы.

Жашны, сыйлы къонакъча кёрюп, олтуртхандыла. Болгъан затчыкъ​ларындан къыз, ашарыкъ жарашдырып, жашны аллына салып, сыйлагъанды. Жашны сыйлагъандан сора, къызны анасы жашха:

– Балам, бу аман къыз бюгюн, айлана кетип, келгенинде: «Ай, анам, мен, мындан кетгенли, бир жигит жашха тюбедим, – деп, сени жигитлигинги айтып: «Игисагъан, ол мени къарындашым болуп къалса эди», – деп, сукъланнганда, мен а: «Ай, ол сени къарындашынг болмагъа эди да, мени киеуюм болгъа эди», – дегенме. Ма аны ючюн чакъыргъанма сени, – дегенди.

– Да жарата эсегиз, болайым. Угъай демейме.

Жаш, алай бла, къатынны къызын алып, анга киеу болгъанды. Жашауун да анда тохташдыргъанды.

Жаш, киеу болгъандан сора, къайын анасы анга былай билдиргенди:

– Биз, бир жукъласакъ, уянмай юч кюн турабыз, уянсагъ’а, жукъламай юч кюн турабыз. Сизде аллай зат болмаз. Аны себепли сен, аллай бир жукълаялмай, уянып, эригирге къалсанг, мени арлакъда он отоулу юйюм барды да, бу къыйырдан башлап, тогъуз отоуну да ач да, ичинде болгъан хазналаны кёр. Алай, не да болсун, ол къыйырда онунчу отоуну уа ачма, – деп, ачхычланы киеуюне бергенди.

Жукълар кезиу жетгенде, ючюсю да жукъларгъа жатхандыла. Киеу, мардасындан артыкъ жукълаялмай, къопханды. Кесинлей отоуда тура кетип, эрикгендди да, сора: «Бир къарайым, не хазналары бар эсе да быланы», – деп, эшикге чыгъып, ары-бери къарап, ол он отоулу юйню табып, къайын анасы айтхан жанындан ачып башлагъанды.

Биринчи отоугъа къарагъанында – жаз башы ишле, экинчисине къарагъанында – кюз ишле, ючюнчюсюн ачханда – кюз арты ишле бара. Тёртюнчюсюн ачханда уа, къышны бораны, сууугъу кёрюннгенди. Бешинчиден башлап, тогъузунчу отоугъа дери уа – кёп тюрлю хазнала. 
Отоулагъа къарап бошап, олтура кетип, дагъыда эрикгенден сора:

– Не боллукъ эсе да, бу онунчу отоугъа да бир къарамай къоймам, – 
деп, жаш онунчу отоуну да ачханды.

Ачып къарагъанында уа – тогъуз башлы эмеген сынжыр бла байланып тура эди. Эмеген да, аны кёрюп:

– А, маржа! Адам улу, ол эшик артында агъач сибиртгини ал да, мени сыртымда битлерими бир сыйпа, – дегенди.

Жаш, агъач сибиртгини алып, эмегенни сыртын сыйпай киргенди да, уруп, бир башын кетергенди. Бир башы кетгенликге, анга бир зат да болмагъанды. Дагъыда:

– А маржа! Алайда ол чыккырда бозадан ал да, бир ичир, – деп тилегенди эмеген. 

Жаш, анга бозадан ичиргенди да, экинчи башын да кетергенди. Ол заманда эмеген, кючю бла кесин бир жанына уруп, сынжырларын да юзюп, жашны да тутуп, тюйюп, эринин-бурунун къаннга бояп, эсин аудуруп, тургъан жеринден къачып чыгъып, жашны къатынын да урлап, учуп кетгенди.

Къызны анасы, уяныр заманы жетип, уянып, къобуп, тёгерекге- башха къарагъанында, не къызын, не киеуюн кёрмегенди. «Отоулагъа кирип ишми айлана болурла?» – деп, къыйырдан тутуп, къарай баргъанында, къызын кёрмегенди, киеую уа ол ачма деген онунчу отоуда, эрини-буруну къаннга боялып, жыгъылып, эмеген да, ычхынып, кетип тура эди. Къатын, сормагъанлай, къызын эмеген алып кетгенин билгенди.

– Ай, ауурунгу алайым! Мен санга бу отоуну ачма деген эдим да. Быллай иш болурун биле эдим. Бу отоуну эшиги ачылса, палах келлигин айтхан эдим ансы. Сени сюймегенденми айтхан суннган эдинг? Сюймесем, чакъырып, киеу да этмез эдим. Энди уа, кёремисе, кесинги да, мени да эшиклерибизни жапдынг, отубузну ёчюрдюнг да къойдунг.

– Да мен къайдан биллик эдим алай боллугъун?! Айтып къойсанг эди уа, ол отоуну ачсам, быллай къайгъыла боллугъун.

– Да айтмагъаным ючюн – мен терсме.

– Аны тургъан жерин а билемисе? – деп соргъанды жаш къайын анасына.

– Да аны уа билеме, алай билгенден не хайыр? Аны жер тюбюне кирген бир тешиги барды да, ол, ары бир кирсе, жерни жети къатысына тюшеди. Ары барыргъа уа сени къайдан къолунгдан келсин?

– Хо, сен бир кёргюзт манга ол не тешик эсе да. Тюшалсам – тюшерме, тюшалмасам – къалырма. Не – ёлюу, не – аны табыу.

– Да кирген а ма былайгъа кириучюдю, – деп, къайын анасы, киеую къызын табарыгъына ийнанмаса да, аны тешик болгъан жерге келтиргенди. 

Жаш, намазлыкъгъа да минип, бёркню да кийип, къамичисин да бир жанына силкип, кесин кёргюзтмей, къатынын излей, ол тешикге тюшгенди. Къарап-къарагъынчы, жерни жети къатысына жетгенди. Къатынын да анда жунчуп, аман болуп тургъанлай тапханды. Къатыны, эрин кёрюп, аллына чабып, тансыкълап, сейир-тамашагъа къалгъанды.

– Къалай келалдынг бери? Сен, мени мында тапхан, къанатлы болуп, кёк булутлагъа кирсем да, табарса, – деп, къууаннганды.

– Да адам, нени излей эсе да, аны табады. Энди сен эмегенни жаны къайда болгъанын бил. Андан сора, иш къыйын болмаз, – дегенди эри. – Жаны къайда болгъанын айтдырыр ючюн, ол келгенде, сен кесинги мудах кёргюзт. Аллай халинги кёрсе, ол: «Нек мудахса?» – демей къоймаз. Сен а: «Мудах болмай не этейим? Сен айланаса, жюрюйсе, сюймегенлеринг кёпдюле, бирле бир зат этерле деп, анга къоркъама. Жанынгы къайда болгъанын билирге сюеме, сен а аны манга айтмайса да, ма аны ючюн мудах болама», – де, – деп юйретгенди.

Къатыны ол оноуну къабыл кёргенди. Ала оноу этип бошаргъа, эмегенни келген тауушу эшитилгенди. Аны эшитгенлей, жаш, биягъы, намазлыкъгъа минип, бёркню кийип, къамичини да бир жанына силкип, кесин кёрюнмезча этип, эмеген бла къатыныны этер ушакъларына ты​нгыларгъа хазыр болгъанды. Къатын а мудах халли этгенди кесин.

Эмеген, юйге киргенде, къатынны мудахлыгъын кёрюп:

– Нек мудахса? – деп соргъанды. 

Къатын да эри юйретгенча айтханды.

– Да мени жаным а къайда боллукъду? Ма алайда эшик артында сибиртгиде турады, – деп, кюлгенди эмеген.

– Алай эсе, ахшыды. Иги болду айтханынг. Энди бир кесек эт келир манга. Кёремисе, мен, аны юсюнден асыры сагъыш этгенден, бек аманнга кетгенме.

Экинчи кюн биягъы эмеген жолоучулукъгъа кетгенди. Эмеген кетгенлей, къатын да, аны эри да оноугъа киргендиле.

– Эмеген, мени жаным ма алайда эшик артында сибиртгидеди деп, тюзюн айтмагъанды. Анга тюзюн айтдырыр ючюн, ол келгинчиге, сибиртгини, ал да, алтын бла, кюмюш бла тышлап, омакъ этип, тюз ол кире келгенлей, кёзлери анга илинирча, туура жерге сал. Эмеген, кире келип, аны кёрюп: «Не затды бу?» – деп сорса, сен а: «Да ол а сени жанынгды. Мен сени жанынгы алай эшик артына атыпмы турлукъ эдим? Аны тийишли жери былайыды деп, андан салгъанма», – де, – деп юйретгенди эри.

Ингир бола, эмегенни келе тургъан тауушу эшитилгенде, къатынны эри, намазлыкъгъа минип, бёркчюгюн да кийип, кесин кёрюнмезча этип, эмеген бла къатынны этерик ушакъларына бу жол да тынгыларгъа хазыр болгъанды. Эмеген бир заманда, мурулдап, эшикден кире келип, тюз кёз туурасында алтын бла, кюмюш бла омакъ тышланнган сибиртги​ни кёрюп:

– Не этгенингди бу уа? – дегенди.

Къатын анга жууабын эри юйретгенлей айтханды.

– Сен а, харип, мен не зат айтсам да, ийнанып къаллыкъ кёреме. Ой тели, андамыды да мени жаным?! – деп кюлгенди. – Мени жаным бек терендеди, сен, манга бирле бир зат этерле деп, бир да къоркъма. 

– Да мен а неден биллик эдим? Сен манга ётюрюк айтмазса деп, ийнандым да къалдым.

– Тюзюн билирге сюе эсенг, мени жаным ма ол жерде, ол жерде бир тенгиз барды. Ол тенгизни тюбюнде тал чыбыкъла бардыла. Аладан ючюсюн алып, юч садакъ окъ этип, биринчиси бла мени урсала – манга ауруу тиерикди, экинчиси бла урсала – мен къыйын саусуз боллукъма, ючюнчюсю бла урсала уа – ёллюкме. Ма ол тенгизни къатында бир сарыуек жатады да, ол, алайда тёгерекде болгъан биченни ашап, суусапха уа тенгизни ичеди. Тенгизден ичеме деп, ичине тартып, уртлап башласа, тенгизни тюбю ачылады, жутуп, тылпыуун тышына бошласа, тенгиз жангыдан толады. Ма ол ичине тенгизни тартып башлагъан заманда, тылпыуун бошлап, тенгиз толгъунчуннга дери, ким ол тал чыбыкъладан ючюсюн алып, садакъ этип, мени урса, аны къолундан келликди мени ёлтюрюрге. Алай аны этерге уа кишини къолундан келлик тюйюлдю. Ма андады мени жаным, – дегенди эмеген.

– Да ол чыбыкъланы алыргъа уа кимни къолундан келликди? Бир кишини да угъай, – деп, къууаннганча этгенди къатын.

Эрттенлик болгъанда, эмеген дагъыда кетгенди жолоучулукъгъа. Ол кетгенлей, къатын бла эри ушакъ этип башлагъандыла.

– Да эшитдинг айтханын. Баям, бу жол а тюз айтханнга ушайды. Къолунгдан келлик эсе, ол айтхан жерге барып, тал чыбыкъланы тенгиз тюбюнден алып, садакъ окъла эт. Сора эмеген жанын къаты сакъласын бизден, – дегенди къатын.

– Ахшы, алай эсе, мен ары бир барайым, мажараллыкъ эсем. Хайда, сау къал, – деп, жаш биягъы намазлыкъгъа минип, бёркню да кийип, къамичини да силкип, мычымай, жер башына чыкъгъанды. 

Къызындан да, киеуюнден да бир тюрлю хапар билмей, юйде къуру кесинлей тургъан къарт къатын: «Энди мен экисинден да бошадым да къалдым. Ой мен харип, мен жарлы, къайры къара жерге кирейим?» – деп, асыры кёп жилягъандан, кёзлери сокъур болургъа жетген эдиле.

Жаш, сарыуек болгъан жерге келип, намазлыгъындан алыкъа тюшмей, бёркню да кийип, кесин сарыуекге кёргюзтмей, ол тенгизни къачан ичип башларыкъ болур деп, сакълагъанды. Аз-кёп сакълагъан эсе да, ким биледи. Сарыуек тенгизни ичип башлагъанда, тюз тенгизни тюбю ачылгъанлай, кесини мыллыгын ары атып, жаш тал чыбыкъчыкъ​ладан ючюсюн кесгенди. Сарыуек, тенгизни ичине жутхандан сора, тылпыуун тышына бошлагъанды да, тенгиз биягъы суудан толуп башлагъанды. Жаш артха, жер башына, чыгъып келе тургъанлай, тенгиз да толкъунлары бла, жетип, аркъасындан уруп, жашха жер башына чыгъаргъа болушханды.

– Энди бир зат болур, – деп, къууанып, жаш, тал чыбыкъладан юч садакъ окъ, садакъ да ишлеп, ол намазлыкъгъа да минип, бёркюн да кийип, къамичисин да силкип, къарап-къарагъынчы жер тюбюнде сакълап тургъан къатынына табылгъанды. 

Къатын эри ишин мажаргъанына бек къууаннганды. Аны ёлтюрюр амал тапханы себепли, къатынны эри энди эмегенден букъмагъанды. Къатын да, эри да алай, эркин олтуруп, ушакъ эте тургъанлай, эмеген, мурулдап, эшикден кире келип, къатынны эрин кёргенде, чабып, малтаргъа умут этгенди. Алай жаш, андан эсе терк болуп, садакъ окъну эмегенни мангылайына ургъанды. Эмегеннге олсагъат ауруу тийгенди да, ол къатынны эрине бир зат да эталмагъанды. Жаш дагъыда экинчи садакъ окъ бла ургъанды эмегенни мангылайына. Эмеген къыйын саусуз болгъанды. Ючюнчю садакъ окъ бла уа, кёп термилте кетип, алай уруп ёлтюргенди жаш эмегенни. Алай бла, эмегенден бошап, болгъан затчыкъларын да алып, экиси да, намазлыкъгъа минип, бёркню да эри кийип, къамичини да силкип, жер башына чыгъып, юйлерине келгендиле. Келселе – къарт аналары, аманнга кетип, сокъур болургъа жетип тура эди.

Къарт аналары да, бир да билмей тургъанлай, къызы бла киеую келип къалгъанларын кёргенде, тирилип, чабып, экисин да кезиу-кезиу къучакълай:

– Ой мен сизден алгъа ёлейим, сизге къатайым, – деп тансыкълагъанды, ийнакълагъанды.

– Ма-а, ийнанмай эдинг да къызынгы табарыгъыма, – дегенди киеу.

– Ийнаныргъа ушашлы тюйюл эди сора уа. Сен а кертда батыр кёреме.

– Эмегенни энди бери къайтып келмезча этгенбиз. Сен аны ючюн къоркъуусуз бол.

– Ай сау болгъун а, не ахшы этдинг, Аллах хакъына! Жашауунг, саулугъунг узакъ ёмюрлени болсун.

Жаш былайда ол къарт къатынны агъач эчкиге бурулушуп айланнган къызы бла ашап-жашап къалгъанды.

ЁКСЮЗ ЖАШ БЛА АКЪ ТАЙ

Эртте-эртте бир къарт кишини, къатыны ёлюп, жангыз жашчыгъы къалгъанды. Ол киши экинчи да къатын алгъанды. Киши бла къатын жашай кетгендиле да, жашчыкъ беш жыл окъугъандан сора, атасы анга:

– Иги окъусанг, тай алып берликме, – дегенди. 

Жашчыкъ, иги окъугъанды да:

– Хар кимни да атлары барды, мени уа жокъду, – деп, атасына акъ тай алдыргъанды. 

Ол жашчыкъ, медиреседен келсе, бек алгъа тайгъа барып, аны жумушун тынгылы этип, алай ашаучу эди ашын. Жашны ол тайчыкъ бла кюрешгенин ёге анасы бир да сюймегенди.

Жашай баргъанда, жашны окъутхан молла киши бла аны ёге анасы, танышып, тос жюрюп башлагъандыла. Кёп заманны сагъыш этгендиле ала, жашчыкъны ортадан кетерир амал излеп.

– Муну кетерсек, киши да биллик тюйюл эди бизни бу халибизни, – дегендиле. 

Сора эфенди айтханды:

– Мен санга ёлюр от берейим да, сен аны жашха ашат.

Жаш медиреседен келир заманнга къатын, хычинле этип, биринчи хычиннге от салып, жашны сакълай эди. Жаш, келип, бек алгъа атына баргъанды. Тай, мудах болуп, салгъан ашын да ашамай тура эди. «Бу нек ашагъан болмаз?» – деп, жашчыкъ атны суугъа элтгенди. Тай, асыры мудахдан, суу да ичмегенди. Къайтып келип, жашчыкъ тайын баугъа такъгъанды да, кеси да мудах болуп олтургъанды. Ол заманда тайчыкъ, тилленип, сёлешгенди:

– Мени бир къыйнагъаным да жокъду. Эфенди бла ёге ананг сени ёлтюрюрге хычиннге ёлюр от салгъандыла. Сен, билмей, аны ашап къоярса деп, мен аны ючюн мудах болуп турама. Энди сени уа этеригинг олду: ёге ананг санга, аша деп, хычинле салыр, ол заманда къатынга къарт киштик макъырып келир. Сен, кесинг къапхынчы: «Атамы ​жангыз киштигине аш бермей турасыз да», – деп, хычинден анга бер. Ол ёлсе: «Муну ёлюр отуму бар эди?» –деп, къобуп кет, – деп юйретгенди тайчыкъ.

Къатын, тюз тайчыкъ айтханча, хычинле салгъанды. Кеси да адыргыгъа къалгъанды, жаш ашап башласа эди деп. Алай жашчыкъ, ол тай айтханча этип, хычинден киштикге бергенлей, киштик олсагъат жан алгъанды.

– Бу хычинлени ёлюр отуму бар эди? – деп, жаш, ашамай, къобуп кетгенди. 

Ол заманда къатын эфендиге къууулуп кетгенди.

– Не болду? – деп соргъанды эфенди.

– Жаш этген ашымы ашаргъа унамагъанды, – дегенди къатын.

– Аны анга ким билдирген болур? – деп, сагъышланнганды эфенди. – 
Бек алгъа кимге жолукъгъан эди, медиреседен келгенлей?

– Бир жары да бармагъанды, тайындан сора, – дегенди къатын.

– Сора аны анга акъ тай айтханды, – дегенди да эфенди, экиси да тайны ёлтюрюр амал излеп башлагъандыла. 

– Ол къыйын тюйюлдю. Сен, ауругъан этеме де да, жат, сора эри​нге: «Манга бир молла да келтирмейсе», – де. Ол а, келип, мени чакъырыр. Мен а: «Акъ тайны этинден ашап, шорпасындан юч кере ичсе, сау боллукъду, алай болмаса уа, ёллюкдю», – дерме.

Къатын, молла айтханча, келип, къыйын ауруйма деп, жатханды. Эри:

– Не болгъанды? Ненг ауруйду? – деп, къайгъы этип башлагъанды. 

Ол заманда къатын:

– Бир эфенди да келтирмейсе, иги боллукъ эсем да, – дегенди.

– Ол а къыйын тюйюлдю, – деп, киши, барып, ол молланы алып келгенди.

Молла, Къураннга къарагъан кибик этип:

– Акъ тайны этинден ашамай, сау боллукъ тюйюлдю, – дегенди.

Киши уа:

– Ол а къыйын дарман тюйюлдю, аны бла иги болгъа эди ансы, – 
дегенди. – Кесибизде да барды акъ тай, аны кесейик.

Жаш, аны эшитип, бек мудах болгъанды. Сора: «Суугъа да бир элтейим тайымы, энди кесерик болурла», – деп, аны да алып, суу боюнуна баргъанды. Жаш мудах болгъаннга, тай адамча сёлешгенди да:

– Нек мудахса? – деп соргъанды.

– Да мудах болмай не этейим? Биягъы эфенди, келип: «Акъ тайны шорпасын бла этин ашамаса, сау боллукъ тюйюлдю»,– дегенди ёге анама. Энди уа атам сени кесерге хазыр болуп турады, – дегенди жаш.

– Алай эсе, къайгъы этме. Мен санга бир амал юйретейим. Мени кесерге тебиреселе, сен: «Эки-юч жылны да багъып, юсюне миннген да этмедим. Бир да болмай эсе да, анамы къарындашына бир барып келейим, тайгъа минип, андан сора кесерсе», – деп тиле, – деп юйретгенди тай жашны.

Жаш тайны суу боюнундан юйге къайтарып баргъанды да, сора атасына:

– Атам, бир тилеригим бар эди, толтурсанг, – дегенди.

– Да айт, нек толтурмайма, жашым, айт, – дегенди атасы.

– Мен юч-тёрт жылдан бери багъама тайымы. Алыкъа анга бир да минмегенме. Эркин этсенг, ана къарындашларыма бир барып келир эдим, тайгъа минип. Андан сора, кесген окъуна эт, – деп тилегенди жаш.

– Чочурукъ тюйюл эсе, мин да, бар, – дегенди атасы. – Андан келсенг, кесербиз, ансы дармандан тайны аяб’а.

Жаш, иер, жюген да салып, атха минип, ат да чочугъан кибик этип, кетгендиле. Жолда жаш тайны сыртында жукълап къалгъанды. Тай, бара барып, бир уллу къаланы къатында тохтагъанда, жаш да уяннганды. Биягъы тай былай айтып сёлешгенди:

– Биз экибиз узакъ жол келгенбиз. Бу къалада бир хан жашайды, аны маллары кёпдю. Малчылары да барды. Сен, бар да, ала бла бир ишге къатышып тохта. Мени уа къуйругъумдан къыл ал да, мен керек болсам, ол къылны къыйырын жандыр. Къайда болсам да, олсагъат жетерме. Кесим а тауда кийикле бла турлукъма, – деп тай, туурада кёрюне тургъан таулагъа кетгенди. 

Жаш, ханны баууна кирип, ишчилеге:

– Манга да бир иш беригиз, – деп тилегенди. 

Ол ишчиле айтхандыла:

– Ханны уллу къызы оноу этеди да, анга барып тилесенг, ол берир.

Жаш, ханны къызы ишчилеге келир заманны сакълап туруп:

– Манга бир иш берсенг а, – деп тилегенди.

– Да сен жаш адам кёрюнесе. Бузоулагъа къарап, ийнек саугъан заманда, бузоу бошлап тур, – дегенди ханны къызы. 

Жаш ишлеп башлагъанды. Къызла ийнек сауаргъа келселе, жашха кёзлери къарай эди. Ханны уа юч къызы болгъанды. Бек гитчеси, ийнек саууучула бла бирге келип, жашны кёрюп тургъанды. Аны анга кёзю къарагъанды. Арада кюн оздурмаучу эди ол, жашны бир кёрмей.

Ханны арбазында жаш беш жыл ишлегенди. Ол беш жылны ичинде къыз, асыры сюйгенден жашны, хар кюнден аны кёрмей чыдаялмай эди. Жаш а хар айдан тайны къылына от жетдире да, ол да олсагъат жете: «Къалай тураса?» – деп, бир бирден хапар биле туруучу эдиле.

Бир кюн ханны къатыны былай айтханды:

– Юч къызыбыз да эрге барырча болгъандыла. Былагъа не умутунг барды?

– Да аны уа сен – аналары – бил. Къызла бла сёлеш, – дегенди аталары. 

Ханны къатыны къызлары бла энчи сёлешгенди.

– Къызларым, сизни эрге барыр заманыгъыз жетгенди. Кимге барыргъа сюесиз? – деп соргъанды. 

Къызла уа:

– Да, анабыз, мынга-анга деп, биз кимни кёргюзтейик? Ючюбюзге юч алма беригиз да, ол алмаланы, элтип, кимге берсек да, анга барырбыз. Сиз а битеу жашланы жыйыгъыз, – дегендиле.

Къызланы айтханларын къатын, барып, аталарына айтханды. Аталары, къызла айтханча, ючюсюне юч алма бергенди да, битеу болгъан жаш​ланы жыйгъанды. Юч къызны да, элтип, туура этгендиле, халкъгъа барысын да кёргюзтгендиле. Эки тамата къыз алмаларын эки ханны жашына бергендиле, гитче къыз а, элтип, ол бузоучу жашха бергенди. Хан:
– Алмасын бузоучу жашха бергенди! Мен аны харам этмей къоймам! – деп, гитче къызын, тауукъ орунну бир мюйюшюне къыстап къойгъанды. 

Эки уллу къызына уа уллу той этгенди. Киеу нёгерле, келип, аланы алып кетгендиле.

Ала да алай жашап тургъанлай, ханнга бир къыйын ауруу тийгенди. Хан, ёлеме деп, онгсуз болуп жата эди.

«Мынга не дарман жарар?» – деп, эфендилени жыйып, китап ачдыргъандыла. Эфендиле:

– Мынга марал кийикни этинден ашатып, шорпасындан беш кере ичирселе, аны дарманы олду, – дегендиле.

– Аны тапхан а къыйын тюйюлдю, – деп, ханны тамата киеулерин уугъа жибергендиле. 

Кичи киеу а:

– Манга да атанг бир ушкок бла бир ат берсин, мен да барайым, – 
деп, къатынын атасына ийгенди. 

Къыз да, барып, атасына ол жумуш бла анасын ийгенди. Ханны къатыны уа, андан кёп тилегенден сора, хан жашха бир аман ат бла бир тот ушкок берирге эркин этгенди.

Ол тот ушкокну да алып, мытыр атха да минип, жаш тамата киеу​лени ызындан кетгенди. Агъачны теренине кирип, жаш тайны къылына от жетиргенди, олсагъатлай ол, кёкден тюшгенча, алайда сюелип къалгъанды. 

– Не керекди? – деп соргъанды тай. 

Ол да анга битеу хапарын айтханды.

– Да мен, сен айтмасанг да, битеу бу болгъан затланы билеме. Энди, барып, агъачда болгъан кийиклени сюрюп келейим. Аланы ичинде бир акъ марал боллукъду. Сен, аны мара да: «Аллах! Бу акъ маралны жюреги бла аны шорпасындан сора къалгъан эти ханнга дарман болмасын», – 
деп, алай ат ушкогунгу, – деп юйретгенди жашны.

Жаш акъ маралны, тай юйретгенча айтып, атхандан сора, тай:

– Энди мен битеу таулада болгъан кийиклени, ханны эки тамата киеую табалмазча, узакъгъа къуууп кетейим. Ала, келе-келип, санга тюберле да, сенден акъ маралны этинден сат деп тилерле. Сен а: «Онг жауу​рунларыгъызгъа бирер мухур салайым да, алай берейим», – де, – деп юйретгенди жашха.

Бир бёлек заман озгъандан сора, эки тамата киеу, жукъ да тапмай, келгендиле да, жашдан акъ маралны этинден сат деп, аямай тилегендиле. Алай жаш, сатаргъа унамай, алайлай берейим дегенди. Киеуле, ёхтемленип: 

– Сатмасанг, аллыкъ тюйюлбюз, – деп, кетгендиле. 

Бираздан, сокъуранып, къайтып келип:

– Охо, сен айтхан болсун, сатмай окъуна бер, – деп тилегендиле. 

Жаш а:

– Угъай, энди сатып да, алайлай да бермейме. Керек эсе, онг жауурунларыгъызгъа бирер мухур салайым да, алай берейим, – дегенди. 

Ала, жашны ким болгъанын да билмей, онг жауурунларына бирер мухур да салдырып, этден алып кетгендиле. Жаш да, ол аман атха минип, кийикни этинден, жюрегинден да алып, юйюне келгенди. Ханны эки киеую келтирген этни, биширип, ханнга ашатхандыла. Алай хан бир да иги болама деп ангыламагъанды.

Сора гитче къыз, кийикни жюрегинден бир кесегин биширип, шорпасындан, этинден да алып, баргъанды ханнга. Ханны къатыны:

– Муну гитче къызынг келтиргенди, – дегенде, хан:

– Ол келтирген дарман болса да, ичмем. Киеуле келтирген жарамады, ол да жарарыкъ тюйюлдю, – деп, унамагъанды хан.

– Сени уа бир телилигинг болмай къалмаз, – деп, къатын къоймай ичиргенди.

Хан, ол шорпадан ичгенлей, игиге айланып, къобуп кёрейим дерча болгъанды. 

– Бу аманланы шорпалары жарады, – дегенди.

Экинчи кюн къыз дагъыда жюрекден шорпа этип, аны элтгенди. Андан сора хан бютюнда иги болгъанды. Ючюнчю кюн къыз шорпагъа бир кесек тауукъ бокъчукъ къошуп элтгенди. Хан, шорпаны ичип:

– Ай бир иги зат эди, бир кесек тауукъ бокъ татыу этеди ансы, – 
дегенди.

Ханны къатыны:

– Да хазнамыды, тауукъла бла бирге тургъаннга, тюшген болур бир зат. Сени алагъа бир отоуунгму къуругъанды? – деп, тырман этгенди.

– Ол тюп отоуладан бирин бер, – дегенди андан сора хан.

Гитче къыз бла эри тюп отоуланы бирине кёчгендиле.

Бир кюн ханны бир жауу анга келечиле ийгенди: «Ол кюнде, ол жерде уруш этерикме, хазыр болуп тур», – деп.

Хан, къоркъуп, битеу аскерин жыйгъанды да, эки киеуюн аскер таматала этгенди. Биягъы гитче киеуню уа къошмагъанды. Гитче къызы, кеси барып, анасын атасына келечи этгенди:

– Анга да бир ат бла бир ушкок берсин, ол да урушха барыр, – деп.

Анасы аны ханнга айтханда, ол:

– Бир да барысын да ол къырмагъа эди, – деп къойгъанды.

– Охо да, барма къой, биягъы атны бла биягъы ушкокну бер да, – 
дегенди къатын.

– Бер, сора, барсын, – деп, эркин этгенди хан.

Жаш, биягъы мытыр ат бла агъачха кирип, къылны отха тийиргенлей, аты жетгенди.

– Не хапар? – деп, тилленнгенди ол.

– Болгъан хапарны сурама, ханнга аскер чабып, уруш этедиле. Мени уа къошаргъа унамай, хан бу тот ушкокну бла бу мытыр атны берип ийгенди. Энди уа, къалай болсун деп, сенден оноу излейме, – дегенди жаш.

Аты айтханды жашха:

– Къоркъма, сен кишилик этсенг, мен атлыкъ этерме. Энди сен мени иерими да сал, ушкогунгу, бичагъынгы да ал, биягъы башха кийимлеринги да кий. Аскерле бир бирге чабаргъа хазыр болгъандыла деген заманда, ханнга бар да: «Бюгюннгю урушну манга бир эркин этип къой, мен хорлаялмасам, сиз болушурсуз», – деп тиле.

Жаш, атына минип, къуш учханча, аскер болгъан жерге жетип, энди эки аскер бир бирге боладыла деген заманда, ханны аллына барып:

– Багъалы ханым, бу аскерни манга эркин этсенг эди, уруш эсе да, оюн эсе да, бир кёрейим, – дегенди.

– Эй, ахшы улан, жау аскерни хорланырын ким сюймейди?! Андан уллу ахшылыкъ сен манга этмез эдинг! – дегенди.

Хан алай айтыр-айтмаз, жаш, къуш баргъанча: «Харам къандан чыкъгъан, адам жанындан тоймагъан, жау ханны аскери сизмисиз?!» – 
деп, чапханды.

Акъ ат да кишней, жаш да алай къычырып чапханда, жер титиреген эди. Душманны, жаш къыргъандан эсе, ат, ёшюню бла жетип, уруп, кёп ёлтюре эди. Жаш, аскерни къырып, жау ханны уа, саулай тутуп, бир кёзюн чыгъарып: «Энди чабыууллукъ этмезсе», – деп, бошлагъанды. Сора, бир жанына туруп, бармагъын кесип, къанатып, ханны къатына баргъанды.

Хан бла аны аскери, ол жашха асыры сейир этгенден, кёзлери тёрт болургъа жетип, къарай эдиле. Хан а:

– Эй, ахшы улан, Аллах не жигит жаратхан жан эдинг! – деп, жашны къучакълагъанды да, бармагъы къанай тургъанын кёрюп: – Жара тюшген кёреме, – деп, къол жаулугъун чыгъарып, жашны бармагъын аны бла байлагъанды.

– Сау бол, багъалы хан, кёпден бери эригип тура эдим да, тап болду, – деп, жаш алайдан, къуш учханча, кетгенди. 

Ызындан къарап, аскерчилени хар бири, асыры сукъланнгандан аны жигитлигине: «Бу кёкденми тюшгенди огъесе жерденми чыкъгъанды? Къалай насыпды муну бизге тюбегени!» – деп айта эдиле.

Элни адамлары уа, орамгъа чыгъып, аскерни: «Хорладымы, хорлатыпмы келе болур?» – деп сакълай эдиле. Аскерчиледен бири да къорамай келгенин кёрюп, сейир этгендиле. Хан алайда битеу халкъгъа болуннган затны айтханды.

Ханны кече-кюн да ол атлы эсинден кетмей эди, къуру кёзюню юсюнде тура эди.

– Ол акъ атлы аллынга келип къалса, не этер эдинг?! – деп соргъанды бир жол къатыны анга.

– Да этиб’а, манга аллай насып къайда? Бир уллу аскерни къырып келгенде, мен анга жаланда бир накъут-налмас къол жаулугъуму байлап ийгенме. Ол келсе, мен анга, не айтса да, этер эдим, – дегенди хан.

Бир-эки кюн озгъандан сора, ханны къатыны, эшикге чыгъып, къараса – гитче къызы жашагъан отоудан бир от жарыкъ чыгъа.

– Была кюе турадыла да, – деп, эрине чабып баргъанды.

– Андан бек къайгъы этмеге эдим ол акъ атлыгъа, – деп къойгъанды эри.

Къатыны, дагъыда къоймай, эрин арбазгъа чыгъарса, ол да къызы бла киеую жатхан отоу отча жарыкъ жаннганын кёргенди. Барып, терезеден къарагъанда, жашны къолунда бармагъы байланып, накъут-налмас къол жаулукъ юйню жарыта тура эди.

Эрттенбла къызны анасы, аны чакъырып:

– Къызым, ол накъут-налмас къол жаулукъ сизге къайдан чыкъ​гъанды? – деп соргъанды.

– Да аскерни атамы тамата киеулери къырмагъанларын сен бек уста билесе. Эриме уа къол жаулугъун атам кеси берген эди, – дегенди гитче къыз анасына.

Къатын къызыны айтханын, барып, эрине къатлагъанды. 

– Ол алай болгъанына, атына минип, аллыма келсе, ол заманда ийнанырма, – дегенди хан. 

Къатын, келип, къызына атасы айтханны билдиргенди.

Жаш а, аны эшитгенде:

– Алай эсе, битеу элни адамын жыйсын да, алай чыгъарма аллына, – 
дегенди.

Хан, жаш айтханча, битеу болгъан халкъын жыйгъанды. Жаш да, биягъы акъ атына минип, кийимлерин да кийип, алларына келгенди. Ол заманда халкъ сейир-тамашагъа къалгъанды. Жаш а:

– Эки сёз айтайым, – деп тилегенди. – Эй, багъалы хан эм сыйлы халкъ! «Аманла хапар айтмай эдиле, игиле хапар сормай эдиле» деп сёз барды. Былай мынча жылны жашап келеме: «Сен не адамса, кимсе?» – деп, бир киши сормагъанды. Ненча жыл жашай эсем да, адам улуду бу да деп, киши аллыма келмегенди. Мен, аскерни къырып, бу къол жаулукъну мени къолумда, ма бу жараны байлап тургъанлай кёрмеселе, энтта да танырыкъ да, сурарыкъ да тюйюл эдиле. Хан, мени ыспассыз этип, жукъгъа санамай, къызын харам этип турса да, мен адамдан туу​гъан адам улума, – дегенди жаш.

Хан, бир къартны келечи этип:

– Сен бу жерлеге нек тюшгенсе, не адамса? – деп сордургъанды жашха.

– Мени бий атамы эки жалчы жашы къачып кетген эдиле. Аланы хар къайда излеп, мен жетмеген жер къалмай, энди бу элде тапмай эсем, бир жерде да табылмайдыла деп келген эдим да, келгенлей, ханны къызы бла юйдегили болуп, кетерге болмай къалгъанма. Энди ​халкъ жыйылып тургъанлай, сизге бир тилеригим барды. Былайда излерге эркин этигиз бизни ол эки къулубузну, – дегенди жаш.

– Къулларыгъызны къаллай белгилери бар эди? – деп соргъанды хан.

– Экисини да эки жауурунларында эки мухур урулуп эди, – дегенди жаш.

Хан эркин этип, эки киеуюнден бла аны кесинден къалгъанлагъа битеу къарагъандыла.

– Да энди эки киеуюме бла кесиме уа ишегинг болмаз? – дегенди хан.

– Киеулеринг угъай, кесинг да тешин, – дегенди жаш. 

Киеулерин тешиндирселе – эки онг жауурунларында эки мухур. Андан сора халкъ, сейир этип: «Быллай жашны тауукъ оруннга къыстап, аны къулларын а багъалы этип айланнганса!» – деп, ханнга айып этгендиле. 

Бир бёлек заман озгъандан сора, биягъы халкъны жыйып, хан:

– Энди мен битеу ханлыкъны, бийликни да мынга береме, сиз анга не айтасыз? – деп соргъанды.

Халкъ барысы да аны къабыл кёргенди да, жашны хан этгендиле.

Жаш, ханлыкъны алгъандан сора, нёгерле да алып, кеси да акъ атына минип, атасына баргъанды. Барса, атасы сокъур болуп, жукъ кёрмей, жиляй тура эди. Ёге анасы бла эфенди уа, биягъыча, тос айлана. Жаш, атасыны аллына барып:

– Атам, не ишлейсе? – деп сёлешгенди.

– Эй, улан, ким эсенг да, мен жашагъан жашаудан эсе, ёлген кёп да игиди, – деп жилягъанды атасы. – Жангыз баламы тас этип, аны ачыуундан, жиляй-жиляй, сокъур болгъанма, – дегенди.

– Да, атам, мен сени жашынгма, – деп, жаш, атасын къучакълап, экиси да жилягъандыла. 

Сора жаш, кесини жилямукъларын сюртюп, экинчи, ол кеси жилямугъун сюртген къол жаулугъу бла атасыны кёзлерин сылагъанлай, аны кёзлери сау болуп къалгъандыла. Сора жаш, эфендини бла анасын, эки эмилик атны къуйрукъларына байлап, бошлагъанды. Кеси уа, атасын да алып, къайынлары болгъан жерге баргъанды да, анда бир уллу къала ишлетгенди. Сора барысы да бирге къууанчлы ашап-жашап къалгъандыла.

КЪАРАБИЙ ХАН БЛА АНЫ КЪЫЗЫ

Эртте-эртте бир элде Сарыбий деп бир саудюгерчи болгъанды. Ол, тыш къыраллагъа кеме бла барып, туз сатып айланнганды. Бир жол, ол кеме бла туз сатаргъа тебирегенинде, къатыныны сабий табар заманы жетип тура эди. «Бу адам къутулгъунчу къайталсам эди», – деп, ол ашыгъып кетгенди. Алай баргъан жеринде тас болуп къалгъанды. Къатыны уа жаш тапханды. Жашны атына Мухтар атагъандыла. 

Мухтар, уллу болуп, сабийле бла ойнай башлагъанда, бир къатынны жашы бла бир ашыкъ ючюн тюйюшгенди да, ол жашчыкъны тюйгенди. Аны кёргенде, жашны анасы, ачыуланып, анга:

– Мени жашымы жилятмай, барып, атангы тапсанг а, – дегенди.

Мухтар, юйюне келгенди да, анасындан:

– Мени атам бармыды? Бар эсе, къайдады? – деп соргъанды. 

Алай анасы анга жукъ айтмагъанды. Сора Мухтар анасындан къурмач этерин тилегенди. Анасы къурмач эте башлагъанды. Энди къаты къызгъан болур дегенде, жаш анасына къурмачны алып бер дегенди. Анасы терк окъуна къурмачны, ууучуна алып, жашына узатханды. Алайда жаш аны къолун къаты къысханды.

– Жашым, къолуму кюйдюрдюнг, жибер! – деп къычыргъанды анасы. 

Жаш а:

– Атам къайда эсе да, айт, – деп тохтагъанды.

– Аны санга айтхан аман палах тапсын! – деп, жашны анасы болгъан ишни айтханды. 

Андан сора Мухтар, азыкъчыгъын да алып, атасын излей, жолгъа чыкъгъанды.

Кёп айлана, жюрюй кетип, бир уллу сууну къатында бир юйчюкге 
келип, къонакъ болгъанды. Анда уа бир къарт чабакъчы жашагъанды. Ол кече Мухтар анда къалгъанды. Эрттенликде ол, чыгъып, тенгизде узакъда бир кемени кёргенди. Ол кеме, бир суугъа бата, бир ёрге чыгъа, алай келе эди. Кемени юсюнде уа жаш бир мазаллы къушну эслегенди. Кемени ​суугъа батдыргъан ол эди. Бираздан къуш учуп кетгенди.

Кеме жагъагъа жетгенде, андан жашны атасы Сарыбий, тюшюп келип, ала бла саламлашханды. Мухтар а: «Ой Аллах, бу ким болур?» – 
деп, сейирсинип тургъанды. Сарыбий да жашха:

– Кимсе? – деп соргъанды. 

Жаш болумун айтханды. Сарыбий алайда Мухтар кесини жашы болгъанын билгенди. Экиси да къучакълашхандыла. Сора чабакъчы къарт киши Сарыбийге:

– Ол къуш а не зат эди? – деп соргъанды.

– Къарабий ханны билемисе, ол къуш ма ол эди, – дегенди Сарыбий. – Манга: «Сени къатынынг жаш тапханды, аны манга бер», – деп, мен унамасам, кемени энишге баса, суугъа батдыра, амалсыз этгенди. Сора мен жашымы берирге айтханымда, алай кетгенди. 

Анга тынгылап тургъан Мухтар:

– Атам, энди сен юйге бар, анама да мени хапарымы айт, – деп, чабакъчы къарт кишини къайыгъы бла сууну ол жанына ётгенди. 

Бара-барып, Къарабийни юйюне тюшгенди. Къарабий, Мухтар бла саламлашып, аны сыйлы къонакъ этгенди. Сора, уллу къызын чакъырып:

– Бар да, муну тынчайт, – деп буюргъанды. 

Къарабийни уллу къызы Аминат къылыкъ-адетни бек билген къыз эди. Ол кече къонакъгъа ашатып-ичирип, аны тынчайтханды. Сора Мухтаргъа былай юйретгенди:

– Санга тамбла атам иш берир, ол заманда сен, келип, аны манга айт. Мени атам бек къыйын, хыйлачы адамды.

Эрттенликде Къарабий, жашха барып:

– Сен бюгече жукъламай, кече бла будай битдирип, аны оруп, машоклагъа къуярча, хазыр эт эрттенликге, – деп буюргъанды анга. 

Жаш, келип, аны къызгъа айтханды. Аминат а:

– Сен бюгече тынч жукълап тур. Эрттенликде уа алайгъа кел, – деп, бир жерни кёргюзтгенди. 

Жаш, эрттенликде тургъанды да, ол къыз айтхан жерге баргъанды. Сора хазыр будай тёбени кёрюп, ханнга машокла алыргъа келгенди. Ол заманда Къарабий, эшикни аллында ит болуп, чабып, жашны юйге къоймагъанды. Мухтар, къызны айтханын эсине тюшюргенди да, ол итни таш бла ургъанды. Ит юйге къачып кетгенди. Бир кесекден юйден, ауузун да байлап, Къарабий чыгъып келгенди. Будайны хазыр болгъанын кёргенди да, жашха экинчи иш буюргъанды.

– Ол уллу суугъа ат къылдан, эки жыйырма ат ётерча, аллай кёпюр ишле, – дегенди. 

Мухтар аны да, келип, Аминатха айтханды. Аминат бу жол не этерин билмегенди, сора, келип, уллу анасына соргъанды. Уллу анасы уа:

– Кече ол сууну юсю бла эки жыйырма кере ётсенг, ол заманда кёпюр хазыр болур, – деп юйретгенди. 

Аминат ол айтханлай этгенди да, кёпюр эрттенликге хазыр болгъанды.

Сора Мухтар биягъы Къарабийни юйюне баргъанды. Бу жол а Къарабий анга ажир сыфатда чапханды. Мухтар аны кёзлерине, Аминат юйретгенча, къууут чачханды. Ол, жашха жукъ да эталмай, къачып, халжаргъа киргенди. Бир кесекден, биягъы адам сыфатына кирип, кёзлерин да ууа, Мухтарны аллына Къарабий чыкъгъанды. Кёпюрню хазыр болгъанын кёрюп, жашха ючюнчю ишин айтханды:

– Мен сегиз къызымы да тауукъ балачыкъла этейим да, сен а аланы ичинде мени Аминатымы тап, – дегенди. 

Мухтар, келип, аны Аминатха айтханды. Аминат а:

– Мен ол балачыкъладан къыйырыракъда айланырма, ол заманда сен мени кёргюзт, – дегенди.

Эрттенлик болгъанда, Мухтар тауукъ балачыкъла болгъан жерге келгенди. Ала асыры бир кибик болгъандан, аланы бир бирден айырырча тюйюл эди. Ол заманда Аминат, бир жанына къачып, кесин анга танытханды. Аны алай этгенин Къарабий кёргенди да, кеси кесине: «Муну былай этип айланнган мени къызым кёреме. Сизге этерни мен билирме», – 
деп, юйге кирип кетгенди. Сора, Мухтарны да, Аминатны да чакъырып:

– Аминат, бу жаш битеу ишни этип бошады. Энди мен сени мынга береме, – дегенди. 

Аминат да анга ыразы болгъанын айтханды.

– Энди мен сизге бир темир юй ишлегенме да, келигиз да, аны бир кёрюгюз, – дегенди Къарабий. 

Экиси да баргъандыла. Къарабий аланы темир юйге кийиргенди, тёгерегине, башына къаратханды. Ала тёгерекге-башха къарай тургъанда уа, Къарабий, темир юйню эшигин къаты этип, тышына чыкъгъанды. Ол экиси уа юйде бегитилип къалгъандыла. Сора Къарабий, келип, бегеуюллерине айтханды:

– Аягъына чабыр кие билген адам болуп, барысын да мени юй аллыма чакъырыгъыз.

Къарабийни юй аллына битеу халкъ жыйылгъанды. Сора Къарабий былай айтып башлагъанды:

– Барыгъыз да, агъачдан аты болгъан – аты бла, эшеги болгъан – 
эшеги бла, болмагъан а – аркъасы бла отун келтиригиз да, ол темир юйню тёгерегине къалагъыз.

 Халкъ Къарабий айтханлай этгенди. Юйню тёгереги отундан тау кибик къаланнганда, аны жандыргъандыла. Ичинде Аминат бла Мухтар а не этерлерин билмей тургъандыла. Ол заманда Аминат Мухтаргъа:

– Мен сени кёп ёлюмден къутхаргъанма, энди сен бизни бир ёлюмден къутхар, – дегенди. 

Алай Мухтар не мадар этерге билмегенди.

– Эндиге дери да сен къутхара келгенсе, энтта да сен бир амал этмесенг, мен не этерге билмейме, – дегенди Мухтар. 

Ол заманда Аминат, юйню тёгерегине къарап, эшикни къатында бир чюй тешикни кёргенди. Темир юй ол заманнга бек къаты къызып башлагъан эди. Аминат, терк окъуна бир дууаны окъуп, Мухтарны, чибин этип, ол тешик бла тышына чыгъаргъанды. Аны ызындан кеси да, чибин болуп, чыгъып кетгенди.

Отунла битеу жанып бошагъандан сора, Къарабий темир юйню тёгерегинден кюлню кетертгенди. Сора, терк окъуна эшикни ачып:

– Андан сюеклени чыгъарыгъыз ансы, ийис этерикдиле, – деп буюргъанды. 

Юйню ичинде сюек тапмагъандыла. Къарабий:

– Эшта, къызым бир мадар этгенди. Аны ызындан къууаргъа керекди, – дегенди.

Мухтар бла Аминат а жолда къачып бара болгъандыла. Аминат артына бурулуп къараса – узакъда бир букъу келе.

– Энди ала бизни къууадыла, биз бугъаргъа керекбиз, – дегенди ол. 

Аминат, биягъы дууаны окъуп, жашны жолну онг жанында, кесин а сол жанында гокка хансла этгенди. Адамла келгендиле да, излеп, тапмай, артха кетип къалгъандыла. Сора Къарабийге:

– Жолну эки жанында эки гокка хансдан сора зат кёрмедик, – дегендиле.

– Да аланы, юзюп, бери келтирсегиз эди уа, – деп урушханды Къарабий. – Ала эдиле ол хансла. Энтта да, къайтыгъыз да, аланы табып келигиз, – деп, артха жибергенди адамларын. 

Къачып баргъанлай, Аминат, дагъыда артына къарагъанды да, узакъда атлыланы келгенлерин кёргенди. Терк окъуна Мухтарны терек этип, кеси уа тюлкю болуп, терен хансха кирип кетгенди. Ол аланы ызларындан къуугъан адамла да жетгендиле алайгъа, алай, гюллени тапмай, кетип къалгъандыла. Къарабийге уа:

– Бир зат да кёрмедик, жолну жанында бир терекден бла арлакъда, бизни кёрюп, къачхан тюлкюден сора, – дегендиле. – Ол тюлкюню къуууп кюрешдик, туталмадыкъ ансы. 

Къарабий а:

– Да, бир да болмагъандан ары, ол терекни кесип келсегиз эди уа, – 
деп, ачыуланнганды.– Къой, энди кесим барайым, быладан хайыр жокъду, – деп, жолгъа кеси чыкъгъанды.

Аны келгенин кёрюп, Аминат терк окъуна жашны къабыр этгенди, кеси уа, чыпчыкъ болуп, кёкге учханды. Къарабий а, уллу къара къуш болуп, ол чыпчыкъны къуугъанды. Энди жетеди дегенде, Аминат, тары бюртюк болуп, жерге жайылгъанды. Олсагъат Къарабий, балалы тауукъ болуп, аланы чёплеп башлагъанды. Аминат, амалсызына къалып, ёлсем да, суугъа кетип ёлейим, муну къолундан ёлгенден эсе деп, уллу суугъа секирип, терек болуп битгенди. Ол заманда Къарабий, къуш болуп, келип, ол терекни бутагъына къоннганды да, бу сёзлени айтханды: 

– Да, къызым, энди, къайры барсанг да, ахшы жолгъа бар. Сен мени хорладынг. Хайда, энди сау айлан, – деп, учуп кетгенди.

Алайда Мухтар да, Аминат да, солуп, суу да ичип, жолгъа тюшгендиле. Ол биягъы чабакъчы къарт кишиге келгендиле. Къарт киши, Мухтарны сау келгенине къууанып, жилягъанды. Ала алайда къарт киши бла юч-тёрт кюн тургъандыла. Сора ючюсю да бирге жашны элине тебирегендиле. Ала, кёп заманны жюрюп, ары келгендиле. Сарыбий бла къатыны уа, жангыз жашларына асыры термилгенден, ауруп тура эдиле. Аминат бла Мухтар кече, аланы эшиклерин къагъып, кирип баргъандыла. Атасы бла анасы, асыры къууаннгандан, не этерлерин билмей эдиле. Барысы да къучакълашхандыла. Аны бла, ала бир айгъа дери той-оюн этип, ашап-жашап къалгъандыла.

ХАРАМ КЪАРЫНДАШЛА

Эртте-эртге бир бай хан жашап болгъанды. Аны уа бир ариу къатыны бла юч жашы бар эди. Аны къатынындан ариу жан дунияны башында да болмаз эди. Бир кюн ол, шаудандан суу алып келейим деп, ары баргъанлай, бир сарыуек, кёкден учуп келип, къатынны алып, биягъы кёкге учуп, думп болуп кетгенди. Ол жашчыкъланы уа ол заманда бек уллусуна юч жыл, ортанчысына эки жыл, гитчесине уа бир жыл болгъан эди. Аналары тас болуп, жашчыкъла аталарыны къолунда къалгъандыла.

Бир талай жылдан сора аталарыны, ол къатыннга асыры жарсып жилягъандан, эки кёзю сокъур болуп къалгъанды. Жашлары да уллу болгъандыла. Бир кюн гитче жашы атасына:

– Атам, сени кёзлеринге жарарыкъ бир дарман бармыды? – деп соргъанды.

Атасы:

– Мени кёзлериме жарарыкъ затны сен табаллыкъ тюйюлсе. Къайда эсе да, быллай бир жерде бир хурма терек барды да, аны хурмаларындан ашасам, иги болуп къаллыкъ эдим, – дегенди. 

Ол хурма терег’а, аны тас болгъан къатыны къалайгъа олтурса, алайда бите эди. Киши уа, жашларындан аналарыны не хапарын да жашырып, алагъа жукъ да айтмай тургъанды. Ма аны ючюн жашланы бир затдан да хапарлары болмагъанды. Ала кеслерин, аналары ёлюп, гитчелей ёксюз къалгъан сунуп тургъандыла.

Гитче жаш, атасыны бу сёзлерин эшитгенде:

– Атам, жерни башында ол хурма бар эсе, мен аны табарма. Жибер мени аны излерге,– деп тилегенди. 

Атасы бу ишге ыразылыгъын бергенде, жаш жолгъа хазырланып башлагъанды. Ханны тамата жашлары да:

– Биз да аны бла барабыз,– деп, гитче жаш бла жолгъа тебирегендиле.

Ючюсю да, бара-бара кетип, юч жол айырылгъан жерге жетгендиле. Анда юч жазыуну кёргендиле: «Биринчи жол бла баргъан – сау къалмаз, экинчи жол бла баргъан – ахшылыкъгъа тюбер, ючюнчю жол бла баргъан – ахшылыкъ, аманлыкъ да кёрмез», – деп.

Гитче къарындашлары сайлауну башха экисине бергенди. Таматалары – ахшылыкъгъа жолугъур деген жолну, ортанчылары ахшылыкъ, аманлыкъ да кёрмез деген жолну сайлагъандыла. Гитче къарындашларына уа ол сау къайтмаз деген жол къалгъанды. Ючюсю да, оноу этгендиле да, бир айдан сора алайда тюбеширге, ай толгъан кюн алайгъа келмегенни ёлгеннге санаргъа деп келишгендиле. Андан сора, хар бири сайлагъан жолу бла кетгенди.

Талай кюнню бара баргъанда, гитче къарындашлары бир уллу агъач​ха киргенди. Ол агъачны ичи асыры къалындан, кёзню кёзге урсанг да, бир жукъ кёрюнмеген, бир къарангы болгъанды. Ол агъачны ичи бла бара кетип, ол бир гитче от жарыкъны кёргенди. Къарангыда, ол жарыкъ таба, сюйрелип, тобукъланып, не кючюн да салып, баргъанды. Отну къатына келип, къараса – бир уллу эмеген къатын, эки эмчегин да аркъасына байлап, гыржын эте тура эди. Олсагъатдан жаш, артындан жетип, жуккасындан къапханды. Эмеген къатын, жашны тартып алып: 

– Ай, бир татлы балам болдунг ансы, бир татлы къабын боллукъ эдинг, – дегенди. 

Жаш да, артыкъ къоркъмай:

– Ай, бир татлы ана болдунг ансы, бичагъыма бир татлы сюртюм боллукъ эдинг, – дегенди.

Алай бла, эмеген къатын жашха хапар соргъанды: 

– Къайры бараса, не излейсе? Бу агъачха сенден башха адам, кирип, саулай мени къатыма келалмагъанды, – деп.

Жаш хапарын айтханды:

– Атамы эки кёзю сокъур болгъанды да, анга ол жерде, къайда эсе да бирде, тауну артында бир хурма терек барды да, аны хурмаларындан келтирип, ашатсам, аны кёзлери иги боллукъдула дегендиле да, мен ол хурмаланы излей барама, – дегенди. 

Эмеген къатын, жашха къарап:

– Ол бек къыйын ишди санга, алай мен айтханлай этсенг, табарса ол терекни. Мен санга болушайым. Ма санга бир чач таракъ, бир да къой къуйрукъ. Сен бир уллу къан суугъа жетерсе, ол заманда, бу таракъны анга атарса да: «Ай, Аллахны байкама
 сууу, мен ары бла бери ётгюнчю, тохтап, жол къоюп тур», – деп тилерсе, – дегенди. – Андан ётгенлей, бир къалын агъачха жетерсе. Бу къой къуйрукъну, эки кесип, жартысын ол агъачны ичине атып: «Ой, Аллахны байкама агъачы, мен ары бла бери ётгюнчю, манга жол къой», – деп тиле. Сора бир уллу тау​гъа жетерсе, анга да къалгъан къуйрукъ жартыны атып: «Ой, Аллахны байкама тауу, мен ары бла бери ётгюнчю, манга жол къой», – деп андан да тилерсе. Бары да санга жол къоярла. «Ары жаны къалайдады?» – деп суугъа да сор, агъачха да сор, таугъа да сор. Тауну ары жанында уллу агъач болур, алай ол жукъа агъачды. Аны ортасында бир тала болур, ол таланы ортасында бир ариу тиширыу, олтуруп, аркъасын хурма терекге таяндырып тура болур. Ол хурма терекни тёгерегин ол тиширыуну ариу​лугъу жарытханын кёрюрсе. Сен хурманы анда табарыкъса, – дегенди да, жашны ары ашыргъанды.

Жаш, бара-барып, къан суугъа жетгенди, къатын юйретгенча айтып, таракъны суугъа атып, суудан ётгенди. Бара-барып, киши киралмагъан, къалын агъачха жетгенди. Алайда да, къатын юйретгенча, къой къуйрукъну жартысын, кесип: «Ой, Аллахны байкама агъачы, мен арыбери ётгюнчю, манга жол бер», – деп, андан да ётгенди. Андан бир уллу таугъа жетгенди. Анга ол къалгъан къуйрукъну атып: «Ой, Аллахны байкама тауу, мен ары-бери ётгюнчю, манга жол берсенг а», – дегенди. Тау, эки жарылып, ортасы бла жол къойгъанды. Жаш, андан да ётюп, уллу агъачха жетгенди. Аны ортасына кирип, къараса – бир уллу тала, талада бир тамаша жарыкълыкъ. Аны къатына жууукъ барса, ол а – бир тиширыу. Тиширыу, олтуруп, аркъасын да хурма терекге таяндырып, тийрени да кесини ариулугъу бла жарытып тура эди. Ол тиширыуну тобугъуна башын салып, бир сарыуек да жукълап. 

Жаш, аны кёрюп, уллу бичагъына жабышханды. Алай ол тиширыу:

– Къой, муну уяныр заманы жетип турады. Не керек эсе да, терк окъуна ал да, кет, – дегенди. 

Жаш:

– Юч хурма керекди, – дегенди.

Тиширыу, юч хурма да берип, жашны алайдан ашыргъанды.

Жаш, хурмаланы да алып, ызына къайтып, къарындашларындан айырылгъан жерге тамам ай жетген кюннге келгенди. Бирси къарындашлары да, жукъ тапмай, мудах сюеле эдиле. Андан ючюсю да юйлерине кетгендиле.

Жолда бара баргъанда, суусап болуп, бир къутукъгъа
 тюбегендиле. Ол къутукъдан суу алып ичерге деп, челекни энишге жибергенлей, аны бауу юзюлюп, къалай эсе да челек къутукъну тюбюнде къалып, суу алалмагъандыла. Сора: «Сен тюш, мен тюш», – деп даулашхандыла. Гитче къарындашлары:

– Мен тюшейим, сизден мен гитчеме, – деп, къутукъгъа тюшгенди. 

Къутукъну тюбюнде, излеп, кюрешип, челекни тапханды да, жипге байлап, суу бла ёрге бергенди. Эки тамата жаш, суу да ичип, бир бирге былай айтхандыла:

– Биз муну, ёрге чыгъара келип, жипни кесейик да, артха кетме къояйыкъ. Ансы бу хурмаланы табып, биз а къурулай барсакъ, эл бизге айып этер. Атабыз да бизден эсе аны бек сюер, – дегендиле.

Алай оноулашып, гитче къарындашларын къутукъдан чыгъара келип, жипни кесгендиле. Алай бла, ханны гитче жашы къутукъ ичинде къалгъанды, чыгъаргъа уа бир да онг жокъ эди.

Эки тамата жаш а кеслери хурмаланы, келтирип, аталарына бер​гендиле. Аталары хурмаланы ашап бошагъанлай, кёзлери бираз ачылып, дагъыда жабылып къалгъандыла. Жашла:

– Атабыз, кёзлеринг иги болдуламы? – деп соргъандыла. 

– Да, хурмаланы ашап бошагъанлай, бир ачылып, дунияны жарыгъын бир аз заманчыкъгъа кёрдюм, алай, олсагъатдан гитче жашым эсиме тюшюп, биягъы эки кёзюм да бирча жабылып къалдыла, – дегенди хан.

Кюнлени биринде юч арбачы, атларына суу ичирирге деп, къутукъгъа келгендиле. Бирлери челекни жипге тагъып, аны энишге жибергенди. Ол заманда ханны жашы кесин ол жипге такъгъанды. Ол челекни энишге жиберген тартханды-тартханды, не бек кюрешсе да, челекни ёрге чыгъаралмагъанды. Экинчи да, бир нёгерин чакъырып, экиси да бирге тартхандыла, не ауурду бу, не аламатды деп, ючюнчю нёгерлерин да болушдуруп, алай тартып чыгъаргъандыла. Чыгъарсала уа – бир жаш адам. Сора даулаш болгъандыла. «Мен тапханма», – деп бири. «Мен болушмасам, сен чыгъараллыкъ тюйюл эдинг», – деп башхасы. «Менсиз сиз экигиз да чыгъараллыкъ тюйюл эдигиз, мени да барды юлюшюм»,– деп ючюнчюсю. Андан уллу дауур болгъандыла. Жашны бир бирге къояр​гъа кёзлери къыймагъанды. Сора жаш айтханды:

– Аланла, сиз бош даулашасыз. Мени къайсыгъыз алсагъыз да, бир хайыр кёрмезсиз. Иги сагъыш этигиз. Мени атам ол жерде, ол элде ханды. Быллай, аллай бир байлыгъы барды. Мени ары элтигиз да, атам сизге бирер машок алтын берир. Сизге, менден эсе, машок алтын игиди да. Мени ючге бёлсегиз а, мен ёлюрме, бёлмесегиз а, бир биригизге сиз да къоялмазсыз. Хайдагъыз, мен айтханлай этигиз, – дегенди.

Арбачыла, сагъыш этгендиле да: «Машок алтын игиди», – деп, жашны атасына алып баргъандыла. Жаш, атасыны аллына келип, баш ийип: 

– Атам, къарындашларым мени узакъда къутукъгъа атып кетген эдиле. Ала кетип, бираз заман озгъанлай, бу юч адам мени, табып, къутукъдан чыгъаргъандыла. Аны ючюн мен бу адамлагъа бирер машок алтын берирге айтханма. Къалай этесе, атам? Бермесенг, была мени алып кетерикдиле да, сатарыкъдыла,– дегенди.

Атасы:

– Ай, балам, ишекли болгъан эдим, санга ол экиси бир хата этген болурла деп. Беригиз ючюсюне да саугъала, ыразы этигиз. Алтын жетерикди, – дегенди.

Андан хан жашыны келгенине уллу къууанч, той этгенди, ол эки тамата жашын а тойгъа-оюннга къошмагъанды. Халкъ алай ашай-иче, тепсей, безирей айланнганда, алайда хан бла гитче жашы да хапар айта олтургъандыла. Хан жашына:

– Хурмаланы къайсыгъыз тапхансыз? – деп соргъанды.

– Мен тапханма. Ма бир уллу агъачны ичинде, бир талада, бир ариу тиширыу, хурма терекни тюбюнде олтуруп, аны тобугъуна да башын салып, бир сарыуек да жукълап тура эди. Ол тиширыу къоймады, ансы мен ол сарыуекни ёлтюрлюк эдим. Ол тиширыу асыры ариудан, ол терекни тёгерегин окъуна жарытып тура эди. Манга: «Терк окъуна хурмала ал да, кет», – дегенди да, мен алай этип, кетип къалдым. Жолда уа, бир къутукъгъа жетгенлей, къарындашларым, мени андан чыгъармай, хурмаланы да алып, кетип къалгъан эдиле, – деп, атасына болушун айтханды.

Атасы, аны эшитгенлей, жилягъан да этип:

– Ол ариу тиширыу сизни анагъызды. Аны бир кюн, ол шау​даннга суу алыргъа баргъанлай, ма ол тобугъуна башын салып жатхан сарыуек алып кетген эди. Сиз а ол заманда гитчечикле болгъансыз. Мен сизни анагъыз ючюн асыры кёп къыйналып, инжилип жилягъандан, эки кёзюм къысылып, сокъур болуп къалгъанма, – дегенди.

Ханны гитче жашы андан сора, секирип туруп:

– Да, атам, аны алгъадан окъуна нек айтмагъанса? Мен анамы анда къоюп келмез эдим. Болсада энтта да къоймам,– деп, уллу бичагъын да тагъып, башха сауут алмай, анасы болгъан агъачха атланнганды. Ол алай тебирегенде, эки тамата жаш да: 

– Бизни да ала бар,– деп тилегендиле. 

Ханны гитче жашы, аланы нёгерликлерин сюймей:

– Мен сизни бла барсам, сиз манга биягъы бир аманлыкъ этерсиз,– деп, унамагъанды. 

Алай ала:

– Биз атабызны аллында ант этебиз санга бир тюрлю аманлыкъ этмезге, – деп, аталарыны аллында Аллах бла ант этип, ийнандырып, гитче къарындашлары бла бирге аналарын сарыуекден сыйырыргъа кетгендиле.

Ючюсю да, бара-бара кетип, биягъы къарангы агъачха жетгендиле. Асыры къарангыдан, жукъ кёрюнмей, бир уругъа кетип къалмайыкъ деп, тёрт аякъланып кючден-бутдан ол эмеген къатын тургъан жерге жетгендиле. Жашла эмеген къатыннга иги жууукълашхынчы, гитче къарындашлары, тамата къарындашларын бир котур жанында букъдуруп,  кеси эмеген къатынны къатына жууукъ барып:

– Анам, ма бу юч бармакъдан къайсы экисин кюсейсе? – деп соргъанды. 

Эмеген къатын а:

– Къайсын кессем да, ачыр. Андан эсе, ала ючюсю да сенде къалсынла, бирин да кесмейме, – дегенди.

– Да алай эсе, анам, тилейме мени эки къарындашыма хата этмезинги. Мен бу жол аланы да алып келгенме. Биз ол хурма терекни тюбюнде тургъан къатынны – бизни анабызны – сырыуекден сыйырыргъа барабыз, – дегенди жаш.

– Да алай эсе, мен сени къарындашларынга нек тиеме? Манга сен бала кибик, ала да балаладыла,– дегенди эмеген къатын.

Андан сора, гитче жаш эки къарындашын да ол эмеген къатын болгъан жерге келтиргенди да, алайда бираз солуп, биягъы къатын алагъа юч таракъ, юч къой къуйрукъ берип, къалай этерлерин юйретип, алайдан ашыргъанды.

Ючюсю да, юч таракъны, юч къой къуйрукъну да алып, ол эмеген къатын юйретгенча этип, къан суудан, къалын агъачдан, бийик таудан да ётгендиле. Алай бла, аналары болгъан талагъа жетип, аны къатында сюелип тохтагъандыла. Аналары тамата жашына бла ортанчы жашына ишекли болгъанды:

– Ол бири аллын бери келген жашды. Алай, ол ким эсе да, аны танымайма. Бу экиси уа мени тамата жашым бла ортанчы жашыма бир бек ушайдыла, – деп къарагъанды да, – жашла, кимсиз, нек келгенсиз? Бу сарыуекни уяныр заманы бола турады, былайдан теркирек кетигиз, – 
деп тилегенди. 

Тамата жашы:

– Анабыз, биз сени излеп келгенбиз, биз сени жашларынгбыз, – дегенди. 

Аны эшитгенде, аналары, кётюралмай, бираз да жиляп:

– Алай эсе, муну башха бичакъ кесерик тюйюлдю, кесини ма алайда уллу эмен терекге тагъылып тургъан бичагъы барды. Аны алып, уругъуз, – деп юйретгенди.

Гитче жашы, терк окъуна терекге ёрлеп, сарыуекни уллу бичагъын алып тюшгенди. Анасыны тобугъуна башын салып, жатып тургъан сарыуекни башын акъыртын жерге тюшюрюп, урургъа бичакъны кётюргенлей, сарыуек къымылдай башлагъанды. Олсагъатдан гитче жаш, сермеп бир ургъанлай, сарыуекни боюнун юздюргенди. Сарыуекни башы бир жанына тёнгереп тебирегенди. Андан юч жашы, аналары да алайдан кетип башлагъандыла. Сора гитче жаш:

– Биз ол башны ёлтюрмей кетсек, бизге аны бир палахы жетер, – 
дегенди да, ала башны ызындан тебирегендиле. 

Баш да тёнгереп бара, ала да аны ызындан бара, бир талай жол озгъандыла. Бир ёзенде бир уллу терен тешикге жетгендиле. Баш ол тешик​ге тюшюп кетгенди. Анасы иймезден болса да, гитче жашы, тохтамаздан, башны ызындан тешикге тюшгенди. Тюшсе, сарыуекни башы, юч алтын кёгюрчюнчюкню алларына барып тохтагъанын кёргенди. Кёгюрчюнле анга жилягъандыла. Баш бирси отоугъа тёнгерегенди. Анда уа юч ариу къыз. Ол аланы алларында тохтагъанды. Ала да жилягъандыла анга. Алайда сарыуекни башы юч атны бла эки къочхарны алларына баргъанды. Ала да жилягъандыла. Алайда башны жаны чыкъгъанды.

Жаш ол заманда къызланы къатына келгенди. Ала, аны кёргенлеринде, сейир-тамаша болгъандыла:

– Сен бери къайдан чыкъдынг? Бери сенден сора бир адам келалмагъанды. Бу не аламатды? – деп соргъандыла. 

Жаш къызлагъа ишни болушун, нёгерлери да ким болгъанларын, къайры баргъанларын – барын да айтханды.

– Энди сизни бизге Аллах бергенди. Мен бек сюйюп, эки таматагъызны эки тамата къарындашыма, гитчегизни уа кесиме къатыннга аллыкъ эдим. Ыразы эсегиз, келигиз, башына чыгъайыкъ, – деп, къызланы, алайдан алып, ол тюшген тешигини къатына элтгенди. 

Тамата къарындашлары, аркъан ийип, эки тамата къызны башы​на чыгъаргъандыла. Кезиу гитче къызгъа жетгенде, ол былай айт​ханды:

– Сен алгъа чыкъ ансы, мен биринчи чыкъсам, артда къарындашларынг сени чыгъармазгъа боллукъдула. Мен а кесим жангызлай сени мындан чыгъараллыкъ тюйюлме. Сен чыкъсанг а, мени чыгъараллыкъса, – дегенди. 

Алай жаш унамагъанды. «Къызны къоюп кетсем, анга не болады, не къалады? Къарындашларым а атабызны аллында ант этгендиле, энди бу жол мени мында къоюб’а кетмезле», – деген акъыл бла. Ол заманда къыз, бармагъындан алтын жюзюгюн чыгъарып, жашха берип, анга былай айтханды:

– Сени къарындашларынг сени, чыгъармай, къоюп кетселе, эрттенликде бир акъ къочхар бла бир къара къочхар ма былайгъа келип, тутуша башларла. Ол заманда, унутмай, сен алагъа ма бу жюзюкню кёргюзт. Ала сени къатларына къоярла. Иги эслеп къарасанг, акъ къочхарны мюйюзю алтын болур. Сермеп андан тутсанг, ол сени ёрге чыгъарыр, – 
деп, кеси, къыл аркъандан тутуп, ёрге чыгъып кетгенди. 

Эки тамата жаш къызланы ючюсюн да чыгъарып, энди жашны чыгъарайыкъ деп, аркъанны энишге жибергинчи, бир бири къулагъына шыбырдап: «Бу мындан энди чыгъалмаз, чыгъара келип, аркъанны кесейик да, жашны энишге кетме къояйыкъ»,– деп оноулашхандыла. Жашны ёрге тарта келип, аркъанны кесгендиле да: 

– Аркъан юзюлдю да кетди, энди уа не этейик? Бу терен тешикге жетерча, узун аркъан къайдан табайыкъ? Эшигибиз жабылды, – деп, аны анда къоюп, юч къызны да, аналарын да алып, юйлерине кетгендиле.

Жаш, жер тюбюнде къалып, этер амалы болмай, экинчи эрттен​бланы сакълай, айлана кетип, бир атланы къатларына баргъанды. Атла жашха:

– Ой, жигит, алтын жюзюгюнгю хатери ючюн биз санга ючюбюз юч къыл берейик. Ала санга бек иги саугъадыла. Биз керек болсакъ, къайсыбызны къылын кюйдюрсенг да, ол жетер саууту-сабасы бла, – деп, мынга биришер къыл бергендиле. 

Къара къочхар да, алай айтып, жашха бир тюк бергенди.

Эрттенлик болуп, къочхарла урушуп башлагъанлай, жаш, жетип, алтын жюзюкню кёргюзтюп, сермеп, акъ къочхарны онг алтын мюйюзюнден тутханды. Алайлай къочхар, ёрге секирип, жашны жерни башына чыгъаргъанды.

Жаш, бара-барып, кеслерини элни къатында бир элде бир кюмюшчю къумукълугъа жалчыгъа тохтагъанды. Бир кюн ол, сагъыш этгенди да, сора ол эки тамата къыз жашха эки къол жаулукъ къойгъан эдиле да, аланы да, ол кеси аллыкъ къыз берген жюзюкню да бир табакъгъа салып, аны бир къарт къатыннга берип:

– Сен быланы алып бар да: «Ханым, къызлагъа саугъаларым барды», – деп, къызла болгъан жерге кир да, табакъны башын ачып, быланы алагъа кёргюзт. Андан сора артха къайтып кел. Не айтханларын да эшитирсе, барын да манга айтырса, – деп, къарт къатынны атасына ийгенди.

Къарт къатын, барып, хандан эркинлик алып, къызла болгъан жерге кирип, алагъа жашны жиберген саугъаларын кёргюзтгенди. Къызла, аланы кёргенлей, уллу къууанчха къалып:

– Энди жаш жерни башына чыкъгъанды, Аллах айтса, келир. Алай ол бир тюрлю зат бла тура болур, – деп, бир бирге алай айтхандыла. – Энди хан, бизге некях этип, экибизни эки жашына алама, гитче къызны уа башха ханны жашына береме деп турады. Биз: «Жанлары болгъан алтын кёгюрчюнле келтирмегенлей, некях этдирмейбиз», – деп тохтайыкъ. Аллай кёгюрчюнлени уа ханны гитче жашындан башха адам табаллыкъ тюйюлдю.

Къарт къатын а, аланы хапарларына жашыртын тынгылап, хар зат​ны эшитип, жашха айтып келгенди. Жаш, артыкъ бек да ашыкъмай, ол къумукълуну не жумушун да эте, алай жашай тургъанды.

Бир заманда жашны атасы, битеу кюмюшчюлени, алтынчыланы жыйып:

– Манга жанлары болгъан юч алтын кёгюрчюн ким ишлер? Ким ишлеп берсе, анга мен кёп алтын берирме, – деп, хар устагъа къаты буйрукъ этгенди. 

Ол къумукълуну бек уста болгъанын билип, хан анга бютюн бек къадалгъанды. Къумукълу, не этерин билмей, мудах болуп, жашны къатына олтургъанды. Жаш, аны мудахлыгъын кёрюп:

– Жюйюсханым, санга не болгъанды? – деп соргъанды.

– Да, болуб’а, не боллукъ эди, хан манга жанлары болгъан алтын кёгюрчюнле ишле дейди,– деп билдиргенди. 

 Жаш, эки къолун да бирге уруп, кюлгенди да:

– Сизни кибик устала къайдан ишлеяладыла аллай кёгюрчюнлени! Сен манга бир пуд къоз келтир, бир тёшчюк бла бир чёгюч да бер. Мен юч кёгюрчюнню да бюгече танг атаргъа битдирирме, – дегенди.

– Ай мени ол къыйынлыкъдан къутултсанг эди, сени мен не бла да ыразы этер эдим, – дегенди къумукълу. 

Сора, ол жашха тилеген затларын бергенди да, кеси уа къатыны бла башха отоугъа жукъларгъа кетгенди. Алай, танг атхынчы, ала кёзлерин къысмагъандыла.

Эрттенликде жаш, къозланы да ашап бошап, тёшню жанын да къоз къабукъдан толтуруп, танг атханлай, ол къара къочхарны тюгюн отха тийиргенди. Олсагъатдан къара къочхар жетгенди.

– Не керекди, иебиз, айт, – деп, жашны аллында тохтагъанды. 

Жаш анга:

– Манга алтын кёгюрчюнлени жетдир, – деп буюргъанды.

Къара къочхар жашха терк окъуна алтын кёгюрчюнлени жетдиргенди да, кеси уа биягъы жерине кетгенди. Жаш, алтын кёгюрчюнлени шинтикге къондуруп, кеси уа жатып, жукълап къалгъанды.

Бир заманда къумукълу, туруп:

– Бир къарачы, жалчыбыз не ишлеп тура эсе да, – деп, къатынын жибергенди. 

Къатын, келип, терезеден къараса – шинтик юсюнде юч алтын кёгюрчюн олтуруп, мурулдай тура эдиле. Ала кеслерини ариулукълары бла юйню жарытып тургъанын кёргенди да, чабып барып:

– Ой, ишлеп турады, ишлеп турады! – деп, къууанып, эрин ары жибергенди.

Ол, келип, кёгюрчюнлени кёрюп, асыры къууаннгандан, не этерин билмей:

– Ой, жалчым, тур, жанымы дунияда къалдырдынг! – деп, хахай этип, жашны уятып, терк окъуна кёгюрчюнлени ханнга элтип баргъанды. 

Хан, кёгюрчюнлени алып, къумукълугъа да кёп саугъа берип, махтап, юйюне ашыргъанды. Сора кёгюрчюнлени, элтип, ючюсюн да юч къызгъа бергенди. Къызланы сылтауларын тамам этип бошагъандан сора, хан айтханды:

– Мен бирси кюн, халкъны жыйып, ат чариш этип, байрам кюнню хунери бла ингиринде тамата жашыма бла ол келген къызланы таматаларына некях этерикме, – деп билдиргенди. 

Ол байрамгъа хан къумукълуну да чакъыртханды.

Хан айтхан кюн жетгенди да, адамла, жыйылып, чаришге чабып башлагъандыла. Къумукълу ол байрамгъа атланнганда, жашны да чакъыргъанды, алай ол ары барыргъа унамагъанды да, къумукълу кеси кетгенди. Ол кетгенден сора уа, жаш акъ атны тюгюн къабындыргъанды. Олсагъатдан акъ ат алайгъа жетгенди. Жаш терк окъуна, кийинип, ол акъ атха да минип, чариш болгъан жерге кетгенди. Чаришде атлыланы аллында баргъан тамата къарындашын жетип, уруп, аны башын кетерип, алайдан думп болуп кетгенди.

Аны бла, киши бир затын кёрмей, къумукълуну юйюне къайтып келгенди да, атны да жиберип, жукъ да билмегенча этип, олтургъанды. Къумукълу, оюндан къайтып келип, жашха битеу анда болгъан хапарны айтханда, жаш:

– Тейри, аман болгъанды да, – деп, жарсыгъан кибик этгенди.

Бир талай заман ётюп, хан, биягъы, ортанчы жашыны бла келген къызланы ортанчыларыны некяхларына чакъыра, къумукълугъа адам жибергенди. Ол, ары тебирегенди да, жашны да биргесине элтирге сюйгенди. Алай жаш:

– Мен ары барып не этерикме? – деп унамагъанды да, къумукълу кеси кетгенди.

Жаш а, къара атны тюгюн къабындыргъанды да, олсагъатдан къара ат анга кийимлери бла, саууту бла жетгенди. Жаш, биягъыча этип, чариш болгъан жерге баргъанды, ары чаба, бери чаба кетип, тизилишип чабып баргъан атлыланы ызларындан жетип, бичагъы бла ургъанды да, ортанчы къарындашыны башын юздюргенди, кеси уа алайдан думп болгъанды.

Халкъ къайгъыгъа къалгъанды: «Ханны алгъын да бир жашын, энди уа экинчисин ким эсе да, ёлтюрюп, илячин учханлай, учуп, думп болуп кетгенди», – деп, адамла уллу гузабагъа къалгъандыла. Эл чачыл​гъанда, къумукълу да кетгенди. Барып, жашха хапар айтханды. 

– Да алай да болуучуду, – деп, жаш аны хапарына уллу эс бурмагъанды. 

Аны бла къалгъанды да, арада бираз заман озгъанлай, жашха хапар келгенди, хан эм гитче къызны бир ханны жашына береди деп. Жаш ол кюн ант этгенди: «Мен атамы да дунияда къоймам. Бу байрым кюн а кесиме атап тургъан къызымы къолгъа этейим», – деп. Сора къумукълуну къатынына былай айтханды:

– Мен бюгюн къыз келтирирме. Сиз аны экинчи байрым кюннге дери, кишиге билдирмей, сакълагъыз. Ол заманда атам мени муратымча ишни этсе – ахшы. Алай болмаса уа, мен этерими билирме.

Алай айтып, тор атны тюгюн къабындыргъанды. Олсагъатдан тор ат юсюнде да кийимлери бла жетгенди. Жаш, атха минип, элине баргъанды. Марап туруп, къызны кёргенлей, сермеп алып, атны боюнуна олтуртуп, секирип, думп болуп кетгенди. Хан, сейир-тамаша болуп: «Бу не аламатды?» – деп къалгъанды. Экинчи байрым кюн жетгенди. Жаш, къумукълуну да алып, ханны элине келип, аны юйюню тюз терезесини къатында бир юйчюкде тохтагъанды. Сора къумукълуну ханнга жибергенди:

– Бар, ханнга алай айт: «Былайда бир факъырачы жаш барды да, мен ол жашны санга алып келеме. Тюнене ол, бизде къалып, сени гитче жашынгы хапарын айтханды. Мен анга сени жашагъан жеринги кёргюзтгенме, алай ол: «Юйлерине барлыкъ тюйюлме, – деп, кирирге унамайды. – Жашыны осуяты бар эди, аны тюрмеде бир жыры болгъанды да: «Мени атамы къыл къобузу бла аны бир жырла», – деп. Айып этмесе, къыл къобузун берсе, мен аны былайда окъуна жырлар эдим», – деп, алай айтдырып ийгенди мени. «Къалай этесе?» – деп сор, – дегенди.

Къумукълу, барып, ханнга жаш юйреттенча айтханды.

– Ой, Аллах-Аллах, мен жашымдан бир тюрлю бир зат эшитсем эди, эки тамата жашымы да унутур эдим, – деп, ол къобузун берип жибергенди. 

Гитче жашы, терезеден къарап, хар кёргенин, эшитгенин, этгенин, анасын къалай тапханын, сарыуекни ёлтюрюп, аны къалай къутхаргъанын, къарындашлары бла келе-келип, сарыуек башны ызындан тешик​ге къалай тюшгенин, анда къызланы табып, ёрге миндиргенин, андан чыгъармай, къарындашлары кетип къалгъанларын, ол тешикден къалай чыкъгъанын, къарындашларын къалай ёлтюргенин – барын да ауузу бла айтып, къобуз бла эжиу этдирип, тохтагъанды.

Атасы бла анасы, тёзалмай, чабып келип: 

– Кел, балабыз, юйюнге! –деп, юйлерине элтип, той-оюн, уллу къурманлыкъла этгендиле. 

Сора хан, ол эки тамата къызны да жашыны эки тенг жашына берип, аны кесине да гитчелерин алгъанды. Гитче жаш, артда къарт атасыны орунуна хан болуп, ашап-жашап къалгъан эди дейдиле.

ШАХ-СЫМАЙЫЛ

Бир ханны, Жарыкъ, Кюнара, Ингирара деп, юч ариу къызы болгъанды. Жарыкъ таматалары эди. Эрттенликде ол хауада айланыргъа чыкъгъанда, аны булут алып кетгенди. Кюнараны да, Ингирараны да – тюз алай. Хан халкъгъа хапар жайгъанды: «Къызланы тапханнга битеу мюлкюмю да, къызланы кеслерин да береме», – деп. Ол заманда, къызланы табаргъа ант этип, эки жигит къарындаш Къауурбек бла Зауурбек чыкъгъандыла. Ала къызланы излерге кетгендиле да, юйлеринде уа аналары бла гитче къарындашчыкълары Шах-Сымайыл къалгъанды. Аны атына анасы, къубултуп, Шах дей эди.

Къауурбек бла Зауурбек кетгенли, онбеш жыл ётгенди. Ол заманнга Шах да уллу киши болгъанды. Ол анасына:

– Мени къарындашларым къайдадыла? – деп соргъанды. 

Анасы анга къызланы эм жашларыны хапарын айтханды.

– Алай эсе, мен да кетдим къарындашларымы излерге, – дегенди жаш.

Кетип, бир талай заманны айланнганды. Бир жан болмагъан жерге тюшгенди. Анда эки къымыжа адам къачып баргъанларын кёргенди. Ызларындан къуууп, аркъан атып, аланы тутханды. Къараса – ала уа къарындашлары. Ала, кийимлерин да жыртып, кийик болуп къалгъан эдиле. Ол агъачда уа уугъа айланып тургъандыла.

Шах ала бла къалгъанды. Бир кюн алагъа бир сокъур адам келгенди. Шах, аны аллына чыгъып, юйге кийиргенди. Аны ызындан алагъа бир аягъы болмагъан да бир адам ажашханды. Аны да Шах юйге келтиргенди. Ючюнчю да эки къолу болмагъан бир адам келгенди. Ала барысы да антлы къарындашла болгъандыла. Шах, огъу тюзге кетмеген, бек уста мараучу эди. Бир кюн ала барысы да уудан къайтханда, битеу этлери ашалып тургъанын кёргендиле. «Бу не зат болур?» – деп, сейирсинип, экинчи кюн къарындашладан бири къалауургъа къалгъанды. Уудан къайтып келселе, жашны чач тюк бла байланып тургъанын кёргендиле. Хапар соргъанларында:

– Эки эмчеги да жерге жетген, чачы да сюйреле, бир эмеген къатын, келип, башындан бир тюк алып, байлап кетгенди, – дегенди жаш. 

Шах ол заманда къалауурлукъгъа кеси къалгъанды. Къалауурлукъ этип тургъанлай, биягъы къатын келгенди. Этлени сермеп алып ашагъанды. Шах анга, сейирсинип, къарап тургъанды. Этлени бошап, кетерге тебирегенде, Шах аны, сермеп алгъанды да, тёгерек айландырып, уруп жибергенди. Къатын:

– Ёлтюрме мени! – деп тилегенди.

– Ёлтюрмей къойсам, сен манга не ахшылыкъ этерсе? – деп соргъанды Шах. 

Эмеген къатын аны антлы къарындашларын сау этерге айтханды.

– Кесинги уа битеу санынгы темир этейим, – дегенди. 

Шах анга ыразы болгъанды. Ингирде ант къарындашлары келгенде, аланы ичине жутуп, сора чыгъарып, барысын да сау этгенди. Сора Шахха жетгенди кезиу. Ол а къарындашларына былай айтханды:

– Бу мени, жутса, артха къайтарлыкъ тюйюлдю. Мен эмегенни чачын терекге байлайым. чыгъарыргъа унамаса, кесип, туурап, мени алай табарсыз, – деп, эмегенни терекге байлагъанды. 

Андан сора эмеген жашны жутханды, алай чыгъарыргъа уа унамагъанды. Ол заманда къарындашлары эмеген къатынны кесгендиле, къарынын жаргъандыла, алай Шахны тапмагъандыла. Санларын ууакъ туурагъандыла. Дагъыда тапмагъандыла. Алай тургъанлай, бир чып​чыкъ, терек башына къонуп:

– Чикина бармакъны ичине къарагъыз, – дегенди. 

Чикина бармакъны кесип, Шахны анда тапхандыла. Шах тышына темир санлы болуп чыкъгъанды. Сора была бир кесек заманны уугъа жюрюп тургъандыла. Бир жол, ала уугъа кетгенлеринде, биягъы ашларын ким эсе да ашап тура эди. Ол заманда Шах биягъы къалауурлукъгъа къалгъанды. Кюн ортада къошха кеси – бир къарыш, сакъалы минг къарыш болгъан бир адамчыкъ келгенди да, къошда этлени ашап тебирегенди. Шах, букъгъан жеринден чартлап чыгъып, аны сермеп тутханда, ол: 

– Тилейме, ёлтюрме мени! – деп тилегенди.

– Сен а не игилик этериксе манга? – деп соргъанды Шах анга.

– Санга ханны къызларын тапдырайым, – деп, ант этгенди ол. 

Андан сора анга антлы къарындаш болургъа айтханды. Шах а:

– Къызланы къайда табарыкъбыз? – деп соргъанды.

– Юч эмеген ханны юч къызын элтгендиле, – дегенди кеси – бир къарыш, сакъалы – минг къарыш. – Менден кючлю киши болмагъанды, ала уа менден да кючлюдюле. Бусагъатда уа сенден кючлю жан жокъду. Сен къарыу этмесенг, алагъа киши жукъ эталмаз. Къызла башына чыгъаргъа онг болмагъан бир бийик къаяда жашайдыла, алай, жерни тюбю бла тешик барды да, ары ол тешик бла барып чыгъаргъа боллукъду. Тешикден чыкъгъан жерни уа эки арслан сакълайдыла. Адам тулпаргъа ит, жаныуар тулпар тиймейди. Сен аладан къоркъма. Тешикден чыкъсанг, эки арслан да биргенге тебирерле. Бир къалагъа салып барырсыз. Къалагъа барсагъыз, аны тёгерегине чулгъанып тургъан беш башлы сарыуекни кёрюрсе. Тюз жетгенлей, ол санга чабар. Сен а, къоркъ​май, уруп, башларын тайдыр. Сарыуекни ёлтюрюп, къалагъа кирсенг, ханны къызы Жарыкъны анда кёрюрсе. Ол санга: «Нек келдинг? – деп сорур. – Мени эрим огъурсузду, келсе, сени къаплар», – дер. Сен а: «Шешадагъы сууну манга бер», – дерсе да, ол сууну ичерсе. Ол заманда тулпарлыгъынгы орунуна эки тулпарлыкъ берилир. Аны эри туман болуп келир. Келген заманында: «Сарыуекни ким ёлтюрдю? – деп къычырыр.– Адам ийис барды!» – дер. Аны келирине къатыны ашарыкъла этип турур. Сен а: «Аны соргъанынгы къой да, кел да, татлы ашарыкъладан аша», – дерсе. «Угъай», – десе уа: «Кел сермешейик», – дерсе. Ол заманда ол: «Сени ашасам игиди да», – дер. Сермешип башлагъанда, ол сени, сермеп алып, жерге урур, тобугъунга дери жерге батдырыр. Сен аны урсанг, белине дери батдырырса. Ол заманда ол Жарыкъгъа: «Ол шешада сууну бери жетдир», – деп къычырыр. «Аны ичгенле сенден эсе къарыулуракъ болгъандыла. Андан эсе оноуунгу эт», – де. Андан эмеген бютюн бек къычырыр, жерден чыгъа келип, сени, уруп, белинге дери жерге батдырыр. Сен а аны, ур да, боюнуна дери батдыр. Ол заманда ол: «Сени Шах-Сымайыл болгъанынгы билдим, жангылдым, – дер.– Энди мени, ёлтюргенден ары, термилтмей ёлтюр. Сени бичагъынг мени кесмез. Бар да, кюбюрде къылычымы ал да, аны бла кес», – деп тилер. Сен а, бар да, кюбюрню башын, бир жанына туруп, алай ач. Сен кюбюрню ачханлай, андан къылыч чартлап чыгъар. Аны сермеп алырса да, эмегенни башын кесерсе. Къыз алайда къалыр. Сен а Кюнарагъа бла Ингирарагъа барып, алада да нени да тюз анда этгенингча этерсе, – деп, кеси – бир къарыш, сакъалы – минг къарыш, мынга сакъалындан бир тюк берип: – Мен керек болсам, муну кюйдюр, олсагъатдан жетерме, – деп, кетгенди. 

Жаш, къарындашларын да алып, ол тешикге барып: 

– Сиз мени былайда сакълагъыз, – деп, ары тюшгенди. 

Барып, битеу нени да кеси – бир къарыш, сакъалы – минг къарыш юйретгенча этгенди. Ханны гитче къызы Шахны сюйюп, анга белгиге кесини жюзюгюн бергенди. Сора Шах, къызланы да алып, ол юч къалада болгъан битеу ырысхыны да жыйып, тешик болгъан жерге келгенди да, къарындашларына къычырып, къызланы да, битеу ол ырысхыны да, кесин да башына чыгъартханды.

Ол кече ала барысы да алайда къалгъандыла. Кесини ёз къарындашлары да, ол юч ант къарындашы да, мынга зарланып, муну жояргъа амал излегендиле.

Сора ала оноу этгендиле:

– Кече ортасында жау, душман чапды дейик да, ол, чартлап чыгъама дегенде, уруп, тобукъларын кесерча, къошну эшигине къылычны кёнделен салайыкъ, – дегендиле.

Кече хазыр болуп туруп, къарындашла, Шах-Сымайылны эки буту да юзюлюрча этгендиле да, къызланы да, башха затланы да алып, жашны алайда атып кетгендиле.

Жаш не этерге билмей тургъанлай, кеси – бир къарыш, сакъалы – минг къарыш эсине тюшгенди. Алып, аны сакъалыны тюгюн кюйдюргенлей, ол, олсагъатдан жетип: 

– Кёзлеринги къыс,– дегенди. 

Кеси – бир къарыш, сакъалы – минг къарыш Шах-Сымайылны жутханды да, ызы бла къусханды. Ол аны ичинден саппа-сау болуп чыкъ​гъанды. Экиси да айырыла тебирегенде, кеси бир къарыш, сакъалы минг къарыш, дагъыда сакъалындан бир тюк алгъанды да:

– Мен керек болсам, муну отха жетдирирсе, – дегенди да, кетгенди.

Шах-Сымайыл, айлана кетип, бир элде бир къарт обургъа баргъанды да, анга хапар соргъанды. Ол а анга ханны къызларыны хапарларын айтханды:

– Хан эки абадан къызын аланы эмегенледен къутхаргъан жашлагъа эрге берирге хазырлана турады. Кичи къызы уа, къара кийип, кишиге да къарамайды, – дегенди. 

Сора жаш обур къатыннга:

– Барып, мени бу жюзюгюмю ханны гитче къызына бир кёргюзтсенг эди, – деп тилегенди. 

Обур къатын, алып барып, жюзюкню къызгъа кёргюзтгенде, ол бек сейирсиннгенди. Ол заманда къарт къатын:

– Юсюнде да бир зыккыл тону бла биреулен манга: «Муну сат», – 
деп бергенди, – деп хапарлагъанды. 

Къыз, жюзюкню сатып алгъанды, аны ючюн талай алтын бергенди. Жюзюкню кёргенде, къыз жашны келгенин билгенди.

Эки къызны тою боллукъ кюн да жетгенди. Хан эрге барлыкъ къызларына сууну ары жанында къалала ишлетгенди. Той болгъан кюн халкъ, жыйылып, кёпюрню юсю бла къалагъа тебирегенди. Ол заманда Шах-Сымайыл бир арсланны кёпюрню аллында, башхасын а арт жанында такъгъанды. Алай бла, адамланы кёпюрню юсюнде бегитгенди.

Сора Шах кеси – бир къарышны тюгюн отха тийиргенди. Ол олсагъат жетгенди. Жаш анга ишни болумун айтханды. Кеси – бир къарыш, чыгъып, ханнга:

– Киеулеринги, къызларынгы да бери чакъыр, – дегенди.

Ала келгенде, жашладан ханны къызларын къалай тапханларын айтырларын излегенди. Ала жукъ да айталмагъанда, гитче къызны чакъыргъандыла. Ол келгенди.

– Кимди сени эркин этген? – деп соргъандыла андан.

– Ма бу, – деп, къыз Шах-Сымайылны кёргюзтгенди. 

Сора ол Шах аны къалай эркин этгенин да айтханды. Жарыкъ бла Кюнарагъа да соргъандыла. Ала да хапарларын башдан-аякъ айтхан​дыла.

– Энди уа, хан, жашланы оноуларын кесинг эт, – деп тохтагъандыла адамла.

Хан жашланы асмакъгъа асдырыргъа буйрукъ бергенди. Ол буйрукъну эшитгенде, Шах-Сымайыл былай айтханды:

– Багъалы хан, къарындашларымы кечеринги тилейме. Мен да кечгинлик береме алагъа.

Андан сора хан буйругъун артха алгъанды. Эки тамата къызын эки тамата къарындашха бергенди, кичисин а – Шах-Сымайылгъа. Алай бла, ала ашап-жашап къалгъандыла. Аны кёрмеген кибик, ауруу да, талау да кёрмейик.

АРСЛАН БЛА АНЫ СЮЙГЕН КЪЫЗЫ 

Эртте-эртте, мындан алгъа кёп заман, бир патчахны юч къызы бла бир жашы болгъанды. Жашыны аты Арслан эди.

Бир кюн патчах къатыны бла къайры эсе да бир жерге жолоучу болуп атланнгандыла. Кете туруп, ала Арсланнга: 

– Арслан, биз келгинчи, хар затха, юйге да иги къара, – деп, аманат этип кетгендиле, къызладан эсе жаш иги кёз-къулакъ болур хар зат​ха да деп.

Ала да кетип тургъанлай, бир заманда, кече ортасында, Арслан жатхан отоуну терезесин ким эсе да къакъгъанды. 

– Кимсе, не адамса? – деп соргъанды Арслан.

– Мен Кюн патчахма. Сени тамата эгечинги алыргъа келгенме, – дегенди эшикден бир ауаз.

Арслан ичинден: «Не сейир, аллай уллу байлыгъы болгъан патчах мени эгечими къалай ала болур?» – деп, ыразы болуп, эгечин Кюн патчахха бергенди. Ол, къызны да къоюнуна алып, учуп кетгенди.

Эрттенликде жашны эгечлери турсала – тамата эгеч жокъ. Ала, къарындашларыны этген ишин билип, нек бердинг эгечибизни ата-ана оноусуз деп, бек ачыуланнгандыла. Алай ингирде ортанчы эгечи, Арсланнга келип: «Энди адам келсе, мени да бер», – дегенди.

Биягъыча, кече ортасында къаты жукълап тургъанлай, Арсланны терезеси къагъылгъанды. Арслан, сескенип туруп, ким болгъанын сорса:

– Менме, Ай патчах, – деп жууап алгъанды. 

«Аллах-Аллах, бизни киеулерибиз сейир игиле бола кёреме да», – 
деп, жаш Ай патчахха ортанчы эгечин берип ийгенди. Ай патчах, къызны алып, кёзден ташайгъанды.

Эрттенликде уа кичи эгечи, ортанчы эгечини да жокълугъун кёрюп, къарындашына: 

– Бу не этиуюнгдю, энди нек берип жибердинг бирси эгечими да? – 
деп ачыуланнганды. – Атам-анам келселе, кюнюнгю кёрюрсе, – деп да къоркъутханды.

Арслан а: 

– Кюн бла Айча киеу тапсанг, унамаз эдинг, – дегенди.

Ингирликде уа кичи эгечи, кеси келип: 

– Энди адам келсе, мени да бер, – деп тилегенди.

Кече ортасында, эгеч бла къарындаш къаты жукълап тургъанлай, терезе къагъылгъанды.

– Кимсе, не адамса – кече ортасында айланнган? – деп соргъанды Арслан.

– Мен Жел патчахма, – дегенди биреу, жашны гитче эгечин тилей келгенин айтып. 

Арслан алайда гитче эгечин Жел патчахха берип жибергенди. Алай бла, Арсланны эгечлеринден бири да къалмагъанды.

Аны экинчи кюнюнде патчах да, къатыны да жолоучулукъдан юйге къайтып, къызларыны хапарларын эшитип, Арсланнга бек урушхандыла: 

– Бизни сакъласанг эди уа! – дегендиле.

– Да дунияда сиз аллай киеуле табарыкъ тюйюл эдигиз, бермей, не этерик эдим? – дегенди Арслан да.

– Да хау, иш болгъанды да кетгенди. Кертиди, киеулерибиз бек игиледиле, – деп, артда атасы-анасы да жашларыны этген ишине ыразы болгъандыла. 

Бир кюн Арслан атасына-анасына:

– Атам, анам, энди мени да юйдегили болур заманым жетгенди, – 
деп билдиргенди. 

Ала да ыразылыкъларын айтхандыла. Сора жаш, къыз излей, жолгъа чыкъгъанды.

Айлана-жюрюй кетип, Арслан бир бай патчахны юйюне жетгенди. Аны уа юч ариу къызы бар эди. Арсланны кёзю бек гитчелерине къарагъанды. Ол къызны атасына-анасына нек келгенин айтханды. Къызны юйдегиси да угъай демегенди, Арсланны бек сыйлы кёргенди.

Эрттенликде туруп къарасала уа – Арсланны сюйген къызы жокъ. «Энди уа не этейим?» – деп, жашны башы къара сагъышха къалгъанды. Не болса да, мен аны тапмай къоймам деп, Арслан, къызны излей, узакъ жолгъа чыкъгъанды.

Бек алгъа жаш тамата киеуюне – Кюннге баргъанды. Барса, эгечи – 
юйде, киеу а – жокъ. Бир заманда Кюн, тёгерекни жарытып, жетгенди да: 

– Фу, адам ийис! – дегенди. 

Къатыны уа: 

– Къарындашым Арслан келгенди бизге, – дегенди.

Арслан, сюйген къызын тас этип, аны излей айланнганын айтханда, Кюн: 

– Мен жарытмагъан жер жокъду, алай сен тас этген къызны уа бир да кёрмегенме. Айгъа бир барчы, кече, ол жарытмагъан жер къалмай, айланады, ол биле болур, – дегенди

Сора Арслан Айгъа баргъанды. Барса, Ай, юйге келип, кече не кёргенин къатынына айта тура эди. Арсланны бек сыйлы къонакъ этгендиле. Бираздан жаш нек келгенин айтханды. Ай: 

– Да мен кече жарытмагъан жер къалмайды, алай сени сюйген къызынгы уа кёрмегенме. Желге бир бар, ким биледи, ол биле эсе уа, – 
дегенди.

Арслан Желге баргъанды. Барса, Жел юйде жокъ. Бир заманда ол, болгъанны тауушха алдырып, юйге жетгенди. Арсланнга: 

– Нек келгенсе, не айланаса? – деп соргъанды. 

Арслан сюйген къызын излеп айланнганын, аны не Кюн, не Ай кёрмегенлерин айтханды. 

– Сен биле эсенг деп, андан келгенме санга, – дегенди.

– Билеме, Арслан, сюйген къызынгы уа къайдагъысын, алай бек къыйынды аны къутхаргъан. Ол От патчахны къолундады. Ол къызны, темир чигинжиге байлап, кюйдюреме деп турады. Мен, юфгюрюп, жел этдирип турмасам эди, ол аны эртте кюйдюрюп бошарыкъ эди. Сен мени къоншума бар, аны учхан атлары барды. Андан ат тиле да, анга минип бар, ансы, бош ат бла къызны алып къачаллыкъ тюйюлсе, – дегенди Жел патчах. – Ма, быланы да биргенге ала бар, – деп, жашха бир къамичи бла бир жюзюк берип, ала неге жарарыкъларын айтханды.

Арслан, Желни къоншусуна барып, ишни болумун айтханды. Ол а: 

– Ат берирме санга, алай аны алырдан алгъа, юч жумуш этерге керексе. Биринчиси, он атым барды да, аланы жууундуруп, тазала, – дегенди.

Арслан ат орунну ачып къарагъанлай, эсирик, эмилик атла жан-жанына къачхандыла. Алай жаш Жел патчахны къамичиси бла аз тийгенлей, атла жууашла болгъандыла. Арслан аланы жууундургъанды, тазалагъанды, ингирде орунларына жыйгъанды. Атланы иеси, аны кёрюп, жашха экинчи ишни бергенди: он ийнегин саууп, сютлерин къайнатып, къайнагъан сютде жууунургъа буюргъанды.

Арслан ийнек орунну ачханлай, ийнекле жан-жанына къачхандыла. Жаш биягъы къамичи бла аз тийгенлей, ала жууаш болгъандыла. Ол кюн Арслан ийнеклени кютгенди, тойдургъанды, ингирде саууп, сютлерин къайнатханды. Сютге кирирден алгъа, жаш къолундагъы Жел патчах берген жюзюкню сютге тийиргенди. Олсагъатлай сууукъ жел келип, сютню сууутханды. Ол заманда Арслан сютде жууунуп чыкъгъанды. Аны кёрюп, атланы иеси бек сейирсиннгенди да, ючюнчю жумушха да биягъы ийнеклени сауаргъа буюргъанды. Бу жол а ол адам къайнагъан сютде кеси жууунургъа мурат этгенди. Сютню къайнатхандан сора, атланы иеси жууунургъа киришгенди. Ол жууунуп башлагъанлай, Кюн къаты къыздыргъанды да, ол адам бишип къалгъанды. Олсагъатдан Арслан, учуучу атладан бирин тутуп, атланы иесини юйюнден иерни, жюгенни да алып, атха минип, къызны тутулуп тургъан жерине учуп жетгенди. Къараса – къыз темир чигинжиге байланып, тюбюнден а уллу от жана. Жел да, отну сууутуп, къызгъа сууукъ да, жылы да болмазча этип, къызны жанын сакълап тура эди. От патчахны уа татлы жукъугъа кирген заманы эди.

Арслан тёгерегине къарагъанды. Къабыргъада кеси-кес къама къымылдай тура эди. Жаш кесини къамасын ары такъгъанды да, кеси-кес къаманы сермеп алып, къызны къолунда, бутунда сынжырланы бир ургъанлай кесгенди да, аны бошлагъанды. Терк окъуна, къызны да атына миндирип, кетгенди.

Бир заманда От патчах уяннганды. Къараса – къыз жокъ! Ол да, учуучу атына минип, къызны ызындан къууулгъанды.

– Аллахны къаргъышы жетерик, тутсам, кюнюнгю берирме! – деп, ачыуланнганды. 

Алай ол, не къууса да, аланы жеталмагъанды: Кюн аны къаты къыздыргъанды, Жел а, этеклеринден артха тартханча, битеу къарыуун салып ургъанды.

Къыз бла жаш юйге жетгендиле. Сора къыз: 

– Энди къамала бла сермешде сен мени хорласанг, мен ёмюрге сеники болама, – дегенди.

Жаш да: 

– Болсун, – дегенди.

Кёп къыйналмай, жаш кеси-кес къамасы бла къызны къамасын эки бёлгенди. Сора къыз бла жаш, уллу той этип, бир бири бла зауукълу ашап-жашап къалгъандыла.

ХабибУЛЛАХ БЛА АНЫ ЖЁНГЕРЛЕРИ

Эртте-эртте бир ханны эки жыйырма къатынындан эки жыйырма къызы болгъанды. Ханны, къарт бола баргъаны сайын, башын ауур сагъыш баса башлагъанды: ол ёлсе, аны орунуна къалыргъа бир да жашы жокъ эди.

Кюнлени биринде хан кёп жёнгерлери бла уугъа чыкъгъанды. Уучула, кёп айланып, жукъ тапмай, къайтып келе, бир уллу агъачха жетгендиле. Ханны аллындан чыгъып, бир кёгюрчюн, терекге къонуп, ханнга айланып: 

– Мудах болма сен, ханым, – санга жаш тууарыкъды. Сен жашагъан жерден жетикюнлюк жолда, уллу агъачдан ётюп, тау тюбюнде уллу алма терек барды. Ол терекни алмасындан ашагъанны сюйген мураты болуп къалады, – деп айтып, учуп кетгенди. 

Хан, сейирсинип, къууанып, юйюне ашыгъып келип, юч сюйген тенгин узакъ жолгъа атландыргъанды.

Экинчи кюн танг атаргъа ханны адамлары жолгъа чыкъгъандыла. Аланы атлары Ахмат, Хабибуллах эм Хажимурза болгъанды. Бара-бара кетип, жетинчи кюн ючюсю да терен агъачны ичине киргендиле. Ол кече анда къалып, эрттенликде эртте агъачны ары жанында уллу тау таба тебирегендиле. Тауну тюбюне жетип къарасала, анда уа уллу алма терек, терекни ары жанында уа къаяда бир уллу тешик. Ючюсю да: «Энди ишибизни тындырдыкъ», – деп, алма терекге жууукълашханлай, къая тешикден уллу, тогъуз башлы эмеген чыгъып: 

– Терекге жууукъ бармагъыз! Баргъаныгъыз сау къайтмаз! – деп, тешикге кирип кетгенди. 

Алай юч нёгер да, «мен алсам», «мен алсам» деп ичлеринден, хар бири алманы биринчи алыр мурат бла, эмеген айтханнга да къарамай, чабышхандыла. Алгъа чапханла – Ахмат бла Хажимурза – алмагъа узалгъанлай, алайда сын къатып, таш болуп къалгъандыла. Аланы алай болуп къалгъанларын кёрюп, Хабибуллах, артха къайтып, къылычын чыгъарып, къая тешикге киргенди.

Кире баргъаны сайын, тешик жарыкъдан-жарыкъ бола бара эди. Бир заманда Хабибуллах, уллу алтын юйню кёрюп, ичине къутулгъанды. Юйде асыры кёп отоу болгъандан, Хабибуллах, ажашып кетип, бир отоугъа киргенди. Кирсе, анда уа – бир ариу къыз, къолу-буту алтын ундурукъгъа байланып. Жаш, къызны къолунда, бутунда сынжырланы къылычы бла уруп, аны бошлагъанды да, ким болгъанын, бери къалай тюшгенин соргъанды. Къыз:

– Къой, мени хапарымы айтдырма, – деп, жилягъанды. – Мен ханны къызыма. Юй аллында айлана тургъанлай, бу юйню иеси – тогъуз башлы эмеген, мени сермеп алып, учуп кетгенди. Битеу халкъ, зат эталмай, ызымдан къарап къалгъанды.

Хабибуллах да кесини нёгерлерини хапарын айтханды. Сора:

– Энди бизге мында къалыргъа жарарыкъ тюйюлдю, кел, къач​дыкъ, – дегенди ол къызгъа. 

Алай къыз:

– Къачаллыкъ тюйюлбюз: эмеген бусагъат жетерикди, – дегенди. 

Ала да алай тургъанлай, эшикден уллу таууш келгенди. Къыз жаш​ха ол эмеген болгъанын билдиргенди. Жаш: 

– Къоркъма сен, – деп, эмегенни аллына чыкъгъанды.

Башланнганды алайда атыш-тутуш, бек уллу сермеш. Юч кюн бла юч кече тутушхандыла эмеген бла Хабибуллах. Ючюнчю кюн ол эмегенни алты башын кетергенди. Ызы бла – эки башын. Сора эмеген:

– Тогъузунчу башымы къой, не айтханынгы да этерме, – деп жалыннганды.

Жаш жёнгерлерин сау этерин сюйгенди. Эмеген. 

– Эки жыйырма бла биринчи отоуда уллу кюбюрде шешада суу барды, ол суудан эки нёгеринге да тамыз да, ала сау боллукъдула, – дегенди да, ачхычланы Хабибуллахха бергенди.

Хабибуллах, барып, кюбюрню башын ачханды, кюбюрню ичи уа – алтындан топпа-толу! Алай ол алтын къайгъылы тюйюл эди. Шешада сууну алгъанды да, барып, терек къатында таш болуп тургъан жёнгерлерини юслерине ол суудан чачханды. Олсагъат окъуна Ахмат да, Хажимурза да сау болгъандыла. Хабибуллах алагъа битеу хапарны айт​ханды.
Ючюсю да, къызны да алып, эки жыйырма бла биринчи отоугъа баргъандыла. Ахмат бла Хажимурза алтындан кётюралгъанлары чакълы бир алып чыкъгъандыла Хабибуллах а жаланда шешада сууну алгъанды. Сора ала юйге атланнгандыла. Хабибуллах, къызны да атха миндирип, алманы, шешаны да хуржунуна салып, алда тебирегенди. Бирси экиси да, атларына алтын жюклеп, чыкъгъандыла.

Бираз баргъандан сора, Ахмат бла Хажимурза, артхаракъ къалып, Хабибуллахны ёлтюрюп, къызны да алып, ханнга, махтанып, алманы, элтип, барыргъа оноулашхандыла.

Бара кетип, ханнга жетерге биркюнлюк жол къалгъанда, тёртюсю да бир талада уллу къуюну къатында кече къалгъандыла. Кече арасында Ахмат да, Хажимурза да, Хабибуллах къаты жукълап тургъанлай, аны къолун-бутун байлап, къуюгъа атып, къызны да алып, жолгъа тюшгендиле.

Ала ханнга махтана турсунла, биз а Хабибуллахны не болгъанына къарайыкъ.

Хабибуллахны къуюгъа атханларында, ол эки аягъы юсюне сюелип къалгъан эди. Къуюну сууу уа аны боюнуна жете эди. Ол халда ол жети кюн тургъанды.

Сегизинчи кюн бир атлы, узакъ жолдан арып келе, суу да ичейим, солугъан да этейим деп, алайда тохтап, атын да тагъып, къуюдан суу алама десе, анда адамны кёргенди. «Ярабий, сууда кеси кесимими кёрдюм?» – деп, дагъыда къараса – керти да адам! Жолоучу терк окъуна, ёлюрге аздан къалып тургъан Хабибуллахны чыгъарып, аш-суу берип, хапар соргъанды. Хабибуллах ишни болгъан болумуча айтханды.

Сора жолоучу:    

– Энди сен былайлай ханнга барып къалма. Мен кесибизни ханны бек сюйген адамыма. Сени анга элтейим да, иги болсанг, жёнгерлеринги зорлукълары, этген ишлери ючюн дерт жетдирирсе, – деп, атха миндирип, аны ханнга элтгенди. 

Хабибуллах, ханнга битеу хапарын айтып:

– Тилейме, мени юсюмден адамгъа билдирмезинги, – дегенди.

Хан, Хабибуллахны сыйлы кёрюп: 

– Не заманда сюйсенг да, жолунга барырса. Менде бир кесек тур, керек болгъан затынгы тапдырырбыз, – дегенди.

Ол кюнден башлап, Хабибуллах сюйгенин ашап, сюйгенин кийип, ханны юйюнде бир жыл жашагъанды. Сора бир кюн жаш ханнга:

– Багъалы хан, мени кетер заманым жетгенди. Ол адамланы этген аманлыкъларына мындан ары тёзалмайма, – дегенди. 

Хан угъай демегенди. Хабибуллахны, иги атха да миндирип, жолгъа ашыргъанды.

Жаш, элине жетип, юйюне бармай, бир къарт къатыннга къонакъ​гъа тюшгенди. Сора жаш анга:

– Бир жыл мындан алгъа бу элге эки атлы бир къызны алып иш келген болмазмы эдиле? – деп соргъанды.

– Хау, – дегенди къарт къатын. – Алай, къыз асыры ариудан, эки жаш да, тюйюшюп, къызны бири бирине бермей, ол бюгюн да эрге бармай турады.

Хабибуллах анга бек къууаннганды. Экинчи кюн ханнга, барып, битеу хапарны айтханды. Хан, бек сейир этип:

– Да санга уа эмегенни къолундан ёлгенди, асырагъанбыз деп келгендиле Ахмат да, Хажимурза да, – дегенди.

Сора хан, Ахматны да, Хажимурзаны да чакъырып:

– Бу аллыбызда сюелген кимди? – деп, Хабибуллахны кёргюзтгенди. 

Ала, асыры къоркъгъандан, бетлери кетип, эслери таяргъа жетишип: 

– Танымайбыз, билмейбиз ким эсе да, – деп, къутулургъа умут этгендиле. 

Алай къызны да чакъырып соргъанда, Ахматны да, Хажимурзаны да ётюрюклери, этген ишлери да ачыкъ болгъанды. Хабибуллах, хуржунундан тамаша сууу болгъан шешаны чыгъарып:

– Ма мени шагъатым, ётюрюк айта эсем. Алма терекни тюбюне барайыкъ да, анда таш болуп къалгъанланы сау этип кёргюзтейим,– деп, ханны ышаннгылы адамларын да алып, эмегенни терек тюбюне баргъандыла. 

Ала алайда тургъан ташлагъа суудан тамызып кёргендиле. Олсагъатдан ташла адам сыфатха кирип, адамла сау болгъандыла. Хабибуллах:

– Энтта да бир шагъатлыкъ. Бу къая тешикни ичинде алтын юй барды, анда уа мен ёлтюрюрге эрип къойгъан эмегенни тогъузунчу башы сау болур, келигиз, къарайыкъ, – дегенди.

Кирип барсала – къарт эмегенни тогъузунчу башы да юсюнде, кеси да ёлюп ёлалмай, къалып да къалаламай тура эди. Ханны ышаннгылы адамлары Хабибуллахны айтханы тюз болгъанына ийнаннгандыла. Къайтып, ханнга келип, ишни болумунлай айтхандыла.

Экинчи кюн хан битеу халкъны жыйгъанды да, Ахматны бла Хажимурзаны битеу этген ишлерин айтып, экисин да, халкъны ыразылыгъы бла, ёлтюртгенди.

Хабибуллахха уа, къызны алып, тогъуз кюн бла тогъуз кечеге созулгъан уллу той-оюн этгендиле.

Алманы уа, Хабибуллахдан алып, Ахмат бла Хажимурза, келтирип, ханнга берген эдиле. Алманы эки тенг этип, жартысын – хан, жартысын а къатыны ашагъандыла. Андан сора ханнга жаш туугъанды.

Кюнле кетгендиле, жылла ётгендиле, ханны жашы да уллу болгъанды. Анга онсегиз жыл толгъанда, хан къатын ал деп къысханды. Ханны жашы сау дунияда битеу къызладан Хабибуллахны къызын сайлап алгъанды. Хабибуллахха уа къыз бла жаш туугъан эдиле. Ханны жашы бла Хабибуллахны къызы бюгюнлюкде да бир бирни сюйюп, ашап-жашап турадыла, алай бу дунияда аланы тапхан къыйынды.

ЗАЛИМХАННЫ ЮЧ ЖАШЫ

Эртте-эртте байлыгъы дуниягъа белгили Залимхан деп бир киши жашай эди. Аны юч жашы болгъанды. Тамата жашыны аты Мухаммат, ортанчысыны аты Мухарбий, кичи жашыны аты Зауурбек эди.

Залимханнга къыйын ауруу тийгенде, ол, жашларын чакъырып, осуят этгенди.

– Мен ёлгенден сора, асырап, ашымы-ташымы тамам этгенден сора, эртте-кеч болса да, сиз жортууулгъа чыгъарсыз. Алай бу эки къабакъ эшикни бири гитче, бири уа уллу болгъанын кёресиз. Къайда да, уллу эшикни ачып, аны бла жолоучу болмагъыз. Жолгъа тебирегенде, жаланда гитче эшикни ачып чыгъарсыз, – дегенди жашларына аталары.

Жашланы аталары ёлюп кетгенди, аны асырап, ашын-ташын тамам этгендиле. Бир бёлек заман ётгенден сора, Залимханны тамата жашы Мухаммат, жюз атлы нёгер да алып, уллу эшикни ачып, жолгъа чыгъаргъа башлагъанды. Кичи къарындашлары:

– Атабызны осуятын бузма, чыкъма уллу эшик бла, этме ушамагъан ишни, – деп, тамата къарындашдан тилегенди.

– Бизни атабыз, ёлюр ауруудан эсирип, не айтханын билмей, бош тели затла жаншап кетгенди, – деп, тамата къарындаш, тынгыламай, нёгерлери бла уллу эшикден чыгъып, жортууулгъа кетгенди.

Кёп заман озгъанды, алай, къарындашлары не бек сакъласала да, Мухаммат бла нёгерлери, къайтмай, думп болуп къалгъандыла.

Экинчи кере къарындашланы ортанчылары Мухарбий, эки жюз бла эки нёгер алып, уллу эшикни ачып, жортууулгъа чыгъаргъа тебирегенди. Биягъы кичи къарындаш, таматаларына айтханча, анга да: 

– Бузма атабызны осуятын, – деп тилегенди. 

Ортанчы къарындаш да Зауурбекге тынгыламагъанды. Иги кесек заман кетгенди, алай ол да, нёгерлери да къайтмай къалгъандыла.

Бир бёлек жылдан кичи къарындаш жортууулгъа атланнганды. Ол, нёгер да алмай, кесинлей, гитче эшикни ачып, жолгъа чыкъгъанды.

Айлана-жюрюй кетип, бир сууну боюнуна жетип, бирси жанына ётгенди. Бара кетип, бир юй кёргенди. Ол юй, айтып ангылаталмазча, хыйсапсыз уллу эди. Юйню арбазына жетип, босагъадан ичине къарагъанда, бир эмеген къатын, эки эмчегин да инбашлары бла аркъасына атып, кючю бла тылы ийлей тура эди. Зауурбек терк окъуна, барып, эмеген къатынны эмчегин ауузуна салып, тартханды. Ол заманда эмеген, артына бурулуп, жашны кёрюп: 

– Ай медет, балам болдунг ансы, не татлы къабын боллукъ эдинг, – 
дегенди. 

Жашха аш-суу салып:

– Дунияда бери, адам угъай да, чыпчыкъ да келалмагъанды. Сен къайдан чыкъдынг, не айланаса, не жюрюйсе, не излейсе? – деп соргъанды эмеген къатын.

– Мени излегеним былайы эди да, излегеними тапдым, – деп жууап этгенди жаш.

– Алай болса, энди сен мындан кетмейсе. Мени бир къызым барды да, ууда бир ай жюрюучюдю, келсе да, бир ай жукълаучуду. Аны келир заманы жете турады. Сен, терк окъуна ма былайда бир терен уру къаз да, ары кирип букъ. Алай болмаса, ол сени, мында кёрсе, жоюп къоярыкъды. Къызымы Къаратай деп аты барды, аны ол жанындан эсе бек сюеди. Аты бла къаргъанса, не этилмезлик затны да этип къояды. Ат а, къызгъа бир зат билдиреме десе, юч кере кишнейди, – деп, эмеген къатын жашха къызыны эм аны атыны юсюнден хапар айтханды да, къызны Зауурбекге берирге келишгенди.

Къыз келир заманнга жаш уругъа киргенди. Къыз да, келип, бир ай жукъларгъа отоууна кирип кетгенди. Ол заманда жаш урудан башын кётюргенди. Къаратай, аны кёргенлей, кишнегенди. Жаш терк окъуна артха букъгъанды.

Атыны кишнегенине уянып, къыз хар жаны болгъан затны бузлатып, сын этип къоюучу сырыйнасын алып чыкъгъанды, алай, тёгерекде жан кёрмей, ызына къайтып, жатханды. Бираздан жаш биягъыча этгенди. Ат экинчи кере кишнегенди. Къыз эшикге чартлап чыкъгъанды, алай, зат эслемей, юйге киргенди. Жаш ючюнчю кере урудан башын чыгъаргъанды. Ат, аны кёрюп, кишнегенди. Жаш терк окъуна букъгъанды. Къыз, къамичисин да къолуна алып, сырыйнасы бла тышына чыкъ​гъанды. Тёгерекде зат эслемегенден сора, атын къамичи бла тюйюп, кёзюн-башын кёпдюрюп: «Энди, зат кёрмей, ётюрюкге кишнеме!» – деп, юйге кирип кетгенди. Бираздан жаш, урудан чыкъгъанды. Ат кишнемегенди. Жаш къызны отоууна киргенди. Къараса – къызны алтын чачы жерге тёгюлюп, кеси да къаты жукълап тура эди. Зауурбек терк окъуна къызны чачын ундурукъгъа байлагъанды.

Бир ай жукълагъандан сора, къыз, уянып, секирип къобама десе – 
къобалмай къалгъанды. Жашны кёрюп:

– Аллах-Аллах, адам улу, бери къалай келдинг? Мени байла деп, ким юйретгенди санга? – деп соргъанды къыз.

– Да чыкъдым, къайдан чыкъдым эсе да, санга жетишалдым, – дегенди жаш.

– Сен айтхандан чыкъмам, жибер энди мени, – деп, къыз атасы-анасы бла къаргъаннганды.

– Къаратай атынг бла къаргъансанг, жиберирме, алай болмаса, ёмюрге да тагъылып турлукъса, – дегенди Зауурбек.

– Аны санга юйретген Аллахдан аман тапсын, не этейим. Къаратай ёлмесин, сен айтхандан таймам, – деп къаргъаннганды да къыз, жаш аны бошлагъанды.

Къыз къамичисин, сырыйнасын, Къаратайны да жашха бергенди. Жаш къызны алып, экиси да насыплы жашап башлагъандыла. Зауурбек уугъа жюрюп, къыз а юйде къалып тургъанды. Ууда айлана, Зауурбек къызгъа тансыкъ болуп, ансыз болалмай башлагъанды. Бир кере уудан келгенде, ол аны къатынына айтханды.

Къыз да, жашны бек сюйгенден, чачындан бир тюкню юзюп:

– Муну тас этме. Манга тансыкъ болсанг, хуржунунгдан чыгъарып, бу тюкге къарасанг, къатымда олтуруп, кесими кёргенча болурса, – деп, жашха бергенди.

Тюкню да хуржунуна салып, жаш уугъа кетгенди. Суусап болуп, суугъа жетгенде, суу ичерге бауурланнганды. Ол заманда чач тюк жашны хуржунундан суугъа тюшгенди, ол а аны кёрмей къалгъанды.

Суу, чач тюкню элте барып, элни къыйырында чырпыгъа илиндиргенди. Элден а суу алыргъа келген биреулен алтын тюкню, кёрюп, алып, халкъгъа махтанып кёргюзтгенди. Ол зат, хапар болуп, ханнга да жетгенди. Хан чачны тапхан адамны чакъыртып, андан чач тюкню алгъанды. Бу тюк керти да алтын болгъанына, кеси да тиширыуну башындан тюшгенине ийнаннганды. Сора битеу халкъны жыйып:

– Бу тюк тиширыуну чачынданды, кеси да алтынды. Алтынчач тиширыуну манга ким табып келсе, мени къолумда болгъан битеу эркинликни да, ырысхыны да анга берликме, – деп, ант этгенди.

Ол заманда элдеги къуртха къатын: 

– Мен табарма тюкню иесин, – деп сёз бергенди да, жолгъа чыкъ​гъанды. 

Айлана-жюрюй кетип, кюнлени биринде къуртха Зауурбекге тюбегенди. Сёлеше кетгенде, аны ким болгъанын ангылагъанды, кесин, ауруп, онгсуз болгъанча сундургъанды. Жаш, анга жаны ауруп, юйюне алып келгенди.

Иги кесек заманны ичинде къуртха жашны бла аны алтынчач къатыныны жашаулары бла шагъырей болгъанды. Бир кере, жаш уугъа кетгенде, къуртха къызгъа:

– Сиз экигиз да бир тап, бир иги жашагъан, бир бирни да сюйген, билген адамлача кёрюнесиз. Алай бир бирни къайсыгъыз бек сюе болурсуз? – деп соргъанды.

– Биз бир бирибизни бир кибик бек сюебиз, – дегенди къыз.

– Ай, ол сени сен аны сюйгенча сюе болмаз, – деп, ишекли болгъанча айтханды къуртха.

– Угъай, сюеди, – дегенди къыз.

– Да ол сени сен аны сюйгенча сюе эсе, жаны къайда болгъанын айтханмыды санга? – дегенди къуртха.

– Угъай, аны мен да сормагъанма, ол да айтмагъанды, – деп жууап этгенди къыз.

– Да, – дегенди къуртха, – ол сени сен аны сюйгенча сюйсе, жаны къайда болгъанын айтыр. Айтмаса уа – ол сен сюйгенча бек сюймегенин бил. Эринг уудан къайтса, мудах болуп тур. Нек мудахса деп сорса: «Мен сени сюйгенча сен мени сюймейсе да, андан мудахма», – дерсе. «Мен сени сенден артыкъ окъуна сюеме, сени сюймегеними къайдан билесе?» – деп сорса эринг, – «Жанынг къайдады?» – деп сор. Алайда жаны къайда болгъанын айтса, сени ол керти да сюеди,– деп юйретгенди къуртха.

Эри уудан къайтханда, къыз къуртха айтханча этгенди да, жаш къызгъа жаны къайда болгъанын айтханды. Къызны бек ийнандырыр ючюн, башындан бёркюн алып, башыны тешигинде жюлгючню кёргюзтюп: 

– Ма мени жаным бу жюлгючдеди, бу кетсе, мен ёллюкме, – дегенди. 

Зауурбек солургъа жатханлай, къуртха къыздан хапарны билгенди. Къыздан таша, жашны жатхан жерине барып, башындан жюлгючню чыгъарып алгъанды. Алайда жаш ёлгенди. Къуртха жюлгючню, хуржунума салама деп, юй тюбюне тюшюрюп, ханнга ашыгъып кетгенди. Хан, аскер къурап, къуртханы да башчы этип, алтынчач къызны келтирирге жибергенди. Ала къызны ханны юйюне алып келгендиле.

Къызны анасы – эмеген къатын, юйню жыя баргъанда, жюлгючню тапханды. Жюлгючге иги эслеп къарагъанда, жашны башында тешикге ушагъанын кёрюп, аны ары орнатханды. Жюлгючде Зауурбек жаны болгъанындан а эмегенни хапары болмагъанды. Эмеген жашны къатындан кетгинчи, ол: «Аллах-Аллах, не татлы жукъладым», – деп, секирип къопханды. Аны алай кёрюп, эмеген къатын, сейирсинип, тамаша болуп, киеуге битеу болгъан ишлени юсюнден айтханды да, ол къатынын излерге атланнганды.

Бара-бара кетип, Зауурбек ханны элине жетгенди. Элни къыйырында бир къызчыкъ алтын къумгъан бла суу алыргъа келгенин кёргенди. Кызчыкъ, суугъа жетип, андан суу алмай, тёгереги темир буруу бла бегитилген жерге кирип, сууну андан алып чыкъгъанды. Жаш, къызны къатына барып:

– Къайдан келесе, къызы? – деп соргъанды.

– Мен ханны жумушун этип келеме, – дегенди къыз.

– Не жумуш айтханды хан? – деп соргъанды жаш.

– Хан мени сууугъа жибергенди да, суу алып барама, – дегенди къызчыкъ.

– Темир буруугъа уа нек киргенсе, бу баргъан суудан алмай? – деп соргъанды жаш.

– Хан ичиучю суу ол бурууну ичиндеди. Ханыбыз бюгюн жангы къатын аллыкъды, аны башын жууаргъа уа хан ичиучю суудан алып барама, – дегенди къызчыкъ.

Зауурбек, хапар кесини алтынчач къатыныны юсюнден баргъанын билип:

– Суусап болгъанма, къызы, сууунгдан бир ичир, – деп, тилеп, суудан ичген кибик этип, къолунда къатыныны жюзюгюн къумгъанда суугъа атханды.

Къызчыкъ къумгъан бла сууну Алтынчахча бергенди. Ол сууну тазгъа къуйгъанлай, жюзюк тазгъа тюшгенди. Алтынчач, жюзюкню танып, суу келтирген къызчыкъны чакъырып:

– Бусагъатда, суудан келе, санга адам тюбегенмиди? – деп соргъанды.

Къызчыкъ ишни болгъаныча, жашырмай айтханды. Алтынчач эрини саулугъун ангылап, къууаннганды, ханнга барыр заманын артха соз​гъанды.

Бираздан жаш, сырыйна бла юфгюрюп, элде сау жан къоймай, бузлатып, сын этгенди. Ол кече элни хар жеринде айланып, ханны да, къуртханы да, къатынын да бузлагъанларын кёрюп, эрттенликге дери алай къойгъанды. Эрттенликде, биягъы сырыйнасы бла юфгюрюп, хан бла къуртхадан къалгъан адамланы барын да сау этгенди, ол экисин а бузлагъанлай къойгъанды. Жаш, ол жерде ханны орунуна ие болуп, къатыны бла биягъыча насыплы жашап башлагъанды.

Кюнлени биринде Зауурбек тас болгъан эки къарындашын да, аланы нёгерлерин да излей кетип, табып, кеси тургъан жерге келтирип, жашау этерге онг берип, къатыны бла ашап-жашап къалгъанды.

КЪАРАЧАЧ

Эртте-эртте юч къыз болгъандыла. Ала бир бирлери бла кёп ушакъ этип туруучу эдиле. Бир жол, биягъы, ушакъ эте келип, ким неге жарарыгъыны, не эталлыгъыны юсюнден сёлеше башлагъандыла. Къызланы таматалары:

– Мен не уллу аскерни да азыкъ бла, аш бла жалчыталлыкъма, – 
дегенди. 

Ортанчылары:

– Мен эр кишини, ызындан къарап, бир кёргенлей, анга къаллай кийим керек болгъанын билирге боллукъма, тигип, бичип берсем, юсюне ариу жарашып къаллыкъды, – дегенди. 

Кичилери уа:

– Тейри, мен ол затлагъа базынмайма. Алай, мен, эрге барсам, эки сабий табарыкъма. Аланы бири – чолпан кёзлю жаш, экинчиси уа – алтын чачлы къыз боллукъларын билеме, – дегенди. 

Къызланы ол ушакъларына бир ханны жашы жашыртын тынгылап болгъанды. Ол гитче къызны алыргъа умут этгенди. Къызны ызындан кёп айланнганды да, алгъанды. Бёлек заманны экиси да жашай кетгендиле да, къызны къарыны болгъанды. Заманы жетгенде, къутулургъа кёп къалмагъанды деген ууахтыда, жашны эсине жортууулгъа чыгъаргъа тюшгенди да, ол, къатынын бир къуртхагъа аманат этип, кетгенди.

Ханны жашы жортууулгъа кетип тургъанлай, къатыны эки сабий тапханды. Ол сабийлени, къатын кеси да кёргюнчю, къуртха алып кетгенди да, бир кюбюрчекге салып, суугъа атханды. Аналарына уа: «Сен ма быланы тапханса», – деп, эки ит кючюкню кёргюзтгенди. Ханны жашына да: «Къатынынг эки ит кючюк тапханды», – деп билдиргенди. Ол къуртха къатын а кеси ханны жашына барыргъа эрттеден бери сюйюп тура эди.

Ханны жашы, ол хапарны эшитгенлей, ачыу этип, къатынын жаныгъанды: «Тохта, юйге уа бир барайым, аны сёзюне кертичи болмагъанын кёзюне кёргюзтюрме, уллу азап жетдирирме», – деп тургъанды.

Ол къуртха къатын суугъа атхан сабийлени уа суу, элте барып, бир тирмен къырыкъны башында тохтатханды. Тирмен олсагъат къуруп, суу​ун кесгенча болгъанды. Аны иеси – къаратон киши – тирменни сууу нек тохтагъанын билир ючюн, тышына чыгъып къарагъанды да, бир кюбюрчекни тапханды. Аны суудан чыгъарып, ачса – ичинде эки сабий: бири – чолпан кёзлю жашчыкъ, бири уа – алтын чачлы къызчыкъ. Къаратон тирменчи, уллу сейирге къалып, къууаннган да этип:

– Быланы манга Аллах сабийсизлигиме жазыкъсынып бергенди, – 
деп, экисин да, эки къатыннга уллу хакъ берип, ёсдюргенди.

Ёсе келип, жаш да, къыз да акъылбалыкъ болгъандыла. Бу къаратон тирменчи аланы ёсдюрген къатынлагъа аманат этсе да, кеси да аланы бек сюе эди. Бир жол ала, тенглери бла ойнай кетип, тюйюшгендиле. Ол заманда сабийле алагъа: «Кимилдиле!» – деп, алай айтып, къозутхандыла. Жашны жюреги бек ауруп, тирменчиге келгенди да:

– Биз кимбиз, бизге кимилдиле деп нек айтадыла? – деп соргъанды. 

Къаратон тирменчи, ала аны эшитгенлерине жарсып, «Ётюрюкню арты бир тутум» деген сёзню кертилигин да ангылап, сабийлеге болгъан ишни ачыкъ этерге таукел болгъанды да, аланы къалайлыкъ бла тапханын айтханды. Андан сора къыз бла жаш, ол сууну боюну бла барып, элге жетселе уа, аналарын-аталарын сураргъа деп, келишгендиле.

Бара кетип, сууну боюнунда бир элге жетгендиле. Ол элни къыйырында бир юй ишлеп, анда тохтагъандыла. Бёлек заманны ол юйде жашагъандыла. Жаш уста мараучу, уучу болгъанды. Кийик, къанатлы ёлтюрюп, аны бла кечиннгендиле.

Кюнлени биринде жаш, уудан къайтып келе тургъанлай, бир тиширыугъа тюбегенди. Ол тиширыугъа ким болгъанын билдирмеген эсе да, ол, жашны кёзюне тюрслеп къарап, терк-терк атлап кетгенди. Ол а аланы, кюбюрчекге салып, суугъа атхан къуртха къатын болгъанды. Къатын жашны тюз кёргенлей окъуна таныгъан эди. Сёлешген а этмеген эди. Андан сора, къуртха къатын: «Бу жаш къалайлыкъ бла сау къалгъанды, эгечи уа къайда болур? Не аламат, не сейирди бу», – деп, къайгъыгъа къалгъанды. Ол къыз да сау болгъанын, ала элни къыйырында жашагъанларын билип, энди ала мени аман ишими ачыкълап къоядыла деген акъылда, аланы, артыгъыракъ да жашны, жояргъа умут этгенди. Сагъыш эте кетип, къуртха къатын, жаш уугъа кетген кезиуде, къызгъа баргъанды. Къызны аллында жойкъулланып, аланы бу элде тохтагъанларына къууаннганча этип, ала не мурат этгенлерин билгенди. Андан сора, къызгъа иги болуп, кесине шагъырейлендирип, алай тургъанды. Бир кюн ол, биягъы къызгъа келгенди да:
– Сизни бу жерге келгенигиз – уллу насыбыгъызды. Аны менден башха дунияда бир жан билмейди. Ол насыпны келтираллыгъ’ а жаланда сени къарындашынгды. Къарындашынга, мен айтханымы билдирмей, бу жумушну этдирсенг, сиз бу жерде биринчи юй болуп жашарыкъсыз. Бир жерде бир терек барды да, аны чапыракълары кюмюшдюле. Сиз аны арбазыгъызда орнатсагъыз, бек бай боллукъ эдигиз, – дегенди къуртха.

– Ол терекге биз къалай жеталлыкъбыз? Ол амалны биле эсенг, айт, – деп тилегенди къыз.

– Ол узакъ жолду, болсада жетерге амал барды. Сени къарындашынг ол терекни ызындан болсун. Болгъан жерин табарыкъды. Аны, къазып, бери келтирсин да, юйюгюзню аллында орнатсын. Ма керти жашаугъа ол заманда чыгъарыкъсыз, – дегенди къуртха.

– Да, алай эсе уа, мен аны къарындашыма айтайым. Ол терекни, излеп, болгъан жерин да табып, къазып, келтирип, арбазда орнатырыгъына мен ишексизме. Ол этмеген затны дунияда бир жан эталыр амалы жокъду, – деп, къыз къуртха къатынны юйюне ашыргъанды.

Къызны къарындашы уудан къайтып келгенде, къыз кюмюш чапыракълы терекни хапарын анга айтханды:

– Ол терекни бери келтирип, арбазда орнатмай амалынг жокъду. Хар жылдан аны чапыракълары кюмюш болуп чыгъадыла. Ол къаллай уллу байлыкъды! Ол байлыкъны Аллах бизге буюруп тура болур. Бар, ол терекни келтир, – деп къысханды эгечи къарындашын.

Жаш, къызны айтханын этип, терекни излей чыкъгъанды. Айлана-жюрюй кетип, бир уллу къалагъа жетип, ол къалагъа киргенди. Аны ичинде жаш бир кёп гюнях этген къарт эмегеннге жолукъгъанды. Ол эмеген а, кёп ёмюрлени ичинде этген гюняхларым кечилирча, кимге не зат этейим деген сагъышда эди. Жаш бла эмеген саламлашхандыла. Эмеген жашны не айланнганын, не жюрюгенин сурагъанды. Жаш, бир затын букъдурмай, эмегеннге билдиргенди.

– Ай, балам, ол сен эталыр затха ушамайды. Бек къыйын ишди. Болсада, мен кёп адамгъа кёп къыйынлыкъ жетдиргенме. Алай, кёресе, энди къарт болгъанма, этген аман ишлериме чогъеж болгъанма, аманлыкъларым кечилирча, бирлеге ахшылыкъ этейим деп, сагъышлыма. Сени жюрегинг тюз болгъанын ангыладым. Мен санга тюзюн айтама – къыйналлыкъса. Насыбынг болса, муратынга жетерсе, къыйынынг болса, ёлюрсе. Бу мен кёрген атынг сени барлыкъ жеринге жетдиралмаз. Мени атымы ал. Аны бла барсанг, сен барлыкъ жерни мени атым биледи. Ол сени керек жерге элтир. Алай анда бир эмеген барды. Ол мени къарындашымды. Анга жетгинчи, сен бир къая ыраннга тюбериксе. Ол жерде бу ат сени къутхарыр. Эмегеннге жетсенг, ол жукълап болса, уллу насыбынгды. Ол уяннгынчы, сен кюмюш чапыракълы терек​ни, къазып, атынга минип, артха айланып, аямай къачарса. Ол къая ырандан чыкъгъынчы, бир жерде да тохтама. Тохтасанг, эмеген, жетер да, сени жояр. Къая ырандан чыкъсанг а, бир да къоркъма. Тюзюнлей манга келирсе. Алай, ол эмеген жукъламай турса уа – сен алайдан къутулалмазса. Хайда, ангы​ладынг эсе – ма атны, бар жолунга, – деп, жибергенди.

Жаш кетгенди. Бара-барып, бир уллу къысыр къаяны къыйыр ыранындан къутулуп, бир бек уллу къалагъа жетип, шыбыртсыз ичине кирип кетгенди. Кирсе – анда бир уллу эмеген жатып, жукълап тура эди. Аны къатында – бир терек, терекни чапырыкълары уа – кюмюшле. Жаш, мычымай, терекни къазып алып, ат боюнуна салып, атына минип, къачып тебирегенди. Бир кесек баргъанлай, эмеген, уянып, аны къуууп башлагъанды. Жаш, артына къарап, къоркъаракъ да болуп, аямай къач​ханды. Эмеген да къууа, ол да къача, жаш къая ырандан къутулгъанды. Эмеген а, къая ыраннга жетип, жашны къутулгъанына асыры ачыу этгенден, жерни тепдирирча къычыргъанды. Къая ырандан ары атларгъа эмегенни амалы болмагъаны себепли, ол артына къайтып кетгенди. Жаш да, кюмюш чапыракълы терекни ат боюнуна алып, алгъыннгы эмегеннге жетгенди. Ол кече жаш эмегенде къонакъ болуп къалгъанды. Эрттенликде уа эмеген, къонагъына уллу махтау сала, атын да берип, жолгъа ашыргъанды. Жаш, терекни да ат боюнуна салып, эмеген бла саламлашып, ызына къайтып, юйюне келип, ол айтхылыкъ терекни арбазында орнатханды. 

Алай бла, бир ауукъ заманны жашап тургъандыла. Бир жол жаш биягъы уугъа кетгенди, къуртха къатын, келип, жашны эгечи бла жолугъуп, анга:

– Ма кёремисе, мен айтхан зат ётюрюк бир заманда да болмагъанды, боллукъ да тюйюлдю. Мен сизни бек сюеме, энди уа бютюнда сюерикме. Сени къарындашынг эталмазлыкъ иш жокъду. Энди сиз андан да иги жашарыкъсыз. Сизни байлыгъыгъыз деу даражагъа жетиширча, дагъыда бир мадар билеме. Сизни бек сюйгеним себепли, аны да санга юйретейим. Сен а къарындашынга айт да, этдир. Ол ишни этдирсенг, сизни байлыгъыгъызгъа эмда даражагъызгъа жетерик эки дунияда да болур амалы жокъду, – дегенди. Кеси уа, жаш сау къайтханына ачыудан ёле: «Энди бу жумушну айтсамдамы ёлмез?» – деп тура эди.

– Айт, алай эсе, мени къарындашым эталмазлыкъ иш битеу дуния​да да табылмаз, – деп къадалгъанды къыз къуртха къатыннга.

– Ма ол жерде, ол жерде Къарачач деген бир ариу, битеу дунияда да болмагъанча акъыллы къыз барды. Сени къарындашынг аны къатыннга алалса, андан уллу насып болмаз эди анга, санга да. Ийнан сен манга. Айт да, ол Къарачачны, табып, санга келин этсин, – дегенди къуртха.

Жашны эгечи, къарындашы уудан келгенде, къуртханы хапарын айтханды.

– Къарачач деген къызны алмай амалынг жокъду, ол мени келиним болургъа керекди, алай болмаса, кесими дунияда жашагъан сунмам, – деп, къысханды жашны. 

Эгечи алай къаты болгъанда, жаш:

– Къойчу эгечим, бу болмачы затла бла кюрешме. Быллай уллу, къыйын ишлени санга ким юйретеди? Ма терекни келтиреме деп, ёлюмден кючден къутулгъанма. Энди бу Къарачач деген къызны табып келтирген да андан тынч иш болмаз. Къарачач болмаса да, башха тиширыу табылыр, – деп, эгечине тырман этип сёлешгенди. 

Алай къызны къаты болгъанына эм мудахлыгъына къарап, анга боюн салып, Къарачачны излерге кетгенди.

Бара кетип, ол терекни излей баргъанда жолукъгъан къарт эмегеннге жетгенди. Ала бек жарыкъ саламлашхандыла. Эмеген жашха:

– Энди уа, балам, не жумушунг барды? – деп соргъанды. 

Жаш тюз ниетде жумушун айтханды. Эмеген, сагъыш эте кетип, жашха:

– Бек къыйын иш бла келгенсе. Муну ызындан болуп, ары тебирегенлени кёплери сау къайтмагъанды. Сен да Къарачач деген къызны излегенинги къойсанг, бек сюерик эдим, – дегенди. 

Алай жаш ол ишден артха турургъа унамагъанды. Андан сора эмеген аны бу амалгъа юйретгенди:

– Къарачачны уллу къаласы барды, къаланы тёгерегинде мингле бла сын ташла сюеледиле. Ма ол сынла Къарачачха баргъан уланладыла. Барма, барсанг, анда сын болуп къаллыкъса. Бармай къалмайма дей эсенг а, биягъы мени атымы алып бар. Ол мен айтхан къалагъа сени жетдирир. Тюз жетгенлей: «Къарачач!» – деп къычырырса. Биринчи къычыргъанда, жууап эшитмесенг, тобукъларынгдан энишгенг сын болур. Экинчи къычырып, жууап эшитмесенг, белингден арынг сын болур, ючюнчю да таууш эшитилмесе, саулай чархынг сын болуп къалыр.

Жаш, эмегенни атына минип, бара кетгенди да, бир уллу агъачдан ётюп, бир ачыкъгъа чыкъгъанды. Анда, ол эмеген айтханча, къаланы кёргенди. Аны тёгерегинде сынланы да узакъдан аскерле суннган эди. Къаланы аллына жетгенде: «Къарачач!» – деп биринчи кере къычыргъанды. Ол заманда бу жашны тобукъларындан энишгеси сын таш болгъанды. Экинчи къычыргъанында, Къарачач: «Ой», – деп сёлешгенди. Ол заманда жашны къолтукъ тюплерине бир аркъан илиннгенди. Ол аркъан жашны Къарачачны таууш этген жерине кётюрюп башлагъанды. Ол заманда къаланы тёгерегинде сынла да адамла болуп къалгъандыла. Жаш Къарачачны жанына тюшгенди. Къарачачха айланып:

– Атым къутулуп кетгенди, – деп, жарсыгъанды. 

Къарачач аны атын тутаргъа адам ийгенди. Алайда жаш бла къыз бир бирлерин сюйгендиле, некяхлы болгъандыла. Сынла уа, адамла болуп, журтларына къайтхандыла.

– Ма, – дегенди Къарачач жашха, – быланы гюняхлары сендедиле. Нек десенг, мени жазыуум сени блады, сен манга быладан аллын келсенг эди, была бери айланмаз эдиле, сынла да боллукъ тюйюл эдиле. Ала, Аллахха къуллукъ этмей, сынла болуп тургъанларыны гюняхы сениди.

Сора Къарачач да, жаш да, алайдан кетип, ол къарт эмегеннге барып жолукъгъанларында, эмеген уллу къурманлыкъла бла аланы юйлерине ашыргъанды.

Жашны Къарачач бла юйге къайтып келгенин билгенде, къуртха къатын уллу жарсыугъа къалгъанды. Жашны жоюлмай къайтханы аны бек ачыу этдирип, къыйнагъанды. Жаш бла Къарачач а бирге къууанч​лы жашау этгендиле.

Бир жол Къарачач эрине:

– Сен атынгы, сылап-сыйпап, сыртына минип, бёркюнгю да ёргерек кийип, элни ортасы бла бир айланып чыкъ, – деп тилегенди. 

Жаш, Къарачач айтханча этип, бара тургъанлай, биреуге жолукъ​гъанды. Ол киши, жашха тюрслеп къарап, къатыны эсине тюшгенди. Артха къайтып келе да, киши жашха тюрслеп къарагъанды. Жаш юйюне озуп кетгенди.

Бир бёлек замандан биягъы Къарачач жашха:

– Энди элни таматасына жолукъ да, аны бла шагъырейлик изле. Анга жолукъгъанда уа: «Мен сизни элге келгенме, шагъырей болургъа сюеме, аны себепли сизни журтда болгъан адамланы – къарт-жаш, эр киши, тиширыу болса да, тутмакъланы да – жыйып, бизге бир кел», – 
деп тилерсе, – дегенди. 

Жаш:

– Да мен алай айтсам, элни адамлары бизге келирле, ол заманда аланы не бла сыйларыкъса? Алагъа не зат ашатырыкъса, не зат ичирликсе, биз уялмазбызмы? – деп, жарсыгъанды.

– Ма аш, ма ичги, – деп, Къарачач юч ётмек бла юч шеша кёргюзтгенди.

– Ай, – дегенди жаш, – не болмачыды бу этгенинг. Была кимге жетерикдиле?

– Ол сени ишинг тюйюлдю, – дегенди биягъы Къарачач. – Мен айт​ханны эт.

Жаш, Къарачачны айтханын этип, эл таматасына баргъанды. Эл таматасы жашны айтханына, угъай демей, боюн салып, кёзюне да тюрс​леп къарап, ашыргъанды. Бёлек кюнден адамла эл таматасы бла битеу жыйылып жашха келгендиле. Эл тамата – тёрде, къатында уа къатыны – 
къуртха, араларында – ёгюз быдыргъа чулгъанып бир тёммек. Аланы барысыны да алларында уа юч ётмек, юч шеша тургъандыла. Хар ким ётмекге узалып кёргенди, къапмаздан тоюп къалгъанды, ичгини кёргенди, ийисинден эсирип, дагъыда жайыгъып къалгъанды. Ол халда аш да, ичги да жеринде тургъанлай, жыйылгъанла бары да монг болгъандыла.

Алай бу ёгюз быдыргъа чулгъаннган тёммек, къымылдагъан этсе да, юлюшсюз тургъанды. Аны уа не зат болгъанын жаланда ючеулен биле эди. Билгенледен бири – Къарачач, экинчиси – эл тамата, ючюнчюсю – аны къатыны – къуртха. Ол кимди десегиз – ол а бу жашны бла аны эгечини аналары. Аны ёгюз быдыргъа чулгъап, хар неден да юлюшсюз тутхан – бу элни таматасы, аны алгъыннгы эри эди. Къарачач аланы жашауларын бек иги билгенди. Халкъны бу жыйылгъан жеринде сабыр этип, ол эл таматаны бла къуртханы орталарына сюелгенди. Ол заманда къуртха, безгекден ауругъанча, къалтырагъанлай тургъанды. Андан сора Къарачач, бир кюбюрчекни келтирип, аны къолу бла тутуп:

– Балала аталарын-аналарын танысынла, атала-анала да балаларын танысынла. Азаплыла азапдан къутулсунла! Амин Аллах! – деп, кюбюрчекни бир бургъанды. 

Ол заманда ёгюз быдыр ачылып, ичинден жашны бла къызны аналары чыгъып, алгъыннгы кюйюне къайтып, ханны жашыны аллында алай тохтагъанды. Ханны жашы – эл тамата, аны къатына барып, баш ургъанды. Къатын аны кечгенди. Къыз бла жаш да аналарын-аталарын,  ата бла ана да балаларын таныгъандыла, бир бирни къучакълагъандыла, ийнакълагъандыла. Къарачач, аны бла къалмай, биягъы кюбюрчекни алып:

– Бу атаны-ананы арасында тил этип, сабийлеринден айырып, бюгюннге дери бир бирни танытмай, быллай аман кюнлеге жетдирген а къара кёмюр болсун, – дегенде, халкъ, ыразы болуп: «Амин! Амин!» – 
деп къычыргъанды. 

Къарачач кюбюрчекни ханны жашыны экинчи къатынына, къуртхагъа, бургъанда, ол халкъны аллында, кёз кёре тургъанлай, кюл-кёмюр болуп къалгъанды.

Андан сора чолпан кёзлю жаш, аны алтын чачлы эгечи да, аталарын-аналарын да биргелерине алып, барысы да ашап-жашап къалгъандыла деп, хапарда алай жюрюйдю.

ГОККА ХАНС

Бурун заманда бир бай кишини юч къызы болгъанды. Къызлары, ёсюп, жетген къызла эдиле. Бир кюн байны кёлюне: «Къызларыма бир сорайым, ким неси болса сюе эсе да», – деп келгенди да, уллу къызына:

– Къызым, дунияда не затынг болса бек сюерик эдинг? – деп соргъанды.

Къызы, кёп сагъыш этип:

– Дунияда болмагъанча бир кюбюрюм болса, бек сюерик эдим, – дегенди.

Бай, бир бёлек заманны излеп, дунияда болмагъанча кюбюрню табып, къызыны тилегин толтургъанды. Алай бла, тамата къызын ыразы этгенди.

Сора бай экинчи къызына да:

– Къызым, сен а дунияда не затынг болса бек сюерик эдинг? – деп соргъанды.

– Дунияны башында болгъан затны кёргюзтген кюзгюм болса, бек сюе эдим, – дегенди ортанчы къызы.

Кёп излеп, ортанчы къызы тилеген кюзгюню табып, бай аны да ыразы этгенди.

Сора бай эм гитче, эрке къызындан соргъанды:

– Къызым, сен а дуния башында болгъан затладан ненг болса сюерик эдинг?

– Мен малкёз тюйюлме, манга хапчюк-харекет керек тюйюлдю. Дунияда эм ариу гокка хансны табып келсенг, андан башха зат керек тюйюлдю манга, – деп жууап этгенди гитче къызы.

Бай бек кёп заманны гокка хансны излей, айлана кетип, бир къалагъа жетгенди. Къаланы тёгерегинде бек ариу гокка хансла ёсе эдиле, аланы барындан да айырып, бир гокка хансны жаратып, алайда къалагъа къарагъан бир адамлагъа да соруп, аны юзерге эркинлик алгъанды. Бай, гокка хансны юзюп, къолуна алыр-алмаз, дуния тюрленнгенча, жер къалтырагъанча болуп, хырха ауазы бла, дунияда болмагъанча, бир эриши жаныуар аны къатына келгенди. Бай эсин жыйып къараса – жаныуарны буруну – къушха ушай, аякълары – эшекге, жалы – атха ушап, бир сейирлик зат.

Ол жаныуар байгъа:

– Бу гокка ханс мени жаным эди, сен аны юздюнг. Энди мен ёлеме, не этейим, къалай этейим?! – деп жилягъанды.

Бай да, не этерге билмей, анга:

– Да не этейим, къалай этейим? Былай-былай келген эдим, гитче къызым тилеген эди гокка хансны, аны ючюн юзген эдим, – деп, битеу хапарны айтханды.

– Гокка хансны тилеген къызынгы манга бермесенг, мен ёллюкме. Алай тюйюл эсе, гокка хансны, орунуна орнатып, сау эт, – дегенди ол жаныуар.

Бай, не тюрлю этип да кюрешгенди, гокка хансны, жерге жангы​дан салгъанлыкъгъа, тирилталмагъанды. Сора жаныуаргъа къызын берирге айтып, юйюне атланнганды.

Башын уллу сагъыш басып, мудах болуп, бай юйюне келгенди. Гитче къызы:

– Атам, тапдынгмы гокка хансны? – деп соргъанды.

– Къызым, тапхан а этдим, алай былай-былай да болдум, – деп, бай къызына битеу хапарны айтханды.

– Атам, аны ючюн мудах болма, мен къоркъмайма, барайым ол жаныуаргъа, – дегенди гитче къыз.

Къыз ыразылыгъын бергенден сора, аны къалагъа ол жаныуаргъа элтгендиле. Бир талай кюнню къыз, къаланы тёгерегине къарай, сейирсинип айланнганды. Кюнлени биринде, къыз, биягъыча, тёгерекге къарай, айлана тургъанлай, хырха таууш этип, ол жаныуар, келип, къызны аллында жыгъылгъанды. Къыз, къоркъмай не жийиргенмей, жаныуарны сыртын сылап:

– Мен санга юй бийче болургъа келгенме, сен а быллайла этесе, – 
дегенди.

Жаныуар, бу сёзлени эшитип, олсагъат думп болуп кетгенди.

Къыз а, жаныуарны кёргенде, аны эртте, атасын гокка хансны излерге ийгинчи окъуна, тюшюнде кёргенин эсине тюшюргенди. «Тюшюмде кёргеними тюнюмде кёрдюм», – деп, къаланы тёгерегинде гокка ханс​лагъа къарап тургъанлай, аны аллына омакъ кийинип, бир ариу жаш келгенди, къыз бла саламлашханды. Къызны сейирсиннгенин кёрюп, жаш:

– Ол сен кёрген жаныуар мен эдим, – деп, хапарын башлагъанды. – Мен ханны жашы эдим. Бир кере, атыма да минип, бара тургъанымлай, къарангыда аллыма бир ауана чыкъгъанды. Сауутуму да къолума алып, аны ызындан къуугъанма. Бек кёп сюрюп, онгсуз этип баргъанлайыма, къарант​ха, тохтап: «Бюгюнден ары адам сыфатынгы тас этип, жанынг хансха кирсин. Бурунунг къушха ушасын, жалынг – атха, аягъынг – эшекге. Ауазынгдан адам, къоркъуп, ёлсюн. Ариу къыз сюйгюнчю, адам сыфатха къайтма», – деп, къаргъап, думп болуп кетгенди. Ма ол кюнден бюгюннге дери ол жаныуар сыфатда айланнганма. Сенден башха къызла, кими ауазымдан, кими сыфатымдан къоркъуп, ёлгендиле. Сен а, къоркъ​май, мени жанымы сау къалдырдынг, адам сыфатха да къайтардынг. Сау бол, – деп, хапарын бошагъанды.

Алай бла, къыз бла жаш, бир бирлерин бек сюйюп, ашап-жашап къалгъандыла.

ЁКСЮЗ КЪЫЗЧЫКЪ 

Эртте-эртте бир ёксюз къызчыкъ болгъанды. Юйю-жери болмай, бир кюн ол жашар жер излей атланнганды. Къызчыкъ, бара-бара кетип, агъач ичинде бир тютюн чыкъгъанын кёрюп, аны таба бурулгъанды. Барса, эмеген къатын бла къызчыгъы от къатында олтуруп тургъанларын кёрюп:

– Ой, анабыз, не иги болду мен сизни тапханым: атам-анам да ёлюп, ёксюз къалып, жашар жерим болмай айлана эдим, энди сизни бла турургъа боллукъмуду? – дегенди къызчыкъ алагъа.

Эмеген къатын, аны келгенине къууанып:

– Иги болгъанды келгенинг, мен сени ишинги тап этерме, – деп, кесини къызчыгъы бла ол кече окъуна  бу келген къызчыкъны кесип ашаргъа оноулашханды.

Эмеген къатын бир жанына кетгенлей, эмеген къызчыкъ ёксюз къызчыкъгъа:

– Къызчыкъ, мени анам бюгече сени кесерге мурат этеди, алай сен мени жеримде жатарса, мен а сени жерингде жатарма: анам, келип, мени кесер да кетер. Ол кетгенлей, сен ма алайда ол чач таракъны да, бизни да, ол кюзгюню да, алайдагъы къара билеуню да ал да, аямай къач. Анам къуууп, сени жете башласа: «Аллах, бизни ортабызны, чыпчыкъ башы бла учуп ёталмазча, чычхан тюбюн жырып чыгъалмазча, къалын мурса эт», – дерсе да, чач таракъны жерге атарса. Бираздан анам, андан да ётюп, сени жете башласа: «Аллах, ортабызны, не къанатлы, не жилян ёталмазча, къалын чыгъана эт», – деп, бизни жерге атарса. Анам, андан да ётюп, дагъыда жете башласа: «Аллах сен экибизни ортабызны терен, кенг кёл эт – не сарыуек не чабакъ жюзюп ёталмазча», – деп, кюзгюню жерге атарса. Андан да ётюп, анам жете башласа уа: «Аллах, экибизни арабызны бийик къая эт: башы кёкге жете, башы бла бир жан ёталмазча», – деп, къара билеуню жерге атып, дагъыда къачарса, – дегенди.
Кеч болуп, жатаргъа хазырланып, эмеген къатын эки къызчыкъны да башха-башха жерлеге жатдыргъанды. Чыракъны да ёчюлтюп, отоууна кирип, къызчыкъны кесерге бичакъны билеп башлагъанды. Ол бичакъ билеп келгинчи, эмегенни къызчыгъы, туруп, ёксюз къызчыкъны кесини жерине жатдырып, кеси уа аны жерине жатханды. Бир заманда эмеген къатын бичагъын жютю этип, келип, ёксюз къызчыкъны кесеме деп, кесини къызчыгъын кесип, къызы жатхан жерге барып:

– Энди мен къызчыкъны кесдим. Эрттенбла эртте туруп, оракъ орургъа кетерикме, сен а муну этин, биширип, къапчыкъгъа жыйып, ары келтирип, таш юсюне салып, манга къычырырса. Сора терк окъуна юйге къайтырса: бирле, кирип, бир затыбызны алырла, – деп, жукъларгъа кетгенди. 

Эмеген къатын, эрттенликде эртте туруп, оракъ орургъа атланнганды.

Къоркъгъандан жаны чыгъа тургъан ёксюз къызчыкъ, эмеген къатын оракъгъа кетгенлей, ол айтханча этип, кесилген къызчыкъны этин къапчыкъгъа жыйып, элтип, таш юсюне салып, эмеген къатыннга къычырып, терк окъуна артха юйге къайтып келип, ёлген къызчыкъ айт​хан затланы: чач таракъны, бизни, кюзгюню, къара билеуню да алып, къачалгъаны чакълы, аямай, аллы айланнган жанына къачханды.

Эмеген къатын, оракъ ора кетип, арыгъандан сора, солургъа олтургъанды. Ташны юсюнден къапчыкъны алып, ашайым къызчыкъны этин деп, ачса – кесилген къызчыкъ кесини къызчыгъы болгъанын кёргенди. Алайдан ол ёксюз къызчыкъны ызындан къуугъанды. Бираздан аны жете башлагъанды. Эмеген къатынны жетип келгенин кёрюп, ёксюз къызчыкъ, чач таракъны алып: «Аллах, эмеген къатынны бла мени ортабызны, чыпчыкъ башы бла учуп ёталмазча, чычхан тюбюн жарып чыгъалмазча, къалын мурса эт», – деп, аны жерге атханды. Тюз ол тилегенча, эмегенни бла къызчыкъны аралары къалын мурса болуп къалгъанды.

Эмеген къатын, мурсагъа кирип, кюйюп-бишип, аман сагъатлы болуп, кючден-бутдан ётюп, биягъы къызчыкъны жете башлагъан​ды. Аны дагъыда жетип келгенин кёрюп, къызчыкъ: «Аллах, ортабызны, не къанатлы, не жилян ёталмазча, къалын чыгъана эт», – 
деп, бизни жерге атханды. Къызчыкъ тилегенча, аралары къалын чыгъана болуп къалгъанды. Эмеген къатын, болгъанын чыгъанагъа сойдуруп, жыртдырып, аманны кебинден чыгъанадан ётюп, биягъы къызчыкъны жете башлагъанды. Ол заманда къызчыкъ: «Аллах, сен экибизни ортабызны терен, кенг кёл эт – не сарыуек, не чабакъ жюзюп ёталмазча», – деп, кюзгюню жерге атханды. Алайда олсагъат уллу кёл болгъанды да, къызчыкъ аямай къачханды. Эмеген къатын, кёлге кирип, жибип, аман сагъатлы болуп, ётюп, биягъы къызчыкъны ызындан къуугъанды. Аны энтта да жете келгенин кёрюп, къызчыкъ: «Аллах, экибизни ортабызны сен  бийик къая эт: башы кёкге жете, тёппеси бла бир жан ёталмазча»,– деп, къара билеуню жерге атханды. Къызчыкъ тилегенча, орталары бийик къая болгъанды да, къызчыкъ биягъы аямай къачханды. Къачып бара, бир къарелдини кёрюп, аны таба чапханды. Чабып барып, алайгъа жетсе, – ол а бир бийик къала. Къаланы башында терезеден энишге къарап, бир ариу тиширыу чилле урчукъ ийире тура эди. 

– Ой, Аллах ючюн, бир амал эт да, мени кесинг болгъан жерге чыгъар: эмеген къатын, къуууп, жетип келеди. Жетсе, ол мени ёлтюрлюкдю, – деп тилегенди ёксюз къызчыкъ ол тиширыудан.

Ол заманда ариу тиширыу ийире тургъан урчугъуну чилле халысын энишге жибергенди да, къызчыкъ, аны бла ёрлеп, къаланы башына чыкъгъанды. Сора, къарасала, биягъы эмеген къатын жетип келгенин кёргендиле.

– Энди эмеген къатын келсе, биз аны бери миндиргинчи къоймаз, алай сен, бу къыптыны къолунга алып тур да, мен аны чилле аркъан бла ёрге чыгъарып келе, къаланы ортасына жетдиргенлей, чилле аркъанны къыпты бла кесерсе. Ол заманда эмеген къатын, энишге кетип, жерге тийсе, ёлюр, – дегенди ариу тиширыу ёксюз къызчыкъгъа.

Эмеген къатын, бираздан къаланы къатына жетип:

– Ой бийче, мени ёрге чыгъар, чыгъармасанг – къалангы да оярма, кесинги да жоярма, – деп къычыргъанды.

Ариу тиширыу анга:

– Къыл аркъанмы берейим огъесе чилле аркъанмы берейим? – деп соргъанды.

– Къыл аркъан бла кесинги буу, манга уа чилле аркъанны бер ары чыгъаргъа, – дегенди эмеген.

Ариу тиширыу чилле аркъанны энишге жибергенди. Эмеген къатын, аны белине къысып: 

– Тарт энди ёрге! – дегенди.

Тиширыу эмеген къатынны ёрге тартып, къаланы ортасына жетдиргенлей, ёксюз къызчыкъ аркъанны кесгенди. Эмеген къатын, бийикден энишге кетип, жерге тийип, жарылып ёлгенди.

Бийче, къызчыкъны жууундуруп, ариу кийиндирип, кесине къыз этгенди, кесини жанындан эсе, ёксюз къызчыкъны бек сюйгенди.

Бир кюн бийче къайры эсе да тебиргенди да, къарауашына :

– Мен къайтхынчы, къызчыкъгъа иги къарагъыз, бир тюрлю бир зат бла къыйнамагъыз, – деп, кетгенди.

Бийче кетгенлей, къарауашы: «Бу да къайдан чыкъгъан палах болгъанды манга, ёлтюрейим да къояйым къызны», – деп, юч гитче тёгерек затны жауда биширгенди да, къызчыкъгъа:

– Биз быллайланы саулай жутуп къоюучубуз, сен да жут да къой, – 
деп, бергенди. 

Ол айтханча, къызчыкъ, аланы саулай жутама дегенди да, солууу тыйылып, ёлгенди да къалгъанды.

Къызчыкъ ёлгенлей, къарауаш аны, элтип, бишлакълары бошала тургъан чыккыргъа баштёбен салып къойгъанды.

Бийче, къайтып келип, юйде къызчыкъны кёрмегенди да, къарауашха:

– Къызчыкъ къайдады? – деп соргъанды.

– Билмейме, Аллах хакъына, бусагъатда ма былайда айлана тура эди, – дегенди къарауаш. 

Алайда ары-бери чабып, къызчыкъны излеп башлагъандыла.

Къарауаш да тёгерекге чабып, излеген кибик этип, бишлакъ чыккырны къатына барып:

– Къызчыкъ, бишлакъ алама деп, чыккыргъа кетип турады! – деп къычыргъанды.

Бийче келип къараса – керти да, къызчыкъ чыккыргъа кетип, ёлюп тура эди. Къызчыкъны, ариу дарийлеге чулгъап, къабырны тюбюне да топуракъ орунуна тары къуюп, алай асырагъандыла.

Бир къарт къатынны уа къазлары болгъандыла да, ала къабырны къалай эсе да къозгъап, ачып, ол тарыгъа юйренип, тойгъунчу чёплеп, юйге да къанатлары бла келтире да, арбазгъа чача тургъандыла. Арбазда бир эки-юч кере да тары бюртюклени кёрюп, къарт къатын: «Аллах, бу къазла бу тарыны къайдан табып келтиредиле? Быланы ызларындан барып, бир къарайым»,– дегенди да, бир эрттенликде къазланы орундан къыстап, ызларындан марап баргъанды.

Къазла, тюзюнлей барып, бир жангы къабырчыкъгъа кирип, тоюп чыкъгъандыла. Къарт къатын, келип, къабыр тешикден къарагъанды. Къараса – бир кёп дарий чулгъам. Тешикни кенгертип, дарийлени чыгъарып, юйюне алып келгенди. Дарийлени ичинде къызчыкъ чулгъанып тургъанын кёрюп, къызчыкъны олтуртуп, аркъасына жастыкъ салама деп, сыртына къолун жетдиргенлей, ёлюп тургъан къызчыкъ кекиргенди да, ауузундан юч тёгерек затчыкъ чартлап чыкъгъандыла. Алайлай: «Ох-ох-ох», – деп, къызчыкъ ёрге тургъанды. Къарт къатын болгъан сейир хапарны элге жайгъанды. Бираздан хапарны бийче къатын эшитип, къарт къатыннга кёп саугъала да алып, келип, къызчыкъны юйюне элтип, экиси да бирге ашап-жашап къалгъандыла.

СЮТ КЁЛ 

Эртте-эртте бир жерде бир хан жашагъанды. Тёгерекдеги ханланы ичинде бек залим, бек кючлю, къолундан келген, бай хан болгъанды. Ханны жер жапхан мюлкю, саны болмагъан жылкъысы, къой, тууар къошлары болуп, жалчылагъа малын бакъдырып тургъанды. Аны жа​нгыз жашындан башха сабийи болмагъанды. Ол жангыз жашы да, атасына ушаш, атасы ханлыкъ этген жерде аллына бир тенгин да ётдюрмеген, жигит, ётгюр, мадарлы жаш эди. Тенг жашларыны барысына да таматалыкъ этип тургъанды.

Ары-бери барыргъа неда уугъа чыгъаргъа эсине тюшсе, ханны жашы нёгерлерин жыйып барыучу эди. Ол заманда аланы кишилик​лерин, адамлыкъларын сынап, битеуюнден да юч жарлы кишини жашларын нёгерге сайлагъанды. Ала ючюсю да, адамлыкъгъа, кишиликге, батырлыкъгъа жетгенде, ханны жашындан артха къалмагъандыла. Ханны жашы ол юч нёгери бла, кеси тёртюнчю болуп, къайры барсала да, къайдан келселе да, бирге антлы тенгле болуп жюрюгендиле.

Кюнлени бир кюнюнде, жашланы жолгъа чыгъаргъа эслерине тюшгенди да:

– Жюрюгюз, жашла, эрикгенден да ёлебиз, жолгъа чыгъып, тёгерек​ге къарап келейик, – деп, атларына да минип, сауутларын да алып, эл бла да саламлашып: – Хайда, энди сизге – эсенлик, бизге уа – саулукъ, – 
деп, жолгъа атланнгандыла.

Тёрт жаш, ханны жашы таматалары болуп, аллары айланнган жанына кетгендиле. Кече-кюн тохтамай баргъандыла да, аланы жоллары тауусулгъанды. Была, къайры барырларын билмей, тохтап, оноулашхандыла. Тёгерекге къарагъандыла да, бир заманда, адам жюрюгеннге ушамай, жаныуар ызгъа ушаш, хансла ичинде бир иничке жол ызчыкъ​ны эслегендиле.

– Жюрюгюз, жашла, бу ызны ахырына бир чыгъайыкъ, – дегенди ханны жашы.

Тёртюсю да ол ызны тебирегендиле, алай болгъанлыкъгъа, ол тап​хан жол ызлары, узакъгъа бармай, бир уллу суугъа тирелип, жокъ болуп къалгъанды.

Суу уллу, залим суу болгъанды: ташны, тауну да тёнгеретип кетеди дерча, адам кирирге базынмазча, къоркъуулу. Жашла сууну боюну бла ёрге-энишге барып да къарагъандыла, алай кирирге уа базынмагъандыла. Сууну ары жанында уа – къалын агъачлы тау.

Сора жашла, атладан тюшюп, атларыны айылларын да бошлап, ауузлукъларын да алып, биченликге отларгъа бошлап, кеслери да олтуруп, бир кесек аш да ашап, къалай этсе тап боллугъуну юсюнден оноулашып башлагъандыла. Таугъа, суугъа да кёп къарап, кенгеше кетгенден сора, ахырында жашладан бири:

– Эл бла да саламлашып, кетгенибизни халкъгъа айтып, кишилеча, жолгъа чыкъгъанбыз. Суугъа кирип, ол жанында агъачлы таугъа къутулсакъ, ол мен кёрген тау кийикден къуру болургъа амалы жокъду. Бир уугъа да айланып, бирер кийик да ёлтюрюп, ат къанжыгъаларыбызгъа байлап къайтмасакъ, жарамаз. Къурлай элибизге кёзлерибизни жандырып къайтмакълыкъ – кишиликни иши тюйюлдю, – деп, кесини оюмун айтханды.

Къалгъан жашла да: 

– Керти айтаса, тюздю айтханынг, – деп, олтургъан жерлеринден туруп, – къаллайла ётебиз суудан? – деп, кенгешгендиле. 

Ахырында жашла, атларыны жерлерин алгъандыла да, аякъларына кишен салып, бу жанында къоюп, суугъа-суугъа секиришгендиле. Ханны жашы бир нёгери бла сууну ол жанына ётгенди. Бирси эки нёгерлерин сууда, ёлгенлерин-сауларын да кёрмей, тас этгендиле. Ёрге бла энишге кёп баргъандыла, излегендиле. Алай болгъанлыкъгъа, аланы табалмай, тюнгюлюп къалгъандыла. Болмагъанында, жашла:

– Энди биз, не кёп излесек да, тёгерегибизге не кёп къарасакъ да, эки нёгерибизден бошадыкъ. Энди кесибизни оноуубузну этейик, – деп, уугъа чыгъаргъа таукел болуп тохтагъандыла. 

Сора экиси да, бара-бара кетип, кийик да кёрмей, тауну башына чыкъгъандыла. Тауну башындан тёгерекге къарай кетип, бир агъач талада кийик сюрюуню отлай тургъанын эслегендиле. Жашла, энди кийикледен ёлтюрейик деп, тауушсуз алагъа жууукълашхандыла. Алайда экиси да эки уллу кийикни атып, ёлтюргендиле, къалгъанлары уа, ушкок тауушдан юркюп, таугъа ташайып кетгендиле.

Жашла энди барып, ёлтюрген кийиклерин жарашдырып, кётюрюп, ызларына къайтыр мурат бла, кюреше тургъанларынлай, артларындан ким эсе да бирле, тауушсуз келип, экисин да тюплерине салып, къолларын-аякъларын байлагъандыла. Сора жашла:

– Ким эркин этгенди сизге, келип, бизни сюрюуюбюзден кийик ёлтюрюрге?! – деп, юслерине сюелген алты адамны кёргендиле.

Кийик сюрюуню иелери эки жашны да, алып, таугъа чыгъарып, элтип барып, тутмакъ юйлерине атып, аны эшигин-терезесин да бегитип кетгендиле.

Эрттенликде уа, аллында кюн аланы байлагъан жашла, келип, тутмакъ юйню эшигин ачыл: «Жюрюгюз!» – деп, къайры элтгенлерин айтмай, жашланы бир ариу жасалгъан юйге алып баргъандыла. Босагъадан кирип башлагъан жерден тебиреп, къатапа кийизлени юсю бла, бир бири ичи бла кирип, эки-юч да отоудан ётдюрюп, аланы бир отоу​гъа келтиргендиле. Анда уа эки мыйыгъы да эки къулакъ артына жете, омакъ кийинип, бир адам къолунда да алтын саплы къынгырбаш таягъы бла олтуруп тура эди.

Тутулуп тургъан жашла эшикден атлагъанлай, ол адам, секирип орунундан туруп:

– Тюнене сиз ёлтюрген кийикле мени сюрюуюмдендиле, сизни, тутуп, байлап келтирген алтаулан а мени жашларымдыла, – дегенди. – 
Къайдан чыкъгъан адамласыз? Не айланасыз, не жюрюйсюз? Кийиклерими нек ёлтюргенсиз, бетсизле? Аны ючюн экигизни да ёлтюртеме! – 
деп, чамланнганды.

Ханны жашы:

– Тауну кийиги сени нек болады? Биз, уугъа айлана келип, ёлтюргенбиз кийиклени, – деп, узун мыйыкълыгъа жууап этгенди.

Болсада, узунмыйыкъ, жашлагъа сёз бермей:

– Ол сиз ётген суудан тартып бу кёз тутхан агъачлы тау, аны ичинде жашагъан жаныуарла да меникиледиле! – деп, хапарны бошалгъаннга санагъанды.

Жашланы артха, тутмакъ юйге, келтиргендиле.

Ханны жашы бла нёгери: «Бу жолгъу жолубуз жол болмады, ишибиз – ёлюмдю», – дей, кёзлерине жукъу кирмей тургъанлай, кече арасында тутмакъ юйню эшиги ачылгъанды. Къарангыда ол адам ким болгъанын жашла таныялмагъандыла. Алай эшикни ачхан жаш:

– Мени атамы къолуна тюшген адам сау къутулмайды. Ол хар тутханын ёлтюрюрге юйреннген кишиди. Мен алты къарындашны кичилериме. Бюгече, сизни бери келтиргенден сора, атам экигизни да ёлтюрюрге буйрукъ бергенди. Мен сизни ёлюрюгюзню сюймейме, къолларыгъызны бошлайым да, чыгъыгъыз да, къачыгъыз, – деп, жашланы тутмакъ юйден бошлагъанды. 

Ала кетгенден сора, тутмакъ юйню эшигин бузуп кетгендиле дерча, эшикни бузгъанды да, тауушсуз кирип, жатып къалгъанды.

Ханны жашы бла нёгери, къарангыда танымагъан жерлеринде къайры барырларын билмей, тангнга дери жолгъа тюзелалмай чыкъ​гъандыла. Танг жарыгъанда уа, аллары айланнган жанына кетгендиле.

Жашла къачхандан сора уа, эрттенликде тутмакъ юйню эшиги бузулуп тургъанын кёрюп, ызларындан къуугъун ийгендиле. Жашланы аталары:

– Не саулай, не ёлтюрюп къайтарыгъыз ол экисин, ансы алагъа этеригими мен сизге этерме! – деп, чамланып, алты жашын да жан-жанына жибергенди.

Тауну иесини бир жашы къысха жолну жашланы ызларындан болгъанды. Къачхынчылагъа къутулургъа бир азчыкъ къалгъанлай, атып, ханны жашыны нёгерин ёлтюргенди. Ханны жашы кеси жангызлай къалгъанды.

Юч нёгеринден да бошап, ханны жашы, бир жолну бара кетгенди да, ач да, амалсыз да болуп, бир элге жетгенди. Ол элни къыйырындан кире баргъанлай, сурат кибик, бир ариу къызны эки челеги бла суу алып келгенин кёргенди. Жаш, къызны ариулугъуна кёзю къарап, сёзню не бла башларгъа билмей:

– Э къыз, бир суу ичир, – деп тилегенди.

Къыз, сёз да айтмай, челегин жашха берип, сора:

– Къаллай бир сюйсенг да ич, ыразыма, – дегенди.

Жаш, суу ичип бошагъынчы, кёзюню къыйыры бла къызгъа къарагъанлай тургъанды, къызны да анга кёзю къарагъанын сезип:

– Эгечим, бюгече манга бир къалыр жер юйрет, таныгъаным жокъду, – деп тилегенди.

Жаш алай айтханында, къыз:

– Былай сабыр эт. Юйде соруп келейим. «Охо», – деселе, кишини да излемей, бизде къалырса, – деп, алайда жууукъда бир юйге кирип, чыкъгъанды да: – Бизде къал, – деп, юйге чакъыргъанды.

Жашны къолун-бетин жуудуруп, ашатып-ичирип, жер этип, тынчайтып, къыз анга хапар соргъанды. Экиси да, бир бирлерин жаратып, кёп хапар айтхандыла.

Къыз жашны кетмезине ыразы болуп, жашны да кетериги келмей, бир къауум заман ётгенди. Къыз бла жаш бир бирлерин сюйгендиле, араларында сюймекликни ачыкъ этгендиле.

Бир кюн орамда бир адам, хар юй сайын кирип, кеси ат бла, бир тюени да алтындан жюклеп:

– Жарым сагъатха ким манга жалчы болса, анга бу тюе жюгю алтынны береме! – деп, къычырып айланнганын эшитип, ханны жашы, тёзалмай: «Жарым сагъатха не иш болса да этерме», – деп, туруп:

– Мен болама жарым сагъатха жалчы, – деп, тюе жюгю алтынны алып, къызны юйюне келтиргенди. Сора атлыгъа: – Жюр, не ишинг бар эсе да, этейим, – дегенди.

Ол адам, жашны да тюеге миндирип, тебирегенди. Бара-бара кетип, экиси да, бир бийик къаяны тюбюне жетип, тохтагъандыла. Ол адам, атындан тюшюп, жашха:

– Бу атны кес да, терисин кетермей, къарынын жарып, ичин-мичин тёк, – дегенди.

Жаш, кёзню къагъып ачхынчы, киши айтханлай, атны жарашдырып бошагъанды.

Сора киши жашха, къаяны ортасында бир дорбунну кёргюзтюп:

– Ма ол дорбунну кёремисе? – дегенди.

– Кёреме, – дегенди жаш да.

– Сен бусагъатда атны ичине кир да, мен а ат мыллыкны къарынын тигейим, сора, бир жанына кетип, бугъайым. Олсагъат, дорбунну ичинде жашагъан бир къара къуш барды да, ол, келип, сени, ат мыллык бла кётюрюп, дорбунуна чыгъарлыкъды. Сора атны этинден бираз ашап, учуп кетерикди. Ол заманда уа сен, бичагъынг бла атны къарынын жарып, тышына чыгъып, дорбунну ичинде топпа-толу алтындан бери, жерге, аямай атаргъа керексе, – дегенди ол киши.

– Да андан энишге уа къалай тюшаллыкъма? – деп соргъанды ханны жашы.

– Андан тюшген иш тюйюлдю, жарсыма, мен бек тынч тюшюрюрме сени, – дегенди киши.

Болсада, жаш, кёп даулашмай, ат мыллыкны ичине киргенди, ол адам, терк окъуна атны къарынын жаш тюшмезча тигип, тюесин да алып, бир жанына кетип, бугъар-букъмаз, бир къуш, келип, атны, ичинде да жашы бла, кётюрюп, дорбунуна чыгъарып, аны ашап башлагъанды. Ол киши айтханча, бир кесек ашап, ол учуп кетгенди. Жаш, атны къарынын жарып, тышына чыкъгъанды. Къараса – керти да, дорбунну ичи алтындан толуп тургъанын кёргенди. Алтындан сора да, дорбунну ичи адам сюекден да толу эди. Сора жаш, сагъыш этгенди да: «Бу адам сюекле, менича, бери чыкъгъанланы сюеклери болурла. Ол адам мени мындан тюшюрлюгю жокъду. Андан эсе, анга алтынладан атмай ​къояйым», – деп, алтындан жерге зат да атмагъанды.

Ол киши уа, тюбюнде кечге дери сакълап, жашны алтынланы атмазлыгъын ангылап, кетгенди.

Ол кюн ханны жашы дорбунда, къуш къайтхынчы, тёгерекге къарай, кёп затны кёргенди. Къуш къайтыр заманнга уа, дорбунну бир къарангы мюйюшюне кирип, букъгъанды. Ингирде кеч къуш, къайтып, уясына кирип, жатханды. Эрттенликде уа, ат этден да ашап, тоюп, учуп кетгенди. Жаш а, кече узуну жукъламай, былайдан не амал этип къутулургъа боллугъуну юсюнден сагъыш этип чыкъгъанды.

Къуш да учуп кетгенлей, жаш, дорбундан тышына къарай кетип: «Энди манга мындан чыгъар онг жокъду. Мында къалсам, этими къуш ашар, сюеклерим а бу сюеклеге къошулурла. Андан эсе, сюркелип, къаядан чыгъаргъа кюрешейим. Бир къол тутар жер табалсам, насыбым болса – чыгъарма. Чыгъалмасам а, кёзюм жана, термилип, ачдан ёлгенден эсе, сюркеле барып, къаядан кетсем, теркирек ёлюрме. Алай кеси кесими уа къаядан къалай атайым?» – деп, бир тёрт атлам арлакъда бир жютюаркъа къая сыртлыкъны кёрюп, ары сюркелгенди.

Сюркелип, къаягъа ышыла барып, ол аркъа сыртлыкъны тюбюнден ёрге айланып, тырнакълап, къолу-аягъы бла да тутаргъа кюреше, амалсызгъа къалып, къолуну-бутуну да этин ашатып, къуру сингирлери къалып, къая башына, жыгъылмай, къутулгъанды. Къаядан чыкъгъанын билгенлей, жашны эси аууп къалгъанды.

Алайда кёп туруп, бир заманда жайыгъып, башын кётюрюп къараса, бир ариу ёзенде жап-жашил къыртишни юсюнде тургъанын кёргенди. Алай жашны къарыуу кетип, сюркелип, къобаргъа кюрешгенди. Дагъыда жангыдан эси аууп, жугъун да билмей къалгъанды. Экинчи кере эси келгенде, жаш:

– Кимсе, къайдан чыкъгъан жанса? Огъесе шайтанмыса-жинмисе? – 
деген адам таууш эшитгенди.

Ол заманда жаш:

– Мен шайтан да, жин да тюйюлме. Адамма. Ол жерде, ол жерде, ол ханны жашыма. Былай-былай, амалсыз къыйынлыкъгъа башым къалып, манга аман кюн келгенди, – деп, кесини битеу хапарын айт​ханды

Жаш хапарын бошагъынчы, ол адам, аны кёзюне къарап туруп, ышаргъанды да:

– Харип, кимни жашы эсенг да, не адам эсенг да, сенден къалгъан жокъду. Юсюнгде кийиминг да ашалгъанды, кел мени юйюме, – деп, жашны, атына миндирип, юйюне алып баргъанды, къонакъ этгенди. 

Жашны къолун-бетин жуудургъанды, ашатханды-ичиргенди. Сора айт​ханды:

– Мен кесим жангыз жашайма. Барды ашар ашым, жашар жерим, кийимим, жараларынга дарманым. Менме ма бу сен керген жерге ие, – 
деп, бек иги къарагъанды жашха: кийим бергенди, дарман этип, жараларын байлагъанды, солургъа жатдыргъанды.

Къысха заманны ичинде, къарап-къарагъынчы, жашны сюегине эт ёсгенди, бетине къан келгенди, анасындан туугъанча, жаш саппа-сау болгъанды.

Жаш кесине келгенден сора, ол адам бир кюн жолгъа атланып тебирегенди.

– Мен бир-эки кюнден алгъа келмем. Сен а эрикмей тур, керекли затынгы, кеси юйюнгдеча, жюрют. Ма бу ачхычланы ал да, отоуланы барына да къара, бек къыйырда отоугъа кирме. Къайда да аны эшигин ачма, – 
деп, битеу ачхычланы да жашха тутдуруп, ол адам жолуна кетгенди.

Жаш, анга тынгылап, битеу отоулагъа къарап, ол къыйырдагъын а ачмай къойгъанды. Эки кюнден ол адам къайтып келгенди.

Жаш, кёп сагъыш этип: «Атамы-анамы, юйюмю унутургъа жарамаз. Бу адамдан бир тилейим: «Дунияда мени юйюме элтирча бир амал эт», – деп, – дегенди да, сора айтханды ол адамгъа:

– Дунияда манга этген ахшылыгъынг – ахшылыкъды, алай юйюме барыргъа сюеме. Бир мадар табып, мени юйюме тапдырсанг эди, – дегенди.

Жаш алай айтып тилегенде:

– Да ол иш мени къолумдан келлик тюйюлдю. Алай къаяны сакълагъан бир къара къуш барды да, андан тилеп кёрейим. Ол унаса, элтир, ансы башха мадар билмейме, – деп, ол адам къушха кетгенди.

Ол къушха кетгенлей, жаш отоулагъа къарай келгенди да, ол эшигин ачма деген отоугъа жетгенди. «Отоуда затха тиймесем, мен къарагъанлыкъгъа, не боллукъду? Аны киши да биллик тюйюлдю», – деп, жаш ол къыйырда отоуну эшигин ачханды. Къараса: отоуну башы жабылмай, ачыкъ, тюз ортасында – ариу ишленнген сют кёлю, бир мюйюшюнде – уллу алтын тереги, олтурургъа – алтындан ишленип тапчаны, отоуну тёгереги – къатапа кийиз бла къатапа кюйюз, дагъыда анда болмагъан ариу зат болмай, – аллай бир сейирлик отоу. Бу затланы кёргенде, жаш, сейирсинип, артха къайтып чыгъалмай, эшик артында мюйюшге таянып къалгъанды.

Жаш да алай тургъанлай, къанат таууш эшитилгенди. Учуп келип, ол алтын терекни башына юч кёгюрчюн къоннгандыла. Терекден секирип-секирип, алтын тапчанны юсюне тюшюп, кёгюрчюн къапларындан чыгъып, мёлекле кибик, юч ариу къыз, сют кёлге секирип, сютге кёмюлюп, жууунуп чыгъып, кёгюрчюн къапларына кирип, жашны да эслемей, учуп кетгендиле.

Аланы алай кёргенде, ханны жашы, иги кесек заманны, эсин жыйып, артха чыгъып, эшикни эталмай тургъанды. Эс жыйгъандан сора, эшикни этип, ашыгъып, кишини келлигин сакълап башлагъанды.

Бир заманда ол адам, келип, жашха:

– Андан бери къушдан тилеп, сени юйюнге элтдирирге кючден- бутдан унатып келеме, – дегенди.

Киши аны айтып бошар-бошамаз, жаш:

– Юйню-мюйню да къой да, мен бюгюн кёрген юч къыздан бирин мен алырча этеринги сени жаратхан Аллах бла сенден тилейме! – дегенди.

Жаш алай айтханда, бу адам да:

– Мен санга ачма деп андан айтхан эдим отоуну эшигин. Нек къарагъанса? Ала санга келирге унамазла: ол сен кёрген юч къыз – жин патчахны къызларыдыла, – дегенди, дагъыда бираз сагъыш этип, ол адам, – тоба-тоба, нек айтдым алай? Сен, бу къадар къыйынлыкълагъа да тюбеп, бери бу къызладан бири бла жазыуунг иш болуп келген эсенг да, ким биледи, – дегенди жашха. – Ол юч къыз, хар кюнден бир келип, сют кёлде жууунуп кетедиле. Юч кюнню сен, отоугъа кирип, бугъуп сакъла. Къызла, биягъы, келип, терекге къонарла, андан секирип, тапчаннга тюшерле, андан, къапларын тешип, кёлге-кёлге секириширле да, жууунуп башларла. Ол кезиуде сен а, къайсы къызгъа кёзюнг бек къараса да, аны кийимлерин алып, букъдур. Къызла, жууунуп, кёлден чыгъарла. Экиси, кийинип, учуп кетерле. Сен кийимлерин букъдургъан а тилеп башлар, кёп зат бла ийнандырыргъа кюрешир, алай, Аллах бла къаргъаннгынчы, ийнанма. Аллахны аты бла къаргъанып, санга къатын болурма десе уа, – ийнан, кийимлерин бер. Андан сора ол кетмез,– дегенди.

Жаш, сют кёл болгъан отоугъа кирип, кёгюрчюнле кёрмезча, бугъуп, сакълап башлагъанды. Бир заманда къанат таууш эшитилгенди. Юч кёгюрчюн да, келип, алтын терекге къоннгандыла. Андан секирип, алтын тапчаннга тюшгендиле. Кёгюрчюн къапларын тешип, юч ариу къыз болуп, кёлге-кёлге секиргендиле. Ол заманда жаш гитчелерини кёгюрчюн къабын алып, къоюнуна сугъуп, букъдургъанды. Къызла, жууунуп бошап, кёлден чыкъгъандыла. Эки тамата къыз, кийинип, учуп кетгендиле. Гитчлери уа, къабын тапмай, излей барып, мюйюшде бугъуп тургъан жашны кёрюп, андан аямай къабын тилеп башлагъанды.

Къыз айтып къаргъанмагъан зат къалмагъанды, алай жаш къабын берирге унамагъанды. Ахырында ол, Аллах бла къаргъанып: 

– Сен айтхандан чыкъмам, санга къатын болурма, – дегенди да, жаш къызны, кёгюрчюн къабын берип, къолундан тутуп, алып чыгъып, ол адамны аллына келгенди. 

Киши, къызгъа ахшы кийимле да берип, кийиндирип, экисине да некях этип:

– Энди къайда сюйсегиз да, жашагъыз, – деп, кеси тургъан жерде къалырларын тилегенди. 

Жаш бла къыз да: 

– Ахшы, – деп, анда жашаргъа къалгъандыла.

Ала экиси да, бир бирлерин бек сюйюп, бири бирин кёрмей тёзалмай, алай, ойнай-кюле, жашай тургъандыла. Кюнлени биринде, жашны нек эсе да мудах болгъанын кёрюп, къыз:

– Нек мудах болдунг, мени алгъанынгамы сокъуранаса? Менми кёлюнге жетмедим, башха къайгъынгмы барды? – деп соргъанды.

– Мени атамы жаулары барды. Ала хар жылдан, чабып, атамы ханлыгъын сыйырыргъа келиучюдюле. Энди уа ол ханланы чабар кезиулери жете турады. Мен да юйде болмай, атамы ханлыгъын да сыйырып, кесин да тутуп кетерле деп, андан мудахма. Башха къайгъым жокъду, – 
дегенди жаш.

Жаш алай айтханында, къыз:

– Аны ючюн мудах нек боласа: барыргъа сюе эсенг юйюнге, бара​йыкъ, – дегенди.

– Да къалай бла барайыкъ, мен атамы ханлыгъындан узакъ кетгенме, барыр амал жокъду, – дегенди жаш къызгъа.

Ол заманда къыз:

– Нек баралмайбыз? Мен, сени да алып, кёзню къагъып ачхынчы жетейим, – деп, кёгюрчюн къабына кирип, жашны да учуруп, атасы жашагъан элни тюз ортасына келтиргенди. 

Жаш къызгъа бютюнда къууаннганды. Экиси да жашны юйюне тебирегендиле.

Жолда келе, ийнек кюте тургъан жашчыкъны бирде жиляй, бирде уа жырлай тургъанын кёргендиле.

– Жашчыкъ, бирде жиляй, бирде уа жырлай нек тураса? – деп соргъанды ханны жашы.

Жашчыкъ айтханды:

– Бюгюн ханны жашына аш этедиле да, мени анам да анда шапады. Анам манга да аш келтирир деп, андан жырлайма. Мен да мында къалып, мени унутуп къойса уа деб’а – жилягъан этеме.

– Сен жиляма, мен да ары барама. Унутмай, ашдан юлюшюнгю алырма, – деп, ханны жашы сабийни жапсаргъанды.

Ханны жашыны келгенин кёрюп, чабып, ханнга бла къатынына сюйюнчюлюк айтхандыла. Олсагъатдан къайгъы ашха жарашдыра тургъан затларын къурманлыкъгъа айландырып, юч кюн бла кечени къурманлыкъ, той-оюн этгендиле.

Жаш ёлген нёгерлерини хапарларын да айтханды. Алай бла, ашап-жашап тургъанлай, бир кюн ханнга:

– Жау ханларынг жерни башын жапхан аскерлери бла жетип келедиле! – деп, къуугъун келгенди. 

Хан бла жашы аскерни хазырлап башлагъандыла. Алай ханны келини ханга:

– Атам, къайгъы этмей, тынч тур. Жаулагъа жууапны мен берирме, – дегенди.

Къыз, ол алай айтханлыкъгъа, хан да, жашы да аскерлерин хазырлагъанларын кёрюп, жау аскерни аллына кеси чыкъгъанды. Къылычны кётюрюп, орталарына кирип, къычыргъанды да, жауну аскери, бири къалмай, сын ташла болуп къалгъандыла. Къыз, жау ханланы аллына чакъырып:

– Кёрдюгюзмю аскерлеригизни болгъанын? Сизни боллугъугъуз да алайды. Бусагъатдан аскеригизни алып, къайтып кетип, мындан арысында чабыуулларыгъызны тохтатсагъыз – аскерге жан салама, алай тюйюл эсе уа, – сизни да сын ташлагъа айландырып къояма, – деп, сайлау бергенди.

Ханла:

– Бу жолдан сора чегигизге айланмазбыз, – деп, сёз бергендиле.

Къыз ол заманда аскерге жан салгъанды, ханла да аны артха алып кетгендиле.

Хан, бу ишни кёрюп, келинине бютюнда жаны киргенди. Жангыдан дунияны жыйып, той-къурманлыкъ этгенди. Биягъыча, бары да тынч-ырахат жашап башлагъандыла.

Бир кюн, битеу юйдеги жыйылып тургъанлай, къыз эрине: 

– Къаллай юйюбюз болса сюерик эдинг? – деп соргъанды.

Жаш, аны ойнап соргъан суннганды да, болгъанны сейирлик затларын ушатып айтханды. Ол кече жатып, эрттенликде барысы да уяннганларында, юйлери, тюнене жаш айтханча, аламат, сейирлик юй болуп тургъанын кёргендиле. Ариу, тамаша юйге халкъ, келип, къарап башлагъанды.

Бир заманда ханны жашы: 

– Да бу аламат затланы этерге къолундан келген къыз мени бла жашамаз, кёгюрчюн къабын ол тапмаз жерге букъдурайым, – деп, юй башында бир кюбюр ишлетип, къызны кёгюрчюн къабын аны ичине салып, эшигин ачылмазча бегитдиргенди.

Къыз, жашны анга ышанмай этген ишин билип:

– Некяхым бла сени болгъан эдим, ёлгюнчю биргенге жашарыкъ эдим, алай сен манга ышанмагъанлыкъ этгенсе. Бир къарачы, къабымы алалмасам, – деп айтханлай, кёгюрчюн къабы къызны къолуна келип къалгъанды да, сора жашха, – хайда, жаша энди, – деп, кёгюрчюн къабын да кийип, къанат таууш этип, учуп кетип, кёзден думп болгъанды.

Жаш, асыры ачыу этгенден, эки кёзюне къан чабып, кесини терслигине кюе, къызны ызындан къарап къалгъанды. Жаш угъай, хан да бек мудах болгъанды.

Болсада, жаш, жолгъа атланып: «Не къызны табарма, неда аны излей ёлюрме», – деп, къыз учуп кетген жанына тебирегенди.

Кече-кюн демей, жаш, айлана-жюрюй кетип, бир къарт кишичикге жолукъгъанды.

– Къайры ахшы жолгъаса, жаным? – деп соргъанды ол жашха.

Ханны жашы хапарны болгъанынлай, не къошмай, не къоратмай, айтханды. Къартчыкъ:

– Ма ол жерде, ол таудан ауарыкъса. Кёп келгенсе, энди аз къалгъанды, – деп, жол кёргюзтюп, думп болуп къалгъанды. 

Жаш да ол кёргюзтген жанына кетгенди.

Ол кезиуде уа, къызыны къачып келгенин билип, къызны атасы – 
жин патчах, кёкде къанатлы, жерде къумурсха жибермеген жин аскерге, жашны къызын излей келлигин билип:

– Бюгюнден арысында кёрген адамыгъызны, кёрген затыгъызны, ёлтюрмей, саулай мени аллыма алып келигиз, – деп буйрукъ бергенди.

Жаш да, айлана келип, жин патчахны жерине жетгенди. Жинле да, жашны, тутуп, патчахха алып баргъандыла. Патчах, киеую келгенин билип, къызын чакъырып, урушханды:

– Къачып кетип, эринги быллай бир нек къыйнайса? – деп. – 
Къача-кёче, экигизни некяхыгъыз да къалмагъанды, – деп, жашха, къызгъа да жангыдан некях этип, – сюйсенг – мында жаша, сюйсенг – 
атанг болгъан жерде жаша, – деп, сайлау бергенди жашха.

Жаш, юйюне барып жашаргъа ыразы болуп, къызны да алып келип, дунияны башында аладан насыплы болмагъанча, алай жашап башлагъанды. Экисини да кёп къызлары-жашлары да болуп, ёмюрлери бир бирни сюйгенлей, бир бири кёллерин сакълагъанлай къалгъанды.

ЮЧ ЭГЕЧ БЛА ЮЧ КЪАРЫНДАШ,

сора АЛАНЫ САБИЙЛЕРИ 

Эртте-эртте бир жарлы кишини ариу, къолдан да бек уста юч къызы болгъанды. Киши ючюсюн да къоншуларында, къызларыча, къолдан уста, фахмулу юч жашха берирге оноу эттенди. Кюнлени биринде къарындашланы таматалары Сюлемен жарлы кишини тамата къызы 
Сюйдюмню тилей баргъанды. Ариу Сюйдюмню жашха бергендиле. Сюлеменни ызындан бирси къарындашлары да Сюйдюмню эки эгечин алгъандыла. Алай бла, ала алтысы да юч юй болуп, бир юйюр кибик, жарашып, ойнай-кюле, жашап башлагъандыла.

Къызланы, жашланы да усталыкъларын халкъ айтып, махтай кетгенде, Жамбот деген хан аланы жашау турмушларын кёрюрге баргъанды. Аланы юйлерини омакълыгъына, юч тиширыуну да кёз къаматхан ариулукъларына сейирсинип, алагъа кёзю къарап, хан юч жашны да жояргъа мурат этгенди. Сора, юйюне барып, жети уручуну чакъырып:

– Сиз, бюгече мени кюбюрюмю бузуп, болгъан алтынымы, кюмюшюмю алып, юч къарындашны юйлерине элтигиз. Ызыгъызны билдирирча, баргъан жолугъузда анда-мында жерге алтынлдан ата барыгъыз, – деп буюргъанды.

Кече белинде жети уручу да, хан айтханча этип, болгъан алтынны-кюмюшню юч къарындашны юйлеринде таша жерге букъдургъандыла.

Эрттенликде Жамбот хан, юйюм тоналгъанды деп, элде битеу юйлени чачаргъа, тинтирге адамла жибергенди. Ханны адамлары, излеген кибик этип, уручуланы ызлары бла тюзюнлей юч къарындашны юйлерине барып, букъдурулуп тургъан алтын-кюмюшню тапхандыла. Жамбот хан юч къарындашны тутдуруп, темир эшикли зинданнга атдыртханды, аланы къатынларын а кесини юйюне келтиртгенди. Алай юч къатын да сабийден ауур эдиле. Кёп бармай, ючюсю да юч жаш тапхандыла. Хан, асыры ачыу этгенден, къуртха къатынны чакъырып:

– Не да эт, быланы аналарын, сабийлерин да жокъ эт! – деп буюргъанды.

– Быланы, барын да бир уллу кюбюрге сугъуп, кёк тенгизге бошларгъа керекди, – дегенди къуртха. 

Хан, къатынны айтханын къабыл кёрюп, юч къагъанакъны да аналары бла, уллу кюбюрге сугъуп, кёк тенгизге атдыргъанды.

Жамбот ханны уа Сафарбий деп эриулю, халал къулу болгъанды. Ол кече сайын тутулуп тургъан юч къарындашха аш ташып тургъанды, къатынларындан да хапар айтханды. Юч къарындаш да Жамбот ханнга дерт жетдирирге ант этгендиле. Юч къарындашны асмакъгъа асылыр кюнлери жетип келе эди. Сафарбий, тюбю бла жерни къазып, ючюсюн да къачыргъанды. Къолдан уста къарындашла, терк окъуна кеме ишлеп, кёк тенгиз бла къатынларын бла сабийлерин излерге кетгендиле.

Кюбюр а тенгизде чайкъала-чайкъала бара эди. Бир жерде суу кюбюрню жагъагъа чыгъаргъанды. Тиширыула, кюреше кетип, кюбюрню башын ачхандыла. Алайда жашап башлагъандыла.

Сабийле уллу болгъанларында, тенгиз жагъада иш кереклери бла бир кюбюрчекни табып, терк окъуна бир уллу ариу къала битдиргендиле. Сора юч къарындаш да кюн сайын уугъа чыгъа, аналары да юйде жумуш эте, кёп заманны алайда жашагъандыла.

Жашланы таматалары Салих, бир кюн уудан къайтып келе, суу жагъада бир макъаны эслегенди. Макъа, тёгерегине къарап, кишини кёрмей, адам сыфатха кирип, ариу къыз болуп, терекге минип, кёгетле ашап башлагъанды. Къызны ариулугъундан жашны эси ауаргъа жетгенди. Къыз терекден тюшгенлей, Салих, аны аллына барып:

– Букъма менден, мен хаталы адам тюйюлме, – деп, къызгъа кесини сюймеклигини юсюнден айтханды.

– Болсун сен айтхан, алай мен юч кюнден алгъа санга чыгъаллыкъ тюйюлме, – деп, къыз, биягъы макъа болуп, суугъа секирип кетгенди.

Сакълагъанды Салих алайда юч кюнню. Тёртюнчю кюн къыз, чыкъ​гъанды да:

– Мен суу иесиме. Сен не затны эт десенг да, этип къояргъа къолумдан келликди, – дегенди.

Къызны да алып, Салих юйюне къайтханды. Юйдегилеге къызны къалай тапханын айтханды. Сора къызны Салихха алып, жети кюн бла жети кечеге созулгъан уллу той-оюн этгендиле.

Юч къарындаш да аналары бла алай жашап тургъанлай, бир кюн тенгизде кеме бла келе тургъан жолоучула, къаланы кёрюп, къалагъа келгендиле. Ала, къаланы ариулугъуна уллу сейир-тамаша болуп, Салихлагъа кимсиз, къайдан келгенсиз бери деп, кёп соруу этгендиле. Кеслери да:

– Биз Жамбот ханны адамларыбыз, сатыу-алыу этип келебиз, – дегендиле.

Жамбот ханны атын эшитгенде, жашланы аналары, алагъа жукъ айтмай, жолларына барма къойгъандыла. Салихни къатыны уа аны, чибин этип, жолоучула бла ийгенди.

Жолоучула Жамбот ханнга келип, битеу кёрген-эшитген затларын айтхандыла. Алай Салихланы къалаларыны ариулугъун а айтып тауусалмай эдиле. Аны эшитип, хан:

– Мени къалаларымдан ариу а болмаз-болмаз,– деп махтаннганды.

Алай жолоучула:

– Багъалы, сыйлы хан, сени къалаларынг аны къатында затха да тиймейдиле, – дегенде, хан:

– Барып, аны бузуп, адамларын да ёлтюрюрге керекди! – деп къычыргъанды.

Къуртха къатын, ёрге туруп:

– Жюрегинги аурутма, ханым, ол къала неди? Сейир деген сейирлик – тенгизде алтын жалкъалы атладыла, сора дагъыда мындан онкюн​люк жолда къызыл тенгиз барды, ол тенгизде уа – алтын чабакъ. Аны, келтирип, кёлге атсанг, кёл сют болуп, татлылыгъы уа балдан татлы болады, – дегенди.

Салих, бу затланы эшитип, учуп келип, къатынына айтханды. Къатыны уа:

– Ол къыйын иш тюйюлдю, аланы мен тамбла окъуна табарма, къоркъма, – деп, жашны кёлюн тынчайтханды.

Экинчи кюн къыз алтын жалкъалы атланы бла алтын чабакъны, келтирип, Салихха бергенди. Чабакъны юй аллында кёлге атхандыла, кёл олсагъат сютге бурулгъанды, ичинде чабакълары да алтынла болгъандыла. Алтын жалкъалы атлагъа уа, минип, бу жерге жетдир десенг, кёзню къысып ачхынчы, элтип къоя эдиле.

Экинчи жыл да биягъы жолоучула, Салихлагъа келип, сейирлик затланы кёрюп, барып, Жамбот ханнга айтхандыла. Хан, кёп аскер да жыйып, къаланы, аны иелерин да жокъ этерге, жолгъа чыкъгъанды. Кемеледе жюзюп келип, Салихлагъа уллу уруш ачханды. Салихни къатыны, дууа окъуп, битеу тенгиз жаныуарланы жыйып, Жамботну аскерини кемелерин суугъа батдыртып, жаланда Жимбот болгъан кемени къойгъанды.

Жамбот хан да къалай къачаргъа билмей тургъанлай, бир заманда тенгизде бир жангы кеме кёрюннгенди. Кеме, жууукълаша келип, Жамботну кемесини къатында тохтагъанды. Хан, ол кемеде ючеуленни кёрюп, къоркъгъандан, эси ауаргъа жетгенди: ала уа Сюлеменлары эдиле. Олсагъат Сюлемен къарындашлары бла, Жамбот ханны нёгерлери бла тутуп, къалагъа баргъандыла.

Салих Сюлеменнге: «Кимсиз сиз?» – деп, аланы битеу хапарларын соргъанды. Сюлемен да къарындашларыны бла кесини хапарларын башдан-аякъ айтханды. Алайда ала, бир бирлерин билип, танып, къучакълашып, тансыкълашхандыла. Сора Жамботну, элине элтип, аны этген аманлыкъларын айтып, жамауатха анга сюд этерге къойгъандыла. Битеу да жамауат Жамбот ханны бла анга болушханланы ёлтюрюрге деп оноу этгенди. Салихни уа халкъ кесине ханнга айыргъанды. Той-оюн эки жыйырма кюнню баргъанды. Салихни къарындашлары да, бирер ариу къызны алып, аланы аталары-аналары да къууанчлы, зауукълу ашап-жашап къалгъандыла.

АЛМАЧЫКЪ 

Эртте-эртте бир къарт киши юч жашы бла жашап болгъанды. Тамата жашыны аты – Жамболат, ортанчысыны – Къамболат, гитчесини Бекболат эди. Кишини тёрт юйю бар эди. Биринде юйюрю жашагъанды. Ючюсюн а бир заманда да ачмагъанды. Ёле туруп, ол, юч жашын да чакъырып, хар бирине бирер ачхыч бергенди эм былай осуят этгенди:

– Мен ёлгенден сора, биринчи юй Жамболатныды, экинчиси Къамболатныды, ючюнчюсю Бекболатныды.

Къарт ёлгенди. Жашлары, аталарыны ашын-сууун да этип бошап, тамата жашны – Жамболатны – юйюню эшигин ачхандыла. Ачсала, аны уа ичи накъут-налмасдан толуп. Къамболатны юйю да тюз алай. Бекболатны юйюн ачып къарасала, анда уа бир къызыл алмачыкъдан сора, бир зат да жокъ. Бекболат, аны кёрюп, жилягъанды:

– Мени атам, сени бек сюеме деп, кеси уа манга къуру юйню къоюп кетгенди, – деп, къарындашларына айланып, – мен мында турлукъ тюйюлме, хайдагъыз, сау къалыгъыз, – деп, тебирегенди. 

Къарындашлары:

– Кетме, Бекболат, байлыкъ ючюбюзге да жетерикди, – дегендиле.

– Угъай, атам, манга берлик болса, кёрмей турмай эди. Байлыкъ​ны сизге къойгъанды да, сиз жашагъыз мында, – деп, ачыуланып, алмачыкъ​ны да алып, Бекболат алайдан кетгенди.

Бара-бара кетип, бир батмакъ суучукъгъа жетгенди. Андан ичеме деп, ийилгенлей, асыры къарыусуздан, артына аууп, къобалмай къалгъанды. Ол заманда эсине алмачыкъ тюшгенди. Аны ауузуна элтгенлей:

– Не керекди? Не этебиз? – деген таууш эшитилгенди. 

Бекболат, абызырамагъанды да:

– Манга дунияда болмагъанча бир ат, анга кёре сауут-саба, сора ашаргъа да бир аш керекди, – дегенди. 

Ол аны айтыр-айтмаз, аллына тюрлю-тюрлю ашарыкъла салыннгандыла. Аланы ашап бошагъанлай, ажир, кишнеп келип, сюелгенди. Аны юсюнде сауут-сабасы да бар. Бекболат, чабып, атны жюгенинден тутханды. Ол заманда ат, тилленип:

– Тюбюм бла ёт да, сыртыма алай мин, – дегенди. 

Жаш, атны тюбю бла ётюп, секирип сыртына миннгенде, дунияда болмагъанча айтхылыкъ жигит болуп къалгъанды. Анга къууанып, жолгъа атланнганды.

Бара-бара кетип, сыртланы, къолланы да аууп, бир уллу терен агъач​ха киргенди. Аны аллына бир жигит чыкъгъанды.

– Ахшы улан, не айланаса? – деп соргъанды Бекболат ол жигитге.

– Былайда, агъачдан чыкъгъанлай, бир налмас къала барды. Ол къалада уа ханны онсегизжыллыкъ бир ариу къызы турады. Ол кюнню кёзюн кёрмегенди,– деп, хапар айтханды жигит.

Аны хапарын эшитип, Бекболат къалагъа тебирегенди. Келип къараса – тёгерекде минг башха бир баш керекли болгъанын кёрюп, сейир-тамаша этгенди. Сора ханны къаласына киргенди. Аны аллына ханны арбачысы чыкъгъанды да:

– Не айланаса, не жюрюйсе, бир баш керек болуп тура эди да минг башха, ол да толур дейме, – деп, ышаргъанды.

– Ол да игиди, – дегенди Бекболат. – Алай мен узакъдан келген жолоучума, сюйсегиз, къонакъ этигиз, сюйсегиз а, киеу этигиз.

Ханны арбачысы аны юсюнден, барып, ханнга айтханды. Хан, эшик​ге чыгъып:

– Эй, къутургъан бёрю, ажалынгамы къутургъанса? – деп соргъанды.

– Мен тюйюлме къутургъан, сенсе, – дегенди Бекболат. Сора дагъыда: – Сюрюу къойну бёрю къыргъанча, бу башла недиле? – деп соргъанды.

– Да аладан бирлери сен боллукъса. Минг башха бир баш керек эди да, ол да толду, – деп жууаплагъанды хан.

– Угъай, бу сейир-тамашаны билгинчи, мен ёлмем, – дегенди Бекболат.

Хан, Бекболатны алай айтханына ыразы болуп:

– Чёрчек жашха ушайса, секирип, бу къаланы башына минсенг, манга киеу болурса, – дегенди.

– Ахшы, аны да бир кёрейик. Кёк алаша учуп, къаланы ол жанына ётер деп, акъылым алайды, – дегенди Бекболат.

Ол, атына минип, артхаракъ баргъанды да, сора, секирип атдан тюшюп, атыны башын къучакълагъанды.

– Эй къоркъма, жигит, сен кишилик этсенг, мен атлыкъ этерме, – 
деп сёлешгенди ат адам тилинде.

Жаш, къууанып, секирип атны юсюне миннгенди. Ол заманда хан, ёзюрлери бла чыгъып:

– Бу телини умуту не болур? – деп, кюлгенди.

Жаш а, аты бла, секирип, къаланы башына чыгъып, ары жанына ётгенди. Хан, аны кёрюп, эринин къапханды.

– Аха, жигит, энди экинчи жумушуму да толтур да, сора сен манга киеу болурса, – дегенди.

– Айт, – дегенди жаш, – аны да сынайыкъ.

– Мени урумда эки жыйырмадан артыкъ ат барды. Аланы киши суугъа сюралмагъанды ёмюрде. Сен сюрсенг, ол заманда кишилигинги кёрюрме, – дегенди хан.

Бекболат, келип, уруну башын ачханлай, атла, тынч-тынч чыгъып, суугъа барып, суу ичип къайтхандыла. Хан анга бек сейир этгенди.

– Бу атла ёмюрде жарыкъ дуния кёрмегендиле. Былагъа ашларын-сууларын да быргъыла бла берип болгъандыла. Энди сен быланы, алай тап чыгъарып, суугъа элтгенинг ючюн, ыспас этеме, киеу болургъа тийишли кёреме, – дегенди хан.

Хан сора уллу той-оюн къурагъанды. Ханны арбачысына ол бек ачыу тийгенди. Бекболат да, къатыны да бир-эки айны тынч жашай келгендиле. Бир жол арбачы, жашны отоууна киреме деп тургъанлай, Бекболатны къатыны аны хуржунундан алмачыкъ чыгъаргъанын кёргенди. Арбачы жашырын тынгылагъанды. Ханны къызы:

– Муну хуржунунгда нек жюрютесе? – деп, сейирсинип соргъанды.

– Ма ол алмачыкъды мени жанымы къалдыргъан, – дегенди Бекболат.

– Да муну не хайыры барды? – деп соргъанды дагъыда къыз.

– Къой, соруп турма, аны сен билир керекли тюйюлсе, – деп къойгъанды Бекболат. 

Аны кёрген эм эшитген арбачы: «Аха, мынга бар ырысхыны да берип тургъан ол алма кёреме. Энди мен сени бир кёрейим», – деп сагъыш этип, алайдан кетгенди. Бир кюн арбачы отоугъа кирип, Бекболатны къатыны жукълап тургъанлай, алмачыкъны излеп тебирегенди. Ол аны жашны кийимлерини хуржунунда табып, эрлай ауузуна элтгенди. Олсагъат окъуна:

– Не айтаса, не этебиз? – деп бир таууш эшитилгенди. 

Арбачы:

– Бусагъатдан Бекболатны, элтип, айырыкамда атыгъыз! – деп буюргъанды.

Буйрукъ терк окъуна толгъанды. Арбачы юйге эркин болгъанды.

Бекболат а, уянып, къараса – бир айырыкамда тургъанын, биягъы къыйынлыкъ келгенин кёргенди. Ол, ач да болуп, бир жанына къараса – 
арлакъда бир къарт кишини эслегенди. Бекболат къарт кишини аллына чабып баргъанды. Къарт киши:

– Ахшы улан, къайдан чыкъдынг? – деп соргъанды. – Мында жюзден артыкъ аманлыкъчы барды. Ала адамланы къанларын ыйыкъдан бир кере алмай къоймайдыла. Эки жыйырма бла ону жортууулгъа кетселе, бирер адам алып келедиле. Къалгъанлары уа къанлары тауусулгъан адамланы тонгузлагъа атып турадыла. Мен алада къалауурма, алай сен бир жаш кёрюнесе да, мен сени алагъа бермем, – деп, жашны букъдуруп, кетгенди. 

Жаш, кече жукълагъанда, быллай тюш кёргенди: ким эсе да анга:

– Эй, аман хомух, къоркъма! Бюгече шайтанланы тойлары боллукъду, ала сени аллынг бла ётерле, сен а шайтанланы ётме къоюп, бек артдагъын тут да, ол сени алмачыгъынгы келтирир. Ант этдирмей а, жиберме.

Жаш, андан уянып, жукъламай, сагъайып, сакълап тургъанды. Бир заманда той-оюн, къарс тауушла эшитилгендиле. Жаш, къууанып, сакълагъанды. Шайтанла бары да жырлап ётгендиле. Бекболат бек артдагъысын сермеп тутханды. Шайтан:

– Не керекди? – деп соргъанды. 

Жаш:

– Налмас къаладан алмачыгъымы алып кел, – деп буюргъанды. 

Шайтан: 

– Сакълап тур! – деп, къарап-къарагъынчы думп болуп кетгенди.

Бир кесекден шайтан налмас къалагъа жетгенди. Арбачы алма​чыкъ​ны ауузуна къабып жукълай эди да, шайтан, аны къалай алыргъа билмей, сагъышланнганды. Сора эсине бир амал тюшюп, къууан​нганды. Олсагъат окъуна ол мамукъну, къабындырып, арбачыны бурунуна тутханды. Арбачы чючгюргенлей, алмачыкъ ауузундан тюшгенди. Шайтан аны сермеп алып кетгенди. Сора жаш болгъан жерге келгенди. Жаш, алманы алып, алгъыннгы халине къайтханды. Ол, атына да минип, аманлыкъчыланы къалаларына баргъанды. Къарт, аны кёрюп, аманлыкъчылагъа билдирирге кетгенди. Аманлыкъ​чыла барысы да бирге, «гур» деп, чыкъгъандыла. Ол аланы эки жыйырма бла онусуну да, уруп, башларын кетергенди. Таматаларын а, тутуп, байлагъанды. Къартны да нёгер этип, къалада айланып тебирегенди. Ол аны ичинден юч жюзден артыкъ тиширыу бла эр киши чыгъаргъанды. Ала, эркин болгъанларына къууанып, бир бирлерин къучакълай эдиле. Ол кезиуде жаш аманлыкъчыланы таматаларын келтиргенди. Тутмакъла аны, юсюне чабып, хурттак-хурттак этген эдиле. Алай къарт:

– Тамбла къалгъан эки жыйырмасы да жортууулдан келликдиле, – 
дегенди. 

Экинчи кюн, къарт айтханча, ала да келгендиле. Бекболат аланы да къыргъанды. Тутмакълагъа уа:

– Мында жашаргъамы сюесиз огъесе юйлеригизгеми барасыз? – деп соргъанды. 

Ала юйлерине барыргъа ыразылыкъларын билдиргендиле. Жаш, тенгизни боюнуна баргъанды да, биягъы алмадан къапханды. Къапханлай, биягъы таууш эшитилгенди. Бекболат:

– Бу адамла сыйынырча кемеле керекдиле, – дегенди. 

Ол аны айтыр-айтмаз, тёрт-беш кеме, келип, тенгизде сюелгендиле. Бекболат къалада ырысхыны барысын да алагъа юлешип, къызладан а экисин эки къарындашына сайлап, къалгъанларын юйлерине жибергенди. Ала, жашха дунияны ариуун да айтып, къолларын булгъап кетгендиле. Ала кетгенлей, къарт:

– Манга да бир оноу эт, кесим жангызлай мында къойма! – деп тилегенди. 

Бекболат анга:

– Бюгюнден ары сен манга – ата, мен санга – бала, – дегенди. 

Сора, алмачыкъдан къабып, биягъы тауушну эшитгенлей:

– Дунияда болмагъанча, бир алтын кеме келтиригиз, – деп, буйрукъ бергенди.

Къарап-къарагъынчы алтын кеме келип сюелгенди. Къызланы, къартны да алып, тюзюнлей налмас къалагъа баргъандыла. Бекболат, уруп, арбачыны башын тайдыргъанды. Хан, жашха къууаннгандан, бия​гъы уллу къурманлыкъла этгенди. Жаш, къызланы, къатынын, къартны эм хан берген уллу байлыкъны да жюклеп, къарындашлары болгъан жерге атланнганды. Ала жашагъан жерге жетип, кемени да тенгиз боюнунда къоюп, юйге тебирегенди. Юйге кирсе, эки къарындашыны да байлыкълары тауусулуп, кеслери да, асыры къарыусуздан, къобалмай, жатып тура эдиле. Къамболат да, Жамболат да Бекболатны танымагъандыла. Ол заманда Бекболат алмачыкъны чыгъарып кёргюзтгенди. Андан сора, Бекболат жангыз алмачыкъ бла алай кетгени Жамболатны эсине тюшгенди. Къарындашла къучакълашхандыла. Бекболат, Жамболатха алмачыкъны узатып:

– Бир къапчы! – дегенди. 

Ол къапханлай: 

– Не этейик? Не айтаса? –деген соруу эшитилгенди. 

Жамболат не этерге билмей къалгъанды. Бекболат, аны кёрюп:

– Не сюйсенг да, тиле, – дегенди. 

Жамболат:

– Бизни ючюбюзню да жигитле эт, – дегенди. 

Олсагъат окъуна ала ючюсю да дуниягъа айтхылыкъ жигитле болгъандыла. Бекболат:

– Ыхы, энди келигиз тенгиз боюнуна, мен сизге бир саугъала келтиргенме, – дегенди. 

Ала тенгиз боюнуна келселе, халкъ, алтын кемени тёгерегине жыйылып, сейирсинип тура эди. Жашла тюзюнлей кемени ичине киргендиле. Бекболат экисине эки ачхыч бергенди. Экиси да, ачып, къарасала, бир тамашалыкъ къызла. Ала уллу къууанчха къалгъандыла. Халкъны жыйып, уллу той-оюн къурагъандыла. Юч къарындаш да, юч жерде патчахла болуп, ма бусагъатда да жашайдыла дейдиле. 

Аны кёрмеген кибик, хата кёрмеге эдим.

ХАННЫ ЖАШЫ БЛА ЖАРЛЫНЫ КЪЫЗЫ 

Эртте-эртте бир хан жашай эди. Аны жаланда бир жашы болгъанды. Хан да, жашы да чабакъланы бек сюйгендиле. Бир кюн ханны жашы, кёл тёгерегинде чабакъчыланы чабакъ тутханларына къарап айлана, суу жагъада олтуруп тургъан юч къызны кёргенди да, терек артына бугъуп, аланы хапарларына тынгылап башлагъанды. Къызланы бири айтханды:

– Мени ахыр да да эрге барлыгъым келмейди.

– Мен а къатынын къойгъан жашха барлыкъма, – дегенди экинчи къыз.

– Мен а ханны жашына барлыкъма, сора эгиз сабийле табарыкъма – 
жаш бла къыз. Жашны боюнуна алтын минчакъла, къызны боюнуна уа – 
кюмюш минчакъла тагъарыкъма, – деп, ючюнчю къыз, не айтырыкъ болурла деп, нёгерлерине къарагъанды. 

Эки къыз да, аны алай айтханын жаратмай, бир бирлерине къарай эдиле. Сора тёзалмай:

– Охо! Къарачы муну умутуна! Хау, санга къырыладыла дегенди ханны жашлары! – деп, хыликкя этип, кюлгендиле.

Бираздан къызла, туруп, юйлерине кетгендиле. Ханны жашы да, аланы ызларындан марагъанлай, кичи къызны къайры баргъанындан кёз айырмай, ол юйюне киргинчиге дери, айланнганды. Къыз юйюне киргенден сора, жаш ызына къайтханды. Аны мудахлыгъын кёрсенг: «Не болгъанды мынга?» – дер эдинг. Атасы да:

– Не болгъанды, жашым, неге мудах боласа? Айт, не къайгъынг бар эсе да, – дегенди.

Жаш а:

– Ай, атам, нек мудах болгъанымы несин сораса, къой, ичими кюйдюрме, сагъынып, – дегенди да, кеси отоууна кирип, башын энишге ийип, чёкгенди.

Жашыны ол халына жарсып, хан дагъыда къоймай соргъанды. Сора жаш:

– Да, атам, мен бюгюн бир жарлы къызны кёргенме да, аны алмасам, дунияда бир адамны да алмам, башха жашау манга керек тюйюлдю, – 
дегенди.

Андан сора хан бла къатыны уллу оноугъа киргендиле.

– жангыз жашыбызны жюрегин къыйнамайыкъ, кимни сюйсе да, алсын, – дегендиле. 

Аны эшитгенлей, жаш, чабып барып, аланы экисин да къучакълап, уппа этип, олсагъатдан къызгъа ариу кийимле хазырлатып, аны юйюне атланнганды.

Барса, къызны атасы юй аллында агъач кесе тура эди. Жаш, акъ атындан тюшюп:

– Салам алейкум, иш къолай болсун! – деп, саламлашып, нек келгенин айтханды. 

– Къыз юйдеди, – деп къысха жууап бергенди къызны атасы.

Ол а юйде кийим тиге тура эди. Жаш, юйге кирип, къызгъа жюрегин ачып, анга деп келтирген алтын, кюмюш кереклери болгъан накъут-налмас кийимлени да кийдиргенди да, юйюне элтгенди. Къызны аты Нуржан эди.

Жашны анасы къызны сюймегенди. Бир талай заман ётгенди, къызны да къарыны болгъанды. Алай жашха урушха кетерге тюшгенди.

Жаш кетгенлей, Нуржан, эгиз сабийле табып, аны юсюнден эрине къагъыт жазып жибергенди. Алай къызны къайын анасы, къагъытны алып баргъан адамны аллына чыгъып, ол къагъытны алып, аны орунуна уа: «Къатынынг не адамгъа, не малгъа ушамагъан бир жаныуарла тапханды», – деп жазып, жашха атлы къуугъан эди. Ханны жашы, къагъытны алып, не этерге билмей, кёп сагъыш этип, къатынына: «Сен кеси къолунг бла жазмасанг ишни болушун, толу ийнаналмайма», – деп, къагъыт жибергенди. Алай биягъы анасы, Нуржан жазгъан къагъытны алып, кеси сюйгенни жазып ийгенди. Сора жаш юйюне: «Нуржанны да, сабийлерин да, мен баргъынчы, бир узакъ жерге элтигиз!» – деп жазгъанды.

Нуржанны къайын анасы, асыры къууаннгандан, аны сабийлери бла, элтип, бир чабакъчыгъа берген эди.

Арада бир ненча жыл ётгенди. Эгизле да, бири – жаш, бири – къыз, ёсюп, уллучукъла болгъандыла. Бир кюн ала экиси да агъачха баргъандыла. Айлана кетип, агъач ичинде бир дорбуннга келгендиле. Кирселе, анда уа – ичи ахчадан топпа-толу бир уллу кюбюр! Жаш да, къыз да, хуржунларын ахчадан толтуруп, чабакъчыны юйюне атланнгандыла. Жолда биреуленден эки ат жегилген арбаны да сатып алып, келип, аналарын да алып, биягъы дорбуннга келгендиле. Ахчадан толу кюбюрню да арбагъа жюклеп, была ючюсю да жолгъа чыкъгъандыла. Бара-бара кетип, бир бай жашагъан журтун сатады деп эшитгендиле. Барып, ол юйню алыргъа оноулашхандыла. Эгизле да, аналары да, ханлача, ол байны юйюнде жашап башлагъандыла. Жашны аты Хызыр эди, къызны аты уа – Халимат.

Бир талай жыл ётгенди. Къыз да, жаш да уллула болгъандыла. Бир кюн битеу тийреде байланы, бийлени, ханланы жыйып, Хызыр уллу той-оюн этерге оноулашханды. Тойгъа аланы аталары да барлыкъ эди, алай ол да тебирегенлей, анасы:

– Кече, кесинги къыйнап, не затха айланаса, андан эсе, жат да жукъла,– деп, аны барыргъа къоймагъанды. 

Жашы жатып жукълагъанлай, ол, аны кийимлерин да кийип, тойгъа ашыкъгъанды. Ол келирге той къыстау бара эди. 

Къатын, Хызырны кёрюп, анга сюймей къарагъанды. Аны къатына барып:

– Хызыр, юйюнгю таплыгъына дау жокъду, алай бу кёлюнгде алтын чабакъла болсала уа, бек иги боллукъ эди, – дегенди.

Хызыр а, сейирсинип:

– Да аллай чабакъла уа къайда бардыла да? – деп соргъанды.

– Айхай, бардыла! Ма ол жерде, ол жерде, къызыл тенгизден ётюп, мияла тау барды. алтын чабакъла аны ары жанындадыла, – деп юйретгенди къатын.

Той бошалгъанлай, атха минип, Хызыр къызыл тенгизге жетгенди. Тенгиз жагъада аны къайыкъчы киши сакълап тура эди.

– Ма бу къамичини ал. Тенгизден ётгенлей, мияла тауну муну бла ур. Сора санга минер тапкала болурла, ала бла ары жанына ёт да, терек бурууну ичинде кёл болур, ол кёлде уа алтын чабакъла жюзе тургъанын кёрюрсе. Сен а, алагъа тиймей, кёлню сууундан бу аякъ бла бир алып, артынга къарамай, терк къайт, – деп юйретип, киши жашха къамичини, агъач аякъны да бергенди.

Хызыр хар нени да ол айтханлай этгенди: барып, мияла тауну къамичи бла ургъанды, тапкала бла ары жанына ётгенди. Терек бурууну ичинде кёлде алтын чабакъла жюзе. Терк окъуна суудан аякъны толтуруп, артха къайтханды да, келгенди биягъы кишиге. Ол а:

– Юйге баргъанынглай, бу сууну кесинги кёлюнге къуй да, къайгъырмай, жат да, жукъла, – дегенди.

Хызыр ол айтханлай этгенди. Эрттенликде, барып, кёлюне къараса – анда алтын чабакъла жюзе тура эдиле! Къууаннгандан, не этерге билмей, Хызыр, чабакъланы ариулукъларына къарап, тоялмай эди. Олсагъатдан окъуна жаш уллу той этгенди. Битеу ханланы жыйгъанды. Биягъы жашны атасы да келирге керек эди. Алай аны анасы, биягъы: 

– Къой, кече айланып не этесе, кесинги къыйнама, – деп, жашны, ашына жукълатыучу дарман къуюп, жукълатып, тойгъа уа, аны кийимлерин кийип, кеси кетгенди. 

Барса, той – аллыннгыдан да иги той. Къонакъла битеу кёз къаматхан ариу чабакълагъа сейирсинип къарай эдиле. Биягъы къатын, Хызырны къатына барып:

– Бу бек сейирликди, алай энди кёл ортасында жырлаучу алтын терек болса эди, бу алтын чабакъла жырлап турлукъ эдиле, – дегенди. 

Хызыр, сейирсинип:

– Да аллай терек бармыды да? – деп соргъанды.

– Хау, болмай а! Ма ол мияла тауну ары жанында бир уллу алтын терек барды. Ол хар заманда жырлап турады, аны келтир, – дегенди къатын.

Хызыр экинчи кюн, биягъы къайыкъчы кишиге баргъанды да, хапарын айтханды. Киши уа:

– Ма бу къамичини ал да, мияла къаягъа жетгенлей, аны бла ур. Сора бир уллу юй ачылыр. Юйде бир къара киштик барды. Анга эс бурмай, ётюп кет. Арлакъ барсанг – алтын терек кёл ичинде жырлай тургъанын кёрюрсе. Сен а, бир затха да эс бурмай, аны бир бутакъчыгъын сындырып алып, артха къайт, – деп, биягъы къамичини бергенди.

Хызыр хар нени ол киши айтханлай этгенди. Терекни бир бутакъчыгъын сындырып алып, биягъы кишиге келгенди.

– Энди уа бутакъчыкъны, элт да, кёлню ортасына ат, эрттенликде уа ол уллу терек болуп турур, – дегенди киши Хызыргъа. 

Хызыр ол айтханлай этгенди.

Эрттенликде туруп, къараса – кёлню ортасында уллу алтын терек чабакълагъа жыр айта тура эди. Ол кюн окъуна жаш, битеу халкъны жыйып, той этгенди. Биягъы къатын жашына жукълатыучу дарман берип, тойгъа уа, аны кийимлерин да кийип, кеси келгенди. Келсе – бир да болмагъан айтхылыкъ той бара. Кёп ашарыкъла, къызыу тепсеу – несин айтдыраса! Сора биягъы къатын, алтын терекни кёрюп, Хызыргъа:

– Бу бек сейирликди, айтыуум жокъду, алай энди санга кереги бир алтын чыпчыкъды. Ол а биягъы мияла тауну ары жанындады, – дегенди.

Той бошалгъанлай, Хызыр, биягъы къызыл тенгизге барып, кишиге хапарны айтханды. Алай бу жол киши:

– Боллукъду, жашы, байлыгъынг. Къой, барма энди – ишинг тапсыз болур, – деп тилегенди. 

Алай Хызыр унамагъанды.

– Энди, бир да болмай эсе, сен бу къамичи бла биягъы мияла тауну ур. Ургъанлай, бир уллу юйню ичине тюшерсе. Биринчи отоуда къара киштик санга адамча сёлешир, алай сен анга эс бурма. Экинчи эшикден ёт да, ючюнчю эшикни ачып, ары кир. Кирсенг, отоуну ортасында алтын четенде алтын чыпчыкъ болур. Ол кече ортада жукълап болур, сора танг атаргъа, уянып, четенден чыгъып, ары-бери учар. Ол заманда сен анга тийме, арыма къой да, алай тут, – деп, киши жашха къамичи бергенди.

Хызыр ол киши айтханланы барын да этгенди. Ючюнчю эшикни ачып, кирип баргъанды. Алтын четенде алтын чыпчыкъны кёргенди. Танг атаргъа чыпчыкъ, уянып, четенден чыкъгъанлай, чыдаялмай, чабып, Хызыр чыпчыкъны тутханды. Олсагъатдан чыпчыкъ жокъ болгъанды. Хызыр да таш болуп къалгъанды.

Юйде уа сакълайдыла Хызырны. Бир-эки кюн ётгенден сора, Хызырны эгечи Халимат тенгиз жагъада биягъы кишиге келгенди.

– Ма бу къамичи бла ол юйде ташланы урсанг, къарындашынг таш​дан адам болур, – дегенди киши къызгъа.

Халимат хар нени ол айтханлай этгенди. Чыпчыкъны, арымагъа къоюп, тутханды. Къамичи бла юйде болгъан ташланы ура кетгенди да, Хызыр сау болгъанды. Эгеч бла къарындаш, юйлерине къайтып, уллу той этгендиле. Алтын чыпчыгъ’а терекге тюрлю-тюрлю жырланы айтып, аны да жырлата эди. Бу тойгъа Хызыр бла Халиматны аталары да келгенди. Ол Хызырны боюнунда – алтын, Халиматны боюнунда уа – 
кюмюш мынчакъланы кёргенлей окъуна, аланы кимле болгъанларын билгенди. Ала бир бирлерин жиляп къучакълагъандыла. Эгизлени анасы битеу хапарны айтханды. Жаш анасын чакъыртханды. Жыйылгъан халкъ къатынны, аман ишлери ючюн, элден къыстатханды.

Хызыр бла Халимат аталары-аналары бла тынч-ырахат ашап-жашап къалгъандыла.

ЖЕТИ КЪАРЫНДАШ 

Эртте-эртте жети къарындаш болгъандыла. Ала бек уста мараучула эдиле. Аланы аталарына ёлюм ауруу тийип, ол алагъа кюнчыгъыш жанына бармагъыз деп, осуят этип, ёлгенди. Жашланы юч таматалары бирге, къалгъан тёртюсю да бирге жюрюгендиле. Юч тамата къарындаш уугъа кюн батхан жанына жюрюп болгъандыла. Бир жол ала ол жанында кёп айланнгандыла, алай жукъ тапмагъандыла. Сора аладан бирлери:

– Бу бийик сыртдан ол кюн чыкъгъан жанына бир къарайыкъ, – 
дегенди. 

Бирси къарындашлары:

– Атабызны осуятын бузмайыкъ,– дегендиле.

– Охо, не боллукъду, бу сыртдан къарагъанлыкъгъа? – дегенди дагъыда бирлери. 

Барысы да, сыртха чыгъып, энишге къарасала, анда кёп малла кёргендиле. Энишге тигелеп барып, бир эчкини тутуп, сойгъандыла да, алайда биширип ашагъандыла. Кеч болгъанда, бир таууш эшитгендиле:

– Хей, адам улула, мени жериме келип, малымы нек ашадыгъыз? – 
деп. – Мен сизни ёлтюрейимми огъесе турушугъузлай ташмы этип къояйым? 

Жашла, асыры абызырагъандан, не айтыргъа билмегендиле. Алайда ючюсю да сын болуп къалгъандыла.

Къалгъан тёрт къарындаш а, бир буу да ёлтюрюп, юйлерине келгендиле. Аналары:

– Къалгъанларыгъыз а къайдады? – деп соргъанды. 

Ала билмегендиле. Сора аналары, келтирген бууларына да къууанмай:

– Къарындашларыгъызны табыгъыз, – деп ийгенди аланы. 

Жашла чыгъып кетгендиле. Излегендиле, тапмагъандыла, кюн чыкъ​гъан жанына уа бармагъандыла. Къарындашларындан бири:

– Кюн чыкъгъан жанына кетген болурламы? – деп, бийик сыртха чыгъып, къарагъанды. 

Не этерик эдиле, къарындашларын тапмай амаллары жокъ эди, ала да, аталарыны осуятын бузуп, сыртдан энишге тигелегендиле. Тюшселе – 
юч къарындашлары да таш болуп сюеле эдиле. Жашла ол ташланы къатларында тохтагъандыла. Кечени бир заманында биягъы таууш эшитил​генди:

– Хей адам улула, сиз мени малыма, жериме нек келдигиз? Мен сизни бу сынлагъамы къошайым огъесе кюл-кёмюрмю этейим? – дегенди. 

Ала да абызырап къалгъандыла.

Юйде аналары уа жашларыны келмегенлерине жарсыгъанды. Сора аны эсине бир терен уру къазаргъа тюшгенди. Алтын берип, уру къаздыргъанды. Аны башында бир тешик къойдуруп, къалгъанын жапдыргъанды. Уругъа, киштик, макъа, ит болса да, тапханын атханды да, аны толтургъанды. Анга да от салгъанды, жандыргъанды. Аланы ийислеринден кёкде, жерде да киши чыдап болалмагъанды. Бир заманда кёкден бир таууш келгенди:

– Бу ийисни кетер. Сен аны кетерсенг, жети жашынгы да сау этерме неда аланы багъасы бир жаш берирме, – деп. 

Къатын: «Энди жети жашны кёргенме, ала ючюн бериллик жашны да бир кёрейим», – деп сагъыш этгенди. Алай тургъанлай, аны къатына бир алма тюшгенди. Ол аны ашагъанды эмда анга сабийден ауурлукъ тюшгенди. Заманы жетгенде, къатын улан тапханды. Жашны атына Алма улу деп атагъандыла. Жаш бир жыл ёсеригин бир айгъа ёсгенди. Алай бла, он жылы толгъанды. Бир жол улан, къоншу сабийлери бла ашыкъ ойнай кетип, аланы ашыкъларын къытханды. Къоншу жашладан бирини анасы:

– Мени жашымы ашыкъларын къытмагъы эдинг да, къарындашларынгы къайда болгъанларын билге эдинг, – деп, анга алай ачыуланып сёлешгенди. 

Алма улу, аны анасына айтып келгенди да, андан садакъ тилегенди.

– Къой, балам, мен санга садакъ да, окъ да табаллыгъым жокъду, – 
дегенди анасы.

– Тапмай амалынг жокъду, – деп, жаш къаты болгъанды.

Анасы, къоймазын билгенден сора, садакъ, окъ, керекле да излеп, табып бергенди. Жаш, къуралып, чыгъып кетгенди. Кёп айлана, жюрюй кетип, бийик сыртха чыгъып, кюн чыкъгъан жанына къарагъанды. Ол да бир ариу аулакъда, къырда бир кёп малланы эслегенди. Тюшюп барса, алайда сюелип тургъан сынланы кёргенди. «Была болур эдиле мени къарындашларым», – деп келгенди аны акъылына. Ол кече алайда къалгъанды. Кечени бир заманында бир ачы къычырыкъ таууш эшитил​генди:

– Сен кимсе? Адам улу, бу мени жериме нек келгенсе? – деп. 

Жаш а:

– Мен сени жеринге ажашып келгенме. Санга этген хатам жокъду, малынгы, ырысхынгы алмагъанма, – деп жууап бергенди. 

Андан сора ол таууш тохтап къалгъанды. Эрттенликде Алма улу чыкъ ызы бла ол къычырыкъ тауушу чыкъгъанны ызындан баргъанды. Бара-бара кетип, бир сегиз юйге жетгенди. Эм къыйырдагъы юйге киргенде, бир къыз олтуруп тура эди. Алма улу ол къыздан хапар соргъанды. Ол:

– Сен, менден хапар сорма да, мени жетинчи эгечимден сор, – деп, анга жибергенди. 

Алма улу жетинчи эгечге баргъанды. Аны кёргенде, ол:

– Кел, Алма улу, сау кел, ахшылыкъдан тол, – деп тюбегенди. 

«Бу нарт тиширыу мени атымы къайдан билгенди?» – деп, сейир этгенди жаш. Сора къыздан хапар соргъанды.

– Санга не хапар керекди?

– Бу жер, бу малла, байлыкъ кимниди? – деп соргъанды Алма улу.

– Бу байлыкъ бизникиди, жерни иеси уа бизни гитче эгечибизди, – 
дегенди къыз.

– Сора мен не амал этерге боллукъма?

– Ол бусагъатда жукълап турады. Аны чачы ундурукъдан, балас кибик, салынады. Ариулугъу отоуну кюн кибик жарытады. Сен а, барып, чачыны къыйырына жип сал. Ол, не этсенг да, къыл къобуз согъулгъунчу, уянырыкъ тюйюлдю. Ол санга барыргъа айтхынчы, аны жиберме. Ол, ычхынса, бир палах этер, кючлю адамды, – деп юйретгенди.

Алма улу гитче къызны отоууна баргъанды. Аны кёрюп, ариулугъуна бек сукъланнганды. Сора къызны ундурукъдан салынып тургъан чачын аркъан бла байлагъанды.

Алма улу, тамата къыз юйретгенча, алай этгенди, сора ундурукъну тюбюнден къыл къобузну чыгъарып, согъуп тебирегенди. Ол заманда къыз уяннганды.

– Сен кимсе? – деп соргъанды.

– Мен адам улума, – деп жууаплагъанды Алма улу.

– не сурайса, не излейсе, чачымы нек байлагъанса? – деп соргъанды дагъыда къыз.

– Да мен сенден бир зат да сурамайма, – дегенди жаш.

– Сен къарындашларынг ючюн келген болурса, аланы сау этип берейим. Малла да, мюлк да сени болсунла, эгечлерим да сенидиле, – дегенди къыз. 

Алай жаш, жетинчи эгечни аланы унама дегенин эсге тюшюрюп, унамагъанды.

– Да санга не керекди? – деп соргъанды къыз. 

Нарт Алма улу:

– Сен манга къатын болургъа айтсанг, иерикме, – дегенди. 

Къыз жашха бой салгъанды. Къызны аты Налмас бийче эди.

Ол Алма улун бал шауданнга элтгенди, балдан ичирип, бютюн къарыулу этерге. Къой бишген къазан чакълы бир гоппанны балдан толтуруп, къолуна бергенди. Жаш аны бла эки ичгенди. Ол заманда Налмас бийче:

– Сен муну бла экини ичдинг. Мен а бирден сора ичалмайма, сени къарыуунг менден эки кереге кёпдю. Мен сен нарт Алма улу болгъаны​нгы билдим. Алай санга бир айтырым барды: хар ыйых кюн сайын мени алып къачаргъа башха жерледен аскерле келедиле. Мен аланы кесим къырып турама. Сен да аланы жиберме. Садагъынгы, къылычынгы да алып, къырып тур. Алай болса, жашауубуз тюзелир. 

Нарт Алма улу:

– Ол манга къыйын тюйюлдю, – дегенди. 

Андан сора Налмас бийче, Алма улугъа мюлкюн, жерин кёргюзтюрге сюйюп, биргесине элтгенди. Барын да кёрюп, сынланы къатларына келгендиле. Алма улу Налмасха:

– Бу сынла не затладыла? – деп соргъанды.

– Да была уа адамладыла, – дегенди Налмас.

– Ала санга не хата этгендиле, сен аланы сынла этерча? – деп соргъанды жаш.

– Малымы ашагъандыла, – дегенди къыз.

– Не болса да, аланы сау эт, – деп тилегенди Алма улу.

– Аланы сау этсем, ала санга не хайыр берликдиле? – дегенди Налмас.

– Не этерик эселе да, сау эт, – деп тилегенди дагъыда. 

Андан сора Налмас бийче Кёк Тейриден, Жер Тейриден да тилегенди. Къуф-туф тауланы башында дарман суулагъа кийиз къамичисин сугъуп, аны бла жети сын ташны жетишер кере уруп, жашланы сау этгенди.

Жети къарындаш, Алма улу, Налмас бийче да андан сегиз къызны юйлерине баргъандыла. Юйде Налмас бийче аланы сыйлагъанды. Къуф-туф тауланы доммай, акъ марал этлерин биширип, ашатханды, сютлерин ичиргенди. Сыйлап бошагъандан сора, Алма улу:

– Жашлагъа къатын алыргъа керекди, – деп тохтагъанды.

– Да кимни алайыкъ? –деп соргъанды Налмас.

– Эгечлеринги бер, – дегенди жаш.

– Мен а бек ыразыма, алагъа айтханларымы этдиралсам, – дегенди къыз.

– Сюйсенг, этдираллыкъса, – дегенди Алма улу. 

Алай бла, Налмас бийче тамата эгечин тамата жашха, гитчени гитчеге жарашдырып, эрге бергенди. Сора Алма улу нартха:

– Энди ыразы болдунгму? – деп соргъанды.

– Угъай, – деп жууаплагъанды жаш, – тойгъан жерден туугъан жер багъалыды. Биз анабыз болгъан жерге кетмей амалыбыз жокъду, – 
дегенди. 

Алай бла, оналты адам болуп, алайдан кёчерге тебирегендиле. Алма улу нарт Налмас бийчеге:

– Кел, биз алгъа кетейик, была келе-келирле, биз а, алгъа жетип, хар затны къурап турайыкъ, – дегенди. 

Айтханларыча этгендиле да, юйге къарындашларындан алгъа жетгендиле. Жаш, анасын кёргенде, аны, чабып:

– Кюн ахшы болсун, анабыз! – деп, къучакълагъанды.

– Ой, балам, сау бол, сау кел, ахшылыкъдан тол! – дегенди анасы, жиляп. – Сени кёрмей, ёлюп къалама деп, къоркъуп, ичимде жаным жокъ эди. Бирси жашладан тюнгюлген эдим, алай сени уа сакълап тургъанма.

– Анам, мен аладан хапар айтайым санга.

– Къор болайым, терк айт, мындан кёп жюрегими къыйнама да, – 
дегенди анасы.

– Бары да, саппа-сау болуп, аллынга келе турадыла. Сенден жетеу​лен кетген эселе, санга онтёрт болуп, малла бла, мюлк бла къайтып келедиле, – дегенди Алма улу.

Бир кесекден жашла, келинле да жетгендиле. Аналары, аланы кёргенде, жангыдан, жаш келинча болуп, тирилгенди. Сора тау тёппелерине эмчеклерин ачып, шукурла этгенди.

Андан сора, барысы да къалай жашарыкъларыны оноуун этгендиле. Алма улу:

– Хар бирине бирер отоу жетсин, анабызгъа уа уллу юйню къоя​йыкъ, – дегенди.

– Уллу юйню манга нек къояса, жашым? – деп соргъанды анасы.

– Да биз сени тёгерегинге терк-терк жыйыла турлукъбуз да, ма аны ючюн, – дегенди жаш.

Анасы, ыразы болуп, жашын къучакълагъанды. Алайда кёп буула союп, уллу къурманлыкъ этгендиле. Бир уллу къазаннга эт салып, аны тюбюне да чынар, эмен терекле бла от этип, биширгендиле. Эт бишгенден сора, Алма улу ортанчы къарындашына къазанны отдан алыргъа буюргъанды. Ол, не кюрешген эсе да, къазанны кётюралмагъанды. 

– Ой, хомух а, къарачы къалай алыргъа керекди къазанны, – деп, Алма улу, орта бармагъы бла къазанны сермеп алып, къарындашыны аллына салгъанды. 

Сора этни юлешип башлагъанды. Базукну гитче къарындашына атханды. Базук аны кёкюрегине тийгенде, ол артына аууп кетгенди. Къалгъан къарындашларына да этни табынлай юлешгенди.

Жашла, ашап бошагъанларындан сора, гитче къарындашлары анасындан:

– Анабыз, атабыз сау заманда Алма улу жокъ эди, ол къайдан чыкъ​гъанды? – деп соргъанды. 

Аналары башдан-аякъ хапар айтханды. Андан жетинчи гитче къарындашлары:

– Алай эсе, ол бизге къарындаш болмайды, – деп башлагъанды. 

Андан даулаш чыкъгъанды. Тюзню-терсни айырыр ючюн, гитчелери агъач кишиге баргъанды. Агъач киши уа, кёкде къанатлы иймеген, аллай уста мараучу болгъанды. Жаш, агъач кишини излеп, жолоучу болуп кетгенди. Бара-бара кетип, бир бийик ташны юсюне минип, къычыргъанды:

– Бу жерни иеси къайдады? – деп. 

Ол заманда агъач киши чыкъгъанды эм анга:

– Сен кимсе? не батыр жанса, бери келген! Санга не керекди? – деп соргъанды. 

Жетинчи гитче къарындаш:

– Сени бла оноулашыргъа келгенме, – дегенди. – Биз жети къарындаш болабыз. Бизни ичибизде бизге жашау бермеген бир адам барды. Аны къурут деп тилейбиз.

Агъач киши:

– Ол не адамды? Аты къалайды? – деп соргъанды.

– Аны аты Алма улуду, – дегенди жаш.

– Ыхы, энди сен бар, мен а, факъыра кийимле да кийип, сизге барырма, сиз мени къонакъгъа къоймазсыз, Алма улу уа къояр, – деп, жибергенди.

Бир талай замандан агъач киши, айтханыча этип, келгенди. Алма улу, ол жети къарындашха да айып этип, аны къонакъгъа алгъанды. Кечени бир заманында, хар бири къаты жукълап тургъанда, агъач киши Алма улуну къатынын алып кетгенди. Эрттенликде Алма улу, уянып, къараса – къатыны жокъ. Къарындашларыны юйлерине да къарап, кёрмегенден сора, къатынын излей чыкъгъанды. Бара-бара кетгенде, ол агъач киши жашагъан жерни башындан энишге къарагъанды. Анда агъач киши, къатынны тобугъуна башын салып, жукълап тургъанын кёргенди. Къатын, Алма улун кёргенде:

– Артха тур, муну чачыны тюгюнден эсе, къарыуу кёпдю, – деп шыбырдагъанды. 

Алма улу:

– Сен бери чыкъ, аны къарыуундан эсе, мени къарыуум кёпдю, – 
дегенди. 

Ол заманда къатын, агъач кишини башын тыншчыкъ жерге салып, кеси тышына чыкъгъанды. Алма улу, къатынын алып, къачханды. Къачып, бир талай жерни бара кетип, бир жерде терен уру къазып, ары букъгъандыла. 

Агъач киши, уянып, къараса – къатын жокъ. Алма улу, келип, аны алып къачханын ангылап, ызларындан къуугъанды. Уругъа жетгенде, Алма улу аны садагъы бла уруп ёлтюргенди. Андан сора, къатынын да алып, юйлерине къайтып келгенди. Къайтып келгенде, Алма улу анасына:

– Анам, къыйыным зыраф болгъанды. Сени жети жашынг да, бир тилли болуп, къатынымы урлатып, аны кёп излеп къыйналдым. Энди уа, сен ыразылыкъ берсенг, башха жерге кетип, анда жашар эдим, – дегенди. 

Анасы уа:

– Угъай, балам, Аллах манга сени аланы барысы ючюн да бергенди. Мен сени жибермейме, – дегенди.

– Огъесе, – дегенди жашы, – бу жол сени сёзюнг бла къалайым. Алай, экинчи аллай зат болса, барын да къырып кетерме, – деп, аны бла ашап-жашап къалгъандыла.

ЁКСЮЗ КЪЫЗЧЫКЪНЫ НАСЫПЛЫЛЫГЪЫ

Эртте-эртте бир къызчыкъ болгъанды. Аны анасы ёлюп, атасы къалгъан эди. Къоншуларында уа бир къатын жашай эди. Ол а:

– Мени атанга ал, – деп къысханды къызчыкъны. 

Кеси да анга жыйрыкъчыкъ, кёлекчик да эте, алай алдай тургъанды. Ёксюз сабийге уа ала ариу кёрюнюп, бир кюн атасына:

– Атам, бу къатынны ал,– деп тохтагъанды. 

Атасы, ёксюз къызчыгъыны кёлюне тиймейме деп, эки чабыр этип, агъырыкъгъа такъгъанды.

– Ма, къызым, бу эки чабыр жыртылсала, алырма, – дегенди. 

Къыз, барып, къатыннга аны юсюнден айтханды.

– Да чабырланы жыртхан а ишмиди, – деп, къатын эки чабырны да, келтирип, итлерине берип, чайнатып, жыртдыртханды да, жерлерине салгъанды. 

Ингирликде атасы келгенлей, къызчыкъ:

– Ма, атам, чабырла жылтыргъандыла, хайда, энди къатын ал, – 
деп къысханды. 

Атасы, не этерик эди, амал тапмай, къоншу къатынны алгъанды. Къатынны кесини да бир къызы болгъанды. Ала жашай келгенде, къатын, ёге къызын сюймей, кесини къызын ариу кёрюп, аны уа хар не жумушха да ийип тургъанды. Ийнеклерин кютерге хар кюнден жиберип, ийирирге юзмелтле да бергенди.

Бир кюн къыз ийнегин кюте тургъанлай, юзмелтин жел элтип кетгенди. Къызчыкъ, юйюне къайтыргъа къоркъуп, юзмелтин излей тебирегенди. Кёп да бармай, бир обур къарт къатыннга тюбегенди. Анга жарсыуун айтханды. Обур къарт къатын:

– Сен мени башыма къарасанг, юзмелтинги мен табарма, – дегенди. 

Къызчыкъ аны башына къарап бошагъанлай, обур къатын, юзмелтин бергенди да:

– Энди чардакъгъа чыкъ да, анда мени кюмюш ахчаларымы бир булгъап тюш, – дегенди. 

Къызчыкъ, ары минип, къарт къатынны ахчаларын булгъап, алай тюшгенди. Къарт обур ахчаларын урлагъан адам болса, аны кийиз камичи бла уруп, кимини башына мюйюзле, кимге уа къуйрукъ чыгъарып тургъанды. Къызчыкъ чардакъдан тюшгенде, къатын, тёшекле салып, энди секир дегенди. Къызчыкъ секиргенде, ахчала зынгырдамагъандыла. Къарт обур ол ахчала урламагъанын билгенди. Сора кийиз къамичи бла бир жаягъына тийип, къызчыкъны ол жаягъын кюн этгенди. Бирси жаягъына тийип, ол жаягъын ай этгенди. Сора къызчыкъны юйюне ийгенди.

Къыз, дунияны жарытып, юйюне келе тургъанлай, итлери, аллына чабып, тилленип:

– Кюн жаякълы, ай жаякълы къызыбыз келгенди, хап-хап! – деп юргенди. 

Ёге анасы, аны эшитип, итни тюйгенди эм аш бермей къойгъанды.

Бир кюн къатын, ёге къызына асыры зарланнгандан, кеси къызына:

– Бар сен да ол къарт къатыннга, бу ёксюзча болуп кел, – деп, къызын ары ийгенди. 

Къызы обур къатыннга баргъанда, ол аны да чардакъгъа миндирип, ахчаларын булгъатханды. Бошагъанлай:

– Хайда, энди секир, – деп буюргъанды. 

Къыз къуш тёшеклеге секиргенлей, къоюнундан урлагъан ахчалары жерге тёгюлгендиле. Обур къатын кийиз къамичини алып, къызны бир жаягъына ургъанлай, мюйюз чыгъаргъанды. Бирси жаягъына ургъанлай, къуйрукъ чыгъаргъанды. Сора къыз, жиляй-жиляй, артха кетгенди. Ол юйлерине жете тургъанлай, биягъы ит а, чабып:

– Мюйюзлю къызыбыз келе, къуйрукълу къызыбыз келе, хап-хап! – 
деп юргенди. 

Къатын, чыгъып, итни ёлтюрюрге аздан къоюп, алай тюйгенди. Сора, къызын кёргенде:

– Энди биз бу ийнекни кесмесек, биягъы къыз, аны кютеме деп баргъанлай, энтта да бир игиликге тюберикди, – деп, ийнекни кесерге оноу этгенди. 

Ийнек, аны кесериклерин билгенден сора, тилленип, къызчыкъ​гъа:

– Мени кесгенде, къанымдан бла шорпамдан урла да, экисин да бирер уручукъгъа къуй, – дегенди. 

Ийнекни кесгенде, къызчыкъ аны къанындан бла шорпасындан урлап, уручукълагъа къуйгъанды. Алай бла, бир ауукъ заман озгъанды.

Бир кюн атасы бла анасы сыйгъа тебирегендиле. Ёге анасы кеси къызын биргелерине алып, ёге къызына уа, асыры иш тапмагъандан, бир пуд будайны бла бир пуд тарыны бирге къошуп, ала келирге бирин биринден айырып турургъа буюргъанды. Къыз, олтуруп, не этерге билмей тургъанлай, ол уручукъла эсине тюшюп, чабып баргъанды. Шорпа къуйгъан уручукъну ачханлай, эки кёгюрчюн, андан чыгъып, учуп келип, будайны бла тарыны айырып, башха-башха тёбечикле этгендиле. Къыз, чабып барып, къан къуйгъан урусун ачханында, андан эки алтын башмакъ чыкъгъанды. Ол, аланы да кийип, дунияны жарытып, атасы бла анасы баргъан тойгъа баргъанды. Аны аллына чабып, тамашагъа къалып, олтуртхандыла, бек сыйлы ашла бла сыйлагъандыла. Ёге анасыны къызы уа, аны къатына барып:

– Бир этчик къапдыр, – деп тилегенди. 

Къыз анга:

– Бир кёзюнгю чыгъарып берсенг, къапдырырма, – дегенди. 

Ол, бир кёзюн чыгъарып бергенди да, эт ашагъанды. Той бошалгъанлай, ёксюз къызчыкъ аладан алгъа юйге жетеме деп, чабып келгенлей, бир башмакъчыгъын тюшюргенди. Ол кезиуде киеу жёнгер ханны жашына къатын излей келгенлей, алтын башмакъны тапханды. Сора:

– Энди муну иесин тапсакъ, ханны жашына аны алырбыз,– деп, къыйырдан тутуп, хар юйге кирип, къызлагъа башмакъны ёнчелей, ёксюз къызны юйюне жетгендиле. 

Аланы кёргенде, къатын, ёге къызын кюфге сугъуп, башмакъны кесини къызына ёнчелетгенди. Жарамагъанда, бармакъларын кесгенди. Ол кезиуде уа ёге къызы, таууш этгенде:

– Юш, бош къаллыкъ, гурт тауукъ,– деп тургъанды. 

Алай къызына, не бек кюрешген эсе да, башмакъны жараталмагъанды. Ёге къызы, къалай-алай болса да, кесин билдиргенди. Келгенле, аны кюфден чыгъарып, башмакъны ёнчелегенлеринде, ол анга жарап къалгъанды. Сора хан улу къызны алып кетгенди эмда ала ашап-жашап къалгъандыла деп, алай айтыучудула.

ЭТГЕН АХШЫЛЫГЪЫНГ КЪАЙТЫР

Эртте-эртте бир элде, бир къарт киши жангыз жашы бла жашап болгъанды. Ол къарт киши кеси ёмюрюнде кёп къыйынлыкъ кёргенди, алай аланы унутурча къыйынлыгъ’а къатыны ёлгенден сора сынагъанды. Бир жанындан – жарлылыкъ, экинчи жанындан къатыныны жокълугъу бек къыйнап, юй къыйынлыгъы да анга къалгъаны ючюн, башын суугъа атарыкъ болгъан эди. Сора ол, олтуруп, кёп сагъыш этип, жашына къатын алыргъа оноу этгенди. Алай олтуруп, мудах болуп тургъанлай, жашы юйге кирип келгенди. Атасыны мудахлыгъын кёрюп:

– Атам, нек мудахса? – деп соргъанды.

– Жашым, мен мудах тюйюлме. Мени акъылыма санга къатын алыргъа тюшгенди да, аны сагъышын эте турама, – дегенди атасы.

– Да атам, биз жарлыбыз. Манга ким келликди, жарлыны киши сюймейди. Бусагъатда тели окъуна бол – бай эсенг, биринчисе. Бизни къызларыбыз да эсирикдиле, ала манга сёлеширге окъуна унамайдыла: «Жыртыкъ», – деп къоядыла, – дегенди жаш.

– Къоркъма, жашым, жарлы эсек да, «Кимни – аллы, кимни – арты» дегендиле халкъда. Аллай заман да келир, санга адамла сукъланырча. Сен, мени айтханымы эт да, барып, бир жёнгер алып кел, – 
деп, къарт киши жашын элге жибергенди.

Жаш, атасына да ыразы болуп, кёп айланнганды, кёп жюрюгенди. Алай анга жёнгерге чыгъаргъа киши унамагъанды. Мудах болуп, къайтып келе тургъанлай, кесича, элде жарлылыкъдан къутулмагъан Харун чыкъгъанды аллына.

– Жол болсун, Харун! Не айланаса?– деп, жаш аны аллын тыйгъанды.

– Сау бол, жол Аллах берсин! Юйге кетип барама! – дегенди Харун.

– Кел, Харун, бирге бир кесек олтурайыкъ, эрикгенибиз да кетер, – 
деп, жаш Харунну юйюне келтиргенди. 

Къарт киши, Харунну кёргенде, бек жарыкъ болуп, юйге кийирип, от башына олтуртханды. Кёп ушакъ этгендиле, жарлылыкъдан, сынагъанларындан бир бирге хапарлашхандыла. Жашны атасы, ушакъ этип бошагъандан сора, тепсиге бир харбыз эм ётмек салгъанды да:

– Кел, Харун, туура харбызны, ётмекни да, ашайыкъ,– дегенди. 

Харун, кёп сагъыш эте турмай, бичакъны алып, харбызны эмда ётмекни туурагъанды. Бары да олтургъандыла, ашап бошагъандыла. Сора къарт киши, жашын бир жанына чакъырып:

– Бу санга жёнгер болаллыкъ тюйюлдю. Бар башха адам тап, – деп жибергенди. 

«Энди уа кимни табайым?» – деп, сагъыш этип, айлана тургъанлай, Хамит деген тенги чыкъгъанды аллына.

– Жол болсун, Хамит! Кел бизге бир кесек олтурайыкъ, эрикгенибизни кетерейик, – дегенди жаш анга.

– Сау бол. Жол Аллах берсин. Барайыкъ, бек ыразыма, – деп, тебирегенди Хамит. 

Жаш, Хамитни да алып, юйюне келгенди. Къарт киши, Хамитни кёргенде, жарыкъ болуп, от башына олтуртханды. Кёп ушакъ эте кетип, жарлылыкъларын айтып бошагъандан сора, къарт киши, туруп, тепсиге харбыз бла ётмек салгъанды да, Хамитге:

– Ма бичакъны, жаш тюйюлмюсе, туура харбызны да, ётмекни да, бир иги ашайыкъ, – дегенди. 

Хамит, секирип къобуп, бичакъны алып, къарап-къарагъынчы, харбызны туурагъанды. Олтургъандыла бары да, ашагъандыла. Ашап бошагъандан сора, къарт киши, жашын бир жанына алып:

– Жашым, бу да санга жёнгерлик эталлыкъ тюйюлдю. Бир башха адам табып кел! – деп, жибергенди.

Жаш, атасыны айтханына уллу ыразы болмагъанлыкъгъа, биягъы жёнгер излей чыкъгъанды. Кёп жюрюгенди, кёп айланнганды, алай уллу элде адам тапмагъанды. Къайры барыргъа да билмей, башы сагъышха къалып келе тургъанлай, уллу къабырлагъа жетгенди. Къабырлагъа къарагъанында, эки адам бир къабырны къаза тургъанларын кёргенди. Жаш, ол эки адамны къатына барып:

– Неди сизни бу этгенигиз? – деп соргъанды. 

Ала уа:

– Сау заманында бизге онбеш сом берлик эди да, бермей, ёлюп кетгенди. Энди уа, къабырын къазып, кебинлигин аллыкъбыз, – деп жууап бергендиле. 

Къартны жашы алагъа, къутургъан да этип, жыйырма сом да берип, ол къабырны топурагъын артха къуйгъанды да, алай кетгенди. 

Жолда, Кюллюм деген элчикге жете-жетмез, ол суу боюнунда акъ кийимли бир жашха тюбегенди.

– Салам алейкум, ахшы улан! – деп саламлашханды.

– Алейкум салам! Не айланаса, не жюрюйсе, башынгы да энишге бошлап? – деп соргъанды акъ жаш.

– Да не этейим, сагъыш этмей? Манга жортууулгъа чыгъаргъа жё​нгер керек эди, излейме да, тапмайма. Сен келмезмисе мени бла? – деп соргъанды жаш.

– Айхай, барырма! – деп, акъ жаш аны бла тебирегенди.

Экиси да къартны юйюне келгендиле. Къарт а, акъ кийимлини къолун тутуп, ариу кёрюп, от башына ётдюрюп, олтуртханды. Ала кёп хапар айтхандыла, къарт киши жортууулгъа чыгъарыкъларын да, къалай жюрюрюклерин да айтып, ангылатханды. Ол заманда акъ кийимли, секирип къобуп:

– Атам, Акъды мени атым, сизге жалчыгъа берилгенди жаным, мен хазырма, – деп тохтагъанды.

– Да алай эсе, багъалы Акъ, олтур тепси артына, туура харбызны бла ётмекни, ашайыкъ да, сора жортууулгъа чыгъыгъыз,– деп, къарт барысын да олтуртханды. 

Акъ, секирип къобуп, бичакъны да алып, харбызны туурагъанды.

– Атам, сен къартса, жумушагъын аша, – деп, харбызны ичин эм ётмекни да ич жумушагъын къартны аллына салгъанды. 

Ала ашап бошагъандан сора, къарт киши жашланы хазырлап башлагъанды жортууулгъа. Жашла атлагъа минерге тебирегенде, къарт алагъа:

– Не да болсун, кеч болуп, уллу ёзеннге кирирсиз, – дегенди.

Жашла, жортууулгъа чыгъып, кёп айланнгандыла, кеч бола башлагъанда, бир уллу ёзеннге чыкъгъандыла. Къартны жашы, атдан тюшюп:

– Бюгече бу ариу ёзенде къалмай амалыбыз жокъду, – деп тохтагъанды. 

Акъ ыразы болмагъанды.

– Эй, ахшы улан, атанг не айтхан эди, эсинге тюшюрчю. Ол бир зат билмей айта болмаз эди, мин атха, – дегенди. 

Алай жашны женгалмагъанды. Атланы да бошлап, от этип, ашларын жылытып, ашап бошагъанлай окъуна, къартны жашы терен жукъугъа киргенди. Акъ, къарт кишини айтханын эсине тюшюрюп, садагъын да алып, от жанында олтуруп тургъанлай, къычырыгъы бла дунияны къалтыратып, къаяланы зынгырдатып, бир зат жетгенди. Акъ, секирип къобуп, къарагъанда, мангылайында жангыз кёзю бла, ол да дунияны жарытып, бир эмегенни келгенин кёргенди. Эмеген, атын тыйып:

– Ой, итден, эшекден туугъанла, ким бергенди сизге эркинлик мени жеримде от этип, ат бошлап турургъа? – деп къычыргъанды. 

Акъ, эмегенни къызып келгенин кёрюп:

– Эй, эмеген, къанынгы сууут, суууталмай эсенг а, атышайыкъ уллу ёзенде, – дегенди. 

Эмеген, атдан да тюшмей:

– Мен сизни анагъыз танымазлыкъ этейим, бирер къабын боллукъсуз да. Атышханмы, тутушханмы этебиз? – деп соргъанды.

– Ай, хомух, быллай ёзенде тутушхан къатынла этедиле. Андан эсе атышайыкъ, къызып да келгенсе, сен биринчи болуп ат, – деп тохтагъанды Акъ. 

Эмеген, садагъын алып, атханды, алай окъ Акъны къулакъ жаны бла озгъанды. Акъ, садагъын алып:

– Сени бюгече былайгъа ажалынг къутуртуп келтиргенди, энди мен да бир атайым,– деп, садакъ атханды. 

Дуния къарангы болгъанды. Эмеген, ачы къычырыкъ этип, келген жолу бла артха къачханды. Акъ, кёп мычымай, эмегенни ызындан болгъанды. Бара кетип, бир уллу дорбуннга келип къарагъанда, эмеген ёлюп тура эди. Акъ эмегенни жанындан жети ачхычны чыгъарып, дорбунну эшиклерин ачып башлагъанды. Дорбунну ичинде жети отоу бар эди да, жетиси да ырысхыдан, алтындан топпа-толу, аланы барысына да ие болуп, Акъ ызына къайтханды. Артха къайтып келгенде, къартны жашы жукълап тура эди. Акъ, от жанына чёгюп, жукъламай, танг атдыргъанды.

Танг атып, кюн тийгенлей, къартны жашы да уяннганды.

– Мени атам не биледи, харбызны ичин, ётмекни жумушагъын ашагъандан сора? Не болду бизге? Мен бюгечеден тынч бир заманда да жукъламагъанма, – деп, от жанына олтургъанды. 

Акъ, жукъ айтмай, жашны аллына жылыннган аш салып, экиси да ашагъандыла. Ашап бошагъанлай, атларына минип, жолларына кетгендиле.

Азмы, кёпмю жюрюгендиле – келгендиле бир уллу элге кеч болуп, кюн батып. Ол кече элни къыйырында бир жарлы юйде къонакъда къалгъандыла.

Эрттенбла Акъ юйню иеси къарт къатыннга:

– Элигизде не хапар барды? – деп соргъанды.

– Да, балам, элибизде байны бир къызы барды да, аны алама деп келген болса, юч кере бугъаргъа къояды, ючюнчюсюнде тапса, башын тайдырады. Ма бюгюннге токъсан тогъуз адамны башын тайдыргъанды, – 
деп, хапар айтханды. 

Къартны жашы:

– Анам, бар, айт, мен аны алыргъа келгенме. Мен да букъгъан этерикме, – деп, ундурукъ тюбюне кирип башлагъанды. 

Ол заманда Акъ, жашны ундурукъ тюбюнден чыгъарып, къызгъа алып баргъанды.

Къыз – ариуланы да ариуу, халкъ да юсюне басынып, алай тура эди. Акъ, къызны аллына барып:

– Мен сени къарындашыма алыргъа деп келгенме, бугъаргъа эркин эт, – дегенди. 

Къыз эркин этгенди. Ол заманда Акъ жашны, алып кетип, бир уллу агъачха элтгенди. Ала да агъачха жетерге, андан бир тюлкю къачып чыкъ​гъанды. Акъ, тюлкюню аллын тыйып:

– Сен манга къуллукъ этмей амалынг жокъду, – деп сюелгенди. 

Ол заманда тюлкю:

– Мен сени айтханынгы этерге деп чыкъгъанма, айт, не жумушунг барды, – деп сёлешгенди. 

Акъ, тюлкюню башын да сылап:

– Сен бу жашны ханны къызы табалмазча букъдур, – деп тилегенди. 

Тюлкю:

– Тутсун къуйругъумдан, келсин мен баргъан жерге,– деп, тебирегенди.

Тюлкю жашны, къуйругъундан да тутдуруп, бара-барып, бир уллу ёзенде бир ташха элтгенди. Ташны бир жанына аудуруп, тешикге кирип тохтагъанды. Къартны жашы да тюлкюню ызындан тешикге кирип, экиси да узакъ баргъандыла. Жетер жерлерине келгенден сора, тюлкю жашха:

– Энди олтур былайда, къайда да ёрге къобарса. Къыз бир кере излер, тапмаз сени, ол заманда санга чыкъ деп къычырыр – чыкъма. Экинчи кере къычырыр – чыкъма. Ючюнчю кере къычырыр: «Чыкъ, Аллахдан аман табарыкъ! Бюгюнден ары сеникиме, тапмайма», – деп. Ол заманда ёрге къобуп къал, – деп, тюлкю артха айланып кетгенди.

Къыз жашны излегенди, жер бузгъанды, жер чачханды, тапмагъанды да:

– Чыкъ! – деп къычыргъанды. 

Алай жаш чыгъаргъа унамагъанды. Къыз экинчи да излегенди, тапмагъанды. Дагъыда:

– Чыкъ! – деп къычыргъанды. 

Жаш чыгъаргъа унамагъанды. Къыз ючюнчю кере излеп башлагъанды. Кёкге миннгенди, жерге тюшгенди, жаш думп болгъанды. Табалмагъандан сора, къыз, чачымы ичине букъгъан болур деп, чачын да къозгъагъанды. Керти да болмазлыгъын билгенде:

– Чыкъ, Аллахдан аман тап, бюгюнден арысында мен сени адамынг​ма, табалмайма! – деп къычыргъанды. 

Ол заманда къартны жашы, секирип къобуп, къызны аллына сюелип къалгъанды.

Халкъ къызны бла жашны къууанчын этерге хазырланып башлагъанды. Хан ол къууанчха жюз асыралгъан ёгюз союп, келгенни-кетгенни сыйлап, он кюн тургъанды. Онбиринчи кюнюнде, юч ат жегилген фаэтоннга миндирип, аланы жолгъа атландыргъанды. Къартны жашын ариу къатынчыгъы бла фаэтонну артына миндирип, кеси уа фаэтон башчы болуп, Акъ къарт киши жашагъан юйге бара тургъанлай, ол дорбуннга жетгендиле. Ары жетгенлей, атланы тыйып:

– Келигиз, дорбуннга къайта барайыкъ, – деп, Акъ аланы дорбуннга элтгенди. 

Барып къарагъанда, бир эмеген ёлюп тура эди. Аны да уругъа атхандыла. Сора отоуланы эшиклерин ачып, Акъ жашха сейирлик ырысхыны кёргюзтгенди.

– Ма ол кече, сен жукълап тургъанда, бу эмегенни ёлтюрюп, бу ырысхыны тапхан эдим. Ма бу мюлкню, ырысхыны да санга береме, – 
деп, жашха ачхычланы узатханды. 

Жаш, къууанып, ачхычланы алып, хуржунуна салып, фаэтоннга миннгенди. Женгил атла, кёп да турмай, фаэтонну элге жетдиргендиле. Суу боюнунда къабырланы къатларында Акъ, фаэтондан секирип тюшюп, аланы да тохтатханды. Жаш къатынчыгъы бла фаэтондан тюшгенлей, Акъ:

– Къызны экибиз да бирча тапханбыз, аны себепли, эки этейик, жартысы – сени, жартысы – мени, – деп тохтагъанды. 

Жаш да, къатыны да асыры къоркъгъандан, бетлери тюрленнгенди. Алай, Акъ, жашха къызны онг къолундан тутдуруп, кеси да сол къолундан тутуп, бичакъ бла сермегенди. Ол заманда, къыз къычырыкъ этерге ауузун ачханлай, ауузундан бир кюзгю бла жилян тюшген эдиле. Акъ, кюзгюню, жилянны да алып:

– Ма энди къатынынгы эки юлешдик, – деп, аланы хуржунуна сукъгъанды. 

Къыз а жерни башында букъгъанны кюзгю эм жилян бла табып болгъанды. 

– Сен ары-бери кетсенг, бу жилян, излеп, сени ёлтюрюрге боллукъ эди. Хайдагъыз, Аллах жашау берсин. Мен а былайдан ары барыргъа эркин тюйюлме. Ол кюн ол эки адам мени къабырымы къаза тургъанлай, сен аланы тохтатхан эдинг да, манга болушханынг себепли, буйрукъ болгъанды манга санга эсеплик этерге. Энди мен кетейим, – деп, саламлашып, къабырла таба кетгенди. 

Ол къатына жетгенде, къабыр эки ачылгъанды, Акъ ичине киргенлей а, жабылып къалгъанды. 

Жаш, къатынчыгъын да алып, юйюне келип, халкъ да юслерине жыйылып, уллу къууанч этген эдиле. Дорбунда мюлкню бюгюн-бюгече да ташыйдыла, алай тауусалмайдыла. Не кёп жашай эселе да, не иги ашай эселе да, сабийлери уа жокъду. Озгъан базар кюн мен, алагъа барып, кёп олтуруп, бек иги сыйланып кетген эдим. Мени хапарыма ийнанмагъан а, ол элге барып, соруп-сурап, аланы табып, къонакъда сыйланып, манга хапарын айтсын.

ШАМСА БЛА ЗАМША 

Бир элде анасы бла Замша деп бир жаш жашап болгъанды. Ол бир кече тюшюнде Шамса деген бир къызны кёрюп, уяннганды. Ол къызны, андан сора, асыры сюйгенден, шашыргъа жетгенди. «Ай мен маржа болайым, ол къызны, табып, алмай къойсам», – деп, ант этгенди. Кёп айлана-жюрюй кетип, кёп жерлени да кёрюп, кёп тауну да ётюп, Шамсаны жашагъан жерин табалмагъанды. Сора бир кюн, амалсыздан, базаргъа баргъанды. Анда уа бир киши:

– Манга кюн жарымгъа ким къуллукъ этсе да, анга быллай бир, аллай бир алтын береме, – деп, айлана эди. 

Замша аны эшитгенди. Сора анга барыргъа сёз бергенди. «Кел», – 
дегенди ол киши анга. Баргъандыла юйюне. Киши да, Замша да, эки къадыргъа минип, бир уллу тауну тюбюне тебирегендиле. Киши бир къадырны союп, терисин тулукъгъа сыдыргъанды.

– Энди, – дегенди киши жашха, – сен бу тулукъгъа кир, сени бир къуш, келип, ма ол тауну башына чыгъарыр. Анда уа алтынла бардыла да, сен аланы бери тёнгеретирсе. Атып бошасанг а, тюшер жеринги мен айтырма. Хайда, бар, ахшы жолгъа! – дегенди. 

Замша къадыр тулукъгъа киргенди. Киши аны башын къаты къысханды да, кетгенди, кенгнге кетип, бугъуп, къарап тургъанды. Бир уллу къуш, келгенди да, тулукъну, кётюрюп, тау башына чыгъаргъанды. Къуш тулукъну чача башлагъанда, жаш, тулукъну бичакъ бла жаргъанды да, чартлап чыкъгъанды. Къуш да, къау-къау эте, кетгенди. Андан Замша алтынланы, накъут-налмас ташланы энишге атып башлагъанды. Къадыргъа жюклюк болгъандан сора:

– Энди атханны къой! – деп къычыргъанды киши. – Ёргерекге бар да, жол бла тюш.

Жаш, ёргерек баргъанлай, бир къулакъда адам сюеклени кёргенди. Тёгереги – чынгыл къая, жан-жанындан жел юфгюре, тюшер жер а жокъ. Киши уа, къадырны алтын бла, сыйлы ташла бла жюклеп:

– Да энди сен, келалсанг, келирсе, келалмасанг а, къатынгдагъылача ёлюрсе, – дегенни да айтып, кетгенди. 

Замша, андан айлана-жюрюй кетип, бир тар тешик тапханды. «Ёлсем да, бу тешикде ёлейим», – деп, ол тешикге киргенди. Тешик бла бара тургъанлай, бир жерге чыкъгъанды. Тешикден ётюп, тау башлада бир кишиге жолукъгъанды. Ол а тауланы иеси болгъанды. Сора ол кишиге тюшюню юсюнден айтханды.

– Да, – дегенди ол Киши анга, – ала юч эгеч боладыла. Бек гитчелери Шамсады. Ала, былайда сют кёл барды да, ары жууунургъа жылдан бир келип кетедиле. Келселе да, кюн тийгенлей, келедиле, кюн тюшмейин, кетедиле.

Замша аланы келир заманларын сакълагъанды. Бир заманда сют кёлге жууунургъа юч кёгюрчюн келгендиле. Замша да ол заманда, бугъуп, къарап болгъанды. Юч кёгюрчюн тёгерекге къарагъандыла, бир да жан кёрмегендиле. Бирлери айтханды:

– Адам ийис чыгъады, къызла, бир къарармы эдик? 

Бирсилери айтханды:

– Хо бир да, мында ким боллукъду? Ол мында жашагъан къартны ийиси болур.

Ала, эрлай окъуна кёгюрчюн къапларын ташлагъандыла да, сют кёлге кирип, жууунуп башлагъандыла. Замша кёзюн къызладан айыралмагъанды. Къызла иги аума болгъунчу жуууннгандыла. Сора, суудан чыгъып, кёгюрчюн къапларына киргендиле да, учхандыла да, кетгендиле. Жарлы Замша, жеринден тебалмай, ызларындан къарап къалгъанды. Андан таула иесине келгенди да, хапарын айтханды. Ол да ачыу этгенди. Сора ахырында:

– Сен, – дегенди Замшагъа, – кетмей, энтта менде бир жыл жаша. Мен санга не этеригинги айтырма. Сени хар ненге да, кесинг кибик, къарарма.

Жаш таулада бир жылны тургъанды. Уста мараучу да болгъанды. Асыры жигитден, кийиклени къуууп тутуучу эди. Бир чапханлай, тауну башындан тюбюне чыгъып, дагъыда ызына къайтыучу эди. Ол киши бла да бек татлы болгъанды – ата бла бала кибик. Алай биягъы къызланы жууунур заманлары жетгенди. Киши:

– Энди, ала келирле. Сен биягъы жеринге бугъарса, эм артында тешиннгенлери Шамса болур. Ол быстырларын бла кёгюрчюн къабын къалайгъа салгъанына иги къара. Ала быстырларын къатышдырыргъа боллукъдула. Сора чыгъар заманлары жетгенде, кюн чыкъгъан жаны бла, шыбыртсыз бар да, Шамсаны быстырларын ал. Эгечлери, кийимлерин киерле да, кетерле. Шамса уа сени бла къалыр, – деп юйретгенди. 

Кишини этген оноууна Замша бек къууаннганды. 

Жылны биягъы заманы жетгенде, кёгюрчюнле учуп келгендиле. Иш алгъынча болуп къалыр деп, жашны ичинде жаны жокъ эди. Къызла тешиннгенлей, жаш, кюн чыкъгъан жаны бла шыбыртсыз барып, Шамсаны кийимлерин къучагъына жыйып, артына да къарамай, биягъы жерине ташайгъанды. Шамса, жашны эслеп:

– Ой, быстырларыбызны биреу алып барады! – деп, эгечлерине билдиргенди. 

Ала, къайгъы-къаугъа болуп, сют кёлден чыкъгъандыла. Быстырларына келселе уа – гитче эгечлерини быстырлары жокъ. Андан экиси кийиннгендиле, Шамса уа кийимсиз къалгъанды. Ол заманда тамата эгечлери айтханды:

– Мен кёрген эдим тюшюмде Замша деген жашха барлыгъынгы. Бар, ол болса – насыбынг, ол болмаса уа – къыйынынг.

Эгечлери Шамсаны алайда къоюп кетгендиле. Шамса бла Замша экиси бирге жолукъгъандыла. Ол заманда кюн да, тохтап, алагъа къарагъанча кёрюннгенди. Къыз кийимлерин кийгенди. Экиси да, уялгъандан бир бирлерине къараялмай, къарт кишиге келгендиле. Ол, экисин да алгъышлап, некях этип, жолгъа ашыргъанды. Жаш къызны юйюне элтгенди. Анасы анга бек къууаннганды. Тас болгъан жашыбыз келгенди деп, саулай эллери окъуна той этгенди.

Замша Шамса бла талай заманны ахшы кюнде жашап тургъанды. Шамса эки жаш тапханды. Алай аланы экисин да бир къара ит алып кетгенди.

Жашай кетгенде, Шамса кёгюрчюн къабын излеп башлагъанды. Жаш а, ол жангыдан кёгюрчюн болуп кетмесин деп, аны бек къаты букъдургъан эди. Алай къыз, къайын анасына ариу айтып, кёгюрчюн къапны къайда болгъанын билгенди. Замша уугъа кетгенлей, Шамса, аны алгъанды да, сора кёгюрчюн къабына кирип, учаргъа хазыр болуп тургъанлай, Замша келип къалгъанды.

– Энди мени излесенг, Жаухар къалагъа бар, – деп, ол алайдан учуп кетгенди. 

Андан жаш, олтуруп, аяусуз жилягъанды. Жюреги да къыйналып, анасына келгенди. Анасына, уялып, жукъ айтмаса да, анасы, аны мудахлыгъын кёрюп, не болгъанын кеси да ангылагъанды. Сора жашына:

– Бар, изле, мени хатам жетгенди, – дегенди.

Жаш, айлана кетгенди да, биягъы базаргъа баргъанды. Биягъы киши алгъынча айта тургъанын эшитгенди. Замша аны бла барыргъа айтханды. Халкъ, анга жазыкъсынып: «Да, харип адамы, ажалынг андан болур», – деп, шыбырдай эдиле. 

Аланы айтханларын эшитмеген кибик этип, жаш ол киши бла тебирегенди. Ала, эки къадыргъа да минип, кетгендиле. Бара-барып, алтын къаяны тюбюне жетгендиле. Саудюгерчи къадырланы бирин сойгъанды, тулугъун алгъанды, жашны ичине кийиргенди да:

– Энди сени бусагъат бир къуш, алып, къаяны башына чыгъарыр, сен а анда алтынланы бери атарса. Атып бошасанг а, къалай тюшеригинги мен юйретирме,– дегенди. 

Кеси уа, кенгнге кетип, къарагъанды. Бир уллу къуш келгенди, тулукъну кётюрюп, къая башына элтип атханды. Жигит жаш, тулукъну жарып чыгъып, къушну да къыстагъанды. Сора, кишиге айландырып, къаядан ташла атып башлагъанды. Къая ташладан бири тийип, кишини буту сыннганды. Ол, къадырына жюк болуп, юйюне къайтханды. Жаш кеси алгъын тапхан тешикге тюшгенди. Бара кетгенди да, биягъы кишини тапханды.

– Ол жерде, ол жерде, узакъ араб тауланы тюбюнде Жаухар деген шахар барды. Ары барсанг, ала сени кеслери табарла, – деп юйретгенди къарт киши Замшагъа.

Жаш Жаухар шахарны табып, ары келгенди. Эки къайын къызы аллына чыкъгъандыла, юйлерине элтгендиле, бек сыйлы къонакъ этгендиле. Шамса уа эки тулпар жашчыкъ бла жубана тура эди.

– Была кимникиледиле? – деп соргъанында, Шамса, уялып, айтмагъанды. 

Замшаны жюреги ауругъанды, бек ачы шургу этгенди. Шамсаны бир башха иши болгъан суннганды. Ол заманда ортанчы эгечи, келип:

– Нек мудахса? – деп соргъанды. 

Жаш абери айтмагъанды. Болсада, къыз айтдырмай да билгенди. Сора былай айтханды:

– Бу жашчыкъла туугъанда, мен, ит сыфатха кирип, келип, алып кет​ген эдим аланы. Андан бери ала бизде ёседиле. Сизде къалсала, ала​ны бир жилян, ёсерге да къоймай, ёлтюрюп къоярыкъ эди, – дегенди. 

Жаш, аны эшитгенде, жюреги жарыгъанды. Бир къауум кюн ол жерледе жашагъанды. Сора, Шамсаны да алып, ызына айланнганды.

Кёп жолну келгенлеринде, арыгъан да этип, бир уллу ёзенде солургъа тохтагъандыла. Ала алайда къалкъып къалгъандыла. Бир заманда ачы къычырыкъ чыкъгъанды. Сагъайып уянсала, гитче жашлары эки башлы жилян бла сермеше тура эди. Уллу бичагъын да чыгъарып, Зам​ша жилян таба атылгъанды. Ол жиляннга чапханда, жилян, андан къачып, Шамса таба чапханды. Сора Шамсаны онг бутундан къабып, ууун жибергенди. Шамса алайда ёлгенди. Замша жилянны туурам-туурам этгенди. Алай анга болуру болгъанды – Шамса ёлгенди. Аман жиляу алагъа келгенди. Замша, Шамсаны юсюне къапланып, юч кюн бла юч кече жилягъанды. Жюреги асыры къыйналгъандан, ол къыйынлыкъны кётюралмай, ол да аны юсюне къапланнганлай, ёлюп къалгъанды. 

Жашлары аталарын бла аналарын, кётюрюп, эллерине элтгендиле. Анда, Ата журтларында, жашны анасы жашагъан жерде басдыргъандыла. Кеслери уа къарт аналарыны къолунда, айтханын да этип, алай ашап-жашап къалгъандыла.

АХМАТ 

Эртте-эртте бир элде къатыны бла бир киши жашап болгъанды. Аланы сабийлери жокъ эди. Ол кишини къатыны кюнден-кюннге къарыусуздан-къарыусуз бола баргъанды. Бир кюн, экиси да олтуруп тургъанлай:

– Ой, къатын, былай аман нек боласа, ауругъанынгмы барды? – деп соргъанды киши.

Къатын, эринден уяларакъ да болуп: 

– Къарыусузлугъум барды, – дегенди.

Ол кюнден башлап, къатыннга киши къыйын иш ишлетмей, суу да кеси алып тургъанды. Бир кече, кёкню къара булутла басып, кёк ачы кюкюреп, уллу жауун жаугъанды. Ол кече кишини къатыны ауруп жатханды. Киши, къоншуларындан бир къатынны чакъырып:

– Къатыным ауругъан этеди, тилейме, анга бир къара, – дегенди.

Киши, эшикге чыгъып: «Жашмы, къызмы болур?» – деп, сакълап олтура эди. Къоншу къатын, бираздан эшикге чыгъып:

– Аллах узакъ ёмюрлю этсин, жигитледен да жигит, тулпарладан да тулпар этсин, къатынынг улан тапханды, – деп билдиргенди. 

Киши, асыры къууаннгандан, чабып юйге кирип, жашын къолуна алып:

– Сен жигитлеге уша, алагъа тенг бол, атанга ушама! – деп, анасыны къолуна бергенди.

Жашны туугъаныны къууанчын эте, киши бир къауум къартны да жыйып, къурманлыкъ этгенди. Къурманлыкъны ашап бошагъандан сора, жашны атына Ахмат деп атагъандыла. Ахмат, жылла бла угъай, айла, кюнле бла ёсюп, мазаллы эм жигит болгъанды. Анга онбеш жыл толгъанда, анасына ёлюр ауруу тийгенди. Ол, кеси жангыз къалса: «Мен бу ауруудан иги боллукъ болмам. Ахматны атасы уа жаш адамды, къатын алмай турмаз. Ёге ана уа, тапхан ана тюйюлдю, жашым къалай жашар, ким башын сылар?» – деп, сагъыш этип, жиляучу эди. Кёп бармагъанлай, Ахматны анасы ёлген эди. Ол кюнден башлап, Ахмат багъалы анасыны сёзюн эшитмей, ана жылыуун сезмей, быстырчыкълары жыртылып, кир болуп, алай жашагъанды. Аны тенг жашлары, масхара этип: «Жыртыкъ, жыртыкъ!» – деп тургъандыла.

Ахматны атасы жыл бармай къатын алгъанды. Ёге анасы Ахматны келген кюнюнден окъуна сюймегенди. «Муну мындан къалай къурутайым?» – деп тургъанды. Ахматха аш бермей, аш берсе да, тырман этип, гыржынны да кюйгенин бериучю эди. Кеслери жау бла ашасала, Ахматха жукъа айран бла ашатып, андан да къарыны тоймай, алай туруучу эди. Анасы ёлген кюнден башлап, кийимлерине суу тиймегенди, жылтыргъаны жамалмай, тобукълары ачылып айлана эди.

Ахмат, ёге анасыны кёлюне жетерге не бек кюрешсе да, жеталмай эди. Суу алса да, отун этсе да, юйге къараса да, ёге анасы къуру тырман этгенлей тургъанды. Кёп кюнлени Ахматны атасы, къатыныны айтханы бла, аны тюйюп, юйден къыстагъанды.

Бир кюн Ахмат юйде болмай тургъанлай, ёге анасы эрине:

– Ахматны кетер, аны кетермесенг, мен кетерикме, – деп тохтагъанды. 

Ахматны атасы, кёп сагъыш этип, азыкъ да этдирип, Ахматны алып, отуннга тебирегенди. Ючкюнлюк жолну барып, ала бир къалын агъачны ичинде уллу сыртны башына чыкъгъандыла. Ахматны атасы:

– Энди отунну былайда этерикбиз, арбадан азыкъны ал да, ашап, ишибизни алай башлайыкъ, – дегенди. 

Ахмат, арбадан азыкъны алып, атасыны къолуна узатханды. Атасы, машокдан гюттюню алама дегенча этип, аны къолундан ычхындырып жибергенди. Гюттю, тёнгерей кетип, уллу терен къолгъа тюшгенди. Ахматны атасы:

– Кёремисе мени, къартлыгъымда къолларым къалтырап, гюттюню туталмагъанымы, чап да, гюттюню чыгъар, – деп буюргъанды.

Ахмат гюттю тёнгереген къолгъа тюшюп, гюттюню да алып, кючден чыгъып келгенинде, не атасы, не арба жокъ. Ахмат: «Атам, мени къыйнамай, отун этип къайтайым деп, кетген болур», – деп ойлагъанды. Сора, сырт башына чыгъып, кёп олтургъанды. Не кёп сакъласа да, атасы уа келмегенди.

Ахматны атасы уа, тюйюлюп ычхыннган адамча, артына къарай да къача, артына къарай да къача, алай бла, элине жетгенди. Жолда келе: «Энди манга халкъ сорур: «Жашынг къайдады?» – деп. Не сылтау этерикме?» – деп, сагъыш эте эди. Юйге келип, къатыны бла оноулашып, экиси да жиляу-сыйытха къалгъандыла. Халкъ: «Не болуп къалды былагъа?» – деп, юслерине жыйылгъанда, Ахматны атасы, сылтаугъа кёзлерин да сюрте:

– Бир уллу кёлню къатында отун эте тургъаныбызлай, кёлден бир жаныуар чыгъып, Ахматны жутуп, кёлге ташайып кетгенди. Энди мен къалай жашайым? – деп жилягъанды. 

Халкъ, хапаргъа тынгылай, алайда уллу жаныуар болгъанын къарт​ла айтыучуларын эслерине тюшюргендиле, сора, жарсыгъан да этип, чачылгъандыла. Алай бла, Ахматны атасы, къатыны да, андан къутулуп, жашап къалгъандыла.

Ол харам атаны хапарын бошайым да, энди Ахматны юсюнден айтайым.

Ахмат, ингир къарангысы болгъунчу, атасын сакълап, келмезлигин билгенден сора, къайры барыргъа билмей, уллу терекни башына миннген эди. Кече жукълап тургъанлай, жыгъылып кетерме деп, кесин терекге бел бауу бла байлап, тангын алай атдыргъан эди. Эрттенликде терекден тюшерге къоркъуп тургъанлай, алайгъа, бир атха да минип, бир залим адам келгенди. Атлы, Ахматны кёрюп:

– Не адамса, нек тураса терек башына минип? – деп соргъанды. 

Ахмат, къоркъаракъ да болуп:

– Атам отуннга кетгенди да, аны сакълайма, – дегенди.

– Сени атанг эртте кетгенди юйге. Атангы сакълама, тюш, ат боюнуна мин, мен санга ата болурма, – дегенди ол адам. 

Не этерик эди, Ахмат, ол залим адамгъа бой салып, терекден тюшюп, атха миннгенди. Ахматны да алып, ол атлы бир уллу элге келгенди. Ол элни ичинде не адам, не жаныуар жокъ эди. Атлы Ахматны элни къыйырында бир уллу къалагъа кийиргенди. Ахматны атдан тюшюрюп:

– Биз былайда жашарыкъбыз. Мени бир атым бла итим барды, алагъа къараргъа адам жокъду. Энди сен алагъа къарап турлукъса, – дегенди ол.

Ол кече Ахмат къалада къоркъуусуз къалгъанды. Экинчи кюн залим адам, Ахматны чакъырып:

– Мен жортууулгъа кетеме, бир жылдан къайтырыкъма, сен а, мен къайтхынчы, бу жерлеге иесе, итге акъ ундан аш этип ашат, суу орунуна жау, бал ичир. Атха уа къара бичен салып, къара суу ичирирсе. Ма, ачхычланы да ал, къайры сюйсенг, ары бар, къайры сюйсенг да, ары кир, алай арт отоугъа уа кирме, – деп кетгенди.

Ахматны итни бла атны бакъгъандан сора бир иши болмай, сау жыл тургъанды. Жыл толгъан кюн, аты бла дунияны жел этдирип, залим адам жетгенди. Атдан тюшюп, Ахматны юйге чакъыргъанды. Къабыргъада ёпке шишни алып, отха салып, къыздырып:

– Келчи, иги семирген эсенг, бир кёрейим, – деп, Ахматны, тутуп, табанына ол шишни сукъгъанды. Ахматны табанындан жау акъмагъанын кёргенде: – Иги нек семирмегенсе? Мен къайтхынчы, иги семирип тур, – деп, дагъыда кетгенди. 

Ахмат: «Бу адам мени семиририми нек сюеди? Семирсем, ашагъан этерик болур», – деп, къайгъы этип башлагъанды. Жилягъан да эте, тёгерекге айлана кетип: «Мен адам тюйюлме, ол арт юйню ачмай къойсам», – 
деп, юйню ачханды. Эшиклени тартып ачса, юйню ичи адам сюекден толуп тургъанын кёргенди. Ахмат ол заманда нек семирирге керек болгъанын ангылагъанды. Жиляй-жиляй, атны къатына келгенде, ат, тилленип:

– Нек жиляйса, ахшы жаш? – деп соргъанды. 

Ахмат атха кёрген затларыны хапарын айтханды. Ол заманда ат:

– Сен мени акъ ун бла бакъ, бал суу ичир, итге уа къара ундан сал, къара суу ичир, мен сени къутхарырма, – дегенди. 

Ахмат, ол кюнден башлап, итге салгъан ашын атха салып, атны багъып башлагъанды. Бир кюн ат:

– Ахшы жаш, экинчи отоуну ач да, анда иер барды, иерни юсюнде кийимлени кийип, мюйюшде ичи сары алтындан толгъан къазаннга кирип чыкъ. Сора ючюнчю отоуда кюбюрню ичинде таракъ, билеу, кюзгю барды, аланы да алып чыкъ. Мени къуйругъума, жалкъама къазанда ийилген сары алтындан жакъ, – дегенди.

Ахмат, ат айтханча этип, къазаннга кирип чыкъгъанда, къарачач Ахмат алтынчач болуп къалгъанды. Алтындан, келтирип, атны къуйругъуна, жалкъасына жакъгъанды. Ат айтханча, таракъны, билеуню, кюзгюню алып, атха иер салып, анга миннгенди.

Ол заманда ат:

– Кёзлеринги къысып, ач, – дегенди. 

Ахмат кёзлерин къысып, ачханда, жетикюнлюк жолгъа жетип тура эди. Ат дагъыда:

– Артынга бир къарачы, адам келемиди? – деп соргъанды. 

Ахмат, артына къарап, залим адамны кёрюп, ол аланы ызларындан жетип келгенин айтханды. Ол заманда ат:

– Таракъны ат, – дегенди. 

Ахмат, хуржунундан чыгъарып, таракъны:

– Аллах бу таракъны чыпчыкъ да ёталмазча чыгъанала эт, – деп, артына атханды. 

Ат:

– Кёзлеринги энтта да къысып, ач, – дегенде, Ахмат кёзлерин къысып, ачханды да, жетикюнлюк жолгъа жетип тургъанларын кёргенди. 

Артына къарап, ол залим адамны жетип келе тургъанын эслегенди. Сора, хуржунундан билеуню чыгъарып:

– Уллу къаяла бол! – деп, артха атханды. 

Биягъы кёзлерин къысып, ачханда, жетикюнлюк жолгъа жетип тура эдиле. Ахмат, артына къарап, биягъы адам жетип келе тургъанын кёргенди. Хуржунундан кюзгюню чыгъарып:

– Уллу къаяла бол! – деп, аны артха атханды. 

Биягъы кёзлерин къысып ачханда, жетикюнлюк жолгъа жетип тура эдиле. Ахмат, артына къарап, биягъы адам жетип келе тургъанын кёргенди. Хуржунундан кюзгюню чыгъарып:

– Аллах, сен уллу кёл эт бу кюзгюню! – деп, аны артха атханды. 

Кюзгю, уллу тенгиз болуп, ол адам а тенгизден ёталмай къалгъанды. Ахмат, атдан тюшюп, анга суу ичиргенди. Ол залим адам сууну ол жанындан:

– Къулунг болурма, атны къуйругъундан къыл юзюп атсанг, – деп къычыргъанды. 

Ахмат, аны айтханына эс бурмай, атына минип, кетип къалгъанды.

Кёп заманны айланып, келе-келгенде, бир эл кёрюннгенди. Ол заманда ат:

– Ахмат, жалкъамдан бир тюк алып, бошлап къой мени, – дегенди. – 
Керекли кюнюнгде аны отха жетдирсенг, мен келирме. Сен а жыртыкъ быстырларынгы кий да, юсюнгдегилеринги уа, иерге байлап, тюшмезча эт.

Ахмат, ат айтханча этип, кесини жыртыкъ быстырларын кийип, атны бошлап, элге кетгенди. Ол, элге кирип, жашау этер ючюн, иш сурай, ханны юйюне келгенди.

– Ахшы хан, мени юйюм жокъ, къайда къарыным токъ болса, анда къала айланама. Сенде мени къолумдан келирча бир иш болурму? Хакъны да излемейме, къарынымы тойдурсанг, – дегенди Ахмат ханнга. 

Хан Ахматны терек бахчаланы сакъларгъа алып, анга жашаргъа бир бузула тургъан юйчюкню бергенди. Ахмат бир заманда башындан бёркюн тешмегенди. Терек бахчада ишлеген адамла, Ахматны атын билир хыйсапдан, бир кюн, келип: 

– Атынг неди? – деп соргъандыла.

– Да мени атым не болгъанын билмейме. Атам-анам болмай ёсгенме. Адамла чыгырбаш деучю эдиле манга, – деп жууаплагъанды. 

Ол кюнден башлап, Ахматха халкъ Чыгырбаш деучю болгъанды.

Ахмат кёп заманланы байны терек бахчасын сакълагъанды. Бир эрттенликде жукълап тургъанлай, ханны гитче къызы, айлана келип, алайгъа жетип, Ахматны кёргенди.

– Ярабий, Чыгырбаш жукълапмы къалгъанды? – деп, барып къарагъанында, Ахматны бёркю бир жанына кетип, бёркню тюбю уа не эсе да жылтырап тургъанын кёргенди. 

Къыз, шыбыртсыз барып, бёркню сермеп алгъанында, Ахматны чачы алтын болгъанын кёргенди. Сора адам кёрмесин дегенча, тёгерегине къарап, ызына айланып, чыгъып кетгенди. «Бу жаш атына Чыгырбаш деп нек атагъан болур, чачы алтын болуп тургъанлай?» – деп, сейир этгенди къыз. Жашха кёзю къарап: «Мен мынга барыргъа керекме», – 
деген умутда юйюне кетгенди. Къызны жюрегине сюймеклик ауруу тийгенди.

Бир кюн ол, эки эгечи бла олтуруп, ушакъ эте тургъанларында, эгечлерине:

– Биз къачаннга дери юйге жыйылып турлукъбуз? Киши юйюне чыгъаргъа мени да заманым болгъанды. Атабызгъа айтайыкъ да, бизни киши юйюне берсин, – дегенди. 

Къызла, аталарына айтыргъа къоркъуп, бир къуртха къатынны чакъырып, аны аталарына келечи этип ийгендиле. Къуртха къатын юч табакъ алып, бир табакъгъа – чириген харбыз, башха табакъгъа – чирип башлагъан харбыз, ючюнчюсюне да жетген харбыз салып, ханнга элтгенди. Хан:

– Неди сени бу келтиргенинг? – деп соргъанда, къуртха къатын, табакъланы столгъа салып:

– Багъалы хан, кёремисе, бу харбыз заманында алынмагъанды да – 
озуп, чирип кетгенди. Бу харбыз да озуп, чирий башлагъанды. Бу уа жетип, заманы болуп турады. Сени къызларынгы эрге берир заманлары да озуп барады, аланы оноуларын нек этмейсе? – дегенди. 

Бай хан, кёп сагъыш этип, къуртха къатынны айтханы керти болгъанын ангылап:

– Да кимге берейим, кесимча, бай адамла керекдиле, айт, къалай этейим? – деп соргъанды. 

Къуртха къатын:

– Битеу, гитче-уллу деп къарамай, халкъны жый да, къызларынгы къолларына боза аякъла бер. Къызла аланы кимге берселе, къызлары​нгы ол адамлагъа, тыймай, берип, барма къой, – деп юйретгенди. 

Хан, уллу-гитче демей, битеу халкъны жыйгъанды. къызларына боза аякъланы берип:

– Хайдагъыз, сайлагъаныгъызгъа аякъланы беригиз, – деп, халкъ​гъа бошлагъанды. 

Къызла, аякъланы айландыра келип, эки таматасы эки байны жашларына бергендиле, гитче къыз а, берир адамын тапмай:

– Халкъны барысын да жыймагъансыз, – деп тохтагъанды. 

– Ким керекди санга? Чыгырбашдан сора, келмеген къалмагъан​ды, – дегенди атасы.

– Аны да чакъырыгъыз, – деп сюелгенди къыз.

Ахматны чакъырып келгендиле. Къыз, тёгерекге айлана келип, боза аякъны Ахматны къолуна бергенди.

– Ай, итден туугъан, Чыгырбаш къарауашыма къызымы берип, халкъгъа мен къалай чыгъарыкъма? – деп, хан, барып, аякъны сыйырып алгъанды.

Къыз, дагъыда айлана келип, боза аякъны къайтарып Ахматха бергенди. Хан дагъыда, аякъны сермеп алып:

– Башха адамны сайла, – деп, боза аякъны къызыны къолуна тутдургъанды. 

Гитче къыз, боза аякъны алып:

– Атам, боюнуму кессенг да, башха адамгъа барлыкъ тюйюлме. Мен бу жашны сайлагъанма, – деп, аны биягъы Ахматха бергенди. 

Ол заманда атасы халкъ аллында:

– Жамауат, бюгюнден ары къызымы харам этеме, жалчыма барама деп, бетими жойгъанды. Элтигиз, экисин да ол эски юйге атыгъыз, – деп сёлешгенди. 

Эки тамата къызын а бай жашлагъа берип, юйле ишлетип, къатында жашатып башлагъанды.

Ахмат бла ханны гитче къызын киши адамгъа тергемей, киши къатларына бармай, кёп заманны алай жашагъандыла. Ахматны тиширыучугъу бир кюн:

– Ахмат, атабыз бизни адамгъа тергемейди, къатыбызгъа адам келмейди. Биз былай бла къалай жашайыкъ? Кел, башха жерге кетейик, – 
дегенди.

– Ашыкъма, атабыз бизни адамгъа санар кюн да чыгъар, – дегенди анга Ахмат.

Къаллай бир жашагъан болур эдиле, аны билмейме, алай бир кюн: «Ханны къой къошун сюрдюле!» – деген къуугъун келгенди. Хан, эки киеуюн да алып, Ахматха жукъ айтмай, къой къошну къайтарыргъа кетгенди. Ол хапарны эшитгенде, Ахмат къатынчыгъына:

– Сен хайт деп тур, мен ызларындан бир барайым, – деп, тюеге минип, кетгенди. 

Элни ичи бла бара туруп:

– Ой, ханны чыгырбаш киеую барады, жол беригиз, чырмамагъыз! – 
деп, масхара этип, ызындан къычыргъанла болгъандыла. 

Ахмат, элден чыкъгъанлай, тюеден тюшюп, ат тюкню чыгъарып, къабындыргъанды. Олсагъатдан:

– Не жумушунг барды? – деп, ат жетгенди. 

 Ахмат, терк окъуна кийимлерин кийип, секирип атха минип:

– Ханны къой къошу сюрюлгенди да, аны къайтарыргъа керекди, – 
дегенди.

– Кёзлеринги жап да, иги кесек туруп, алай ач, – дегенди ат анга. 

Ахмат, кёзлерин къысып, ачханда, уллу ёзенде къойланы сюрюп бара тургъанланы кёргенди. Атны ары уруп, сюрюп баргъан адамланы къырып, къойланы ызларына къайтаргъанды. Ол, къойланы сюрюп келе тургъанлай, хан бла аны эки киеуюне тюбегенди.

– Эй, ахшы улан, къой къошну къайры сюрюп бараса? Къош мениди, биз аны къайтарыргъа келебиз, – дегенди хан. 

Ахмат, атны тыйып:

– Къошну сюрюп баргъанланы къырып, къойланы къайтарып келеме. Сени къошунг эсе, ал да сюр, – дегенди жаш. 

Хан:

– Сау бол. Мен санга не ахшылыкъ этейим? Кел элибизге, сен сайлагъан затынгы берейим, – дегенде, Ахмат:

– Угъай, сау бол, тютюнюнг бар эсе, бир тютюн бер, тютюнюм тауусулуп келеме, – дегенди. 

Хан, хуржунундан алтын юллесин чыгъарып, ичине тютюн къуюп, Ахматха бергенди. Ахмат, юллени алып, терк окъуна тютюнюн тёгюп, хуржунуна сугъуп, атын уруп, секирип кетгенди. Элге жетип башлагъанда, атын бошлап, тюеге минип, юйюне келип, юллени къатынына асыраргъа бергенди.

Бир бёлек замандан сора: «Ханны тууар къошу сюрюлгенди!» – деген хапар чыкъгъанды. Бай хан, биягъы эки тамата киеуюн да алып, тууар къошну къайтарыргъа кетгенди. Ахмат да, тууар къошну сюрюлгенин эшитгенде, тюеге минип, ызларындан болгъанды. Халкъ масхара эте, элни ичи бла ётюп, элден чыкъгъанды. Сора, тюеден тюшюп, хуржунундан ат тюкню чыгъарып, къабындырып кёргенлей, ат:

– Не жумушунг барнды? – деп, жетгенди. 

Ахмат, терк окъуна кийимлерин кийип, секирип атха минип:

– Ханны тууар къошун къайтарыргъа керекди, – деп билдиргенди. 

Ат:

– Кёзлеринги къысып, ач, – дегенди. 

Ахмат, кёзлерин къысып ачханда, уллу ёзенде тууар къошну он атлы болуп сюрюп баргъанларын кёргенди. Уллу бичагъын чыгъарып, кимин бичакъ бла, кимин ат ёшюню бла уруп, ёлтюрюп, тууар къошну ызына къайтарып келе, жолда биягъы ханнга тюбегенди. Хан, Ахматны къатына келип:

– Къайры сюресе бу тууар къошну? Бу мени къошумду, – дегенди. 

Ахмат:

– Угъай демейме, сени къошунг эсе, сюр. Он адам сюрюп бара тургъанлай, жетип, сыйырып келеме, – дегенди. 

Тёртюсю да тууар къошну сюрюп келе тургъанлай, суусап болуп, Ахмат ичерге суу излегенди. Хан, артмагъындан алтын суулугъун чыгъарып, аны Ахматха узатханды. Ахмат, сууну ичип, суулукъну да хуржунуна салып, атын уруп, алайдан кетип къалгъанды. Къарап-къарагъынчы, элге жетип, жыртыкъ быстырларын кийип, атын бошлап, тюеге минип, юйюне къайтханды.

Бир бёлек замандан: «Ханны жылкъы къошу сюрюлгенди!» – деген къуугъун келгенди. Ахмат:

– Бар атанга, мени да алсын излерге, ёнге этмесем да, атларын тутарма, – деп, къытынчыгъын атасына ийгенди. 

Ахматны къатыны, келип, атасына эрини айтханын билдиргенде, ол а, тынгыларгъа да сюймей, къызын къыстап ийгенди. Эки киеуюн да алып, хан жылкъы къошун къайтарыргъа кетгенди. Ахмат, биягъы тюеге минип, элни ичи бла аланы ызларындан тебирегенди. Элден чыкъ​гъандан сора, атын чакъыргъанды. Кийимлерин кийип, ханны жылкъы къошун сюргенлени да жетип, аланы къырып, жылкъы къошну артха сюрюп келе тургъанлай, ханнга тюбегенди. Хан жылкъы аныкъы болгъанын билдиргенинде, Ахмат:

– Сени эсе, сюр юйюнге, – деп къойгъанды. Сора: – Билегим жаралы болгъанды, байларгъа затынг жокъмуду? – деп соргъанды. 

Хан, хуржунундан чыгъарып, жан жаулугъун бергенди. Ахмат, аны да алып, билегин байлап, атын уруп кетгенди. Элни къатына келип, эски быстырларын кийип, атын да бошлап, тюеге минип, юйюне къайт​ханды. Ахматны къатынчыгъы, аны келе тургъанын кёрюп, чабып, аллына барып:

– Жылкъыны къайтардынгмы? – деп соргъанды.

– Жылкъыны къайтарып, атабызны аллына сюрюп келеме. Ма бу жаулукъну букъдур, керек болгъан заманда чыгъарырса, – дегенди.

Экиси да бузулгъан юйчюкде, киши къатларына бармай, адамгъа тергелмей, алай жашап тургъандыла. 

– Ханны къой къошун къайтаргъан ким болур? 

– Ханны тууар, жылкъы къошун къайтаргъан кимди? 

– Ханны эки киеую. 

– Къатыныны къатындан кетмей, жукълап тургъан а кимди? 

– Ханны чыгырбаш киеую! – деп, халкъ масхара этип тургъанды.

Бир кюн, ханнга ауруу тийип, ол онгсуз болуп, халкъ юсюне басыннганды. Гитче къызы да, келип, эшик артында олтуруп, жилягъанды. Хан, кёзлерин ачып, киеулерин чакъырып:

– Ол жерде, ол жерде жулдуз сураты бла мангылайында бир марал барды. Ол маралны, ёлтюрюп, сол эмчегинден сют саууп, онг жапха​гъындан эт алып келигиз. Этни ашап, сютден ичсем, сау боллукъма, – 
деп буюргъанды.

Байны эки киеую да, атлагъа минип, кетгендиле. Ахматны къатынчыгъы, келип, анга ханны айтханын билдиргенди. Ахмат, биягъы тюеге минип, кетгенди. Элни къыйырында Ахмат атын чакъыргъанды, анга хан айтханны билдиргенди. Ат:

– Ахмат, марал кёрмезча, къаты букъ да, ол суу ичерге келгенлей, атып, жулдуз мангылайына ур, алайдан уралмасанг, ёллюк тюйюлдю, – 
деп юйретгенди.

Ахмат бугъуп тургъанлай, бир уллу марал келгенди. Ол суу ичип башлагъанлай, Ахмат, атып, маралны жулдуз тамгъасына ургъанды. Марал жыгъылгъанды, Ахмат, аны къатына барып, боюнун тартханды. Маралны соя тургъанлай, ханны эки сыйлы киеую келгендиле.

– Эй, ахшы улан, маралны этинден бла сютюнден берсенг, не айтсанг да, берир эдик. Бизни къайын атабыз, ауруп, ёле турады, маралны этинден ашап, сютюнден ичсе, иги боллукъду, – деп тилегендиле ала.

– Да ауругъан адамгъа жарарыкъ эсе, мен берейим, сиз а, атамы мухуру барды да, аны жауурунларыгъызгъа салдырыгъыз, – дегенди Ахмат алагъа. 

Сора, экисини да жауурунларына мухурла салып, маралны сол жап​хагъындан эт, онг эмчегинден сют бергенди. Ханны киеулери кетгенлей, Ахмат маралны онг жапхагъындан эт, сол эмчегинден сют алып, атына да минип, ызларындан тебирегенди.

Юйюне келип, атындан тюшюп, юйге киргенди. Къатынчыгъы Ахматны юсю алтынча жылтырап, дунияны жарытханын кёрюп, чабып къучакълагъанды. Ахмат, анга этни да, сютню да берип:

– Мен бир кесек солуюм. Сен а, этни биширип, сютню къайнатып хазыр эт, – дегенди.

Ханны эки киеую, къууанып, этни, сютню да алып, юйге келгендиле да:

– Сени аманатынгы толтурдукъ, – деп, къайын аталарына алай айт​хандыла. 

Хан, секирип къобуп:

– Неди бу юйню ичиндеги ийис? Мен ёлеме, кетеригиз, не зат келтирген эсегиз да! – деп къычыргъанды. 

Киеуле, мудах болуп:

– Бизни алдап, этни да, сютню да башха жеринден берген болур. Энди уа не этейик? Атабыз ёледи, – деп, сагъышха къалгъандыла.

Ол заманда Ахмат, этни ариу жарашдырып, юллени ичине тютюн къуюп, табакъны къыйырына салып, сютню алтын суулукъгъа къуюп, аланы барысын да жан жаулукъ бла жабып:

– Энди элт, атанга бер, – деп, къатынын жибергенди. 

Байны къызы юйюне кирген заманда, хан, секирип къобуп:

– Неди бу ариу ийис? Аурууум иги болуп башлагъанды, – дегенди. 

Атасыны аллына барып, гитче къызы:

– Ма, атам, быланы санга гитче киеуюнг жибергенди, – деп, атасына табакъны бергенди. 

Хан, этден ашап, сютден ичип, сау болгъанды. Гитче къызын аллына чакъырып:

– Къызым, мен санга этип тургъаным ючюн кеч. Энди билдим мени къой, тууар, жылкъы къошларымы да ким къайтаргъанын. Бар да, киеуню юйге келтир, – деп, жибергенди.

Халкъ ханнга уллу сейир этип тургъанлай, Чыгырбаш деген киеую, дунияны жарытып, къатынчыгъын да алып, ханны юйюне келгенди. Хан, Ахматны аллына барып:

– Мен терс болгъанма, кеч мени, бюгюнден ары байлыгъым сениди, – 
деп, къучакълагъанды. 

Ахмат ханнга:

– Багъалы атам, жамауат! Мен байлыкъ алыргъа келмегенме, алай сизден бир зат тилерикме, аны тынгылы этсегиз, – дегенди. 

Хан да, халкъ да:

– Айт, не затды ол? – дегендиле. 

Ахмат, тёгерекге къарай келип, эки киеуню кёрюп:

– Атам, жамауат! Атамы эки къулу бар эди. Экисини да жауурунларында мухурла салыныпдыла. Ол адамланы мен тапсам, манга къулгъа беригиз, – дегенди.

Аны эшитгенде, ханны эки киеую да, къатынларын да алып, алайдан къачып кетгендиле. Бюгюн-бюгече да жокъдула. Ахмат а, ханны ырысхысына ие болуп, бюгюн-бюгече да жашайды. Не аламат, не сейир – 
сабийлери уа жокъду. Тюнене кече алада бир къошун боза ичип кетгенме.

– Саулугъубуз бек игиди, ёмюрюбюз тауусулгъунчу ёллюк тюйюлбюз, – деп турадыла.

ЫНДЫРБАЙ УЛУ МАХАМЕТ

Бир мараучу, таугъа чыгъып, кийик ёлтюргенди, аны, союп, шиш​лик этип: «Бисмилляхи», – деп, ашаргъа ауузуна элтгенлей, кийик, сау болуп, къачып кетгенди.

– Астофирулла, бу не сейир-аламатды?! – дегенди мараучу. 

Сора кийик, артха айланып:

– Бу сейир-аламат тюйюлдю, Ындырбай улу Махаметге барсанг, сейир-аламатны ол айтыр, – дегенди. 

Уучу: «Бу сейир ишни кёремисе, Ындырбай улуна барып кёрейим», – 
деп, жолгъа чыкъгъанды.

Айлана, жюрюй кетип, къара эшекле бла ындыр баса тургъан бир адамны юсюне баргъанды.

– Иш къолай болсун! – дегенди. 

Ол да:

– Сау кел, сау бол! Не айланаса? – деп соргъанды.

– Мен Ындырбай улу Махаметни излей эдим, – дегенди уучу.

– Ындырбай улу менме, – дегенди ол адам.

Сора, ишин бошап, юйюне элтгенди. Уучу хапарын айтханда, Ындырбай улу Махамет да анга кесини хапарын айтханды:

– Да бир ингирде: «Хей!» – деп, эшикден бир къара атлы къычырды. Мен да эшикге чыкъдым. Атлы: «Аллах, сен муну ит эт!» – деп, къамичи бла сыртыма урду. Мен да ит болдуым. Кесим ит болуп, арбазда къалдым. Ол а юйюме, къатыным болгъан жерге, кирди. Мен ол кече, ит болуп, ачдан ёле, танг атхынчы арбазда турдум, ол а, танг атхынчы юйде туруп, кетди. Алай бла, ол кече келе, кюндюз кете турду. Сора, акъылым – адам, сыфатым ит болуп туралмай, айланыргъа чыгъып кетдим. Мен да кетип баргъанымлай, жолда бир байны къошу кёчюп келе тура эди. Аны итлери, чабып, мени таладыла. Сора малланы иеси, мени кёргенлей:

– Иги ит кёрюнеди, – деп, итледен сыйырып, элтип, арба тюбюне такъды.

Кеч болуп тохтады да, бизге, итлеге, аш бердиле. Мен ашамадым. Кеслерине берген ашларындан бергенлеринде, ашадым. Сюрюучюледен бири къыйыргъа жатаргъа баргъанда, мен да, аны бла барып, аны жанына жатдым. Кечени бир заманында къойлагъа бёрю чапды. Тутуп, къойладан бирин чалмандан тышына атды. Мен да, адам акъылым болгъаны себепли, бёрюню жетип, ёлтюрдюм. Къой да ёлдю. Мен да алайны сакълап, танг атхынчы турдум. Сюрюучю уа уянмагъан эди. Сора, танг аласына келип, сюрюучю къойну ёлюп тургъанын кёрюп, мен кесген сунуп, мени таякъ бла тюйдю. Мен сынсыдым. Сора малланы баш иеси келди. Къойну да, бёрюню да ёлюп тургъанларын кёргенде:

– Муну ит тутмагъанды. Бёрюню ёлюп тургъанын кёремисе? Аны бу ит ёлтюргенди, – деп, мени башымы сылап, къатына чакъырды. 

Къошха, элтип, кеслерине этген ашдан ашатды, сыйлап, ариу къарады.

Ол кюнден башлап, къарыуума къошула башлады. Ыстауатха нен​ча бёрю келди эсе да, барын да мен ёлтюрюп, кесип турдум. Сора мени хапарым дуниягъа чыкъды.

Кече сайын бир жаныуар бир ханны къызыны къанын эмип, алай кетип болгъанды. Мени хапарымы эшитип, хан, мени тилей, бу адамгъа келди. Сора сюрюучю, кёп сагъыш да этип, амалсыз болуп, итни хаухлугъун берип, айтды:

– Элт, алай артда къайтар. Адам ашдан башха аш да ашамайды, иги къара, – деди.

Хан, боюнума сынжыр салып, алып кетди. Сора мени, элтип, ашатып, къызны жатхан орундугъуну къулагъына такъды. Кечени бир заманында бир къара киштик, кирип, къызны юсюне болгъанлай, мен сермеп, киштикни тюпледим. Ол заманда киштик:

– Къой, сен ит тюйюлсе, Ындырбай улу Махаметсе сен. Мен да киштик тюйюлме – обурма. Ёлтюрме мени, бюгечеден сора, бери келмем. Мен да бир кюн санга бир жарарма, – деп тиледи.

Эрттен болду. Хан, келип, къызына хапар сорду. Къыз хапар айтды. Киштик да къызгъа барыуун къойду. Хан, андан сора, манга бютюнда иги къарады, боюнума бир хуржун алтын тагъып ийди.

«Кеси юйюме барсам, бу алтынланы да алып, къатынымы бир жаны аурумазмы?» – деп, ыстауатха бармай, юйюме бардым. 

Баргъанымлай, къатыным кёрдю. Юйден бир къыпты алып чыкъды. «Бойнакъ, харип», – деп, къатына чакъырып, хуржунну алып кесди, сора суу агъач бла тюйдю. Мен да, арлакъгъа къачып, сынсып жатдым. Биягъы киши ингирде келди. Мени, кёрдю да, къамичи бла уруп, уку этди. Не этерик эдим, учдум да, бир терекге къондум. Кюндюз, кёзлерим кёрмей тургъанлай, сабийле, ойнай келип, тутдула. Ойнай, тарта-соза кетдиле да, бир къанатымы сындырдыла. Мен алай амалсыз болгъанлай, суугъа келген бир къатын, сабийлеге ашыкъла берирге айтып, мени аладан алды. Бу къатын а ол мен ёлтюрмей ийген обур болгъанды. Сора ол мени, юйюне элтип, къанатымы байлап:

– Эй, Ындырбай улу Махамет, башынга не аман кюн келгенди. Мен санга бир жараргъа айтханем да, – деп, къанатымы сау этди. 

Сора бир кюн манга:

– Сен энди учарча болгъанса. Уч да, юйюнге бар, ожакъдан тюш. Къатынынг да, ол киши да жукълап болурла. Къабыргъада ол сени, уруп, ит этген, уку этген къамичи тагъылып болур. Анга: «Аллах, мени биягъыча Ындырбай улу Махамет эт», – деп, сыртынгы ышысанг, адам болурса, бурунча. Андан сора уа дертинги аладан сюйгенингча алырса.

Мен, учуп барып, ол айтханча этдим. Адам болдум. Сора:

– Аллах, сен быланы экисин да къара эшекле эт, – деп, аланы ол къамичи бла урдум.

Экиси эки къара эшек болуп, пырх-пырх этип турдула. Сюрдюм да, аланы оруннга урдум, юйюме кирип жатдым. Ма бу сен кёрген эки эшек аладыла. Андан бери мен, тиширыугъа ийнанмай, кеси аллыма жашайма. Ындыр, сабан да была бла этип турама. Сен менден тамаша-сейир сурап келгенсе, ма мени хапарым буду, – деп хапарын бошады. «Тал таякъгъа таянма, тиширыугъа ышанма», – деп ма муну ючюн айтылгъанды.

ЖАШЧЫКЪ БЛА КЪОЧХАРЧЫКЪ 
Элде хар ким да таныгъан бир киши, къатыны ёлгенден сора, жашчыгъы бла кеси къалгъан эди. Юйде аш-суугъа да, кир-кипчикге да, тиширыуча, эр киши хазна болалмайды. «Жашчыкъгъа бир иги къарагъан тиширыу келтирейим», – деп, ол киши къоншу элге кетгенди.

Кёп да турмай, ол бир кёккёз къатынны келтиргенди. Ол къатын, кесине сабий туугъунчу, жашчыкъгъа аман тюйюл эди. Кесине жаш туугъанлай, жашчыкъны, не юсюне, не къарынына къарамай, сансыз этип къойгъанды. Жашчыкъ хар кюн сайын сюрюу ызындан кете эди. Юсюнде-башында жокъ, къарыны – ач.

Бир кюн ёксюз жашчыкъ сууукъдан жиляй тургъанлай, бир къарт къочхар, сюрюуден айырылып, жашчыкъны къатына келип, былай соргъанды:

– Жашчыкъ, нек жиляйса?

– Сууукъдан, – деп жууаплагъанды жашчыкъ.

– Мени сол мюйюзюмю онг жанына бир бурчу, – дегенди къоч​хар.

Жашчыкъ, секирип къопханды да, къочхарны сол мюйюзюн онг жанына бургъанды. Мюйюз чыгъып келгенди. Аны ызындан, къарагъа боялгъан чарыкъла, жылы шалбар, ышымла, ич кийимле, башлыкъчыкъ бла жамычы, жылы тон, къаптал, бёрк дегенча, ахшы кийимле чыкъ​гъандыла.

– Энди мюйюзню, онг жанына буруп, жерине орнат, ахшы улан, – 
дегенди къочхар. – Ол кийимлени уа бусагъатдан юсюнге кий, – деп къошханды да къочхар, айланып сюрюуге кетгенди.

Жашчыкъ къууанып, аягъы тюбюнде чёп сынмай жюрюй эди. Энди аны юсю-башы – жылы, ушагъыулу, кирсиз. «Менден насыплы хазна жаш болмаз», – деп ойлай эди жашчыкъ. Ингирде юйге келсе, ёге анасы жашчыкъгъа къынгыр къарагъанды. Аллына гыржын да салмагъанды. Атасы келгенлей, жашчыкъдан эсе, ёге анасы алгъа тарыкъгъанды: 

– Кёремисе муну, бу жапысы бла бу ёсмезлик омакъ кийинирге кюрешеди. Къайдан тапханды бу быллай кийимлени? Баям, къойладан окъуна сата болур.

Атасы, олсагъатдан барып, орунда къойланы санагъанды. Аланы санлары тюз чыкъгъанды. Болсада жашчыкъ ушхууурсуз жатханды.

Эрттенликде эртте къобуп, биягъы жашчыкъ сюрюуге кетгенди. Ачдан амалсыз болуп, жашчыкъ, тёрт бюкленип, жерге аугъанды да, аяусуз жиляп башлагъанды. Ол заманда биягъы къочхар, келип, таза тау тилде былай сёлешгенди:

– Энди уа, шуёхум, санга не болгъанды? Юсюнг-башынг – жылы, аякъ кийнмлеринг да аман тюйюлдюле. Бир айтчы, неге жиляйса?

– Ач болгъанма. Ачдан жиляйма.

– Мени онг мюйюзюмю сол жанына буруп бир кёрчю, – дегенди къочхар.

Кёпмю мычырыкъ эди жашчыкъ? Эрлай мюйюзню онгуна бургъанды да, аны ичинден исси жёрмеле, бауур, сохта, орта илик, хычинле, къалачла, конфетле да къуюлуп къалгъандыла. Жашчыкъ, ахшы тойгъанды да, кесинден къалгъанын, къайтарып, мюйюзню ичине жыйгъанды. Мюйюзню онг жанына буруп, биягъы жерине орнатханды. Къочхар да, къайтып, сюрюуге къошулуп къалгъанды.

Ол кюнден сора, жашчыкъгъа кюн туугъанды. Ол энди не ач, не жаланнгач болмай эди. Жюрекчиги къууанып, жашчыкъ жырлап, сюрюу кютгенди. Ёге анасы уа, муну бети неден жарыкъ болгъанын билирге сюйюп, сынчылап айланнганды.

Бир кюн марлап къарай, къочхар бла жашчыкъ сёлеше тургъанларын кёргенди. Ол кюн ёге ана эрине: 

– Эй киши, юйде эт жокъду. Сюрюучюге, сабийге да эт керекди. Бир къой сой, – деп къысханды. 

– Да кесер къой жокъду, – дегенди эри.

– Къалай жокъду? Ма ол семиз къочхарны сой, киши, ол сюрюуню бузуп жюрюйдю.

– Къочхар сюрюуню къалай бузар?

– Сен не билесе? Мен кёргенме аны не этгенин. Аны соймасанг, ма кёрюрсе, бизни ыстауатыбыз тюп болур.

– Да алай эсе, сен айтханны этейик. Ингирде, сюрюу келгенлей, ол сен айтхан къочхарны кесерме.

Бу ушакъны жашчыкъ эшитгенди. Ол, мудах болуп, сагъышха къалгъанын кёрюп, къочхар жортуп жетгенди. 

– Не болгъанды, мени багъалы шуёхум? – дегенди къочхар. 

Жашчыкъ, жашырын тынгылап, ёге анасы атасын къочхарны кесерге амалсыз этгенин айтханды.

– Болсун. Аны ючюн сагъыш этме.

– Къалай сагъыш этмейим, сенсиз мен къалай жашарма?

– Алай эсе, ахшы улан, мен айтханны эсингде тут. Хайт де!

– Айт. Тынгылайым.

– Ингирде, сюрюуню оруннга ургъанлай, атанг санга: «Бар, жаш, ол къочхарны тутуп кел!» – десе, сен эки хуржунунгу да кюлден толтуруп келирсе да, мени, тутуп, элтирсе. Ашыкъгъан а этме, ингирни къарангы болургъа къой, мени жыгъып, санга уа аякъларымы тутаргъа буюрса, сен иги хазыр болуп тур. Ёге ананг чыракъны тутар. Атанг бичакъны мени боюнума бургъанлай, кёзлерине кюл къуй. Ёге анангы кёзлерине да алай эт, чыракъны сындыр да, мени аякъларымы бошла. Кесинг да секирип мени сыртыма мин. Андан къалгъан ишни мен кесим этерме, – деп юйретгенди къочхар жашха.

Ингир болуп, жашчыкъ да сюрюуюн элге сюргенди, ол, хар кюндеча, къойланы оруннга жыйгъанды. Жашчыкъны чакъырып, атасы былай буйрукъ бергенди: 

– Бар да, ол къочхарны, тутуп, бери алып кел. Юйде эт жокъду, мал кесмесек. 

Олсагъатдан жашчыкъ, эки хуржунун кюлден толтургъанды да, ашыкъ​май, къочхарны, тутуп, атасыны аллына алып келгенди. Ала экиси да къочхарны жыкъгъандыла. Жаш аякъларын тутханды, ёге анасы чыракъ​ны алып келгенди да, эрини аллында сюелгенди. Жашчыкъны атасы бичакъгъа къара билеу этип, къочхарны боюнуна жанлатханлай, жашчыкъ онг къолунда ууучуна къысып тургъан кюлюн атасыны кёзлерине къуйгъанды. Экинчи хуржунуна узалып, ууучун толтуруп алгъанды да, кюлню ёге анасыны кёзлерине чачханды. Эри бла къатыны кёзлери къайгъылы болгъан сагъатда, жашчыкъ, чыракъны да ууатып, къочхарны сыртына секиргенди. Ол къочхарны узун тюклеринден къаты тутханды да, къочхар, сыртдан-сыртха, таудан-таугъа секире, къачып къутулгъанды.

Къочхар жашчыкъны, бир бийик къалагъа келтирип, аны башында къоркъуусуз жашарча этгенди.

– Энди, – дегенди къочхар жашчыкъгъа, – былайда ашынг-сууунг, жатар жеринг барды. Бу къаладан энишге тюшсенг, эшигинг жабыллыгъын бил. Энишге тюшерге керек болса, ма бу сырыйначыкъны сокъ. Олсагъатдан мен жетерме. Энди уа, кёрюшгюнчю, сау къал! Мен, тау башында отлап, семирирге кетдим, – деп, къочхар, саламлашып, таугъа ёрлеп кетгенди.

Ашы-сууу – эркин, жатар жери – жылы, жашауу – тынч. Эриксе, къаланы башындан тёгерекге къарайды. Бир жол бёлек аскерчи, айлана келип, кеч болгъанда, эски къаланы къатында тохтагъандыла. Былайда ариу шауданчыкъдан да суу алып, аскерчиле, аш биширип, ашап-ичип жатхандыла.

Эрттенбла жолоучула бет жууаргъа шауданнга баргъанлай, къала башында жашчыкъны кёргендиле.

– Жашчыкъ, бери тюш! – деп къычыргъандыла ала. 

– Алай бир сакълагъыз, – деген жууапны алгъандыла.

Аскер къалагъа ёрлерге гынтты этгенди. Ол заманда жашчыкъ шуёхун чакъыргъанды – сырыйнаны сокъгъанлай, къочхар жетгенди. Согъуш башланнганды. Къочхар мюйюзге жетгенни къаплап баргъанды. Жыгъылгъан аскерчи экинчи аякъ юсюне сюелмегенди. Алай бла, къочхар аскерни алайдан къуугъанды. Ол аскер бёлекчикден сау къалгъан хурттаклары, келип, патчахха болгъан ишлени башдан-аякъ санап бергендиле.

Патчах, аскерден жангы жыйын къурап: 

– Ол жашчыкъны тутуп келигиз! – деп жибергенди. 

Аскер бёлекле бири-бири ызындан хорланып къайтхандыла. Аскер кюч бла жашчыкъны тутуп келтирирге онг табылмагъанды. Ол къочхарны хорлар кюч а жокъ эди. Кюч жетмеген жерде акъыл не хыйла болушады. Патчах амал излегенди. Аллай амалны патчахны ёзюрлеринден бири тапханды. Элде къуртхала болуучудула, аллай бир къуртханы табып, аны бла кенгеширге керек эди. Къуртха табылгъанды. Ол жашчыкъны тутуп келирге сёз бергенди.

– Манга бир гыбытны аракъыдан толтуруп келтиригиз да, къой да беригиз. Чанагъа эки ёгюз жегип, къойну, гыбытны да аркъан бла чанагъа байлагъыз. Ол затла бла мен жашны алдарма.

Къуртха айтханча этгендиле. Анга чана, аракъы, къой да берип, ёгюзлени жекгендиле. Къуртха, жолгъа чыгъып, хыйлалыкъ этерге кетгенди.

Къалада жашагъан жашчыкъ къаланы башындан тёгерекге къарай келип, шауданны къатында ёгюзле жегилген чананы кёргенди. Андан узакъ бармай, бир къарт къатын къойну, сыртындан салып, быдырына бичакъ чанча тургъанын кёрюп, ачыуу башына чапханды.

– Эй, нечикле этесе сен! Адам алай этемиди? Халал хайыуанны алай къыйнаргъа гюнях тюйюлмюдю? – деп, жашчыкъ хахай этгенди.

– Кенгден хахай этме да, жанынг ауруй эсе, келип, хайыуанны халал эт. Мен билгенимча этеме, сен, аллай бир акъыллы эсенг, ма бичакъ, ал да – кес.

Жашчыкъ, къочхарны аманатын унутуп, тигелеп барып, къойну къыбылагъа айландырып, атасы этиучюсюча этип, кесгенди.

– Энди, ахшы улан, кесе билгенингча, соя да бил. Мен къартма, сер да болгъан болурма. Иги жашымча, манга бир болуш, сени ол къыйынынг тас болмаз, жанынга, ёлген ананга да сууапды.

Жашчыкъ къойну, адетде болгъаныча, сойгъанды, жарашдыргъанды да, къазаннга салгъанды. Ол кетип тебирегенде, къуртха жиберирге унамагъанды.

– жашым, сен манга бек болушдунг. Санга Аллах ыразы болсун! Энди этген ахшылыгъынгы тас этме, мени бла эрттен азыкъчыкъ ашай кет.

Ол эригип тургъан адам, къарт къатынны хыйласын эслеялмай, аны бла азыкъ ашаргъа ыразы болгъанды.

Къуртха, жарыкъ болуп, жашчыкъгъа эт, ётмек, къалачла да салгъанды.

– Жашым, ма бу аламат суучукъдан да бир ич. Бу бек аламат зат​ды, – деп, аракъыдан тартдыргъанды.

Ёмюрюнде ауузуна тиймеген суу жашчыкъны ичин от этип къойгъанды. Къуртха, къадалып, дагъыда бир кере ичиргенди. Жашны, башы тёгерек айлана кетип, жукъусу келгенди да, ол кырдыкга тёнгерегенди. Жашчыкъ къаты жукълагъанлай, къуртха муну, кётюрюп, чанагъа салгъанды да, къолун-аягъын да байлап, ёгюзлерин жегип, юйюне айланнганды.

Жолда жашчыкъ кёзлерин ачханды. Къараса – къоллары-аякълары байланып, чана бла кетип бара тура эди.

– Ой, маржа, мени къолуму-аягъымы да бошла. Битеу санларым къурушхандыла, – деп сёлешгенди ол къуртха къатыннга.

– Къайгъырмаз, ахшы жаш, къайгъырмаз. Энди сени къала башында ойнагъанынг боллукъду, – деп, обур ынхыл кюлюуюн этгенди.

– кишиге хатам тиймейди, мени къайры элтесе?

– Сен патчахха бек керекли адамса. Ол, аскерин къыргъанынг ючюн, санга саугъа берирге излейди.

– Акъ чачларынг бла тилейме, мени бошла, анам.

– Мен сени кибиклени сыртларындан кёп салгъан къатынма. Энди мени къолумдан ычхынмазса, – деп, эриши тишлерин да ачып, кюлгенди обур къатын.

Не тилеген, не жалыннган эсе да жашчыкъ, ол уубет къатынны жюреги жумушамагъанды. Чананы башында бир кёгюрчюнле жашны ашыра келгенлерин кёрюп, жашчыкъ кёгюрчюнледен: 

– Ай, мени сырыйнамы алып келсегиз, мен сизни ол ахшылыгъыгъызны бир заманда да унутмаз эдим, – деп тилегенди.

Кёгюрчюнле, учуп барып, къалада сырыйнаны алып келип, жашчыкъ​ны башындан энишге атхандыла. Жашчыкъ сырыйнаны эринлерине жетдирип, «ду» деп бир этдиргенлей, къуртха, чабып келип, сырыйнаны муру-чуру этип атханды. 

Болсада къочхар ишни тап болмагъанын сезгенди. Ол тюзюнлей къалагъа келгенди. Къалада жашны кёрмей, дыгаласха къалгъанды. Сора, чана ызны ызлап, жолну энишге айланнганды.

Къуртха, ёгюзлени да ашыкъдырып, къыстау бара кетгенди да, ахырында элге жетгенди. Былайда патчахны мыртазакълары жашны, чанадан алып, къара жаяу этип, тутмакъ юйге сюргендиле да, аллындан уллу кирит такъгъандыла. Ол тутмакъ юйню тогъуз темир эшиги бар эди. Аланы барысын да бегитип, жарлы жашчыкъны башын ёмюрге эркинликге чыкъмаз кибик этгендиле.

Алайлай къочхар, жетип келип, секиргенди да, ургъанды – эшик чартлагъанды да, ачылгъанды, алай эте, жигит къочхар сегиз темир эшикни, сегиз темир къатны бузгъанды. Эм ахырында бек кючлю бир темир эшик къалгъан эди да, бу эшикни къочхар бузаргъа мурат этгенди. Ол, не кючюн да жыйып, ол эшикге кенгден чабып келип, аны башы бла ургъанды. Эшик чыкъырдагъанды, къалтырагъанды. Экинчи да чабып ургъанды къочхар – эшик хыбыж болгъанды. Ючюнчю секирип ургъанды да къочхар – эшикни пара-чара этип атханды, алай, не медет, къочхарны башы да чачылып къалгъанды. Жанындан сюйген къочхары аллында сойланып жатханын кёргенинде, жаш сарнап жилягъанды. Къочхарны къучакълагъанды, ийнакълагъанды, алай къочхар, солумай жатхан болмаса, жашчыкъгъа эс бурмагъанды.

Былайда андан кёп къалыргъа амал жокъ эди. Ол мыртазакъла жетип къаллыкъ эдиле да, жашчыкъ къачмай амал тапмагъанды. Алай жанын ачлыкъдан, жаланнгачлыкъдан къутхаргъан халал тенги – къочхар ахыр кюнюнде жашчыкъны эркинлиги ючюн жанын да аямагъанды. Аны харам этип, жашчыкъны эркинликге бошлагъанды.

Жашчыкъ, уллу болуп, жашауу да иги болгъандан сора, ол къоч​харгъа сын таш ишлетип, ол тутмакъ юй бузулгъан жерде орнатхан эди. Ол сын ташха быллай жазыу жаздыргъан эди: «Эркинлик эм тюзлюк ючюн кюреше, жигит къочхар былайда жан бергенди. Эй, жолоучу, бу сын ташха бёркюнгю алып, баш ура кет!» – деп.

ЮЧ АЯКЪЛЫ АТНЫ ИЕСИ 

Эртте-эртте бир ханны жангыз жашчыгъы болгъанды. Ол жашчыкъ атасындан ёксюз къалгъанында, анга эки жыл да толмагъан эди. Жашчыкъ ёксюз къалса да, аны атасыны къуллары, къарауашлары кёп болгъаны себепли, аны жунчутмай ёсдюргендиле. Юч жылы толгъанлай, жашчыкъны атха минерге юйрете башлагъандыла.

Бир жол эки къарауаш жюгенни эки билекликден тутуп, ханны юч аякълы къара атына да миндирип, жашчыкъны элден чыгъаргъандыла. Тёгерекде кёз тутхан тюппе-тюз эди. Мында гаккы тёнгерер жер да жокъ эди. Ол уллу тюзде айлана тургъанлай, жашчыкъ бир къачып баргъан къоянны кёргенди. 

– Жюгенни кесими къолума беригиз, мен ол къоянчыкъны бир къууайым, – дегенди жашчыкъ.

– Угъай, сен атны жюрюталлыкъ тюйюлсе, – дегендиле къарауаш къатынла.

– Жюрюталлыкъма, беригиз, атамы хатери ючюн, – деп тилегенди жашчыкъ.

– Берейик жюгенни жашчыкъгъа, ол атха минерге эрттеден юйреннгенди, – дегенди къарауашладан бири.

– Жашчыкъ атдан жыгъылса, биз бетибизни къалай кёргюзтюрюкбюз? – дегенди экинчи къарауаш.

– Сиз мени къарауашларымсыз, манга жюгенни бермезге не ишигиз барды? – деп, жашчыкъ жюгенни тартып алыргъа умут этгенди, алай алыкъа кючю этген муратына жетдиралмай эди. 

Болсада, къарауашла жашчыкъдан къоркъгъандыла. Ала жашчыкъ​гъа ариу айтып кёп кюрешгендиле, алай ол тохтаргъа унамагъанды.

– Не да болсун, атха «уч» деп айтма, – деп тилегендиле къара​уашла.

– Айтмам, – деп, сёз бергенди жашчыкъ.

Къатынла жашчыкъгъа жюгенни бергендиле. Жашчыкъ атны теркирек атлатып, къоянны ызындан барыргъа кюрешген эсе да, ат артыкъ атларгъа унамагъанды. Къоян а аямай къачып баргъанды. Ол узайып кетеди деген акъылда, жашчыкъ атха къатылгъанды. Ол а дагъыда тепмегенди.

– Ай, бош къалгъын, бир атласанг! Уч, аман бёрю азыгъы боллукъ! – 
дегенди жашчыкъ. 

Олсагъатдан ат учуп тебирегенди.

Уча барып, жел къаты юфгюргенден, жашчыкъ, атны сыртында чыдаялмай, «топ» деп, жол жанына тюшгенди, ат а, баргъанын бёлмей, учуп кетгенди.       

Жашчыкъ, жол жанында жангыз кеси къалып, не этерин билмей тургъанлай, бир ат арбаны жолну букъу этдирип келгенин кёргенди

Ат арба жашчыкъ бла тенг болгъанда, арбадан узалып, аны юсюнде олтургъанладан бири, къамичи бла кётюрюп, жашчыкъны арбагъа атханды да, атланы ашыкъдыргъанды.

Арба да баралгъанын баргъанды, аны аллында экеулен, олтуруп, атланы кезиу-кезиу сюргендиле. Арбаны ортасында, башы да гетен жабыу бла жабылгъан, бир кёпген зат бар эди, алай ол не болгъанын жашчыкъ билалмагъанды. Ачып къараргъа уа, жыжым бла къаты къысылыпды да, ачалмагъанды.

Жолоучула иги кесек баргъандан сора, атланы тохтатхандыла. 

Арбаны жолдан бир жанына бургъандыла да, атланы, кишенлеп, отларгъа бошлагъандыла. Кеслери, тюплерине бир жабыу жайгъандыла да, ашап башлагъандыла. Ашагъанлары жашчыкъ ёмюрюнде кёрмеген бир къызыл зат эди. Жашчыкъ, ач болгъан эди да, не болса да, къолуна тийгенни ашаргъа хазыр эди. Арбачыла, жашчыкъны чакъырып, анга ол къызыл затдан эки кесек бергендиле. Аланы бирин – кесине, экинчисин а – ол жыжым бла байланып тургъаннга деп бергендиле.

«Ол не зат болур?» – деп, жашчыкъ жыжым аркъанны тешгенди. Жабыуну ачып къарагъанында, къолу-аягъы байланып бир ариу къызны кёргенди.

– Ма, бу кесекни санга ашаргъа бергендиле, – дегенди жашчыкъ.

– Кесинг аша, харипчик. Мен аны ашагъынчы, аланы аман ауруу ашагъы эди, – дегенди ол къыз.

Ашап бошап, эки арбачы да, жатып, жукълагъандыла. Ол эки адамны, солугъанлары сайын, бурун тешиклеринден жилтинле чыгъа эдиле. Алгъа жашчыкъ, ол адамладан къоркъуп, аланы къатларына бармай тургъанды. Тура кетгенде, жашчыкъ, эригип, аланы къатларына барып, ойнай башлагъанды. Эрикмей не этсин жашчыкъ? Ол сёлеширге адам тапмагъанды. Къыз киши бла сёлешмей эди, ол кишиле уа уянмагъандыла. Не этерин билмей, эрикген жашчыкъ ол кишилени бичакъларын чыгъаргъанды. Аланы бирини уллу бичагъы, экинчисини гитче бичагъы бар эди. Жашчыкъ, ол бичакъ бла ойнай кетип, уруп, гитче бичакъ бла уллу бичакъны юздюрюп жибергенди. Аны кёргенде, къоркъуп, бичакъланы къынларына салгъанды.

Арбачыла уяныргъа ушамагъандыла. Биягъы жашчыкъ, айлана келип, гитче бичакъчыкъны чыгъаргъанды.

– Мен, бу гитче бичакъчыкъ бла былай сермегенлей, бу эки кишини башларын кетерсем эди, – деп, жашчыкъ, бичакъ бла сермеп, эки арбачыны да башларын кетергенди. 

Аны кёргенлей, байланып тургъан къыз, жашчыкъны къатына чакъырып: 

– Мени къолларымы бошла! – дегенди. 

Жашчыкъ къызны къолларын бошлагъанды да, къыз терк окъуна атланы арбагъа жегип, жашчыкъны да миндирип, арбаны артха, келген жанына буруп, аяусуз сюрюп башлагъанды. Къыз атланы будуман этдирип сюргенди. Ол кече-кюн демей баргъанды. Эрттенликде къыз арбаны тохтатханды. Атладан бирин кишенлегенди, бирине жашчыкъны миндиргенди да, былай айтханды: 

– Ма бу жолну тутуп, тюзюнлей бар. Жолда бир уллу аскер келе кёрсенг, онг жанынгы бермей, алда келген экеуленден ёт. аланы ызларындан ючеулен, ортадагъы байракъ тутуп келе болур, аланы ызларындан жангыз акъсакъал, иги ишлеую болгъан киши, бир къолун да жан сюегине салып келе кёрюрсе. Аны ызындан уллу аскер тизилип келир. Сен, ма ол жангыз келген акъсакъалны аллына бар да: «Хан, адрухайлыла урлагъан къызынгы сыйыргъанма, сюйюнчюсю – мени», – 
де. Не айтханын, аскерден алгъа келип, манга билдир.

Жашчыкъ атны мукъут этдирип, жолну тюз ортасы бла, чапханлай, кёзден ташайгъанды. Бара кетип, бир уллу ёзенни ичи бла баргъан кенг жолну толтуруп келген уллу аскерни кёргенди. Алайда, атны ауузлугъун тартып, акъырын атлатханды да, тюз ол къыз юйретгенча, онг жанын бермей, алда келген эки атлыдан да, аланы ызларындан келген ючеуленден да ётюп, жангыз келген акъ сакъаллы келбетли кишиге айланып: 

– Хан, адрухайлыла урлагъан къызынгы сыйыргъанма. Сюйюнчюсю – мени, – дегенди.

– Не сюйюнчюлюк керекди санга? Кеси – сени, – дегенди хан. 

Ол сёзлени эшитгенлей, жашчыкъ, ызына бурулуп, аямай, атны бардыралгъаны къадар чапдырып кетгенди. Ол, аскерден алгъа жетип, къызгъа хапар айтханды. Къыз, жашны келгенин кёргенлей окъуна, аллына чабып:

– Сюйюнчюге не бергенди? – деп соргъанды.

– «Санга не сюйюнчю керекди? Кеси – сени», – дегенди.

Къыз, жашчыкъны атдан сермеп алып, къаты къучакълагъанды, ийнакълагъанды, бек эркелетгенди.

– Сен, жаш болсанг да, жигитсе, – дегенди къыз.

Хан къызын юйюне къууанч бла элтгенди. Бир ыйыкъны ичинде ханны юйю той-оюндан, къурманлыкъдан бошамагъанды. Хан къызына энчи тохана
 ишлегенди. Ол тоханагъа къулла, къарауашла да бергенди. Къыз жашчыкъны, кеси къолуна алып, багъа башлагъанды. Ол жашчыкъ жылла бла угъай, сагъатла, кюнле бла ёсгенди. Жаш чырайлы, къарыулу, хунерли эм хурметли адам болгъанды. Ол акъыл-балыкъ болгъанлай, ёсдюрген къыз аны кеси эрге сайлагъанды. Бу экиси, бир бирни сюйюп, эр бла къатын болургъа ыразылыкъларын ханнга билдиргенде, хан, жа​нгыдан той этип, эки жаш адамны бир юйюрлю этгенди.

Бир кесекден жаш къатынына жортууулгъа чыгъаргъа сюйгенин билдиргенди. къатыны артыкъ ыразы болмагъанды. Алай эри алай айт​ханды: 

– Жортууулгъа чыкъмагъан эр эркишимиди? Мен ханны жашы ушайма да, бир жортууулгъа чыкъмай, бетими халкъгъа къалай кёргюзтюрюкме?  

– Да, керти айтаса, жаным. Атлан. Мен да жол азыгъынгы, киер кийиминги хазырлайым, – дегенди къатыны.

Алай бла, жаш жортууулгъа къуралгъанды.

Ол адрухайлыладан сыйыргъан эки атны бирин азыкъдан, кийимден жюклеп, бирине да кеси минип, жаш, атланып, жолгъа чыкъгъанды. Бу жолда кетип бара, аллындан бир акъсакъ къара атха минип келген биреу жолукъгъанды. Жаш ол атны, кёргенлей, таныгъанды.

– Жол болсун, ахшы улан! – дегенди жаш.

– Сау бол, жол Аллах берсин! – дегенди жолоучу.

– Кел, атланы алышайыкъ! – дегенди жаш.

– Да мени атым – ючаякъ, акъсакъ, кеси да аман, арыкъ. Аны сен не этериксе?

– Мен санга бу эки семиз атны да берейим сени жангыз акъсакъ атынга. Ыразымыса?

– Ыразы болмай а? Акъсакъ атынга сау ат тапсанг. 

Эрлай, жаш атыны иерин алгъанды, ол бирси атны жюгюн да тюшюргенди да, эки атын да жолоучугъа бергенди. Кеси уа, ашыкъмай, жубаннган кибик эте, жолоучуну озма къойгъанды. Ол кёзден ташайгъанлай, ючаякъ къара атны, сылап-сыйпап, кирден тазалагъанды. Ат орта эт алгъанды. Иерин, жюгенин салып, айылларын къысханлай, ючаякъ ат семиз жылтырауукъ болуп къалгъанды. Азыгъын, хапчугун да къанжыгъагъа къысып, жаш, анга миннгенди да: «Уч!» – деп, атны къамичи бла ургъанды. Ат учуп башлагъанды. «Энди уа, алгъынча, жыгъып къачалмазса», – деп, жаш кесин атха иги бегитгенди. Ат, учуп барып, бир кенг ёзенде, бир уллу элни къатында тохтагъанды. Жаш, ол элге кирип, кесине жыйын жыя башлагъанды. Ол, жыйын бла элден-элге бара, жыйынына жангы адамла къоша кетип, бек уллу жыйын къурагъанды. Сора аны башында жыл жортууулгъа атланнганды.

Бир жылны ичинде ол уллу жыйын бла элле тонап, малла, жылкъыла сюрюп, кёп палах иш этип айланнганды.

Бу жортууулгъа тебиреген кюн, аны къатыны былай аманат этген эди: «Жылны ичинде къалай сюйсенг айлан, алай, жылынг жетген кече, къайда да жатып, жукълама, атынгы къолунгдан ийме». Ол сёзлени бу жаш бир заманда да эсинден кетермегенди.

Сау жылны айланып, жюрюп, уллу жыйын, жыл кечени белгилерге, бир уллу сууну жагъасында тохтагъанды. Былайда малла союп, къазанла асхандыла, уллу отла этип, аланы къайнатхандыла. Жыйын тамата жыйынына былай сёлешгенди: 

– Мени ахшы тенглерим! Бу кече атларыгъызны жерлерин алмагъыз. Жюгенлеригизни къолугъуздан ычхындырмагъыз! Мени ол айтханымы этмесегиз, артда менден айып кёрмегиз, – дегенди.

– Сени оноуунг бла бир жыл жюрюдюк, бюгече уа кеси оноуубуз бла да бир кечинейик, – дегенди жыйын.

– Да мен айтханны этмесегиз, от тёбеси болугъуз, – деп, жаш атыны башындан тутханлай тургъанды.

Кечени эки тенги болгъанды деген заманда, атыны бурун тешиклеринден да жилтинле чыгъа, юч аякълы тор аты бла бир адам, къычырыкъ этип, жыйыннга чапханды. Ол къычырыкъ адамны чач тюклерин ёрге къобара эди. Жыйында ким жукълап, ким от жанында лахор эте тура эди. Адамла жунчугъандыла. Къачаргъа кюрешген да, жеринден тебалмай, сын болуп къалгъан да болгъанды. Жаш, секирип атына миннгенди да, аямай къачханды. Нёгерлери, бири да къалмай, сын болуп, къаты ташлагъа айланнгандыла. Кеси уа къутулгъанды. Ол адам да къуугъанлай, бу да къачханлай, юч кюн бла юч кече айланнгандыла. Ахырында, арыгъан да этип, жаш бир кёп жылкъыны къатында, атын да кишенлеп, кеси да, бир солуюм деп, ат иерин башына салып, жатханды да, татлы жукълагъанды. Иги да жукълап, уянып къарагъанында, кишенлеп къойгъан аты – жокъ. «Ай таланнган, кишени бла ат къайры кетерик эди», – деп, къайгъы эте, жаш жылкъылагъа жууукълашханды. Барса, атны кишени да алынып, кеси да жылкъыгъа къошулуп.

– Ой, маржа, бу ючаякъ атны тутаргъа бир болуш! – деп, жаш жылкъычыгъа къычыргъанды.

– Да, харип, мен ол атны, тутуп, санга берсем, аны жылкъыгъа къошхан адам мени жыйындан айырыр, – дегенди жылкъычы.

– Бу мени атымды, аны кишенин да ким алгъанды?

– Ат кимни болгъанын мен билмейме, алай аны, кишенин да алып, жылкъыгъа бу жылкъыны иеси къошханды. Аны оноуу болмай, мен атны санга бераллыкъ тюйюлме.

– Ол кеси къайдады?

– Кеси уа юйюнде болур, мен аны жалчысыма. Аны юйю, узакъ болмай, ма ол кёрюне тургъан элдеди. Бар да, кесинден эркинлик алып кел. Алайсыз атны бералмам, – дегенди жылкъычы.

– Ол кеси къаллай адамды?

– Бек огъурсузду. Къаллайын, барсанг, кёрюрсе.

Ат иерин да аркъасына кётюрюп, жаш элге кетгенди. Элни къыйырында бир юйге къонакъгъа тюшюп, жылкъы иесини хапарын соргъанды. Бу юйню иеси къазла кютген бир къарт къатын эди. Ол жылкъыны иесини эмчек анасы болгъанды.

– Мен, – дегенди къарт къатын, – сени келгенинги билдирейим, не айтырыгъын а эшитирсе.

Къарт къатын, жылкъыны иесине барып, атны иеси, келип, атын сурагъанын билдиргенди.

Къарт къатын жашха: 

– «Малгъа чыгъаргъа къурала турама да, келсин, ушакъ этербиз», – 
дегенди, – деп келгенди.

Жаш, барып, жылкъы иесини юй аллындан сёлешгенди.

– Барчыгъыз, эшикде, итми юреди, ол дауур неди? – деп, юйню иеси къарауашын жибергенди.

– Жюйюсхан юйдемиди? Атымы аллыкъ эдим. Аны, бар да, бир билдир, – дегенди жаш къарауашха. 

Къарауаш, келип, жаш айтханны бийине билдиргенлей, ол, къычырыкъ этип, жашны къуугъанды, жаш да, къачып, къонакъбайына келип, тохтагъанды.

Къонакъбай къатын экинчи да барып тилегенди да: 

– «Келсин», – дегенди, – деп къайтханды. 

Жаш экинчи кере да, барып, жылкъы иесини эшик аллындан сёлешгенди. Аны тауушун эшитип, биягъы келепен: 

– Итми юреди? Ол эшик аллында таууш неди? Барчы, къарауаш, бир къара, – деп энтта да бир къарауашын жибергенди.

Жаш къарауашха нек келгенин ангылатханда, ол барып, бийине: 

– Атымы берсин деп, бир адам келгенди, ансы ит юрген да жокъду, – 
дегенлей, келепен, секирип къобуп, ачы къычырып, жашны къуугъанды, ол да, къачып, къонакъбайыны юйюне ташайгъанды. 

Къонакъбай къатын ючюнчю да баргъанды. 

– «Мени бла андан кёп ойнамай, атымы берсе – берсин, бермесе да, этерими кесим билеме», – деп айтханды атны иеси», – деп, къазла кютюучю къатын келепенни акъылын башына жыйдыргъанды.

– Келсин, сёлешейик,– деп, келепен чорт кесгенди. 

Биягъы жаш, ючюнчю кере бийни эшик аллына келип: 

– Эй, юйде ким барды? – деп сёлешгенди. 

Юйден бир тиширыу чыгъып: 

– Кел аурунг алайым, къурманынг болайым, кел! Бийибиз да ашаргъа олтуруп турады. Кел, жууукъ бол! – дегенди. 

Жаш юйге киргенди, юй иеси да, ёрге къобуп, саламлашханды, жарыкъ болгъанды. Экиси да, олтуруп, хант къангада ауузланнгандыла да, жолгъа тебирегендиле.

– Сен энди ат иеринги кётюрюп айланма да, санга да бир ат жерле​йик, – деп, жылкъы иеси жашха бир ат, кесине да бир ат хазырлатханды. 

Была экиси да, атлыла болуп, жолгъа чыкъгъандыла. Ол кюн ингирге бир къойчу къошха жетгендиле. Къойчула бек жарыкъ болгъандыла, къонакълыкъгъа семиз къой сойгъандыла.

Эт да энди бише болур деген сагъатда, гебен тенгли бир уллу къара эмеген, кирип келгенди да, къазанны, сермеп алып, ауузуна къаплап, мулжаргъа аугъанды да, хурулдап башлагъанды. Ачыу тийип, хар ким бушуу болгъанды. Алайлай, жаш, ол чубур бичагъын суууруп алып, эмегенни башын кесгенди. Малчыла къууаннгандыла, алай ачлай жатхандыла.

Экинчи кюн кеч ала, жолоучула тууарчы къошха жетгендиле.

– Хайда, маржала, бир мажал мал тутуп, союгъуз! Къонагъым, кесим да ачбыз. Тюнене кече къойчулада къалгъан эдик. Ол хайырсызладан бири келгенди да, бизге аш къоймагъанды. Терк болугъуз! – дегенди мал иеси сюрюучюлеге.

– Бусагъат мажарайыкъ, – деп, сюрюучюле бир къысыр къунажинни жыкъгъандыла. 

Этни къазаннга уруп, энди къайнай башлагъанды деген заманда, ол алгъыннгыдан да уллу бир къара налат, къошха кирип келгенди да, къазанны ауузуна баш тёбен айландырып, къаплап бошагъанды.

Биягъы жаш чубур бичакъ бла эмегенни башын тайдыргъанды. Аны батырлыгъына малчыла бек сейирсиннгендиле.

Эрттенбла биягъы эки атлы жолгъа чыкъгъандыла, кеч кирирге, ала жылкъычы къошха жетгендиле.

– Жашла, – дегенди мал иеси, – энди сизден не хайыр ансы, биз не къойчулада, не тууарчылада доюн болмагъанбыз, ол хайырсызла, келип, бизге аш къоймагъандыла. Къонагъым, кесим да ачбыз. Кесерча зат бар эсе, мычымай союгъуз! – деп, буйрукъ бергенди.

Къошчула, жылкъыдан бир къысыр байталны тутуп, союп, къазаннга салгъанлай, эт иги да жылыннгынчы, ол алгъыннгы экисинден да уллу бир къара эмеген, къошха кирип келгенди да, арсарсыз къазанны сермеп алып, кесини ауузуна къаплагъанды. Бир жолгъа къазанны ичиндегин ауузуна бошатып, къазанны да алай бир жанына быргъап, уллу мулжаргъа аууп, жукълап башлагъанды.

– Сиз а не бек оздугъуз! Андан кёп мен тёзалмайма!– деп, жаш чубур бичакъ бла эмегенни сермегенди. 

Ол хайырсызны боюну белинден базыкъ тюйюл эсе, иничге тюйюл эди. Бичакъ эмегенни боюнун юздюрюп къоялмагъанды, жарты кесип, эмегенни элгендиргенлей, ол жашны, сермеп алып, тюз тюбюне салады да, юсюне аууп, ёледи. Къошчула, кюреше кетип, жашны эмегенни тюбюнден кючден чыгъаргъандыла. Чыгъарсала, ол – солуусуз болуп.

Бир заманда жаш кёзлерин ачып къарагъанды. Къараса уа, бир сарычач къыз, жашны башын къоюнуна къысып, жиляй тура эди.

Кеси да: «Ай, байтамал! Биз къаллай жашны къапдыкъ, къалай ажымлы жоюлду», – деп, сарнай эди. «Бу къайдан чыкъгъан тиширыу​ду, экен?» – деп, жаш иги ышанлап къараса, ол а – эки кюнню биргесине жюрюген атлы. Жашны кёзлери ачылгъанын кёргенлей, къызгъа да жан киргенди. Къош уллу къууанчха къалгъанды. Кеч болса да, дагъыда бир туу байталны союп, иги биширип, тойгъунчу ашагъандыла да, къыз жашха былай айтханды: 

– Энди, юч аякълы къара атынгы угъай, битеу жылкъыны, тууар эм къой къошланы да оноулары сени къолунга тюшеди. Сюйсенг – сюр, сюйсенг – былайда къой. Мал угъай эсе, мен кесим да сени болдум. 

Жаш, малны къалдырмай кесини журту таба сюрдюрюрге буйрукъ берип, кеси уа, къызны да алып, къыз жашагъан жерге кетгенди. Анда болгъан ырысхыны, арбалагъа жюклетип, жолгъа атландыргъанды.

Жылкъыны, къойну, тууарны да, жалчыла-малчыла сюргендиле, харекет-хапчук дегенни арбалагъа жюклеп, аудуруп-жаудуруп, келинни да киеу нёгер бла, адетде болгъаныча, келтирип, тоханаларына олтуртхандыла. Ханны киеую жортууулдан къайтханына къурманлыкъла этгендиле.

Энди юч аякълы къара атны иеси эки къатынны ортасында сюйгенича жашайды, сюйген ашын ашайды. Жерни жапхан малы-мюлкю. Арбаз толу къулу-къарауашы. Халкъгъа айтылгъан жигит.

Бир уллу ныгъышда адам кёп жыйылгъан кюн жашла жигитлени санай келгендиле. Ол жигитлени ичинде юч аякълы къара атны иесин да сагъыннгандыла.

– Ол, менден жигит болса, мен аны атын айтхан жашха бир ажир юлюш берирме. Алай болмай, мен, андан жигит болсам а, сени башынгы кетерирме, – дегенди алайгъа жыйылгъанладан бир жаш.

Даулаша-ёчеше келгенде, жашла, барып, юч аякълы къара атны иесини жылкъысын сюрюрге оноулашхандыла. Уллу жыйын болуп, аны жылкъычы къошуна баргъандыла.

– Биз жылкъыны сюрюрге келгенбиз, аны иеси, аллай айтылгъан жигит эсе, аны бизден сыйырыр, – дегендиле келгенле.

– Сиз алыкъа ол кишини танымайсыз, ол сизге жылкъысын сюрдюрмез. Сюрсегиз да, сокъуранырсыз, – дегендиле жылкъычыла.

– Биригиз, барыгъыз да, жылкъы иесине жылкъынгы сюрюрге келгендиле деп билдиригиз. Эталлыгъын бир кёрейик, – деп, юйге адам ийгендиле. 

Жылкъычы мюлк иесине къошха жау аскерле келгенлерин айтханды.

Юч аякълы атны иеси былай дегенди: 

– Бар да, ол мени жылкъымы сюрюрге келген жыйыннга алай айт: «Мени жаулугъуму сюе эсегиз, жылкъыны сюрюгюз, мени дослугъуму сюе эсегиз а, мени юйюме, жашагъан жериме келигиз да, къонакъ болугъуз, къалай жашагъанымы кёрюгюз», – деп айтханды деп бар. «Жылкъыны сюребиз», – деселе, сюрме къой. 

Ол жууап бла жылкъычы къошха къайтханды. Жылкъычы келгенден сора, жыйын даулаш болгъанды. Бирле дослукъну сайлап, жигитни юйюне къонакъгъа барыргъа таукел болгъандыла. Бирле уа жаулугъун излегендиле. «Не этерикди ол бизге, жылкъыны сюрейик!» – дегенле да бар эдиле, алай ол къауум жыйынны азырагъы эди да, айтханлары болмагъанды. Аслам жаны, дослукъну сайлап, ханнга къонакъгъа барыргъа оноулашхандыла. Алай бла, жыйын ханны юйюне келгенди. Хан, къонакъланы ариу кёрюп, сыйлы жерлеге олтуртуп, ахшы сыйлагъанды. Муну эки къатыны эки отоудан аллай аш-суу жюрютюп, алай сыйлай башлагъандыла, ярабий, дунияда былача аш жарашдыра билген жер юсюнде болурму деп айтдыргъандыла. Ичгини мында табылмагъан тюрлюсю бир жерде болмаз эди, бек багъалы эм сыйлы ичгиле салгъандыла.

Къонакъла, ашап-ичип бошагъандан сора, ханны этген жигитлик​лерин айтдыргъандыла. Хан хапарын, къошмай-къоратмай, къоянны ызындан къуугъанындан башлап, бюгюннгю кюнюне дери, башдан-аякъ санап бергенди.

Жыйын ханны жигитлигине ийнаннганды. Ханны жигитлиги, байлыгъы, ахшылыгъы хар жерге жетгенди, узакъ эллеге, халкълагъа белгили болгъанды. 

Аны кёрмеген кибик, ауруу-талау да кёрмей къалайыкъ.

ТЮШ 

Эртте-эртте бир элде бир жарлы жашап болгъанды. Аны бир жангыз жашындан сора сабийи жокъ эди. Кеси да элни садакъасы бла жашай эди ансы, юйюне кирсенг, къутургъан ийнекни мюйюзюне илинир харекети, кюфюнде чычхан алыр бюртюгю, арбазында «юш» дер тауугъу жокъ эди.

Бир жол бир бай киши, садакъагъа деп, бир ана къойну келтирип, мал эт деп, ол жарлы кишиге бергенди. Ол кезиуде, ол кишини жашы орамда жашла бла ойнай болгъанды. Киши къойну кесеме деп тургъанлай, жашы, ач болуп, бир жукъ къабаргъа юйге келип къалгъанды. Келсе, атасы къойну, жыгъып, кесерге бичагъын чыгъара тура эди. Жаш, чабып барып, атасындан къойну сыйыргъанды. 

– Мен муну, асырап, мал урлукъ этерикме. Биз да, элча, мал жая​йыкъ, – деп, жашчыкъ атасына да тырман этип, кийиз бел бауун да къойну боюнуна къысып, аны, халжаргъа элтип, куудушха такъгъанды. 

Сора кимни болса мулхарын жыйып, къойну аллына салып, кеси уа биягъы ойнаргъа кетгенди. Бир кесекден, жаш юйге къайтып келсе, биягъы атасы къойну, тюпге басып, кесеме деп тура эди. Жаш, чабып, къойну тартып алыргъа кюрешгенди, атасы бермезге умут этгенди, алай жаш, жиляп-улуп, къойну сыйыргъанды.

«Энди бу къойну юйден кетермесем, атам къоярыкъ тюйюлдю. Къайры болса да, къойну да алып, башым къалыр жерге кетейим», – деп, жашчыкъ, кийиз бел бауу бла къойну башындан тартханлай, элден чыгъып кетгенди.

Жаш, таугъа айланнган жанын тутуп, жолда тюшген бичен къабынчыкъланы, ууучуна жыйып, къойчугъуна къапдыра, терен къарны юсю бла кетип баргъанды. Кюн ортагъа бир иги тепленнген жолгъа чыкъгъанды. Былайда, кимни арбасындан эсе да бир иги кесек бичен тюшюп тургъанын кёрюп, аны алып, къойну аллына салгъанды. Кюн жаздача къыздыра эди. Аяз, жел жокъ, кёк да чууакъ.

Къой да бичен ашай, жаш да, тешинип, кёлегине къарай тургъанлай, бир иги кийиннген, жараулу атха да миннген, келбетли киши келип къалгъанды.

– Жол болсун, ахшы улан! – деп, саламлашханды атлы.

– Ай, сау бол, сау да кел, Аллахны сюери боллукъ! – деп жууаплагъанды жаш.

– Къайры ахшы жолгъаса, жигит?

– Башым къалгъан жерге.

– Неге жараяллыкъса?

– Къой кютерге.

– Алай болса, кел, ахшы жаш, мени къошума. Экибиз да къош нёгер болайыкъ, – дегенди атлы.

– Аллах-Аллах, сенича къош нёгер тапсам, манга андан уллу ахшылыкъ къайда? – дегенди жашчыкъ. 

Терк окъуна кийинип, къойну да кийиз бел бауу бла башындан тартханлай, атлы бла жолоучу болгъанды. Жолда бара, эки жолоучу да берлик-аллыкъны юсюнден, хакъны юсюнден сёлешип, тауусум этгендиле.

Тауусумлары былай эди: 1) жашны ашы-сууу, кийими – къош иесинден; 2) хар жаз башындан – эки арыкъ токълу, хар кюз артындан – 
эки бызанк къозу. Жаш а, алышынмай, сюрюу кютерге.

Бу тауусумгъа экиси да ыразы болгъандыла, къол тутушхандыла. Кеч алагъа жолоучула къошха жетгендиле. Алай бла, жаш жангыз къоюн кютер ючюн, байгъа къош нёгер болгъанды. Хар кюнден сюрюу ызындан таякъ сюйрей, жазгъа чыкъгъанды, жаз башында къарт къою эки тапханды, жалчылыгъына да эки арыкъ токълу алгъанды. Ол жыл жашны беш малы болуп, кюзге жетгенди. Кюз артында, жал хакъына эки бызанкны да алып, малны санын жетиге жетдирип, къышны алай башлагъанды. Юсю-башы аламат болмаса да, къарыны токъ эди, къайгъысы да жокъ эди.

Ол къыш къайгъысыз мал къышлатхандыла. Жаз башында ол жашны къарт къою биягъыча эки тапханды, аны бир къозусу – тиши, экинчиси мирчи
 бола эдиле. Аны былтыргъы къозусу да эки тапханды, ол эки арыкъ бла эки бызанк да экишер къозу тапхандыла. Жашны малы кёп бола башлагъанды, хар жылдан, биягъыча, экишерден къошулуп, къорагъан а бир да этмей, ёсюп баргъанды.

Бир кюн, къойла да, къызыудан, басынып, бытдым этип, жаш да аланы къыйырларында олтуруп тургъанлай, къарт къой, жашха жууукъ келип, адетде болгъаныча, тау тилде былай айтханды: 

– Эй ахшы жаш! Сен атангы унутуп нек къойгъанса? Ай, хомух, сени ол ёсдюрген ушайды да. Ол – ачдан къыйналып, сен а, сюйгенингча, ашап-ичип тураса. Энди мен тапхан эки къозудан бирин атанга жибере тур. Андан сора да, къошда айран-сют да кёпдю, бишлакъ, жау десенг да, къош тамата санга угъай дерик тюйюлдю. Аланы барысын да жыйып, эшекге жюклеп, бир юйге баргъан жолоучудан жиберсенг, атанг да къууаныр, ыразы болур, къыйынын санга халал этер.

Ол кюн окъуна жаш къош таматадан жау-бишлакъ да тилеп алгъанды. Бир теке гыбыт бла бир айран, бир иги тёгерек бишлакъ, гоппан бла бир жау да къурап, эшекни бир жанына къарт къойну къозуларындан да бирин салып, юйге жибергенди.

Ол жолдан сора жаш, хар жылдан эшекни жюклеп, къозуну да къошуп, атасына ийип тургъанды.

Ол халда беш жыл ётгенди. Жашны малы къош иесини малы бла тенг болгъанды. Ол заманны ичинде бизни жомакъны жигити, уста малчы болуп къалмай, мал тилине да юйреннгенди. Ол къойла бла сени-менича сёлеше башлагъанды.

Бир кере къойчула, къошха жыйылып, отну да уллу жагъып, лахор эте, отда къазанны да тылпыуу бара, тыпыр ташланы алларында къош гыржынчыкъла къата-бише тургъанда, шапа къадалып къой соя болгъанды.

Жаш да – мулжарда жатып. Ол кезиуде къош тамата, не эсе да бир затны юсюнден сагъышланып кёп тургъанды да, жашха къарап, былай сёлешгенди: 

– Да, ахшы улан, биз сени бла беш жылны зауукъ жашадыкъ. Энди сени малынг да мени малым бла тенг болгъанды. Энди ол татлы тургъаныбызлай, айырылып къалсакъ, иги боллукъ эди. Сен да бир иги сагъыш эт, ахшы жанымча, сора тамбла къалып, бирси кюн къой салайыкъ
, – деп, ол адам бек ариу сёлешгенди.

Жаш, асыры сагъышдан, кече да хазна жукъламагъанды. Кюндюз сюрюуде да сагъыш этгенлей айланнганды. «Мени малым кёпдю, ол кертиди, алай мен кеси аллыма мал жюрюталырмамы? Малгъа орун, аш керек. Аны кютерге жер керек!» – деген сагъышла басып, жаш, таягъына да таянып, баш тёбен къарап тургъанлай, къарт къой, аны къатына жууукъ келип, сёлешгенди. Жаш, шыхыртдан элгенип, ауур сагъышындан сагъайып, къараса – къарт къой аллында тура эди. Къойну келгени жашха таукеллик бергенди. 

– Не сагъыш басханды башынгы, ахшы улан? – дегенди къарт къой.

– Сагъыш этмей, не этейим, – дегенди къойчу, – къош тамата, малынгы айыр да, кет дегенди. Мен а жангыз кесим къалай къош, мал жюрюталайым?

– Къоркъма, хомух! Малынг болса, жюрютген къыйын тюйюлдю. Бирин берсенг, экисин сакъларса, – деп юйретгенди къарт къой.

– Ол да тюздю, – дегенди къойчу.

– Энди, – дегенди къарт къой, – ингирде къош тамата сюрюучюлеге: «Гёзенекле къуруп, къой салыргъа орунла жарашдырыгъыз», – дер. Сен а алай айт: «Не гёзенек, чалман кереги барды? Мени жангыз къарт къоюм кютюдю. «Кютю-кютю», – десем, ол чабып, къолума келир. Аны ючюн кишини да къыйнама». Кесинг а, тюз танг тюбюнден аз жарыгъанлай, къоп да, къолунга да ол къабугъу артылмагъан къайын таягъынгы алып, ыстауатха чыкъ. Ол заманда къошдагъыла сейирге къарарла, сен а, ол къайын таякъны жерге уруп: «Ыррейт, тиши къарт къой!» – деп уллу къычыр. Олсагъатдан, сени энингден болгъан къой-къозу да, айырылып, ыстауатны бир жанына чыгъарла. Мал иени къою уа – жангыз бири жеринден тепмез.

Ол ахшы амалны да юйретип, къарт къой, барып, сюрюуге къошулгъанды да, къадалып отлай башлагъанды.

Жаш да, жарыкъчыкъ болуп, башын да ёрге кётюрюп, кёкге къарагъанды. Ол заманда кюн, тауланы артына бугъаргъа хазырлана, мамукъ къалаулача, басынып тургъан акъ булутланы баш жанларын къызарта бара эди.

Кёкню бир-бир жерлери, бузу ачылгъан тюпсюз кёлню суууча, кёгерип, къалгъан жерлери уа ала-къула булутла бла жабылып эди. «Энди къойла ыстауат таба барыр заман болгъанды. Тамбла уа, баям, кюн жауарыкъ болмаз. Ол да иги эди. Кюн бузулса, мен къалай этерме?» – деген сагъышла бла, къойчу къойланы ышыра тебирегенди. Сюрюу да, къумурсха тёбеча, жерни къаралтып, къозучукъла да, эркеленип, секире-ойнай, кёзге аламат ариу кёрюне эдиле.

Къойчу сюрюуню ыстауатха жыйгъанды. Хар ким къошха келгендиле. Кенгеш башланнганды.

– Хайт дегиз, маржа, жашла! Тамбла къой салабыз. Чалы-чалман, гёзенек табылгъанны тийишдирип, орунла жарашдырыгъыз. Иш кёп боллукъду, – деп, буйрукъ бергенди къош тамата жалчылагъа.

– Не гёзенек-чалман кереги барды, тамата? Мени жангыз къарт къоюм кютюдю. «Кютю-кютю», – десем, ол, чабып, къолума келликди. Аны ючюн кишини да къыйнама. Къайгъы зат этмей, ырахат жат, – 
дегенди къойчу жаш. 

Жалчыла, ол сёзлеге не ыразы болсала да, ичлеринден а сейир-тамашагъа къалгъандыла. Къош тамата, бир сёз къошмай, тынгылауну басханды. Кеси кесине уа кёп тюрлю соруула бергенди. Алай ичинде неси барын кишиге да билдирмегенди.

Алай бла, тамблагъы ишни юсюнден сагъышны къоюп, малчыла ырахат жукълагъандыла. Танг тюбюнден жарыгъанлай а, къойчу жаш, къабугъу артылмагъан къайын таягъын да къолуна алып, ыстауат къыйырына чыкъгъанды. Къошдан тамашагъа къараргъа сюрюучюле бары да жыйылгъандыла. Тамата да алагъа къошулгъанды.

Къойчу къабукълу къайын таягъын кючю бла жерге ургъанды. Аны ол жютю къыйыры къыртышха бир сюем ташайгъанды. Аны бла бирге, къойчу: «Ыррейт, тиши къарт къой!» – деп къычыргъанды. Алгъа къарт къой, къалгъанла да аны ызындан, акъырын-акъырын жерлеринден къобуп, ыстауатны бир къыйырына айырылгъандыла, жашны энинден болуп, бир хайыуан къалмай. Къош таматаны энинден болгъан бир жангыз хайыуан жеринден тепмегенди.

– Ма сейир десенг! – дегенни айтханды бир жалчы.

– Адамны халал къыйыны алайды, – дегенди экинчиси.

– Сау болсун бу къойчу, бизни да къыйнамай, къой айырды. 

Мал эки бёлюннгенди, жашны къойлары, жайылып, къолну аргъы жанына ётгендиле. Къалгъан мал а алыкъа ырахат жатханды.

Къош тамата, жашны чакъыргъанды да: 

– Энди сен да къош болдунг. Аны себепли, бир саугъан ийнегинг, эшегинг, миннген атынг, къыйыр сакъларгъа эки итинг, къолунгда ушкогунг болургъа керекди, – деп, бир жарагъан иерли ат, хапчугун жюк​лерге иери-жауурлугъу бла эшек, бир бузоулу ийнек бергенди.

Эки быкъы бла бир къазан агъач, къапчыкъгъа салып, бир агъач аякъ бла къашыкъ, бир-эки кюннге жетер чакълы азыкъ, гыбыт бла айран, бир балта, бир жугар да салып, эшекни жюклегендиле. Атха да жамычы, тон, кийиз къысхандыла. Бузоулу ийнекни да къойлагъа къош​хандыла. Алай бла, жаш, къошчу нёгерлери бла да ахшы саламлашып, бир бирге алгъышла да этип, айырылгъандыла. Малны да сюрюп, итлери да къой сюрюуню эки къыйырын къайтара, жаш туурадан ташайып кетгенди. Ол барыудан барып, ингир алагъа бир тугъай
 аллына жетгенди.

Жаш, малны тугъайгъа уруп, былайда кече къалыргъа акъыл этгенди да, эки быкъысын орнатханды. Къазан агъачны быкъылагъа кёнделен салып, анга уа сынжырын илиндиргенди, жугар бла от этер жерчигин къазгъанды. Ат орунну хазырлагъанды. Къазанчыкъны сынжыргъа илиндиргенди. Ийнекни саууп, сютчюгюн чоюннга къуюп, тюбюнден отчукъ тиргизгенди. Къойла уа тугъайда ырахат жатхандыла. Итле да къыйыргъа тохтагъандыла.

Жаш бузоуун, ийнекден айырып, къойла ичине ургъанды. Эшекни такъгъанды. Атны кишенлегенди. Ийнекни отларгъа къыстагъанды. Бузоуундан айырылса, ийнек къайры кетерикди? Къойланы тёгереклеринде бир-эки бодуркъу да сюегенди да, сора, олтуруп, бир кесек ауузланнганды.

Алай бла, къойчу жаш, кеси оноууна къалып, бир кече чыгъаргъа хазырланнганды. Мал тынчайгъынчы, бюгюн кёрген сейирлигин энди эсине тюшюргенди. Ол а къалай болгъан эди?

Жаш къойланы ашыгъып сюре эди. Анга, кеч болгъунчу, бир ышыкъ жерге жетерге керек эди. Ол ашыгъыш баргъанда, бир семиз къозучукъ, арып, анасын жеталмай тебирегенди. Ол къозучукъну анасы, ызына айланып: 

– Къозучугъум, терк-терк кел ансы, иебиз сени, ырахын сунуп, кесип окъуна къояр, – дегенди. 

– Да не этейим мен, анам, бу артда къалгъан малны да, бу алгъа баргъан малны да насыплары мени басханды да, мен, ол ауурлукъну кётюрюп, баралмайма, – деп жууаплагъанды къозучукъ.

Ол ушакъны эшитгенлей, къойчу, къозучукъну сермеп алгъанды да, ат къанжыгъагъа къысханды. Ма энди, ол къозучукъну да жастыкъ орунуна башына салып, къолан кийизчигин жайып, жамычысын юсюне жабып, жатханды. Дагъыда къобуп, малны тёгерегине анланнганды. «Ойт» эте, ушкок ата, кечени асламысын оздургъанды. Тёгерек да шош, жанлы къымылдагъан да эсленмей, кюн да жауар халы болгъанча кёрюннгенди.

«Бир кесек къалкъымасам, энди чыдаялмайма», – деп, жаш ол биягъында жарашдыргъан жерине таяннганды. Башын къозучукъгъа салып, къалкъый келип, ахырында татлы жукълагъанды.

Къойчу жашны атасы жашындан жыл сайын бир иги къозу, бишлакъ, жау десенг да ала туруучу эди. Айран а, хар айдан бир гыбытны толтуруп, жибермей къоймай эди.

– Жашым адам болгъанды, харип мени да унутмайды. Маржама, барып, аны къаллай адам болгъанын кёзюм бла бир кёрмесем, – деп, къарт атасы жолгъа чыкъгъанды. 

Ол, жашы къайда болгъанын да толу билмей, хар къошха сора, ол тийреге жете туруп, кече жолда къалгъанды. Эрттенбла уа, эрттени бетин этмей, къобуп, жолгъа чыкъгъанды. Жолну жаны бла озуп бара, бир тугъайда уллу къой сюрюу жатып тургъанын кёрюп: «Бу къойчулагъа да бир сорур эдим жашымы», – деп, къарт быкъыла сюелген жерге атлагъанды. Алайлай, эки ит, эки жанындан болуп, къартны онгсуз этгендиле. «Энди, бир амал болмай эсе, была мени ашайды​ла», – деген халгъа жетгенде, къарт жукълап тургъан къойчуну кёргенди.

Не къарыуун да салып, къарт мыллыгын къойчуну юсюне атханды, итле да эки этегинден артха тарта тургъанлай, къарт, жашыны билегине къолу кючден жетип, тартып, жашны уятханды.

Жаш, секирип къобуп, къарагъанында, итле да жан-жанындан тарта, атасы юсюне къарап тура эди.

– Жашым, бу итлеринг ашап къоядыла да! – дегенди къарт.

– Атам, бир иги тюш кёре тура эдим да, бёлдюрдюнг, – дегенди жаш.

– Сен тюшюнгю айтаса манга, мени итлеринг талайдыла, аланы ары айыр! – деп, ачыуланнганды атасы. 

Жаш итлени да къыстагъанды. Атасына да кёлкъалды этгенди. 

– Атам, – дегенди жашы, – сен мени ол ахшы тюшюме: «Хайыр болсун!» – демегенсе.

– Къой-къой тюшню. «Тюш дегенинг жукъуланы букъусуду, тюшге ийнаннган адамланы жогъуду» деп сёз барды, жашым. Сен аны къой да, бир къабар затынг бар эсе, бир жукъ ауузланайыкъ ансы, мени ауузума жукъ тиймегенли эки кюн болады, – дегенди къарт.

Жаш ийнекни саугъанды, къапчыкъда азыкъчыкъдан да салгъанды да, атасы, кеси да бир затчыкъла ауузланнгандыла. Итлеге да сют къуйгъанды.

– Энди, – дегенди жаш, – ач-жаланнгач болгъан эсенг да, ол унутулсун. Ма бу малны сюр да, сюйсенг – сат, сюйсенг – кют, кесалгъанынгы да кесерсе. Хайда, юйюнге сюр, мени тюшюме: «Хайыр болсун!» – 
демегенинг ючюн, мен сени бла бараллыкъ тюйюлме. Хайда, санга – сау​лукъ, манга – эсенлик! Сау къал, атам! – деп, ол къозучукъну да инбашына алып, аллы айланнган жанына кетгенди.

Къарт энди къой сюрюуню сюрсюн да, сюйгенин этсин. Биз а жашны биргесине барайыкъ.

Жаш, къозучугъун да кётюрюп бара кетгенди да, бир уллу агъачха киргенди. Кеч болгъанда, бир уллу тал терекни тюбюнде тохтагъандыла. Былайда жаш ол къургъакъ агъачладан уллу от этгенди. Къозучукъну да союп, этинден шишлик этип, тойгъунчу ашагъанды. Этни къалгъанын да терекни бутагъына тагъып, жатханды да, татлы жукълагъанды. Жаш да татлы жукълап тургъанлай, ол тал терек, чыкъырдап башлагъанды да, уллу таууш этип, эки жарылгъанды. Ол терек жарылгъанындан бир адам чыкъгъанды да: 

– Салам алейкум, насыплы! – дегенди ол адам.

– Алейкум салам! – дегенди жаш.

– Жер бизни эди да, энди сени болгъанды. Бизге уа не ахшы? – дегенди ол адам.

– Онг жанына барсанг, сюйгенинг чакълы бир жер табарыкъса.

Ол адам, юч сёз айтып, жерге тёнгерегенди да, алтын кекелли жаш болгъанды. Юч сёз айтып тёнгерегенди да, биягъы алгъынча болуп къопханды. 

– Сау къал, – деп, ол адам кетгенди. 

– Ахшы жолгъа!

Жаш, жатханды да, хурулдап жукълагъанды. Кечени бир заманында биягъы тал терек чыкъырдап башлагъанды. Уллу таууш этип, жарыл​гъанды да, аны ичинден биягъы бир киши чыкъгъанды.

– Салам алейкум!

– Алейкум салам!

– Жер бизни эди да, сени болгъанды. Энди бизге не ахшы?

– Сол жанына барсанг, сюйгенинг чакълы бир жер табарыкъса. 

Ол адам, юч сёз айтып, тёнгерегенди да, алтын къурт болуп къал​гъанды. Юч сёз айтып, тёнгерегенди да, биягъы жаш болуп къопханды.

Ол алгъыннгы жаш айтхан юч сёзню да, эндиги жаш айтхан юч сёзню да къойчу жаш, эсине алып, унутмазча, кёкюрегине къаты тюйрегенди.

– Энди киши уятмаз эсе уа, – деп, биягъы жерине жатханды да, олсагъатдан жукълагъанды.

Жаш иги жукълагъанды деген заманда, биягъы тал терек, чыкъырдап, жарылгъанды. Аны ачы тауушу татлы жукълап тургъан жашны элгендирип уятханды.

Терек эки жарылгъанлай, ол алгъын чыкъгъан жашлагъа бек ушагъан биреу чыкъгъанды. Ол да, алгъыннгы жашлача, салам бергенди. къойчу жаш да саламын алгъанды. Ол адам, юч сёз айтханды да, терекни жарылгъаны бирге жабышханды. Юч сёз айтханды да, терек жангыдан жарылгъанды. Ол энтта да юч сёз айтханды да, терекни ичинден алтынла тёгюлюп башлагъандыла. Алтынла, кёп алтынла. Юч сёз айтып, ол алтынланы терекни ичине жыйгъанды, терекни жарылгъанын да бирге жабышдыргъанды. Ол адам, юч сёз айтып, тёнгерегенди да, алтын къуш болуп къоннганды. Дагъыда юч сёз айтханды да, адам
болуп къопханды. Ол аламат сёзлени барын да къойчу жаш эсине алгъан​ды, кёлюнден билгенди. Унутмазча юйреннгенди. Ол ишледен сора, адам жашха соргъанды: 

– Жер бизни эди да, сени болгъанды. Бизге уа не ахшы? – дегенди.

– Жолунгу тюз тутханлай, ары-бери бурулмай барсанг, сюйген жеринги табарса.

Жаш, жатханды да, терк окъуна жукълагъанды. Энди аны киши да уятмагъанды. Ол, уянып, къопханында, кюн къушлукъгъа келип тура эди; жаш къопханды, кийиннгенди, ашагъанды, хапчук-хабурун да кётюрюп, атланып кетгенди.

Агъачдан чыгъып, сыртдан-къолдан да ётюп, бара-бара кетгенди да, бизни жашыбыз бир уллу элни туурасындан къарагъанды. «Ма мен излеген эл. Мен эл кёрмегенли беш жылдан озду. Энди, ким биледи, бу элде орналалсам, бек ахшы боллукъ эди», – дей, жаш элни къыйырындан киргенди.

Уллу орамны кетип бара, жашны кёзю бир уллу юйде тохтагъанды. Ол юйню тёгереги хуна буруу бла бегитилип, халжар, башха мал, ат орунла да кёп. Аланы башлары бла тереклени башлары кёрюнедиле. Арбазында бийик къабакъ эшиги болса да, кётюрюлген тюплю-башлы, акъ къанжал бла жабылгъан тёртгюл юйню жарыкъ кенг терезелери кёзге бек ушагъыулу эм ышыкъ кёрюнедиле.

«Насыбым болса, бу юйде тохтарма», – деп, жаш, жолоучу артмакъчыгъын да инбашындан алып, жол жанында олтургъанды. 

Кёп да турмай, къабакъ эшикни гитче жаны ачылып, боюнунда да суу къылычына эки челек илиндирип, бир субай къыз чыкъгъанды. Аны ашыра да, анга бек ушагъан, алай андан уллуракъ, бир тиширыу. Ала, жашны кёрюп, бир бири къулакъларына неле эсе да шыбырдап, кюлгендиле.

Ол къызладан бири, къайтып, арбазгъа кирип кетгенди, бирси уа, баям, суу алыргъа бара болур эди, челеклерин ойната, орамны ёрге кетгенди.

Заман бираз озгъанлай, жаш, не этерин билмей, олтургъанды. Ол ёрге айланып кетген къыз, суу алып, къайтып келгенди да, жашха къарап: 

– Ай, харип, сен жолоучу болурса, суусап болгъан эсенг, кел, мени сууумдан ич! – дегенди. 

Жаш, суусап болмаса да, ол ариу къызны хатеринден, аны сёзюн эски этмез ючюн, барып, челекни башы бла сууну тогъуп-тогъуп, бир татыулу ичгенди.

– Ай, харипчик, алай ичирмесем, ичинг жанып, ёлюп окъуна къаллыкъ эдинг, – деп чам этгенди къыз.

Жаш да:

– Да не этерик эдим, ёлюп къалмай, менича жолоучу сенича бир насыпха тюбемесе, ёлюп къалгъан алай къыйын тюйюлдю, – деген жууапны къайтаргъанды.

– Сен, иги жаш, насып излей айлана болурса?

– Да насыпны ким излемейди?

– Иш излей эсенг, мени атам бла сёлеш.

– Аны къайда табарма?

– Сен былай тур. Бусагъат сени чакъыра адам келир, – деп, къыз арбазгъа кирип кетгенди. 

Бираздан киши, къабакъ эшикден башын къаратып, жашны кёргенди: 

– Алан, иш излей айланнган адам сенмисе? – деп соргъанды.

– Да кесим жаратхан иш тапсам а, мен эдим, – деп жууап бергенди жаш.

– Хау, тейри, бизни элибиз межгитге къадий излеп турады, ол къуллукъну излей эсенг а, межгитге бар ансы, биз ол ишни санга бералмазбыз, – деп лакъырда этгенди эшикден къарагъан.

– Мен эфенди, къадий да тюйюлме, аллай ишлени да излемейме.

– Алай эсе, ахшы жаш, бери арбазгъа кел да, мында сёлешейик. Къоншу итле бир бирге юргенлей, бирибиз – андан, бирибиз мындан къычырыша турмайыкъ, – деп, эшикни кенгирек ачханды.

Жаш уллу, кенг арбазгъа киргенди. Арбазны тёгереги ат орун, тауукъ орун, отун, башха керек жыйылгъан мекямладан толу эди. Ол мекямла юйню тёгерегин бегитип, былай кёзге да ушагъыулу, малгъа, адамгъа да шарт кёргюзте эдиле. Арлакъда уллу терек бахча кёрюне эди.

Ол киши юйню иеси болмаз эди. Алай жашха бек жарыкъ болгъанды.

– Къайдан жангыла айланнган адамса, ахшы жаш? – деп соргъанды ол адам.

– Атамдан ёпкелеп кетгенме да, башыма бир амал излей айланама.

– Не ишге жараяллыкъса?

– Адам ишлеген не иш болса да, угъайым жокъду.

– Атлагъа къараргъа къалай болурса?

– Бир да аламат.

– Алай эсе, сен, иги жанымча, былайда олтуруп тур, мен а бийге, барып, сени хапарынгы айтайым, – деп, сюрме къабукъ жугъу киши, таш жол бла баш юйге чыгъып, анда отоуладан бирине ташайып кетгенди. 

Анда асыры кёп мычымай, къайтып келгенди да: 

– Сен, жолоучу адам, ач да болурса, бир ауузланнган да эт, сора, ма ол ат орунну къолгъа ал. Энди сени ишинг анда боллукъду, – дегенди.

Жашны иги сыйлагъандыла, иши бла шагъырей этгендиле. Ол кюнден башлап, бу жаш атчы болгъанды. Ат орунну кюрей, атлагъа къарай, кюню алай ёте эди.

Бу атларына къарагъан киши ол жерледе, ол тийреде болгъан эллени ханы эди.

Бир уллу сууну ары жанындан ётюп келген бир хан дайым муну жерине чабып, малын сюрюп, артыкълыкъ этип тургъанды. Ма аны ючюн хан анга дерт жетдирирге тебирегенди.

Хан энди, жыйын жыйып, дерт жетдирир муратда, жортууулгъа чыкъгъанды. Биргесине атчысын да элтгенди. Ханны жыйыны, бир ай жол жорта, бир уллу сууну боюнунда тохтагъанды. Алайда хан, окъётмез кюбесин унутуп кетгенин эсине тюшюргенди.

– Аха, маржа, жашла! Бюгече мени кюбеми къайсыгъыз алып келсе, ол юйде къызымы анга къалынсыз берирме, – деп жыйынны аллында сёз бергенди.

«Хан – айтмаз, айтса – къайтмаз» деп сёз барды, энди кимни насыбы тутар?» – деп, жашла атларына жарау эте башлагъандыла. 

Бирайлыкъ жолгъа барып, бир кечеге къайсы ат жеталлыкъ эди?

Болсада, къыз къоллу болур ючюн, кесин сынаргъа кёпле кичигендиле. Жаш къайгъысыз, атына, кереклисине да къарап, жерин этип, ханны жатдыргъанды. Кеси да жатханды. Жыйын тынчайгъанлай, жаш, юч сёз айтып, тёнгереп, алтын къуш болуп, учханды да кетгенди. Келип, ханны къызы жатхан отоуну аллында къоннганды. Кече чууакъ эди. Толу ай, къызны терезесинден тийип, отоуну иги жарыта эди. Жаш, юч сёз айтып, тёнгереп, биягъы адам болгъанды да, къызны терезесин къакъгъанды.

Къыз, уянып, терезе аллына келип сюелгенди, жаш къызны атасыны кюбесин излей келгенин айтханды. Къыз, барып, анасына айтханды да, кюбюрню ачып, ханны окъётмез кюбесин алып келгенди. Ол, терезени ачып, кюбени атчыгъа узатханды. Атчы, кюбени алгъанды да, къыз да къарап тургъанлай, юч сёз айтып, тёнгереп, алтын кекелли жаш болуп, сюелгенди. Дагъыда юч сёз айтып, тёнгереп, алтын къурт болгъанды. Юч сёз айтып, тёнгереп, биягъы атчы болуп сюелгенди. Дагъыда, юч сёз айтып, тёнгереп, алтын къуш болгъанды да, кюбени къанат тюбюне алып, къызгъа да къанатларын къагъып, учуп кетгенди.

Атчы, кюбени, элтип, ханны жамычысыны тюбюне салып, кеси уа, учуп, уллу суудан ётгенди да, ол была барлыкъ ханны эшигини аллында къоннганды. Былайда, юч сёз айтып, тёнгереп, алтын къуртчукъ болуп, эшикни жеписи бла ханны отоууна къутулгъанды. Сюркеле кетип, ханны ундуругъуна миннгенди да, къатыны бла эрини ортасына кирип, ары-бери къымылдай, ол эки адамны уятханды.

– Э, киши, ол сен малын сюрюучю хан бизни жерибизге чапса, сен не этер эдинг? – деп соргъанды ханны къатыны.

– Ол хан бизни жерибизге келаллыкъ тюйюлдю.

– Нек келалмайды?

– Уллу суудан ёталлыкъ тюйюлдю.

– Сен ётесе да, ол а нек ёталмайды?

– Мен кечиуню билеме, ол а билмейди.

– Къалайдады ол кечиу а?

– Сууну ары жанында эки уллу акъ терек ёседи, ол терекледен ёргерек тёрт сажна баргъанлай, уллу къазгъан баргъанды. Тюз ол къазгъандан сёдегей кирген атлы, атны къарын тюбюнден ёрге суу жетмей, ётерикди.

– Ол кечиуню табып, бизни душманыбыз ётюп келсе, сен не этер эдинг?

– Келсе-келсин. Небизни аллыкъды?

– Ай юйюнге, киши, бизни хазнабыз азмыды?

– Аз а нек болады? Алай биз аны кишиге бермебиз ансы.

– Да душман, келсе, санга соруп алмаз.

– Аны ючюн сен жарсыма. Мен аны тап этерме.

– Къалай бла?

– Ма ол сен таныгъан кийиз къамичи бла уруп, битеу хазнаны бир агъач тюккюч этип къоярма.

– Мен а, мен?

– Сени да, ол къамичи бла уруп, бир къара ийнек этерме. Кесими да аллай бир ёгюз этип къоярма.

– Къамичини уа къалайда асырар эдинг?

– Аны уа, – дегенди хан, – эшик башында бир къуууш этдиргенме да, ма алайда асырарыкъма.

Энди къуртчукъ къымылдамай тургъанды. Эри бла къатыны, сёлеше кетип, жангыдан жукълагъандыла. Къуртчукъ, шошчукъ ундурукъдан тюшюп, сюркеле, эшикге жетгенди. Эшикни жеписи бла тышына чыкъгъанды да, юч сёз айтып, тёнгереп, алтын къуш болуп, учуп келип, ханны жыйынына къошулгъанды. Жамычысын да узун ийип, жатханды да, хурулдап жукълагъанды.

Эрттенбла хан, уянып, къарагъанында, кюбеси аягъында тура эди. Хан бек сейирсиннгенди. Жашланы бир къаууму, атларын терлетип, кеслерин жигитге санатыргъа кюрешгенлери да билинип тургъанды. Ол жашладан бирине хан да ишекли болгъанды.

«Баям, ол келтирген болур», – деп кёлюне келгенди ханны. Болсада, ким келтиргени алыкъа белгисизлей къалгъанды.

Атчы жаш ашыкъмай къопханды, кийиннгенди, ханны атына, кесине да къарагъанды, жумушдан бошагъанлай, атын жерлеп, миннгенди да, кечиу излей, суу боюнуна кетгенди. Анга дери кёпле, кечиу излеп, тапмай къайтхан эдиле.

– Ма, къара тамашагъа! Ханны атчысы кечиу излей чыкъгъанды. Ол а табар, бир адам тапса!

– Ханны атчысы тюйюлмюдю?! – деген масхара сёзлени жаш къулагъыны жаны бла оздургъанды. 

Жаш, тюзюнлей ол уллу акъ терекле болгъан жерге жетип, къазгъан дегенлери къайда болур деп, излей башлагъанды. Къазгъан узакъда тюйюл эди. Барып, ол къазгъандан тартып, сёдегей киргенди да, атны къарын тюбюнден ёрге да жетмеген суудан ары да, бери да ётгенди. Жыйын сейирге къалгъанды. Энди кечиу табылгъанды. Хан да жарыгъанды. Жыйынына суудан ётерге буйрукъ бергенди.

Чабыуул башланнганды. Тонай, буза келип, ханны арбазына жетгендиле. Ханны арбазында бир къара ёгюз, бир къара ийнек, бир агъач тюккючден сора бир зат жокъ.

Ханны атчысы, атындан тюшгенди да, юйге кирип, бир кийиз къамичини алып чыкъгъанды, сора бир боюнса табып, алып келгенди да, ол ёгюзню бла ийнекни боюнларына салгъанды. Бир чынды алып келип, ол агъач тюккючге тешик этип, аны боюнсагъа бегитгенди. Къамичини жетдирип, ёгюзню, ийнекни да, ол томуроуну да тартханлай, жолгъа чыгъаргъанды.

– тапханса сюрюр зат! Не этериксе бу эки хайыуанны, мындан ары сюрюп? – дегенле болгъандыла. 

Алай хан, тынгылауну басып: 

– Сюрме къой, – дегенде, хар ким ауузун жапханды. 

Алай бла, хан жыйыны, дертлерин жетдирип, энди ызына къайтханды. Юйге келгенлей, атчы ханнга былай айтханды: 

– Бу ёгюзню, орундан жибермей, тагъып, ашатыргъа керекди. Бир адам аны ычхындыраллыкъ тюйюлдю. Бу ийнекни бир адам кютюп айлансын. Бу тюккючню юсюнде биреу таймай олтуруп, сакълап турсун.

Атчы ат оруннга кетгенди, анда ишин этгенди, кишиге къошулмагъанды, киши бла сёлешмегенди.

Бир кюн ханны жыйыны кенгешге жыйылгъанды. «Хан къызын берирге айтханын унутуп къойгъанды. Нек тынгылайды?» – деп сурагъандыла.

Хан, жыйынны аллына чыгъып: 

– Да, жашла, кюбени ким келтиргенин билмей, мен къызымы къалай берейим? – деп сюелгенди.

Ары-бери ура кетип, бир жашны юсюнде тохтагъандыла: 

– Ол тюйюл эсе келтирген, башха адам болургъа амалы жокъду!

– Алай эсе, тойгъа хазырланыу керекди.

Эки жаны да тойгъа хазырланнгандыла. Атчы уа, ат орунда, ат ийисде жашайды.

Энди некях этерге тебирегенде, къыз айтханды: 

– Атам, мени кимге бересе? Ол менден кюбени алып кетген жашны белгили шартлары барды. Ол шартланы кёргюзтмеген жашха мен барлыкъ тюйюлме.

– Не шартладыла ала? – дегенди хан.

– Юч сёз айтып, тёнгереп – алтын кекелли жаш, юч сёз айтып, тёнгереп – алтын къурт, юч сёз айтып, тенгереп, алтын къуш болады. 

Ол жыйыннга къатышхан жашланы барын, жыйып, тёнгеретгендиле, алай бири да къыз айтхан шартланы кёргюзталмагъанды.

– Энди ким къалгъанды?

– Биреу да угъай.

– Сора хан сылтаугъа айтханды ансы, ол затланы ким эталлыкъ эди? Къызны, къайсыбызгъа болса да, бирибизге берсин, – дегенле болгъандыла.

– Тохта! Ол ханны атчысы да бизни бла эди, аны да бир тёнгеретирми эдик? – дегенди жашладан бири.

– Барып, чакъырып келигиз! – деп, хан буйрукъ бергенди.

– Мен барып не этеме, алыкъа ат орунну ариулап да бошамагъанма, мени ишим кёпдю. Сизнича бош айланыргъа заманым жокъду, жерге тёнгерерге да мен хазыр тюйюлме. Кийим жуууучуларым толуп турмайдыла, – деп къойгъанды жаш. 

Ол сылтауланы айтып, ханнга баргъанда, хан, бираз ачыусуннганды да: 

– Бусагъат алып келигиз. Ол не хапар айта турады?! – дегенди.

Атчыны тартып алып келгендиле да, тёнгеретгендиле. Ол, юч сёз айтып, тёнгереп, алтын кекелли жаш, юч сёз айтып, тёнгереп – алтын къуш болуп, учуп, ёрге чыкъгъанды, тёгерек айланып, къайтып келгенди да, ол адамла тургъан жерге къоннганды. Сора, биягъы, жаш болуп, ат орун таба тебирегенде, ханны къызы аллына сюелгенди.

– Сен энди ханны киеую боллукъса, кесинги тойгъа жарашдыр. Атлагъа уа башхала къарасынла, – дегенди ол.

Той да этгендиле, оюнла да болгъандыла, хар неден да къутулуп, хан, киеуюн чакъыргъанды да: 

– Алан, бу ёгюзню бла ийнекни неге деп сакълатаса манга, была не болгъанларын бир билдир, – дегенди.

– Энди мени жашыргъан затларымы чыгъара башлагъандыла. Ол тасхаларымы да ачайым. Аны ючюн а, бизни багъалы ханыбыз, сен элни саулай жый, ол эки малны да, тюккючню да эл жыйылгъан жерге келтирт. Ол заманда, аланы не болгъанларын ачыкъ этербиз, – дегенди ханны киеую.

Хан, элин жыйгъанды да, киеуюне: 

– Бу ёгюз бла ийнекни Эдилден ётдюрюп келгенсе, аланы экисине эки къалауур да салгъанса, быланы не сейирликлери бар эсе да, бу халкъ​гъа бир ачыкъ эт, эринме да, – дегенди.

– Хан! – деп сёлешгенди киеую, – ол санга чабыуул этип, сени жеринги малтап, элинги тонап айланнган ханны тапсанг, не этер эдинг?

Хан, уллу бичагъын суууруп чыгъаргъанды да: 

– Ма былай уруп, башын кетерир эдим, – деп сюелгенди.

Олсагъатда, ханны жангы киеую, кийиз къамичи бла ургъанды да, ол къара ёгюзню адам этгенди да къойгъанды. 

Халкъ тамаша болгъанды.

Хан да, къылычы бла уруп, душманыны башын тайдыргъанды.

Ханны киеую дагъыда соргъанды: 

– Ой хан, ол сени душманынг ханны къатынын тапсанг, не этер эдинг?

– Да этиб а, къатыннга не этериксс? Санга бир къатындан эсе, эки болса мажал болур. Аны санга берирме, сюйгенинглей эт, – дегенди хан.

Жаш кийиз къамичи бла ургъанлай, къара ийнек бир ариу тиширыу болуп къалгъанды.

Ол тиширыуну отоугъа жибергендиле.

– Бу ишлеринг бары да игидиле. Бек акъыллы этген эдинг аланы. Алай бу агъач томуроуну андан бери сюйреп келмесенг, мында аллай бир тёммек табылмаймы эди? Энди муну ачыкъласанг, сен таза да айтхылыкъ адамса.

– Ой, мени ханым! Ол сени басынчакълап айланнган ханны саулай хазнасын тапсанг, не этер эдинг? – дегенди ханны киеую.

– Да аны уа, сени бла теппе-тенг этер эдим, – деп жууап бергенди хан.

– Алай эсе, – дегенди киеу, – ма ол хазна, – деп, кийиз къамичини тюккючге къаты жетдиргенлей, тюккюч чачылып, ичинден алтынла, жаухарла, накъут-налмасла тёгюле башлагъандыла.

Ол хазнаны хан бла киеую эки тенг этгендиле да, хар ким юлюшюн юйюне жыйгъанды.

Эки хан бирге жашаргъа болмайды. Энди ханны киеую элине къайтыр къайгъы эте башлагъанды. Ол эки къатынын, аланы къул-къарауаш къауумун, адам эсебин табалмагъан байлыгъын жюклерге арба-улоу тийишдиргенди.

Киеу нёгерле жыйгъанды да, уллу элни ашырыуу бла жолгъа чыкъ​гъанды.

Жолну иги кесегин къоратхандан сора, ханны киеую былай айтханды: 

– Энди, мени багъалы жолдашларым, къонакъ хазырча, къонакъбай хазыр болмаз. Мен, алгъа чабайым да элиме, халкъыма ишни дурусун билдирейим. Сыйлы къонакъланы сыйлы кёрюрге керекди. Билмей тургъанлай, барып къалсагъ’а, жунчутуп, айыплы этербиз. элиме бармагъанлы кёп болады, энди мени унутхан окъуна болурла, – деп, жаш, атын уруп, кетгенди.

Алгъа жаш, уллу агъачда тал терекге келип, юч сёз айтып, анда болгъан алтынланы артмакъларына жыйгъанды. Артмакъла сары алтындан тыкъ толгъандан сора, жаш тюзюнлей туугъан элине жол салгъанды. Ол уруп элине келгенди да, барып, эски юйюню арбазында тюшгенди. Юйге кирсе, къарт атасы от жагъада олтуруп тура эди. Ол, эки кёзю сокъур болуп, жашын да таныялмагъанды.

Атасы бла саламлашып, кесин да танытып, жаш элге чыкъгъанды. Сатлыкъ юй сурай кетип, бир жарагъан журтха тюбегенди.

Ол уллу тюплю-башлы юйню иеси белгили бай, башха жерге кёчгени себепли, юйюн сатаргъа айлана эди. Энди ханны киеую ол юйню сатып алыргъа жарашханды. Ол юй бек тап эди. Юй кеси – бек уллу, тап ишленнген, арбазы – эркин, орунлары – кёп. Хар неси да ханны киеуюне болмагъанча тап зат болуп тюшгенди. Юйню ичи да бек омакъ жарашдырылып эди. Ханны киеую юйню иесине айтханды: 

– Юйню ичинден бир чюйге тиймей, къулунгу, къарауашынгы да къоюп чыкъсанг, ауузунг айтхан мардады.

Жаш, юйню алып бошагъанды да, отоуларын кеси сюйгенча жараш​дыртып, адамланы бирер жууаплы жерге салып, этер затларын ангылатып, кеси уа киеу нёгерлени алларына кетгенди. Ары, кеси жангыз угъай, элни ахшысын жыйып, кеси да аланы ичинде, къонакъланы алларына чыкъгъандыла. Элге жууукъда, киеу нёгерле «орайда» айтып, байракъгъа чаба тебирегендиле.

Арбазгъа киргенлей, келинлени экисин эки жасалгъан отоугъа кийиргендиле. Къарт атасын да, ханны киеую жангы юйюне келтирип, юсюн-башын да жуууп, жангыртып, отоуладан бирине олтуртханды. Ол кишиге къарап турургъа бир къул бла бир къарауаш тутханды. Ол адамла анга къалай болгъанларына терк-терк тинтип къараргъа эки къатынына буюргъанды ханны киеую.

Алай бла, ханны киеую элге хан болуп, элни жарсыууна жарсы​гъан, жарлыларына эс бургъан оноучу болгъанды. Эки къатыны эки жанында билеклик этип, жангылгъан жеринде тюзге, ахшы сёз бла жолгъа сала, жашагъандыла.

Бир кече, ханны киеую, эки къатыныны ортасында жатып, жашчыгъы да кёкюрегинде ойнай тургъанлай, «пырх» деп кюлюп жибергенди. Къатынла сагъайгъандыла: 

– Бу этгенинг иеди? Сен кюлюрча биз не этдик? – дегендиле.

– Бош кюлдюм, – дегенди жаш.

– Угъай, сен энди сабий тюйюлсе, бошуна кюллюк тюйюл эдинг. Бизден бир айыплы зат кёрген болурса.

– Бир айыплы затыгъызны да кёрмегенме.

– Сора нек кюлгенинги нек айтмайса?

– Къоймай эсегиз, айтайым. Мен, къош таматамдан айырылып, малымы сау кече кесим сакълап къалгъанда, кече арасына къалкъып къалгъан эдим. Ол эрттенликде тюш кёре тура эдим. Ол кезиуде атам келгенди. Итлерим, анга чабып, ашаргъа аз къалгъанлай, атам мени, билегимден тартып, уятханды да, тюшюмю бёлдюргенди. Атама аны айтханымда, ол: «Итлеринги айыргъы эдинг да, тюшюнгю кёре турур эдинг», – 
деген болмаса: «Тюшюнг хайыр болсун!» – демегенди. Аны ючюн мен, атамдан ёпкелеп, кетип, къалай айланнганымы уа сиз да билесиз. Ма ол эрттенликде кёре тургъан тюшюм: бир жаягъыма – ай тийип, бир жая​гъыма – кюн тийип, кёкюрегимде уа жулдузчукъ ойнай эди да, бюгече сиз экигиз – эки жанымда, жашчыгъым а кёкюрегимде ойнай тургъаны ол тюшню кертилигине шагъат тюйюлмюдю? Ма, жанларым-кёзлерим, мени кюлгеними сылтауу олду. Ол сиз этген гурушхала уа бош затла эдиле, – деп, ханны киеую сёзюн бошагъанды.

Ол ишле эртте-эртте болгъандыла. Эртте ахшылыкъ – башынга, бурун къууат – къашынга.

ХЫПЫЯР

Хапаш жаратылгъанлы уучулукъдан башха иш этмегенди. Аны гитче жашчыгъы Чапа атасыны бетин кёрмегенди. Уучу танг атмай кетгенди, адам жатып келгенди. Чапа, ёсе баргъаны сайын, камсыкдан-камсык бола баргъанды. Ол анасы айтханны арталлы да этмей тебирегенди.

Эслирек болгъанлай, юйде ол этмеген хыли, палах къалмагъанды. Ол, юйде тёшеклени, жастыкъланы чачып, адырланы юй тюбюне къуюп, кимин сындырып, кимин ууатып, анасын жашаудан чыгъаргъанды. Жарлы къатын бу хыпыярдан къайры кетерге билмей тохтагъанды.

Бир кече, Хапаш уудан келгенлей, къатыны жашчыгъындан былай айтып, тарыкъгъанды:

– Эй, киши, бу Чапа эсе да, Чана эсе да, энди мени жашаргъа къоймайды. Сен бир мадар этмесенг, мындан жашау къалмагъанды.

– Эрттенбла мен Чапаны уугъа биргеме ала кетерме. Сен а жол азыкъ эт. Бизге бир иги от гыржынны къаты бишир, – дегенди Хапаш къатынына.

Танг атханлай, Хапаш, Чапаны да биргесине алып, уугъа атланнганды. Атасы бла жашы, жарыкъ сёлеше, бийик таугъа чыкъгъандыла. Ол тауну башындан къарап, Хапаш бла Чапа жашил ёзенлени, шууулдагъан агъачланы, шорхалап саркъгъан сууланы кёргендиле. Жашчыкъ къудуретге сейирсинип къарагъанды. Атасына талай соруу бергенди. Атасы ол соруулагъа эринип жууаплагъанды. Ол, кийик тапмагъаны ючюн, ачыуланып эди, аны жашчыгъы уа, асыры къууаннгандан, аягъы тюбюнде чёп сынмай айланнганды. Кюн тюшден озгъанда, уучула ач болгъанларын сезгендиле.

Бир бийик дуппурну башында олтуруп, тюш азыкъ ашаргъа хазырланнган уучула дуппурну тёбенирегинде ёсген къалын агъачдан ургъан ариу хауаны, хычыуун кёрюп, солугъандула. Хапаш артмакъдан азыкъ​ны чыгъара башлагъанды. Ол къатыны биширген къаты от гыржынны, чыгъара келип, къолундан ычхындыргъанды. Гыржын, чарх кибик, тёп-тёгерек болгъаны себепли, тёшден тёнгереп, хансны жырып, агъачха ташайгъанды. Атасы, асыры арыгъандан, гыржынны ызындан баралмай, жашны жибергенди. Чапа, гыржынны ызы бла чапханлай, агъачха ташагъанды. Ханс терен эди. Ол гыржынны ызын тас этгенди. Аны излей, Чапа агъачха теренден-терен ташая кетип, къалай ары барлыгъын билмей, ажашып къалгъанды. Энди ол къычырыкъ этип жиляй тебирегенди. Жиляй да келе, жашчыкъ, агъачха ташая баргъан болмаса, атасы болгъан жанына чыгъалмагъанды. Жашны жилягъанын эшитип, бир эмеген аны кесине чакъыра башлагъанды. Чапагъа ол таууш атасыны тауушуна ушагъанча кёрюннгенди да, ол таууш таба чабып тебирегенди. Чабаргъа не къыйын болса да, Чапа агъачланы аралары бла, атасы келген сунуп, ёлю мыллыгын ары атханды.

Бутакъла, чыгъанала Чапаны юсюн-башын да жыртхандыла. Ахырында Чапа бир эриши эмегенни аллына келгенди. Эмегенни кёргенде, хыпыяр Чапа жюн буштукъ болгъанды. Алай хыйлачы эмеген жашчыкъгъа ариу айтханды, аны жууашдыргъанды. Чапаны да аркъасына миндирип, эмеген юйюне келгенди. Эмегенни юйю агъачны къыйырында эди. Ол журтну уллу тёртгюл арбазы бийик хуна буруу бла бегитилип эди. Къабакъ эшикден киргенлей, къоз кюфле тизилип салыннган эдиле. Эмеген жашны къоз кюфледен бирине атханды. Ол кюфде Чападан сора да бир къызчыкъ олтура эди. Чапа, асыры ачдан, къозланы, ууатып, ууучу бла ауузуна ташайта башлагъанды. Ол къызчыкъ, аны кёргенде, былай айтханды: 

– Эй, ахшы улан! Сен, къозланы эркин табама деп, асыры мыллык атма, харип, эмеген сени къоз кюфге билмей атмагъанды. Ол сени, мында семиртип, сойгъан этерикди. Эмегенле адам эт ашап жашайдыла. 

Чапа, ол хапарны билгенден сора, къозладан, бек ач болмаса, хазна ашамагъанды.

Бир эрттенликде эмеген къызчыкъны, кюфден чыгъарып, алып кетгенди да, бираздан къызны ачы къычырыгъы чыкъгъанды. Эмеген эси аууп тургъан къызчыкъны, къайтарып келтиргенди да, кюфге атханды. Къыз, эс жыйып, сёлеше башлагъанында, жашчыкъгъа былай хапар айт​ханды: 

– эмеген мени, алып баргъанды да, отда къып-къызыл болуп тургъан темирни табаныма басханды. Табаным «пыс» деген болмаса, «чыр» демегенди. Ма аны ючюн, къайтарып, кюфге келтиргенди.

Жашчыкъ нёгер къызы къозланы нек аз ашагъанын энди ангылагъанды. Алай бла, энтта да бир ыйыкъ озгъанды. Эмеген биягъы къызчыкъны, кюфден чыгъарып, алып кетгенди. Ол жол къызны къычырыгъы алгъындан эсе кёпге созулгъанды. Ол эмеген жашагъан юйден бир эриши хорусмах ийис да чыкъгъанды. Эмегенле ол къызчыкъны къычырыгъына юйге басыннган кезиуде, хыпыяр Чапа къачар акъылгъа киргенди. Ол, кюфден акъырын чыгъып, тёгерегине сакъ къарагъанды. Не арбазда, не тёгерекде жан къымылдамагъанды. Чапа арбазгъа чыкъ​гъанды. Арбазда бир ат иери бла илгичге тагъылып тура эди. Ол ат Чапагъа: 

– Жашчыкъ, мени жюгеними илгичден теш да, юсюме мин, мен сени къутхарырма, – дегенди.

Чапа эрлай, жюгенни ычхындырып, атны сыртына миннгенди. Ат, бир секиргенлей, хуна бурууну башы бла учуп, уллу жолгъа тюшгенди. Ол жолну ат аяусуз чабып тебирегенди. Чапа да, атдан жыгъылмаз ючюн, кесин ат иерге иги бегитип, атны жюгенин бошлагъанды. Ат, чап​ханын тохтатмай, тюшден озгъунчу баргъанды.

Кюн тюшден аугъандан сора, ат тохтагъанды. 

– Биз энди къоркъуусуз жерге келгенбиз. Мен бир кесек солуюм. Сен а кёкге къарагъанлай тур. Не аз да кёкню ол биз келген жанында къарелдиле эслесенг, олсагъат мени уят, – деп, ат, жатып, жукълагъанды.

Чапа, кёкге да къарай, жол азыкъгъа алгъан къозларын да ашай, иги кесек тургъанды. Бирде къараса – кёкню ол ат айтхан жанындан чаукала кёрюннгендиле. Ала уллудан-уллу бола келе эдиле. Жаш атны уятханды. 

– Ай жолунг, мени эрттерек нек уятмагъан эдинг, эмеген жете турады да. Ол чаукала аны аякъ тюбюнден чачылгъан зылдыладыла. Ол бизни къуууп келеди. Хайда, терк мин мени сыртыма! – дегенди ат.

Чапа атха миннгенди да, ат, уллу суугъа кирип, сууну ары жанына ётгенди. олсагъатдан эмеген да, сууну аргъы жагъасына жетип, атха, жашха да дунияны аманын айтып къычыргъанды. Ол тишлерин не бек къыжыратса да, ат аны къулагъына да алмагъанды. Энди эмеген, суудан ётюп, бери келалмазлыгъын ат бек ахшы биле эди. Иши болмазын кёрюп, эмеген ызына къайтханды.

Эмегенден да къутулуп, атны, жашны да жюреклери ырахат болгъандан сора, ат Чапагъа былай айтханды: 

– Энди, къуйругъумдан бир къыл ал да, мени бошлап къой. керек болсам, ол къылны отха жетдирирсе, ол заманда мен сени къолунга табылырма. Хайда, санга – саулукъ, манга – эсенлик! 

Чапа, атны иерин да, алып, бир тап жерде букъдургъанды, къуйругъундан да къыл алып, аны бошлап къойгъанды.

Ат – таугъа, жаш тюзге жол салгъандыла. Чапа, бара кетип, бир элге жетгенди. Элни баш жанында бир терек бахчада юч къыз, салкъында олтуруп, лахор эте тура эдиле. Аладан бирлери, Чапаны эслеп: 

– Жашчыкъ, ма алма ашай эсенг, – деп, бир къызыл алманы чалдишни башы бла сызгъанды.

Чапа алманы, жерге тюшюрмей, сермеп тутханды. Къызла къууаннгандыла. 

– Бу бир жигит болмай къалмаз, – дегенди къызладан бири.

Алай бла, къызла Чапа бла шагъырей болгъандыла. Юйю-жери болмай айланнганын билип, къызла Чапаны юйлерине чакъыргъандыла. Аны ашатып-ичирип, юйге шагъырей этгендиле. Ол, аз-аздан жумуш эте, арталлы быладан кетмей къалгъанды. Ол юйню иеси бай адам эди. Аны жерни жапхан малы да, арбазы толу къулу-къарауашы да бар эди.

Бираздан Чапа байны атчысы болгъанды. Кюнлени бир кюнюнде байны къызлары аталарына юч алма жибергендиле. Ол алмаланы бири – 
бек бишген, экинчиси – бишип тургъан, ючюнчюсю – энди бише баргъан. Бай, бу затны магъанасын ангылаялмай, юйюне билгичлени чакъыртханды. Ала, иги да сагъышланып, быллай оюмгъа келгендиле: 

– Хурметли бай, сени къызларынг санга: «Баш оноуубузну этер заман болгъанды», – деген оюмларын билдиредиле. Тамата къызынг, жетип, оза турады, ол санга иги бишген алманы жибергенди; ортанчы къызынг тамам жетип турады, кичинг да жете келеди. Ала ма ол кеслери ийген алмала кибикдиле. Энди сен, тынгылап турмай, къызларынгы эрге берир оноу этерге керексе, – дегендиле билгичле.

Кёп да бармай, бай, элни жашын жыйып, юч къызына да юч боза аякъны тутдуруп: 

– Бу жашладан сайлагъаныгъызгъа боза аякъларыгъызны бери​гиз, – дегенди. 

Байны эки уллу къызы, эки байны жашын сайлап, боза аякъларын алагъа узатхандыла, кичи къызы уа бу жыйылгъанладан бирин да жаратмагъанды.

– Яраби, энди бу жыйыннга, келирге тийишли болуп, келмей ким къалгъан болур? – деп, бай, аны къатыны, жууукълары да сагъыш этгендиле, алай кишини эслерине тюшюралмагъандыла.

Болмаз къалгъанда, байны атчысын эсгергендиле. Байны къызы атчыны сайларыгъы кишини акъылына келлик тюйюл эди. Болсада, аны да бир чакъырып кёрюрге оноулашхандыла. Атчы ат орунну кюрей тургъанлай, биреу аны тойгъа чакъыра келгенди. Чапа, не билген сылтауун да жарашдырып, тойгъа барыргъа унамагъанды. Келечи аны келирге унамагъанын байгъа билдиргенди. Бай, ачыуланып: 

– Барып, келмесе, сюйреп алып келигиз, – деп эки мазаллы жашны жибергенди. 

Была Чапаны, тарт-соз этип, тойгъа келтиргендиле. Чапаны кёргенлей, байны кичи къызы боза аягъын, элтип барып, тюз къолуна тутдургъанды.  

Бай мудах болгъанды. Аны жууукълары да суу къуйгъанлай эдиле. Болсада, той бютюн къыза тебирегенди. Байны юч къызы юч жасалгъан отоугъа киргендиле, арбаз а къобуз тауушдан толгъанды. Эт къазанла къайнай, шишлик ийис тёгерекге жайылгъанды.

Той бошалгъанлай, бай эки киеуюне эки жарагъан отоу бергенди, аланы жасагъанды. Кичи къызын а тауукъ оруннга къыстагъанды. Алай бла, талай заман озгъанды. 

Бир жол, байны жылкъысы сюрюлдю деген къуугъун келгенди. Байны эки киеую, жыйын къурап, бай кеси да алларында, жылкъы сюргенлени ызларындан тебирегендиле. Чапа, ашыкъ​май, бауда акъсакъдан жюрюялмай тургъан арба алашагъа да минип, тот басхан ушкогун да тагъып, орамгъа чыкъгъанды. Орамда сабийчикле, ныгъышда къартла да кюлгендиле. 

– Байны бу киеую уа, жылкъыны къайтармай, элге кирмез! – деп, самаркъау этгендиле.

Чапа, элден чыкъгъанлай, атыны иерин алгъанды, ол кесин къутхаргъан атны къылына сирнек тартып, жетдиргенди да, аты олсагъат аллына келгенди. Терк окъуна, аны иерин-жюгенин да салып, Чапа байны жыйыныны аллына ётгенди. Ол жетгенде, байны эки киеую да, жаудан къачып, бир ташагъа бугъуп тура эдиле. Чапа, ачыуланып, аланы бирини – бичагъын, бирини ушкогун тартып алып, душманны ызындан жетгенди. Алайда урушуп, ол жылкъыны артха къайтаргъанды. Ол урушда Чапаны сол билегине окъ тийген эди да, аны къаны да саркъа, байны аллына жылкъыны сюрюп келгенди. 

– Ай таланнган, жаралы да болдунг ушайды, – деп, бай Чапаны билегин кесини алтынлы къол жаулугъу бла байлагъанды.

Бай, къууанып, жашны атын, тукъумун соргъанды. Алай Чапа, кесин танытмай, саламлашып кетгенди. Жылкъыны жолгъа салгъандан сора, байны эки киеую да, чыгъып, жыйыннга къошулгъандыла. Бай былайда киеулерине бир кесек ишекли болуп къалгъанды.

Чапа, эл къыйырында атындан тюшюп, аны къуйругъундан биягъы бир тюк алгъанды да, таугъа ийгенди. Кеси уа, акъсакъ алашаны тутуп, ол тот ушкокну да тагъып, элге киргенди. Орамда биягъы масхарачыла: 

– Ой, байны жигит киеую, бу тот топуй бла жылкъыны жаудан сыйырды, ха-ха-ха! – деп, кюлгендиле. 

Чапа да, атын бошлап, тауукъ оруннга кирип, солургъа жатханды. Ол кече, байны къатыны эшикге чыкъгъанда, кичи къызы, кечге дери жатмай, чыракъ жандыргъанлай тургъанын эслегенди. Ол: «Маржама, бу былай кечге дери не эте тургъанын бир кёрмесем» – деп, тауукъ орунну терезесинден къарагъанды. Къараса – эри, къатыны да жатып, байны атчысыны билеги жууургъандан тышында бир алтынлы жаулукъ бла байланып. Юйню чыракъча жарытхан а – ол жаулукъ. «Ма санга, бу жарлы атчыгъа аллай жаулукъ къайдан чыкъгъанды? Ол билегин да нек байлагъанды?» – бу сагъышла бла байны къатыны, юйге киргенди да, эри бла кёп ушакъ этгенди.

Бай ол кече ауруп чыкъгъанды. Эки киеую юсюне сюелгендиле. Ары-бери чапхан кибик этгендиле. Бай киеулерине былай айтханды: 

– Мени жигит киеулерим, мени аурууума дарман боллукъ жаланда акъ маралны сютюдю. Аны табып келсегиз, мен сау болуп къаллыкъ эдим.

– Эй а, биз тапмагъанны ким табар?! – деп, киеуле, атланып, жолгъа чыкъгъандыла. 

Ала кетгенлей, Чапа да, акъсакъ атын жерлеп, тау таба кетгенди. Муну ызындан а, биягъыча, халкъда кюлкю къабыннганды.

Чапа, жан хуржунундан ат къылны чыгъарып, анга сирнекни жетдиргенлей, аты аллына келгенди. Атына да минип, Чапа тюш заманда сау​лукъ маралла улакъларына эмизир заманны марлап туруп, бир саулукъ маралны сермеп тутханды. Аны саууп, суулугъун толтургъанды. Чапа да агъач къыйырына жетерге, аллына эки бажасы чыкъгъандыла.

– Жол болсун!

– Сау болугъуз.

– Не айланасыз?

– Бир кесек марал сют керек эди.

– Бу агъачны иеси менме. Менден измисиз бу агъачны ичинде кишини чёп юзерге эркинлиги жокъду, – дегенни айтханды Чапа.

– Биз аны да билмегенбиз, кечгинлик бер, жюйюсхан. Не да этип, бизге бир кесек марал сютчюк тапсанг эди, ёмюрге сени атынгдан къаргъанып турур эдик.

– Алай болса, экигиз да тешинигиз. Сол жауурунларыгъызгъа мени мухуруму табын тюшюртсегиз, мен сизге марал сют берирме.

Бажала, бир кесек арсар да болгъандыла, болсада тешиннгендиле. Жауурун къалакъларына мухурну ургъан бла, Чапа бажаларыны суулукъларына бир-эки оймакъ марал сютчюк тамызгъанды.

Бажала ёхтем къайтхандыла, Чапа уа, акъсакъ алаша бла чынгкай-чынгкай эте, аркъасында да тот топую ары-бери силкине, элге кирип, ныгъышдагъыланы кюлдюргенди. Байны эки къызы, ахшы ашла да этип, марал сютге да асламыракъ кёргюзтюр ючюн, суучукъ да къошуп, келтиргендиле. Кичи къызы уа, суулукъ бла марал сютню, алып келип, байны аллына салгъанды. Бай, аны ичип, гитче къызына былай айтханды: 

– Къызым, бу таза марал сютдю, алай бир кесек тауукъ бокъ ийис этеди ансы.

– Да, атам, тауукъ орунда жашасам, аллай ийис этмей не этсин? Башха эгечлеримча, таза юйде жашасам эди, ийис этмеген сют келтирир эдим, – дегенди кичи къызы.

Бай сау болгъанды. Кичи киеуюн чакъырып, хапар соргъанды. Ол байгъа былай айтханды: 

– Мени атамы эки къулу къачхан эди. Мен, аланы излей келип, бу жерледе амалсыздан къалгъанма. Не этерге билмей, санга атчы болгъанма. Энди сени элингде къулларымы табалсам, къайтып, атама кетерик эдим.

– Сени къулларынг мени элимде болгъанын толу билемисе?

– Ишекли болуп турама.

– Аланы белгилери бармыды?

– сол жауурун къалакъларында мени мухуруму таплары боллукъду.

– Мен элни жыяйым да, тешиндирип къарайыкъ.

– Ким болса да, бет этмезсе, охому?

– Охо.

Элни жыйып, тешиндиргендиле. Байны эки киеуюню жауурунларында мухур тапланы табып, бай экисин да тауукъ орунлагъа къыстагъан​ды. Чапагъа уа байлыгъыны экиден бирин берип, юйюне ашыргъанды.

ХАННЫ КИЧИ ЖАШЫ

Ханны эки уллу жашы жортууулгъа кетип, андан къайтмагъанлы, талай жыл озгъанды. Хан, не къадар излеген эсе да, ол жашладан бир хапар билалмагъанды. Энди ханнга ючюнчю жаш туугъанды да, ханны кёзю-башы бираз ачылгъанды. Кичи жашы бек тири, хар затха да иги къармашхан сабийчик болуп ёсгенди. Мынга онбеш жыл да иги толгъунчу, ол жыйыннга къошула тебирегенди. Жыйында – бек мажал марау​чу, бичакъ урушда биринчи болгъанды, ат ойнатыуда да аны аллына ётген адам чыкъмагъанды. Дорбасын бла ташны ханны кичи жашыча узакъгъа бир киши да аталмай эди. Ханны жашы аскер ишге иги юйреннген, чыдамлы, къарыулу жашха саналып тебирегенди.

Жортууулгъа баргъан жерде ханланы, ёзюрлени жашларыны ичинде, батырлыгъы ючюн, уллу намысы жюрюй эди. Энди бу къарындашларын излер акъылгъа киргенди. Ол, жортууулдан къайтханлай, атасына келип, былай айтханды:

– Атам, нек мудах болуп тургъанынгы билеме. Тас болгъан жашларынгы ачыулары сени замансыз къарт этгенди. Энди мен да адам къурамына къошула башлагъанма. къарындашларымы излей чыкъмасам, эл мени эшек-атха миндирир.

– Тюз айтаса, балам, сени ол оюмунг таза кишилиги болгъан жигитни сёзюдю. Бар, жаным, ахшы жолгъа! – дегенди хан. 

Ол оноуда ханны кичи жашы узакъ жолгъа атланнганды. Ол, къарындашларын излей, эллеге, шахарлагъа, тюзлеге, таулагъа да кёп айлана келип, бир тёгереги бийик къаяла бла къуршаланнган, терен къолну ичинде эки къымыжа адамны эслегенди. Ол терен къолну ичинде зы​гъыр бла къумдан сора бир чёп ёсмей эди. Суу дегенден мылы да жокъ. Ол огъурсуз жерде экеулен, не эте эселе да, бир затха кюрешгенлерин ханны кичи жашы кёзюлдюреуюк бла къарап кёргенди. Къолгъа тюшерге жол дегенден бир тюрлю ышаны кёрюнмегенди.

Ханны кичи жашы, кёп тёгерек айлана келип, бир тар ыранчыкъны эслегенди. Ол ыран бла адам атыны башындан тартып тюшерге окъуна амалы болмагъаны себепли, жаш, атына миннгенлей, тигелегенди. Ханны кичи жашы салып барса, эки къымыжа адам, кеслери да асыры арыкъдан, къуру терилери болмаса, юслеринде этлеринден бир зат къалмай, сюеклери бери-бери чыгъып, ачдан ауузлары къургъакъсып, экиси да бир бирлери бла сермеше тура эдиле.

– Салам алейкум! – дегенди ханны кичи жашы ол жагъалаша тургъанлагъа.

Ала, сейирсинип, бу атлыгъа кёзлерин аралтхан болмаса, тиллери айланып, жууап эталмагъандыла.

– Аланла, сиз былайда не эте турасыз? – деп, экинчи кере сёлешгенинде, ол жагъалашханла, аякъ юслеринде да кючден сюеле, алларын атлыгъа айландыргъандыла. Сёлешген а этмегендиле.

Сора ханны кичи жашы былагъа суулукъдан бирер чёмюч суу бергенди. Ол жарлылагъа бир кесек эс келгенди.

– Биз, – дегенди ол адамладан бири, – ашыбызны-сууубузну да тауусуп, бу аман жерден чыгъалмай, эки атыбызны да ашагъанбыз. Энди уа экибизден къайсыбыз хорласакъ, ол хорланнганны ашаргъа кюрешип, андан жагъалашабыз.

Быланы ким болгъанларын билгенден сора, ханны кичи жашы къарындашларын таныгъанды. Ол алагъа артмакъларындан аш-азыкъ чыгъарып ашатханды, юслерине да кийим кийдиргенди.

Бир кесек эс алып, жолгъа жарарча болгъанлай, къарындашла тар ыран бла, уллу къыйналып, терен къолдан чыкъгъандыла. Кичи къарындашларыны болушлугъу бла ат, сауут да тапхандыла, юслерин-башларын да тизгиннге келтиргендиле, адам хал алгъандыла.

Энди къарындашла, бир жигитлик да этмегенлей, юйлерине къайтыргъа уялгъандыла. Аны себепли кеслерин энтта да бир кере сынаргъа оноулашхандыла.

Была, атланып кетип бара, юч жол айырылгъан жерге жетгендиле. Былайда къарындашла жюзюклерин уллу ташны тюбюнде букъдургъандыла.

– Къайсыбыз алгъа къайтса да, ол жюзюгюн алады. Жюзюгю алынмагъаныбыз а къайтып былайгъа келмегенин билдиреди, – деп тохташдыргъандыла къарындашла.

Ол юч айырылгъан жерде хар жолну башланнган жеринде жазыула болгъандыла. Аланы биринде: «Бу жолну баргъан къайтмаз», экинчисинде: «Бу жолну баргъан къайтыр-къайтмаз», ючюнчюсюнде: «Бу жолну баргъан сау къайтыр», – деп жазылып эди.

– А, жанларым-кёзлерим, мени тамата къарындашларым! Сиз, тюзюнлей къайтып юйге барыргъа ыйлыгъа эсегиз, ма бу жолла бла айырылышып кетейик да, жюзюкле бла уа къайтханны-къайтмагъанны билирбиз. Энди мен, бек кичигиз болгъаным себепли, къайтмаз жолну кетейим, ортанчыбыз «къайтыр-къайтмаз» жолну барсын, таматабыз а «сау къайтыр» жолгъа барсын, – дегенди кичи къарындаш. 

Жашла ол оноуну тюзге санап, хар ким жолуна кетгенди.

Ханны «къайтмаз» жолгъа кетген кичи жашы, терен сагъышха кёмюлюп, аты къалай ары баргъанына да эс бурмай, узакъ кетгенди. Ол, эс этип къарагъанында, уллу жашил ёзенни ортасында ёмюрлюк тереклени салкъынларында бир уллу къаланы кёргенди. Ол къаланы тёгереги бийик хуна буруу бла бегитилип эди. Аны темир къабакъ эшиклерин не къарыулу адам да жангызлай ачаллыкъ тюйюл эди. Хунаны бийиклиги – алты арышын, кенглиги уа – юч арышындан эркин. Ханны кичи жашы, арсарсыз, ол хунаны башы бла атын секиртип, уллу арбазгъа тюшгенди. Жашны тауушуна киши жууап бермегенди. Ол, атдан тюшгенди да, аны быкъыгъа тагъып, юйге киргенди. Юйге кирсе, бир ариу къыз, кёз жашлары асыры тёгюлгенден, аланы суулары бла тылы булгъай тура эди.

– Ой, юйге да – игилик! – дегенди ханны жашы.

– Келгеннге да – игилик! – деп, жилягъанын да къоюп, къыз жаш​ха жууап бергенди.

– Ай, таланнган, сен, ахшы къыз, быллай бир не жиляйса?

– Да мен жилямасам, ким жиляр? Мени жети къарындашым бюгюн тогъуз башлы эмеген бла сермеширге кетгендиле. Ала андан сау къайтырламы деген къоркъуудан жиляйма. Алагъа азыкъ этерге бла этмезге билмей, арсардан, тылыны кёз жашларым бла жибитип, жилямукъ суу бла аш этерге кюрешеме.

– Ахшы къыз, – дегенди хан улу, – сен, эринме да, манга бир къабар затчыкъ эт да, мен сени къарындашларынга болушургъа барайым.

– Ай, мени жаным санга къурман болгъа эди, сен алагъа бир болушлукъ этсенг эди.

– Сен манга тогъуз къалпакъ да тап, мени, чырмама, жолгъа да ашыр. Къарындашларынг ючюн а не аз да къайгъы этме.

– Сен мени къарындашларыма болушсанг, ала сенден не ырысхы, не да жангыз эгечлерин аямазла, – дегенди къыз.

Мудах къыз жашны, не сурагъанын да берип, ашыгъышлы жолгъа ашыргъанды. Аты да кесин тыйдырмай, жаш жолгъа чыкъгъанды, къыз да, муну ашыра чыгъып, аны барлыкъ жолун кёргюзтеди.

Хан улу келгенде, тогъуз башлы эмеген жети къарындашны да, ырбыннга тыйып, бусагъат ашайым деп тура эди.

Жигитни келгенин кёрюп, эмеген бек элгеннгенди. Ол энди, къарындашла къайгъылы болмай, жангыдан келген душманнга эс бургъанды.

– Эй, адам улу! Сен жанынгдан тоюп айланнган, тели адамладан болурса ансы, былайда сени атангы башымы къалгъанды? – деп соргъанды эмеген.

– Ким жанындан тойгъанын кёрюрбюз. Атышмы, тутушму, аман желбыдыр эмеген?

– Тутушхан къатынла этедиле – атыш!

– Атыша эсек, жеринге сюел! – дегенди жаш.

Эмеген кесин атышха жарашдыргъанды. Жаш да садагъын, огъун да къолуна алгъанды.

Эмеген, атып, жашны бир къалпагъын тайдыргъанды. Жаш, атып, эмегенни бир башын тюшюргенди. Алай эте, эмеген жашны тогъуз къалпагъын кетергенди, жаш да, эмегенни тогъуз башын да кетерип, къарындашла бла бирге аны ёлгенине къууаннганды.

Къарындашла ханны жашын, кётюрюп, ёрге-ёрге атып, къубултхандыла. Энди къууанчлы жыйын юйюне къайтханды. Къабакъ эшикни аллында сакълап, жашланы эгечлери, къууанч тыпырлы тюбеп, къаты къучакълагъанды. Къарындашла къонакъны бек къубултхандыла. Ахырында эгечлерин анга берирге оноу этгендиле. Эгечлери бла бирге ала къонакъгъа кёп мал, ырысхы да берирге белгилегендиле. Алай болгъанлыкъгъа, къонакъ узакъ жолоучу боллугъун билдиргенде, жашла нёгер болургъа хазырлыкъларын айтхандыла, алай жаш аны унамагъанды. Ол кеси жангыз барыргъа кереклисин айтханды. Жашла эгечлерин да, къонакъгъа аталгъан ырысхыны да, ол къайтхынчы, сакъларгъа сёз бергендиле.

Ханны жашы, къонакъбайлары бла да саламлашып, узакъ жолгъа атланнганды. Ол баргъан жолунда адам башладан къаланнган бир жютю къаланы кёргенди. Ол сейир къаланы къатына келгенлей, жолоучуну экеулен, эки къолундан тутуп, къалагъа кийиргендиле. Къаланы ичинде жашха бир ариу къыз жютю къарагъанды.

– Эй, ахшы улан, сен кесинге ёлюм излей айлана болурмуса?

– Угъай, ахшы къыз! Мен ёлюм излемейме.

– Сора бу адам башладан къаланнган къалагъа нек келгенсе?

– Былайгъа келирге жарамаймыды?

– Былайгъа келген артха къайтмайды.

– Не ючюн къайтмайды?

– Мени адетим алайды: былайгъа келген мени бла тутушургъа керекди. Ол мени жыкъса, мен аны кесиме эр этеме; мен аны жыкъсам а, уруп, башын кетереме. Ма токъсан тогъуз башны кесип, жюзге бир баш керекли болуп тура эди да, сен жюзюнчю болдунг.

– Жокъ! Ол сен этген умутла хазна толсунла.

– Дауурдан къыра турма да, тутушургъа хазыр бол.

– Мен хазырма.

Сермеш башланнганды. Алгъа къыз сермегенди. Ол жашны инчигине дери жерге батдыргъанды. Жаш, сермегенди да, къызны тобукъгъа дери кийиргенди жерге. Къыз жашны базыкъ бутларына дери батдыргъанды. Жаш къызны – эмчекге дери. Къыз жашны – киндикге дери. Жаш къызны, богъурдакъгъа дери батдырып, башындан жаулугъун тешип, къылычын сууургъанды.

– Энди сен мени хорладынг: сюйсенг – ёлтюр, сюйсенг – кеч. Мени сау къойсанг, ёмюрге дери санга халал тенг, жан нёгер, таза жюрекли юй бийче болурма. Мени сансыз малым, сыйыннгысыз харекетим, учу-къыйыры болмагъан жерим, къулум-къазагъым сени болдула. Аланы сен, къалай сюйсенг, алай жюрют.

Къыз ёмюрюнде биринчи кере юйюнде къонакъны, сыйлы кёрюп, сыйлагъанды. Жолоучу, ашдан-суудан да къанып, ахшы жатып да солугъандан сора, ызына къайтыргъа хазырланнганды. Малны, ырысхыны да жолгъа чыгъарып, къызны да, адетде болгъаныча, сыйлы арбагъа миндирип, къул-къазакъла да ашыра, атланып тебирегендиле. Ала саулай жолну толтуруп келгендиле.

Келе келип, кеч болгъанда, шатырларын бир ариу шауданны къатында къурагъандыла. Эрттенбла хар ким, къол-бет да жуууп, ашап-ичип, жолгъа атланнганда, ханны кичи жашы, бир кесек чырмалып, ол кече къалгъан жерден кетгинчи, бир огъурсуз адам, келип, уруша башлагъанды.

– Ай, итден туугъан ит! Сен мени кирсиз жерими кир этип, ариу шауданымы бокълап, санга ол эркинликни ким бергенди? – деп, ол огъурсуз адам ауузуна келгенни тёкгенди.

– Жюйюсхан, кечгинлик бер, биз узакъ жолоучулабыз, бу жерле сеники болгъанын да билмегенбиз. Этген зараныбызны тёлейик. Не дерик эсенг да, айт, – дегенди ханны кичи жашы.

– Манга сени ахчанг, ырысхынг, харекетинг да керек тюйюлдю, жаланда адам къаны керекди.

– Алай эсе, атышмы, тутушму? – дегенди хан улу.

– Тутушхан къатынла этедиле. Атыш! – дегенди огъурсуз.

Эки душман да, от-окъну тенг этгендиле, хар ким жерине тохтагъанды да, атышып башлагъандыла. Ингирге дери уруш селеймей баргъанды. Ингирде экиси да, ач да болуп, арыгъан да этип, жаралары да, онгсуз этип, къыйнагъандан сора, урушну тохтатхандыла.

– Эр болсанг, эрттенбла мен келгинчи, былайда турурса, – дегенди огъурсуз адам.

– Эр болсанг, экибизге да боллукъ окъ-топ алып келирсе, – дегенди хан улу.

Душман сыртдан аугъанлай, хан улу, атына минип, душманны ызындан къуугъанды. Бири къолгъа ташайса, бирси сыртха чыгъып, бири сыртха чыкъса, бирси къолгъа ташая, душманны журтларына жетгендиле.

Душман, атын илгичге тагъып, юйюне ташайыргъа, хан улу да атын тагъып, терезеге жетгенди.

Душман, юйюне кирип, тешине башлагъанлай, аны къарауашы, жетип, кийимин юсюнден алгъанды да:

– Ай, хайырсыз, болгъанынгы элек этдирип къойгъанса да! Бу къадар окъ тийгенде, сен жарлы, ёлмей къалай къалгъанса? – деп, къарауаш сейир этгенди.

– Ай, мен не да болгъу эдим, ол иги жашны тенг къызымы хатасындан аллай бир къыйнамагъы эдим ансы, – дегенди огъурсуз.

Сора къарауашы, ол жаралыны, тешиндирип, кийизге жатдыргъанды да, аны жараларына бир къолан гюлмендини къысханды. Къымыжа къызны жараларындан окълары тюшгендиле да, къарауаш бийчесин, отоууна элтип, жатдыргъанды. Ол кезиуде хан, улу терезе бла юйге тюшгенди да, кесини жараларына къарауаш эслемей къойгъан гюлмендини ышыгъанды. Олсагъат аны этинден садакъ окъла чартлап-чартлап тюшгендиле, жаралары анадан туума сау болгъандыла. Ол, эрлай, чартлап эшикге чыкъгъанды да, атына минип, шаудан боюнуна кетгенди.

Эрттенликде «огъурсуз киши», тюненеги кийимлерин да кийип, эки локъум бла бир чёмюч айран да алып келгенди да, хан улуну аллына салгъанды.

– Отунг-огъунг къайда? – дегенди хан улу.

– Мен, – дегенди душман, – тенг къызыма эришип, къонакъгъа уллу кёллюлюк этгенме. Биз ол сен алып баргъан къыз бла тенгле болуп ёсгенбиз. Экибизден ким алгъа эрге барса, ол эринден ёзденлик этерге деп антыбыз бар эди да, ол, антын унутуп, манга ёзденлик этмегени ючюн, анга кёлкъалдымы сенден алгъаныма энди сокъуранама. Къайгъырмаз, энди экибиз да бир адамны оноууна тюшдюк. Бюгюнден ары мени малым, ырысхым, кесим да сеники болабыз, – деп, къыз, башындан бёркюн алып, сары чачын тёкгенди. 

Алайдан экиси да, атланып, къызны юйюне къайтхандыла, анда болгъан малны, ырысхыны, хазнаны да къулу-къарауашы бла бирге алып, жети къарындаш жашагъан жерге кетгендиле. Ол жыйын алайгъа келгенинде, алгъыннгы жыйын да ары келип, иебиз не кёп къалды деп, жарсып тура эдиле. Бу жерде да асыры кёп къалмай, жети къарындашны жангыз эгечлерин да алып, анга жетерик юлюшню да болгъан ырысхыгъа къошуп, юч келинни юч ариу жасалгъан арбагъа олтуртуп, аланы ашырыргъа алты жыйын да къурап, жолгъа атландыргъандыла. Хапчук арбаланы сакълагъан бёлек аскер, къулланы ашыкъдырып, малланы да сюрюу-сюрюу этип, жылкъыны, къой сурюулени, тууар малланы да энчи-энчи къошла этип, сюргендиле. Къош хапчукну жоргъа тюелеге жюклегендиле. Алай бла, юч жол айырылгъаннга жетгендиле.

Жаш, барып, ол уллу ташны тюбюне къарагъанда, жюзюкле ючюсю да салыннган жерлеринде тура эдиле. Ханны кичи жашы, нёгерлерин былайда къойгъанды да, кеси ол «къайтыр-къайтмаз» жолгъа атланнганды. Бара кетип, бир уллу шахаргъа жетгенди. Ол мында, сурай кетип, къулла сатылгъан базаргъа баргъанды. Анда къолларына-аякъларына да бугъоу салыннган адамланы, малланы сатханча, сата тургъанларын кёргенди. Ол сатылгъан жесирлени ичинде, иги ышанлап къарагъанында, ханны ортанчы жашын таныгъанды. Бу къарындашын сатып алгъанды да, ызына ашыкъгъанды.

Экиси да атланышып, юч жол айырылгъан жерге келгендиле да, нёгерлерин уллу къууандыргъандыла. Болсада, ханны кичи жашы, уллу къарындашын тапмай, юйюне барыргъа уялгъанды.

– Энди, – дегенди ол, ортанчы къарындашына жети къарындашны эгечин къатыннга берип,– мен уллу къарындашымдан бир хапар билгинчи, сиз былайдан тепмегиз. Мен а, кёп мычымай, къайтырма.

«Къайтыр» жол бла жортуп, кичи къарындаш бир элни сабанлары болгъан жерге жетгенинде, бир адам сабан сюре тургъанын кёрюп, къарындашын сураргъа бурулгъанды. Барса, ол сабан сюрген адам, сабан агъашча бир арыкъ кишини жегип, ол да тарталмай, сабанчы да аны аяусуз тюе тургъанын кёргенди.

– Иш къолай болсун! – дегенди ханны кичи жашы.

– Сау бол! – деп суху жууап бергенди сабанчы.

– Алан, бу адамны нек тюесе?

– Да муну манга берлиги бар эди. Энди уа аны орунуна манга кесин бергенди. Мени уа сабан сюргенден башха ишим жокъду. Атым-ёгюзюм болса эди, сабанны ала бла сюрюр эдим, бу оу боллугъ’а тартыргъа унамайды, сора тюймей не этейим! – деп жарсыгъанды сабанчы.

Ханны жашы, къарындашын таныгъанды да, сабанчыгъа былай айтханды:

– Сен муну манга сат да, кесинге эки ёгюз неда эки ат ал. Санга сабан сюрюрге ол иги боллукъду. Манга уа къул керекди да, бу ол жумушха жарар.

– Бек ахшы, – дегенди сабанчы.

Алайда къарындашын сабан агъачдан жибертип, багъасын да тёлеп, ханны гитче жашы, уллу къарындашын алып, юч жол айырылгъаннга келгенди. Сакълап тургъан жыйын уллу къууанч болгъанды, той-оюн да этип, ханны уллу жашына да ол шауданда урушхан къызны къатыннга берип, жолгъа атланнгандыла. Ол уллу жыйын дауур-дууур эте келгенди. Кеч болуп, бир ышыкъ жерде тохтагъандыла. Ханны юч жашы юч чатырда къатынлары бла, къалгъанла да балаганла ишлеп, жатхандыла.

Ханны эки уллу жашы тынчаймагъандыла. Была, бу уллу ырысхыны, малны тёгерегине айланнган кибик эте, неле эсе да шыбырдашхандыла. Иги къулакъ салып тынгылагъан адам быллай ушакъны эшитирге боллукъ эди: «Энди биз элге къайтсакъ, бизни кичибиз, бу къадар ырысхыны, малны да табып, бизни да ол къадар къыйынлыкъдан да къутхаргъанын айтса, адамла бизге не айтырла? Кел, муну не ёлтюрейик, неда, къыяулу этип, жолда къояйыкъ».

Къарындашла, бир тилли болуп, кичи къарындашны чатырыны эшигине эки жютю чалгъыны орнатхандыла. Сора, жыйын иги жукъугъа кирген сагъатда: «О, хахай, бизге палах келгенди!» – деп, экиси да бир аууздан къычыргъандыла. Ханны кичи жашы, къычырыкъны эшитип, эшикге ашыгъып чыгъама дегенлей, эки бутун, эки чалгъы бла кесип, юздюргенди. Къарындашла муну, устагъа элтген сылтау бла, ташагъа атып, артха къайтхандыла да, малны-мюлкню да алып кетгендиле.

Ханны кичи жашы, бутлары да кетип, ашы-сууу да болмай, кёп жарсыгъанды. Ол, сюркеле кетип, кесини чатырына келгенди. Былайда къарындашлары ашыкъгъандан алалмай кетген аш-азыкъ, быстыр-кийим да тапханды. Ол да алай тургъанлай, бу къошха бир сокъур адам келип къалгъанды.

– Энди бизге Аллах бергенди. Экибиз да бирге жашайыкъ, – дегенди хан улу.

– Ахшы, жашайыкъ. Алай мен сени ненге жарарыкъма?

– Сен мени кётюрюрге жарарыкъса. Мен а, уугъа барып, жаныуар ёлтюрюп, экибизге да боллукъ эт мажарырма.

– Аламатды! – дегенди сокъур.

Алай бла, эки жарлы да бир бирге болуша, бир кесек жашагъандыла. Бир кюн былайгъа эки билеги да болмагъан бир садакъачы келгенди.

– Сен да бизге къошул, чолакъ, – дегенди акъсакъ. 

– Къоша эсегиз а, мен бек ыразыма.

Алай бла, къошда ючеулен болуп жашай башлагъандыла. Сокъур бла чолакъ кезиу-кезиу акъсакъны, кётюрюп, ол да кийикле марап, кечиннгендиле. Бирлери акъсакъны кётюрсе, бирси кийик мыллыкны кётюрюп келе, къошну этден бла териден толтургъандыла. Была, кеслеринден артыкъ ырысхыны сатып, керекли затларын алыр оноу этип, шахаргъа баргъандыла. Терилени, этни да сатып, аш-азыкъ, къош керек, кийим да алгъандыла. Быланы къошларында, ючеуленнге угъай, алтауланнга да боллукъ хант бола башлагъанды.

– Аланла, – дегенди бутсуз,– бизге бир тиширыу шапа керек эди. Аллай бир адам табылмазмы эди? Не десенг да, быстыр жууаргъа, аш этерге, къошда тизгин жыяргъа тиширыуча къайда болур?

– Тюздю, – дегендиле аны эки нёгери.

Бутсузну кезиу-кезиу кётюре, была, бир элге чабыуул этгендиле да, бир тиширыуну алып къачхандыла. Ол тиширыу была жаратхан адам болгъанды. Ол, къошну тизгинин да жыйып, кир-кипчикни да тазалап, ахшы аш да биширип, къошну кёлюн кётюргенди.

Бу юч эр киши ол тиширыуну эгечлеринча кёрюп, ол да былагъа таза эгечлик этип тебирегенди. Была энди, къошха къайгъы этмей, ючюсю да уугъа кетгендиле. Ингирде хазыр отха, ашха-суугъа келгендиле.

Бир кюн шапа къыз, эски жамай кетип, отну ёчюлтюп къойгъанды.

Не этерге билмей, жарлы шапа тёгерекге къарагъанды. Къарай келип, узакъда бир от жарыкъ кёргенди. Салып от жарыкъ чыкъгъан жерге барса, бир эмеген къатын от жагъада урчукъ ийире тура эди. Къыз эмеген къатыннга от алыргъа келгенин айтханды. Эмеген къатын:

– Отну элек бла элтмесенг, берлик тюйюлме, – дегенди.

Ол, элекни тюбюне кюл къуюп, аны юсюне мыдыхла салгъанды.

– Энди жолда кюлню элей бармасанг, отунг ёчюлюп къалыр, – дегенди эмеген къатын.

Шапа къыз, эмеген айтханча, кюлню элей баргъанды. Къошха жетип, от да тиргизип, шапа ашха-суугъа къармашханды, алай, уучула къайтхынчы, аш биширалмай, кечирек къалгъанды. Уучула, ашны хазыр кёрмей, эгечлерине мудах къарагъандыла. Шапа отну ёчюлтгенин къарындашларындан жашыргъанды. Эмеген къатын да от бергенин кишиге айтмазын тилеген эди. Эрттенбла уучула уугъа кетгендиле. Къызгъа ол кюн эмеген къатын келгенди. Ол жолну кюлню ызы бла тапханды. Эмеген къатын, къошха келип, шапа къызны къанын ичип кете тебирегенди. Шапа къыз кюнден-кюннге азып, ийнеден ётерик бола башлагъанды. Къарындашла не бек сорсала да, нек азгъанын айтыргъа унамагъанды.

Бир кюн уучула къыздан жашырын чолакъны къошда букъдуруп къойгъандыла. Къолсуз эмеген къатынны келгенин, ол жарлы шапаны къанын къалай ичгенин да кёргенди, алай, этер мадары болмай, къаны къайнап, жюрегин суууталмай, ингирге кючден жетгенди. Ол нёгерлерине кёргенин айтханды да, уучула тамбла барысы да эмегенни марларгъа оноулашхандыла.

Была, уугъа кетген кибик этип, бугъуп, эмегенни келирин сакълагъандыла. Кёп да турмай, эмеген къатын жетип келгенди да, жарлы шапапы эмерге умут этип, къызны ырбыннга тыя тургъанлай, уучула тёгерегинден алгъандыла. Бутсуз эмеген къатынны боюнуна бичагъын салгъанлай, эмеген къатын жалынып башлагъанды:

– Сиз мени жанымы сау къойсагъыз, барыгъызны да сау этерме, – 
дегенди.

Уучула, кенгешип, бу къатынны сынаргъа таукел болгъандыла.

– Биринчиден, шапабызны сау эт, – дегенди бутсуз. 

Эмеген къатын, шапа къызны, ичине жутуп, айландырып, тышына чыгъаргъанды. Къыз, къарыу алып, алгъындан ариу да болуп чыкъгъанды.

Экинчиге билексизни жутханды да, сау этип чыгъаргъанды. Ючюнчюге сокъурну, жутуп, сау этип чыгъаргъанды. Уучула къууаннгандыла.

Аны кезиую келгенлей, бутсуз нёгерлерине былай айтып сёлешгенди:

– Бу мени, жутса, артха чыгъарыргъа унамазгъа кюреширикди. Сиз энди хайт деген батырла болдугъуз. Мени артха чыгъарыргъа унамаса, сиз муну, ёлтюрюгюз да, ичин жарып, мени анда излегиз.

– Ахшы. Сен бизге не аз да ишекли болма. Биз сени ючюн отха-суугъа да арсарсыз секирликбиз, тапмай къоймазбыз, – деп, бир аууздан жууаплагъандыла уучула.

Эмеген бутсузну жутханды да, артха чыгъарыргъа бир ненча кере сыгъыннганды. Чыгъаралмагъанча этип, уучуну берирге унамагъанды. Нёгерлери экиси да, уллу бичакъларын алып, эмеген къатынны юсюне сюелгендиле Да ол, не сыгъыннган эсе да, ичине жутхан жашны чыгъаралмагъанды. Уучула, эмеген къатынны уруп башын тайдыргъандыла да, сора, ичин жарып, нёгерлерин излеп башлагъандыла. Не кёп излеген эселе да, жашны тапмагъандыла. Жара келип, эмеген къатынны сол аягъыны чыкынайына жетгендиле. Аны жарып, къарасала, ханны кичи жашы анадан туума сау болуп чыкъгъанды. Уучула къучакълашхандыла, ийнакълашхандыла. Энди ала, къошну къоюп, хар ким юйюне-жерине тебирегенди.

Къошда хапчукну юч юлюш этгендиле. Ханны жашы кесине жетген юлюшюн шапа къызгъа бергенди.

Къыз бла бир уучуну да бир юйюр этип, бир белгили элде къойгъандыла. Уучуладан бири да кеси таныгъан жерлеге кетгенди.

Ханны кичи жашы, сакъалын да ёсдюрюп, садакъачыча кийинип, атасыны юйюне келгенди. 

– Жарлы садакъачыгъа бир зат беригиз, – дегенинде, ханны эки тамата жашы факъыраны арбаздан къыстар умут этгендиле. 

Факъыра къарт ханнга:

– Сени бу эки жашынг, ол тас болгъан жашынг ючюн бир садакъа берирге унамай, мени арбаздан къыстай турадыла, – деп тарыкъгъанды.

Ханны садакъачыгъа жаны ауругъанды:

– Муну, элтип, ахшы ашатып, тойдуругъуз, юсюне-башына да къарагъыз, – деп буйрукъ бергенди ол.

Аш юйде муну къатыны шапалыкъ эте тура эди. Ханны кичи жашыны къатыны эрини онг къулагъына тешикчик этген эди. Ол, факъырачыгъа аш бере туруп, аны къулагъында кеси тешген тапчыкъны эслегенди. Факъырагъа кийимле келтиргендиле. Ол къатын эринден къалгъан кийимлени къонакъгъа кийдиргенди. Ала факъыраны юсюне теппе-тенг болгъандыла.

Къатын эрин арсарсыз таныгъанды. Эри, аны сезип, къатыныны къулагъына шыбырдагъанды:

– Сен мени таныгъанынгы кишиге билдирме. Мен къарындашларымы итликлерин атама ангылатхынчы, тынч тур.

Къонакъ, ашап-ичип, тойгъандан сора, юсюн-башын да тюрлендирип, ханны аллына келгенди. Хан жолоучу бла ушакъны башлагъанды.

– Сен жолоучуса, элле сайын айланаса, – дегенди хан, – ким биледи, сен жюрюген жерледе тамата къарындашларын излей айланнган адам иш кёргенинг неда эшитгенинг?..

– Эшитгенме, ханым, эшитгенме. Керек болса, толу хапар айтайым. Алай мен хапарымы сени эки уллу жашынг да, аланы къатынлары да, ол аш юйде шапа къатын да тынгылап тургъанлай айтырыкъма, – дегенди къонакъ.

Хан юйдегисин саулай уллу отоугъа жыйгъанды. Кеси да тахтагъа олтуруп, кичи жашыны хапарына тынгыларгъа хазырланнганды. Хапарчы, кесини сабий заманда этгенлеринден башлап, къарындашларын излерге чыкъгъынчы болгъан ишлеге хан кеси да шагъырей эди да, кичи жашын сагъынып, тансыкълагъанды. Хапарчы терен къолда, бир бирни ашар ючюн, жагъалаша тургъан къарындашлагъа жетгенинде, къарындашла, секирип орунларындан ёрге туруп, адыргыгъа къалгъандыла. Хан, аланы дыгаласха къалгъанларын эслеп, эшикни киритин салдыргъанды.

– Къонакъ хапарын бошагъынчы, бир адам жериндеп тепмесин! – 
деп, хан буйрукъ бергенди.

Хапарчы теренден-тереннге кире баргъаны сайын, ханны бети тюрлене, аны къатыны да жюрегине жабыша тебирегендиле. Ханны жашлары уа, олтуруп туралмай, ары бла бери тепселегендиле. Жаланда ханны юч келини хапаргъа къулакъ салып тынгылагъандыла. Хапар кичи къарындашны бутлары кетген жерге жетгенде, ханны къатыны, эси аууп, жыгъылгъанды. Аны юч келини да, чабып, бетине суу сылагъандыла. Ханны жашлары уа, таза амалсыз болуп, юй тюбюнде къарынларындан тутуп, тёгерек айланнгандыла.

Жаш, хапарын бошап, къарындашларына былай айтханды:

– Тюзню огъу тюзге жетсин, терсни огъу башына тийсин! 

Хан, кичи жашын къучагъына къысып, къатынча жилягъанды.

– Энди, – дегенди хан, – мени кичи жашым адамлыкъ да, кишилик да этгенди. Уллу жашларым а итлик этгендиле. Терсни-тюзню Тейри сюзсюн.

Хан элни жыйгъанды. Болгъан ишни ангылатханды да, жашларын да алып, ёзеннге чыкъгъанды. Былайда ханны юч жашы да садакъларын кёкге айландырып атхандыла. Кичи жашны огъу, келип, тюз аллына чанчылгъанды. Эки тамата жашны уа окълары, келип, башларына тийгендиле да, аланы ёлтюргендиле.

Ма алай!

«ОКЪУ-СОКЪУ»

Мырзакъулну беш жашы бар эди. Ол, уллу юйюрюн кечиндиралмай, жалчыгъа-жалгъа кирип айлана эди. Абадан жашы бек камсык эди. Ол, къоншу сабийле бла тюйюшюп, Мырзакъулну башын хайран эте эди. 

– Энди къоншула бла бизни эт бла бичакъ этдинг эсе, сен мени юйюрюмден къора, – деп, Мырзакъул жашын юйюнден къыстагъанды. 

Ол жаш, элден чыгъып, кетип тебирегенди. Къалай ары барлыгъын да билмей, кёзю къарагъан жанына жол салып бара тургъан жашны ызындан, къундузча жылтырагъан, тор ажирни ауузун тартып тыялмагъан бир омакъ кийиннген киши жетгенди. Атлыны кийими, аты да, бай киши болгъанына толу шагъатлыкъ этгендиле.

Атлы жашны эслемегенча этип озаргъа да бир умут этгенди, алай аллында баргъан жашны нек эсе да жаратып, артха бурулгъанды.

– Эй, жаш улан, къайры жол салгъанса? – деп соргъанды.

– Башым къарагъан жерге, – деп жууаплагъанды жаш.

– Манга жалчы болурму эдинг?

– Айхай, болурма.

Жолоучула, жолда лахор эте, элге жетгендиле. Бай жашны юйюне элтип, сыйлагъанды да, жалчылыкъны юсюнден сёз тауусхандыла.

– Сен, – дегенди бай, – беш жылгъа манга жалчы боласа, мени жылкъымы кютесе. Ашынг-сууунг, кийиминг мени боюнумда болсун. Беш жылынг тауусулгъанлай, хакъынг ючюн тамата къызымы санга къалынсызлай эрге береме. Беш жылны ичинде сен элге келмей чыдасанг, къызымы юсюне уллу берне да къошарма.

Жаш, байны сёзюне ийнаннганды да, бир тюрлю хакъ излемей, жылкъычы къошха чыкъгъанды. Барса, не айтырса, бир уллу сууну боюнунда жылкъы чачылып, терен кырдыкда отлай. Жылкъычы да сырт юсюнде бир къош кибикни ичинде, ашы-сууу да доюн болмай, аманны кебинден кечине тура эди.

Жылкъычыла, бирер атха да минип, жылкъыны тёгерегине айланнгандыла. Жылкъы отлагъан жер бир да айыпсыз эди мал тутаргъа. Суу – 
юсюнде, ёрюшю – иги. Жаланда суудан ары жанына ётерге жарамагъанды. 

– Сууну ары жаны, – дегенди жылкъыны кютюп тургъан киши, – 
жилянланы жериди. Къайда да суудан ары мал ётдюрме.

– Ахшы. Бир да, амал табып, суудан ары мал атлатмам, – дегенди жангы жалчы.

– Кюнден тёгереклерине бир айланып жокъласанг, ажирле жылкъыны ары-бери жибермейдиле. Ол жаны бла артыкъ уллу жарсыуунг боллукъ тюйюлдю. Алай башха жашау кереклинги артыкъ аламат тапмазса. Ким биледи, сени киеу этерик эсе, санга энчи къараргъа да болур, – 
деп, эски жалчы мыйыкъ тюбюнден кюлгенди.

Алай бла, эски жылкъычы кетип, Мырзакъулну тамата жашы байгъа жылкъычы болгъанды. Неллай бир заман озгъан эсе да, жылкъы къалайды деп сурагъан адам чыкъмагъанды. Ашы-сууу да хазна болмай, жауун-жел тюбюнде байны жылкъысын кютюп, жарлы жылкъычы, башын суугъа атарыкъ болуп, жашагъанды.

Кюнлени биринде жилянланы жерлерин ёртен алгъанды. Ёртен, жанып, суу таба келгенди, жел да аны ызындан къыстау сюргенди. Ол уллу ёртенни аллында бир ачы къычырыкъ келгенди. Ол къычырыкъ жылкъычыны жюрегин титиретгенди, аны чачы бёркюн ёрге кётюргенди. Ол къычырыкъ уллу суугъа жууукъ келгенди. Жылкъычы да, суугъа жууукълаша келип, ёртенни аллында тёгерекни къычырыкъгъа алдырып келген къарелдини эслегенди. Ол узун къара затны башы жерден бир аршин чакълы кётюрюлюп келе эди. Ол жууугъуракъ келгенинде, ол къарелди жилян болгъаны ачыкъ кёрюннгенди. Жилян, башын суу таба атханды да, сууну ары жанында тургъан атлыны кёргенди.

– Эй, ахшы улан, – дегенди жилян, – сен мени бу къыйынлыкъдан къутхарсанг, ёмюрюнг зауукъда ётер!

– Не бла болушайым мен санга?

– Суугъа атынг бла кир да, суу атны къарын тюбюне жетсе, алайда тохта. Сора къамичинги манга узат. Мен къамичини юсю бла сени атынга жетерме да, суудан ётерме. Ёртен а суудан ёталмазлыгъы кимге да белгилиди.

– Ахшы, жилян! Сен айтханча этейим,– дегенди жылкъычы. 

Ол, суугъа киргенди да, жилян айтханча этгенди. Жаш къамичини узатханлай, жилян къамичи сапны юсю бла жашны билегине илиннгенди, сора, келип, жылкъычыны боюнуна чулгъаннганды, жаш ат бла суудан чыкъгъанды. жилян а жылкъычыны боюнуна чулгъаннганлай тургъанды. Жаш, къоркъуп, кючсюннгенди, ахтыннганды. Олсагъатдан жилян, созулуп, жашны боюнундан жерге сюркелгенди.

– Аллай бир нек кючсюндюнг, харип, мен сени тансыкълап тура эдим ансы, бууар акъылым жокъ эди: сен керексиз къайгъы этдинг. Мен, сени шуёхунгма. Сен мени жанымы отдан сакълагъанса, энди уа сени ыразы этерге мени борчумду. Атынга да минип, мени ызымдан арсарсыз кел. Мен сени атама бла анама кёргюзтюрюкме; ала сени ыразы этерле, – деп, жилян жолну энишге айланнганды. 

Жилян – аллында, жылкъычы да ызындан бара, бир къаяла ичине жетгендиле. Жол сент-ментле ичи бла киришлеге ёрлегенди. Жылкъычы, жолну аманлыгъындан, атындан тюшюп, аны башындан тарта баргъанды. Жилян да, сюйреле-сюйреле, къая ыраннга киргенди. Ат андан ары баралмагъанды да, жылкъычы атын алайда тагъып къойгъанды. Кеси уа жилянны ызындан ыран бла баргъанды. Жилян жылкъычыны бир терен дорбуннга элтгенди. Дорбунда бек тап жарашдырылгъан отоула жылкъычыны сейирге къалдыргъандыла. Уллу отоуда бир акъсакъал келбетли киши намаз эте тура эди. Андан арлакъда от жагъада сынжыргъа асылып тургъан чоюнну тюбюнден жарыкъ отчукъ жана, от жагъада да бир толу къатын, олтуруп, къолу бла бир къауракъ
 къапталгъа дигиня
 буруп, тухтуй тиге тура эди. Аны чох этилген чикилясыны тюбюнден акъ чачыны бурма къыйырлары къарап, бетине тап жараша эдиле. Ол къатынны бетинден жылкъычы жашха ана жылыуу ургъанды. Алай ол огъурлу къатын, жылкъычы жашны кёргенлей, жиляп, къабына кире башлагъанды.

Ол кезиуде жилян анасына былай айтып сюелгенди:

– Анам, бу жаш сени жангыз къызынгы ёртенден-ёлетден сакълагъанды, сен андан бир да букъма. Ол бизни сыйлы къонагъыбызды.

Ол сёзлени эшитгенлей, жилянны анасы, жиляп, къабын да бир жанына быргъап, жылкъычы жашха жарыкъ тюбегенди. Ол, жаш бла саламлашып, аны чакъырып, тёрге олтуртханды. Намаз эте тургъан акъсакъал, намазын бошап, жылкъычыгъа жарыкъ болгъанды.

Кёп да бармай, ич отоудан, бир узун жыйрыкълы ариу къыз чыкъ​гъанды да, къонакъгъа хант къанганы жасап башлагъанды. къызны узун къара кирпиклери дугъум къара кёзлерин жашыра эдиле.

Болсада, ол къыз жылкъычыгъа къарагъан кезиуюнде, аны кёзлеринде элия жарыгъы эслене эди. Жылкъычы уа: «Ол мени боюнума чулгъаннган жилян бу болгъанын билсем эди, аллай бир ахтынмаз эдим», – 
деп сагъыш этгенди.

Жилян къыз хант къанганы, ахшы ашла бла жасап, акъсакъалны бла жылкъычыны аллына салгъанды. Акъсакъал – уста ишленнген агъач тапчанда, къонакъ жаш а ючаякъ шинтикге олтуруп, кесин тепсиге жарашдыргъанды. Азыкъ бек уста хазырланнган, татыулу эм бек таза этилген хантладан къуралгъан эди. къыз азыкъ этерге айтхылыкъ уста кёре эдим. Ол азыкъ, экеуге угъай, сау жыйыннга окъуна болур эди, алай, хант къанганы юсюнде хазна зат къалмай тауусулгъандан сора, акъсакъал, дууа тутуп, сакъалын сылап бошагъанда, аны аллындан тепсини кетергендиле. Акъсакъал бла жылкъычы кёп сёлешгендиле. Кюн тюшден оза башлагъанда, жаш кетерге ашыкъгъанын билдиргенди.

Сыйлы къонакъны ашыра туруп, жилян къызны анасы, къызын къутхаргъаны ючюн, анга саугъагъа «окъу-сокъу» деген минчакъны бергенди.

Къартла, жашны ашыра, дорбундан ары бармагъандыла, къыз а жашны ол атына жетгинчи ашыргъанды. Жылкъычы, атына минип, кете тебирегенинде, къыз жашха былай айтханды:

– Сен мени бир эсинге тюшюрген кезиуюнг болса, «окъу-сокъугъа» муратынгы айтырса. Сени излегенинги «окъу-сокъу» хар заманда тапдырлыкъды. Келе-келе тур. Бизни юйюбюз энди сени да юйюнгдю, – деп, жилян къыз, ызына айланып, кетгенди.

Жылкъычы жаш къошуна келгенинде, къошда бир адамны жюреги жагъылыр ышыкъ кёрмегенди. Тизгин деген мында къайдан боллукъ эди? Къошда олтуралмай, жылкъычы, сыртха чыгъып, жылкъылагъа къарагъанды. Жылкъыла сыртха-къолгъа да чачылып, хау-хуу болуп тура эдиле. Ол халны кёргенде, жылкъычы бек жарсыгъанды.

– Энди уа, мен бу бош къаллыкъ жылкъыны бирге къалай тийишдирейим? – деп сагъышланнганды.

Сора, «окъу-сокъу» эсине тюшюп, хуржунундан минчакъны чыгъаргъанды да:

– «Окъу-сокъу», жылкъыны бирге жый! – дегенлей, жылкъы жокку болуп къалгъанды. 

Жылкъычы «окъу-сокъуну» кючюн кёп кере сынап кёргенди да: «Энди жылкъыгъа къайгъы жокъду, мен кесими баш къайгъымы кёрсем игиди», – деп, элни туурасындан къарагъанды. 

Къараса – байны арбазында уллу той бара. 

Элден келген адамлагъа жолугъуп: 

– Аланла, ол бизни байыбызны арбазында уллу той не затды? – деп соргъанында, келгенле былай жууап бергендиле:

– Да, харип, сен, байгъа киеу болама деп, жылкъы кютгенликге, бай уллу къызын эрге береди. Ма ол уллу той да аны ючюн этиледи, – 
дегендиле жолоучула.

– Да, алай эсе, бир кёрюшейик ким хорларыгъын, – деп, жылкъычы элге атланнганды. 

Энди ол жылкъыгъа арталлыда къайгъы этмей эди. Атла чачылсала, «окъу-сокъу» жыяллыкъды. Бай а, мени алдап, жылкъы кютдюраллыкъ эсе, бек сау болсун деген сагъышла бла, жаш элге киргенди. Жалчы байны арбазына баргъанында, уллу арбаз адамдан толу эди. Жашла гюрен туруп, къызла да юй къабыргъасына таянып, къобузчу да асыры жан салып сокъгъандан, терлегенлери бетин жуууп бара. Эки шапа къыз да бирер жан жаулукъ бла къобузчуну бетин сыйпай. Арбазны ортасында жаш бла къыз, къолларын кенгнге жайып, этеклери да жел эте, сюзюлюп тепсей эдиле. Къарс да тёгерекни зынгырдата.

Жылкъычы, арбазгъа кире келгенлей: 

– Окъу-сокъу» сен къурушдур! – деген буйрукъну бергенди. 

Олсагъатдан къобузчудан башлап, тепсегенле, къарс ургъанлагъа дери барысы да къурушуп къалгъандыла. Аладан бири да жеринден тебалмагъанды. Къоллары окъуна бир бирге жабышхандыла. Барындан да сейирлик: ол тепсей тургъанла жерге, чюй бла ургъанча, бегитилгендиле. Хар ким, кесин унутуп, ол эки тепсеген жаш адамлагъа кюле эди. Олсагъатда жалчы, байны кеси жараууна аякъ жолгъа озгъанын эслеп, аны олтургъан жеринде жабышдыргъанды. Жалчы, тахтаны аллы бла озгъан кибик этип, кесин байгъа кёргюзтгенди.

– Ой, жалчы, сен жылкъыны къоюп не айланаса? – деп соргъанды ол.

– Азыгъым тауусулгъанды да, бир унчукъ алыргъа келген эдим, – 
деп жууаплагъанды жаш.

– Алай эсе, хата жокъду. Азыкъны къаллай бир сюйсенг да берирме. Барчы, маржа, мени бийчеми бери бир чакъыр, бусагъатда ол манга бир бек керекди, – дегенди бай.

– Бусагъат, жюйюсхан, – деп, жалчы чабып кетгенди. 

Ол, барып, байны къатынын чакъырып келгенди.

– Къатын, мен былайдан къобалмай къалгъанма, сен бир болушсанг эди, – дегенди бай.

Къатын, эрини къолундан тутханлай, «окъу-сокъу» экисин да бирге жабышдыргъанды. Къатын, не кюрешсе да, эрин не аз да жеринден тепдиралмагъанды. Ол угъай эсе, кеси да эрине жабышып тохтагъанды.

– Жалчы, чап, маржа, бизге къызларыбызны чакъыр, ансы иш осалды, – дегенди бай.

Жалчы, чабып барып, байны эки къызын чакъырып келгенди. Ала да аналарыны къолуна жабышхандыла.

Ишни болмазын кёрюп, бай жалчысына эфендини чакъырыргъа буйрукъ бергенди.

Жалчы эфендини чакъырыргъа кетгенди. Эфенди байны чакъыргъанына бек къууаннганды. Олсагъатдан сюйюннгенди, кийиннгенди, омакъ болгъанды. Жолда быланы сакъ жауун жетгенди. Жалчы эфендиге:

– Эй эфенди, бу омакъ кийимлени, жибитип, халек этесе, андан эсе, теш да, юслерине олтур, – дегенди.

Эфенди жалчы айтханча этгенди. Эфенди, жауун тохтагъанлай, кийимлерин инбашына салып, суу боюнуна тебирегенди. Жалчы «окъу-сокъугъа»: «Жабышдыр!» – деп буйрукъ бергенди. Эфендини кийимлери инбашына жабышхандыла. Ол, суу боюнунда аякъларын жуууп, кийинирге умут этсе, кийимлерин алалмагъанды. 

– Жалчы, манга не эсе да бир палах болгъанды, мен кийимлерими инбашымдан алалмайма. Энди бу халим бла мен байны аллына баралмам, – дегенди эфенди.

– Угъай, мен анга не айтырыкъма? Сени элтмей барсам, ол мени ташдан кёчюрюр. Келмей, бир амалынг жокъду, – деп тохтагъанды жалчы.

Не этерик эди, эфенди, не бек аякъ тиреди эсе да, байны аллына бармай амал тапмагъанды.

Эфенди келсе, байдан эсе ол амалсыз болгъанын бай кёргенди.

– Эй, эфенди! Санга уа не палах болгъанды? Бу этип келиуюнг неди? – деп, бай тамашагъа къалгъанды. – Энди уа не этейик? Бизге ким болушсун?

Эфенди бир къуртханы юйретгенди. 

– Ол келсе эди, бизге бир мадар этер эди. Андан башха адам бизге хазна болушалмаз, – дегенди эфенди.

– Бар, маржа, жалчы, ол къуртханы да бир келтир, бир мадар болмай эсе, биз къырылабыз, – дегенди бай.

– Бусагъатдан къуртханы алып жетейим, – дегенди жалчы.

Ол, барып, къуртханы алып келгенди, алай къуртха быладан да амалсыз эди.

– Санга уа, къуртха, не болгъанды?

– Бир да билмейме. Сизге не болгъан эсе, манга да ол болгъан болур.

– Бизни былай амалсызгъа къойгъан ким эсе да, бир дерти болгъан адамды, – дегенни айтханды къуртха.

– Бизге кимни дерти боллукъ эди, бу Аллахны кесинден келген къыйынлыкъды ансы, – дегенни айтханды эфенди.

– Эй, киши, сенден бир терслик иш а чыкъгъан болурму? – деп соргъанды байны къатыны.

– Менден не терслик чыгъарыкъ эди? Мен, адетде болгъаныча, той этип, айыпсыз къыз ёсдюрюп, эрге береме. Аны ючюн кимни юйюне ант тюшгенди? – дегенди бай.

– Ол жалчыгъа къайсы къызынгы берирге айтхан эдинг? – деп соргъанды байны къатыны.

– Уллу къызны, – деп жууаплагъанды бай.

– Да сора, энди ол къызны башха адамгъа нек бересе? – дегенди эфенди.

– Жалчыгъа къызын ким береди? Мен аны алдап ишлетеме. Ол аны ючюн ёпкелерик тюйюлдю, – дегенди бай.

– Мен ангылагъаннга кёре, бизни бу палахха къойгъан ол сизни жалчыгъыз болур деригим келеди. Ол, хар затха да сансызча къараса да, хар бир ишни терен ойлап этеди, – дегенди къуртха.

– Къуртха, баям, тюз окъуна айта болур ансы, бу къадар адам бу къыйынлыкъда тургъанда, сени жалчынг эркин айланады. Анда бир хыйла болмаса, ол алай эркин къалай жюрюрюк эди? – дегенди эфенди.

Жалчы, бу даулашланы эшитип, кесин жукъ сезмегенча этип, байны аллына сюелгенлей тургъанды.

– Жалчы, бу ишле сени хатангдан иш болурламы? – деп соргъанды бай.

– Къайдан боллукъ эдиле ол ишле мени хатамдан? Мени аллай иш этерге къолумдан келсе, кесими санга алдатып, сени жылкъынгы хакъсызлай кютерми эдим?

– Тюздю. Бу хайыуан кибик бир адамды. Ол тюрлю хыйлаланы, кертиси бла да, бу къайдан билликди? – дегенди бай.

– Мени ием бай! – дегенди жалчы.– Сен тюз айтаса, мен, хайыуан кибик болмасам, сени жылкъынгы хакъсыз кютюп да айланмаз эдим. Алай энди ким хайыуан, ким адам эсе да, кёрюшейик.

Ол сёзлени айтып, жалчы кетип тебирегенди. Бай, терслигин билип, жалчыгъа жалына башлагъанды. Алай жалчы, тынгыларгъа да унамай, жолуна атланнганды.

Жалчы, байны ырысхысындан кёзю къарагъан затланы да алып, юйюне кетгенди.

Жылкъыдан да жалчы юлюшюн алгъанды. Артда, кеси къош къурап, жашап башлагъанды. Бир ингирде бу жаш, мал жыйып бошап, къошуна келгенинде, мулжар агъачха олтуруп тургъан бир жаш адамны эслегенди.

– Ай, ахшы улан, мени къошума сен къайдан чыкъдынг?

– Да мени санга жумушха жибергендиле да, андан келгенме.

– Ол да хайыр, ахшы жаным. Айт жумушунгу.

– Ол санга «окъу-сокъуну» берген эки огъурлу къарт былай бир кёрюнюп кетсин деп излейдиле сени.

– Да энди кеч болгъанды. Малымда да кесимден сора киши жокъду. Сора къалай этейик?

– Ол хаталы тюйюлдю. Сени малынг, сен болмагъанлыкъгъа, жарсы​мазлыгъын сен кесинг да ахшы билесе. «Окъу-сокъу» барда, сени бир тю​гюнг сытыллыкъ тюйюлдю. Кеч а бизге чырмау болмайды. Ма ол тагъылып тургъан атны кёрдюнгмю? Ол бизни, кёзню къысып ачхынчы, ары да, бери да жетдираллыкъды. Хайда атлан! Сакълап турадыла.

Акъ атха экиси да минип, къарап-къарагъынчы, жилянла жашагъан дорбунну аллына жетгендиле. Атха миннгенде, жумушчу жаш жалчыгъа: 

– Кёзлеринги къыс, – деген эди. 

Дорбун аллына жетгенлей: 

– Кёзлеринги ач, – дегенди. 

Жылкъычы, кёзлерин ачханлай окъуна, дорбунну таныгъанды. Къонакъ дорбуннга киргенлей, къарт киши бла къарт къатын, ёрге къобуп, аны бла жарыкъ саламлашхандыла, къызлары уа, жашдан ал бугъартып, ич отоугъа ташайгъанды. Къартла, къонакъны сыйлы жерге олтуртуп, хайыр-хапар соргъандыла. Чалбаш тууушлу къарт къатын къонакъдан бир кесек кёлю къалып тургъанын да айтханды.

– Биз сени жангыз къызыбыздан бек сюйген эдик, сен а не эсе да бизни атып къойгъанса, – дегенди ол огъурлу ана.

– Мен жангыз адамма, малыма къарар адамым болмагъаны себепли, ары-бери кетер заман табалмайма.

– Къонакъ, сени «окъу-сокъунг», бир адам угъай, он адам этгенден да кёп этерикди: жангыз нек боласа? – деп, акъсакъал да сёзге къошулгъанды.

– Ол затла бары да тюздюле, тамата, алай мени чырмагъан жумушла болуп, аллымы ала тыйгъандыла. Энди сизни кёлюгюзге бир да тиймем.

– Энди бизге сагъыракъ бола турмасанг, къарт болгъанбыз. Сенден бла жангыз къызыбыздан башха бизни таяныр адамыбыз жокъду, – дегенди акъсакъал.

Ушакъ бошалгъынчы, азыкъ да хазыр болгъанды. Ауузланып къопханлай, жылкъычыны дорбунну ич отоууна чакъыргъандыла. Отоу бир тап жарашдырылгъан, адамны жюреги жаратхан ышыкъ жер эди. Жылкъычы отоугъа киргенинде, жилян къаплы къыз, кюн тийгенча, жарыкъ тюбегенди. Ол, жашны аллына келип, къолун бергенди.

– Мен мурат этгенча болмай, – дегенди къыз, – сен а бек эсирик жаш кёре эдим да.

– Мени аллай бир эсириклигими къайдан кёрдюнг? – дегенди жаш.

– Мараучу жаралы этген кийигини ызындан къарайды, сен а жаралы этген кийигинги бек аз жокълайса.

– Мен не кийикни жаралы этгенме?

– Мен санга кийик тюйюлмеми?

– Кийик окъуна болсанг да, мен сени жаралы этмегенме.

– Сен салгъан жарамы сау да сен эталлыкъса. Ол жара мени жюрегимди. Эсингдемиди, ол ёртенден къутхаргъан кюнюнгде сен къутхаргъан жилянны боюнунга чулгъаннганы? Ма ол сагъатда окъуна бир жюрекге жара тюше башлагъан эди.

– Аллай жараны аты неди?

– Аны аты сюймекликди.

Къыз бла жаш, алай лахор эте, кечени эки тенг этгендиле. Ахырында экиси да, отоудан чыгъып, къартлагъа келгендиле да, юйюр къураргъа оноу этгенлерин билдиргендиле.

Акъ сакъаллы къарт кеси некях этгенди да, къызны атасы бла анасы жангы юйдегилилени алгъышлагъандыла.

Танг атаргъа биягъы ат бла жылкъычыны къошуна жетдиргендиле. Ол халда жылкъычы ингирде дорбуннга, эрттенбла къошха жетип, бир бёлек заман ётгенди.

Жылкъычыны къатыны кюнлени биринде былай соргъанды:

– Алан, сени атанг-ананг жокъмуду?

– Бар эдиле.

– Энди уа алагъа не болгъанды?

– Мен аладан эртте айырылгъанма. Бек кёпден бери хапар алмагъанма.

– Атаны-ананы алай атып къояргъа жарамайды. Бюгюнден оздурмай, ол сени жюрютген жашны да биргенге алып, ол биягъы акъ ат бла барып, аланы хапарларын билип кел, – деп, къатыны эрине юйретгенди.

Жаш, къатыны айтханча этгенди да, Мырзакъулну юйюне келгенди. Мырзакъул да къарт, къарыусуз болуп, анасы да эки кёзюнден ийнеге халы суууралмай, амалсызлыкъда жашай эдиле. Къызлары, жашлары да, Мырзакъулгъа этген хайырлары болмай, кеси башларын да кючден кечиндире эдиле.

Ол халны кёргенде, жылкъычыны жюреги да сыннганды, атасына-анасына да жаны ауругъанды. Атасыны этген къатылыгъын да кечгенди. Юйге къайтып, къатынына кёргенин айтханды.

– Алай болургъа жарарыкъ тюйюлдю, – дегенди жилян къаплы келин.

– Да не этейик?

– «Окъу-сокъуну» бери бер.

– «Окъу-сокъу», сен бизге бир уллу ариу къалала ишле. Ишлер жеринг а ма ол ариу ёзен болсун, – деп, бир уллу сууну боюнунда жашил ёзенни кёргюзтгенди.

Ол тиширыу сёзюн айтып бошагъынчы, тоханала, битип, хазыр болгъандыла. Ол тоханаланы ичлери дарий-къанауат жабыула бла, айтхылыкъ кийизле бла, кюйюзле бла жасалгъанды.

Эри бла къатыны ол журтланы ариулукъларына, сейирликлерине къууанып бошаялмагъандыла. Сора эки къауум къартларын да ол тоханалагъа кёчюргендиле.

Сыйынмагъан маллары, саны-эсеби болмагъан ырысхылары бла къартларын да ажымсыз тутуп, кеслерине да тогъуз тулпар жаш туууп, аланы да ёсдюрюп, ма алай жашап къалгъандыла.

ХАН БЛА ЖАШЛАРЫ

Эртте-эртте бир киши бла бир къатын жашап болгъандыла. Аланы юч жашлары бар эди. Аланы эки тамата жашлары Ахмат бла Баттал ханладан, бийледен къатын алгъандыла, кичи жашлары Исмайыл а къатынсыз къалгъанды. Андан сора, кёп да бармай, аналары ёлгенди. Аланы кеслерини бир кесек жылкъылары бар эди. Ол жылкъыны, жашларына ышанмай, аталары кеси кютюп болгъанды. Бир кече аталары ауругъанды. Жашла бир бирлерине: «Сен бар, мен бар», – дегендиле. Чёп атхандыла да, ортанчы жашлары Батталгъа жылкъыгъа барыргъа тюшгенди. Баттал, ары барып, жылкъыны къатында атыны жерин алып, аны кишенлеп, ат жерин башына салып, жамычысын юсюне жабып, жатханды. Атлагъа сакъ къараргъа бир да акъылына келмегенди. Алагъа не боллукъду деп, кеси кесине алай айтып, къайгъысыз жукълап къалгъанды. Уллу ёзенде жыйылып тургъан жылкъыны, юч атлы, келип, сюрюп кетгендиле. Эрттенликде жаш къанатлы жырлагъан тауушлагъа уяннганды, тёгерегине къарагъанды, алай жукъ да кёрмегенди.

«Арабий атла къайры кетгендиле?» – деп, кеси кесине алай айтып, кёп излегенди, алай жукъ да тапмагъанды. Юйлерине къайтып баргъанды. Ол ары жетгенлей, къарындашлары да, атасы да: 

– Баттал, атла къалайдыла? – деп соргъандыла.

– Да къалай боллукъдула, болуб а, бюгече бир кесек къалкъыгъан эдим да, ол заманда тас болгъандыла да, тапмайма, – деп жууап бергенди.

Жашха да ачыуланып, атасы жылкъыны излерге кетгенди. Кёп заманны излегенди, болсада тапмагъанды. Юйюне кетерге, кетмезге билмей, дагъыда излеп тебирегенди. Айлана барып, бир уллу агъачха киргенди. Анда болмагъанча бир уллу терек кёргенди. Сора кеси кесине: «Энди бу терекге минип къарасам, кёрюрме», – деп умут этгенди. Ол терекни тюбюне барып, башына къарагъанында, терекни башын кёргюнчю, бёркю артына тюшгенди. Киши терекге ёрлеп тебирегенди. Бир талай кюн кетгенди. Ол да терекни башына чыгъып, тёгерекге къарагъанында, анда кёп тюрлю сейирлик затланы кёргенди. Бирси жанына айланып къарагъанында, бир жерде бир къауум къарелдини къымылдагъанын эслегенди. Терекден тюшюп, агъачны ичи бла барып, аны тауусханды. Алай бир чалы орунда жылкъысыны жыйылып тургъанын кёрюп, кирип, атланы орундан къыстап башлагъанды. Атланы къалдырмай чыгъаргъандан сора, аланы барын да жюрютген бир тамата байталны орундан чыгъаралмагъанды. Бир жанында къазыкъны юсюне чанчылып тургъан ат башы айтханды:

– Эй, аман, бу жылкъы орунну чалысыны къазыкълары макъаладыла, чыбыкълары уа жилянладыла. Сюйсенг, жашынга жилянладан къатын ал, сюйсенг да, макъаладан бирине къызынгы бер, – деп сёлешгенди.
Киши: «Бу таууш къайдан чыгъа болур?» – деп, сагъайгъанды.

Дагъыда къайтарып ол ат башы алай айтханды:

– Чыгъарыкъ тюйюлдю, мен айтханнга тюз жууап бермесенг. Къызынгы макъаладан биринеми бересе огъесе жашынга жилянладан къатынмы аласа? – деп соргъанды.

Ол заманда:

– Аллахдан аман тап, жашыма жилянладан къатын алырма, – деп, кесини атын бермез ючюн, жашына жилянладан къатын алыргъа ауузланып, атын да алайдан чыгъарып, жылкъысын да сюрюп кетгенди. 

Жашла да: «Энди уа атабызгъа боллукъ болгъанды», – деп, ты​нгылап тургъанлай, аталары, жылкъыны сюрюп, кеси да мудах болуп келгенди. Аны мудахлыгъын эслеп, кичи жашы Исмайыл:

– Атам, нек мудахса? – деп соргъанды.

– Да мудах болмай не этейим, санга жилян къатын алыргъа айтып келеме да, аны ючюн мудахма, – деп, атасы Исмайылгъа жууап этгенди.

– Аны ючюн къайгъырмаз, атам, – деп, жашы атасына кёл этдиргенди. 

Жаш кёп турмай къатын алыргъа тебирегенди. Атына жер салып, эски, тот болгъан бичагъын алып, атасы бла, къарындашлары бла, келинлери бла да саламлашып, атына минип, жолгъа чыгъып кетгенди. Бир талай жол баргъандан сора, бир эмеген къатын жолну жамай тургъанын кёргенди. Къатына жууукъ барып, атындан секирип тюшюп: 

– Анай, анай, – деп, эмегенни эмчегине жабышханды. 

Ол да: 

– Балам, балам, бир терк бала болдунг ансы, татлы къабын боллукъ эдинг, – дегенди.

Ол заманда жаш:

– Бир женгил ана болдунг ансы, тот бичакъны тотун кетерирге не хазна эдинг, – деп, алай жууап бергенди. 

Андан сора, эмеген къатын соргъанды:

– Не айланаса, не жюрюйсе, ахшы улан, балам? 

Исмайыл болгъан хапарын толу айтханды. Эмеген къатын:

– Хата жокъду, ала жилянла тюйюлдюле, жин къызладыла, сен аны ючюн бир да жарсыма. Биз, юч эгеч болуп, быллай юч жерде ишлейбиз, бизни ючюбюзден къутулсанг, тамата эгечибиз санга не этеригинги юйретир, – деп, жашха алай айтып, ашыргъанды. 

Исмайыл, бара-бара, ортанчы эгечине кичи эгечине этгенча этип, къутулуп кетгенди. Алайдан кетгенден сора, тамата эгечине жетип, секирип атдан тюшюп, чабып, эмеген къатынны: 

– Анай, анай, – деп, эмчегине жабышып тохтагъанды.

Ол да:

– Балам, балам, бир терк бала болдунг ансы, бир татлы къабын боллукъ эдинг, – дегенди. 

Исмайыл анга жууапха:

– Бир терк ана болдунг ансы, тот бичакъны тотун кетерирге не хазна боллукъ эдинг, – деп, жууап къайтаргъанды.

Андан сора, къатын хапар соруп тебирегенди:

– Не айланаса, не жюрюйсе?

Исмайыл кесини болгъан хапарын, къалдырмай, жарашдырып, айт​ханды.

– Балам, ала жилянла тюйюлдюле, къызладыла. Сен, бара бар да, атынгы юйден берлакъда кишенле, жамычынгы юсюнге жап, ат жеринги башынга сал да, жат. Санга, келип: «Дунияны башын суу алды! Дуния жанды! Жауун дунияны алды!» – дерле. Сен не аз да, юч кере къычыргъынчы, къымылдама. Юч кере къычыргъандан сора, уян, къоп да, ол адамны ызындан тебире. Ол, барып, бир жерге кирир, сен, бар да, ызындан кир. Ары киргенден сора, юйде бир къаууму сюелип турурла, къайын атанг: «Олтур», – дер, сен а олтурма. «Къалайгъа сюе эсенг да, алайгъа олтур», – дерле. Ол заманда, къайсы къызны сюйсенг да, аны этегин бас да, олтур. Ол къызны, сен кетип тебиресенг, санга берирле. Сен, алып кел да, ол атынгы къойгъан жерингде, аны ат боюнуна алып, сакъ, къайгъысыз къайт, – деп юйретгенди. 

Къатынны юйретген затларын унутмазгъа акъылына бегитип, Исмайыл, атына минип, кетгенди. Бара-барып, бир уллу тюзде атын кишен​леп, ат жерин башына салып, жамычысын да юсюне жабып, тынчайып жатханды. Бир кесек заман озгъандан сора: «О хахай, къоп, дунияны башын суу алды!» – деп, бир таууш эшитилгенди.

Исмайыл бир да къымылдамагъанды. Экинчи кере да: «Дуния жанды!» – деп хахайны бергенди. Аны ючюн, Исмайыл, жеринден бир да къымылдамай, жата эди. Ючюнчю кере да: «Дунияны суу, жауун элтди, талады!» – деп къычыргъанды. Аны ючюн да къымылдамагъанды.

– Аланы санга юйретген, Аллахдан аман тапсын, тур, кел, – деп, биреу келгенди. 

Исмайыл, къобуп, ызындан барып, бир жерге киргендиле. Юйню ичинде бир къауум къыз ундурукъну аллында ёрге сюелип, бир къарт къатын бла бир къарт киши да от башында олтуруп тура эдиле. Исмайылны кёргенлеринде, къартла, ёрге къобуп, саламлашып: «Олтур, олтур», – 
дегендиле. Алай Исмайыл олтурмагъанды. Экинчи къарт къатын Исмайылгъа:

– Къалайгъа сюе эсенг да, олтур, – дегенди. 

Ол заманда: «Ол къызланы ичинде бек кёзюнг къарагъанны къатына олтур», – деп, ол эмеген къатынны айтханы эсине тюшюп, барып, къызланы ортасында бек ариуну жанына олтургъанды. Къайын къызларыны орталарында бир къауум заманны тургъандан сора, къобуп, чыгъып тебирегенди. Къызла да, эгечлерин да хазырлап, биргесине чыгъып, жашны аты болгъан жерге дери ашырып, къайтхандыла. Жаш, къызны ат боюнуна алып, бара кетип, эмеген къатынла тургъан жерге жете башлагъанында, къыз:

– Энди мен, жилян болайым да, кёпчекге кирейим, ала санга дунияда болгъан затдан не да берейик дерле, алай сен биринден бир къыл аркъан ал, санга жибек аркъан берейик деп кюреширле, не да болсун андан сора жукъ алма. Экинчисинден бир таякъ ал, андан башха жукъ алма. Ючюнчюден бир мияла минчакъ ал, андан сора жукъ алма. Не да болсун, мен айтхандан тышында жукъ алма, – деп, кеси да, чулгъанып, кёпчекге киргенди. 

Эмеген, жаш жетгенинде, къууаннганды саламлашханды.

– Не болдунг, къуралдынгмы?–деп соргъанды. 

Исмайыл да:

– Хау, къуралгъанма,– деп, жууап бергенди. 

Андан сора, эмеген къатын:

– Балам, дунияда санга не керек эсе да, айт, бизде болгъан зат​дан элт,– дегенди.

– Угъай, манга керекли бир зат да жокъду, – деп, ючюсюнден да ол юч затдан сора жукъ алыргъа унамай, алайлай кетгенди. 

Эллерине жете тебирегенлеринде, къыз соргъанды:

– Мен быланы санга нек алдыргъанымы билемисе? 

Жаш:

– Угъай, билмейме, – дегенди.

– Сора, алай эсе, мен ангылатайым. Санга къыйынлыкъ жетген кюн бу ючюсю сени кёп затдан къутхарыргъа болурла. Аркъан, санга жумуш тюшюп, ары кетерге тебиресенг, юйдегинги тёгерегине ненча къаты айланып чулгъасанг да, анча къат темир буруу болур. Таякъ, санга къыйынлыкъ жетип, жаудан къачхан заманынгда, атсанг, темир буруу болуп, сени жауларынгдан къутхарыргъа жарар. Минчакъны алдыргъаным а аны ючюндю: сен бир танымагъан жерге тебирегенде, аны тёнгеретип, ызындан барып турсанг, ол ары элтир, – деп, сёзюн бошагъанды.

Эллерине жетгендиле, сора бир талай замандан Исмайыл бла къарындашлары ариу, жарыкъ турургъа деп, эришгендиле. Къарындашла: «Аны жилян къатыны барды, къалай болса да, хорларыкъбыз», – деп, алай умут эте эдиле. Ол алай тюйюл эди. Аланы къатынларындан эсе, ол хар зат бла да алчы эди. Бир къауум кюн озгъандан сора, Ахмат бла Батталдан эсе, Исмайыл жарыкъ болуп тебирегенди. Бир кече барып, Исмайыл жашагъан юйге къарагъанларында, Исмайылны къатыны юйде, лампа жанмагъанлай, кесини жарыгъы бла тигиу тиге тургъанын кёргендиле.

Ала экиси да, ызларына къайтып барып, аталарына:

– Сен бизден эсе Исмайылгъа иги къатын алгъанса, биз сени ёлтюрмей къоймабыз! – деп къызгъандыла.

Олсагъатдан окъуна атасы, адам ийип, Исмайылны кесине чакъыртып, айтханды:

– Исмайыл, жаным, барып, былай ол жерде, ол жерде алтын терекни юсюне алтын къазан тагъылып турады да, аны алып келмесенг, менден санга жокъ, сенден манга жокъ, – дегенди. 

Олсагъатдан Исмайыл, сагъышлы болуп, юйюне къайтханды.

– Нек сагъышлыса? – деп соргъанды Исмайылгъа къатыны.

– Да болуб’а нек боллукъма, атам, чакъырып: «Былай да былай, бир жерде бир алтын къазан барды да, аны алып келмесенг, сенден ма​нга жокъ, менден санга жокъ», – деп буюргъанды. андан сагъыш этеме, – 
дегенди.

– Сен аны ючюн сагъыш этме, Аллах буюргъан болур, бизни тёгерегибизге аркъанны ат, ол ненча къат жетсе, анча къат темир буруу болур. Сени юч аякълы къара атынг барды, аны жетген дунияда жукъ жокъду. Эмеген жашла къол таш ата тургъанлай барырса, ала: «Къонакъ келгенди!» – деп, чабып, сени атдан тюшюрюрле, ол заманда къол ташны къолунга берирле. атып, аланы озсанг, насыбынг болуп, къутулурса, озмасанг – къыйынынгды. Аланы озсанг, атынга минип, айлана кел да, терекни юсюнден къазанны ал да, секир да кет, – деп юйретгенди.

Жаш атны жерин салгъанды, кирип, аркъанны алып, юйдегиси бла саламлашып, чыкъгъанды. Аркъанны юйюню тёгерегине узатханды, аркъан тёрт къаты жетгенди, тёрт къаты темир бугъоу болгъанды. Исмайыл алайдан, атына минип, жолгъа чыкъгъанды. Жашланы кёргенди, ала жюз чакълы бар эдиле. Къатларына баргъанды, жашла чап​хандыла. «Къонакъ, къонакъ!» – деп, Исмайылны атдан тюшюргендиле. Атны такъгъандыла. Исмайылны къолуна къол ташны бергендиле. Ол алып, къол ташны атханды. Эмегенлени кёзлери тутмазча, ташны алай узакъгъа ийгенди. Эмеген жашла къол ташны алыргъа чапханлай, Исмайыл, секирип атына минип, айлана келип, къазанны сермеп алып, кетгенди. Эмегенле Исмайылны ызындан къуугъандыла, алай болгъанлыкъгъа, жеталмагъандыла да, ызларына къайтхандыла.

Сакълап, къараууллукъ этип тургъан затларын алай ычхындыргъанларына жюреклери бек къыйналгъанды, бек ауругъанды.

Исмайыл, жетип, атасыны сарайында урулуп тургъан бичакъгъа къазанны шош такъгъанды, къазан арбазны бек жарытып чыкъгъанды. Исмайыл юйюне баргъанында, тёрт къаты темир буруудан экисин атасы аскери бла бузуп тура эди. Эки тамата жашы:

«Эй а, бу кесине харекет жыйгъанды!» – деп, аталарына, ёлтюребиз деп, чапхандыла.

– Тохтагъыз, энди бир зат айтайым, андан къайтса, сора мен анга эталлыкъ зат жокъду, – деп жууаплагъанды аталары.

Исмайылны кесине чакъыргъанды да, атасы:   

– Жашым, барып, ол къазан тагъылып тургъан терекни алып келмесенг, менден санга жокъ, сенден манга жокъ, – дегенди.

Исмайыл, сагъышлы болуп, юйюне къайтханды.

Къатыны:

– Нек сагъышлыса? – деп соргъанды. 

Исмайыл болгъан хапарын айтханды.

– Аны ючюн сен бир да мудах болма, Аллах буюргъан болур, аланы къатларына жетсенг, ёлтюребиз деп чабарла. ол заманда сен: «Угъай, мен нёгерлеримден айырылып, сизге келеме», – де. Ала санга къол ташны берирле, атып озсанг, насыбынгды, озмасанг а, къыйынынгды, – дегенди. 

Жаш, юйдегисини тёгерегине сегиз къат темир буруу этип, атына минип, жолгъа атланып кетгенди.

Эмегенлеге баргъанды. Баргъанында, эмегенлени аскерлери Исмайыл​гъа, ёлтюребиз деп, чапхандыла. Ол заманда Исмайыл:

– Угъай, мен сизге нёгерлеримден айырылып келгенме, – дегенди.

Къолуна къол ташны берип: «Ат, жигит!» – дегендиле. Жаш къол ташны эмегенледен алып, аланы кёзлери тутмазча, алай узакъгъа атханды. Эмегенле къол ташны излей кетгендиле. Ол заманда Исмайыл, секирип атына минип, терекни, бутагъындан тутуп, тартып чыгъарып, алып къачханды. Эмегенле ызындан къуугъандыла, алай болгъанлыкъ​гъа жеталмагъандыла. Исмайыл терекни, элтип, орнатып, къазанны да юсюне такъгъанды. Юйюне къайтып келгенинде, этген буруууну сегиз къатысындан тёртюсюн бузуп тура эдиле. Эрттенбла тамата къарындашлары, къобуп къарагъанларында, атасыны сарайы бютюнда бек жарып тургъанын кёргендиле. Аталарына: «Эй да бу уа кесине ырысхы жыя кёре​ме!» – деп, чапхандыла.

– Сабыр болугъуз, балаларым,– деп, ол жашларын тыйгъанды. 

Дагъыда Исмайылны чакъырып, атасы:

– Бар да, андан анда бир къаплан барды да, аны терисин союп келтир. Алай этмесенг, менден санга жокъ, сенден манга жокъ, – дегенди. 

Исмайыл, сагъышлы болуп, ызына къайтханды.

– Нек мудахса?– деп соргъанды къатыны.

– Болуб’а, нек мудах боллукъма, биягъы атам, чакъырып, андан анда бир къаплан барды да, аны терисин союп кел деп буюрады.

– Алай эсе, бар да, алгъа къапланны жюрюген жолун тап, ызы бла ол жерледе бир терен уру къазып, уру болгъанын жаныуар сезмезча, жашыр. Сора уруну юсюне бир кийик мыллык сал да, кесинг а, ол уругъа жууукъ бир терекге минип, ушкогунгу хазырлап, къымылдамай олтур. Ол заманда, къаплан алайдан ёте туруп, аны кёзлери мыллыкга кетип, сени кёраллыкъ тюйюлдю. Ол, жангыз секиргенлей, мыллык бла бирге уругъа кетер. Ол заманда сен да, заманны оздурмай, ёлтюрюп, эрлай окъуна терисин сыдырып алып, ызынга къайт, – дегенди.

Исмайыл юйюню тёгерегине онеки къаты темир буруу этип, атланып кетгенди. Бара-барып, бир уллу агъачны къатына жетгенди. Атыны иерин алгъанды. Агъач ичинде, къатыны айтханча этип, уллу уру къазгъанды. Уруну къатында бир терекге да минип, ушкогун да къолуна алып, тохтагъанды.

Бир кесекден сора къаплан ары айланнганды. Къатыны айтхан сёзю эсине тюшюп, жаш къымылдамай тургъанды. Къапланны эки кёзю мыллыкга жанып, жангыз секиргенлей, мыллык бла бирге уругъа тюшгенди. Олсагъатдан башындан атып, къапланны битдиргенди. Сора Исмайыл женгил окъуна къапланны сойгъанды. Аны тюклерини ичинде алтын токъмакъла, адам башла кибик, тура эдиле. Терини алып, атына минип, кетгенди. Кече, барып, терини юй алларында сарайда терекни юсюне жайгъанды. Юйюне баргъанында, онеки къаты темир бурууну онусу бузулуп, экиси къалып тура эдиле. Исмайыл юйюне киргенинде, къатыны:

– Келтирдингми? – деп соргъанды.

– Хау, келтирдим, – дегенди. 

Танг атхандан сора, жашла аталарына чапхандыла.

– Сен, бизни алдап, кесинге харекет жыяса! – дегендиле.

– Тохтагъыз-тохтагъыз, жашларым, энди мен анга бир зат буюрайым да, сора, андан къайтса, мени анга эталлыгъым жокъду, – дегенди.

Сора, Исмайылны чакъырып:

– Жашым, ананга барып, мени намаз минчакъларымы бла хамайылымы сурап келмей эсенг, сенден манга жокъ, менден санга жокъ, – дегенди атасы.

Исмайыл сагъышлы болуп къайтханды. Къатыны: 

– Нек мудах болгъанса биягъы сен? – деп соргъанды.

– Да болуб а, нек мудах боллукъма, атам: «Барып, анагъыздан намаз минчакъларымы бла хамайылымы алып келмесенг, сенден манга жокъ, менден санга жокъ», – дегенди да, не этерге билмейме.

– Аллах берген къыйынлыкъды, минчакъны ал да, тёнгерет да, аны ызындан барып тур, – дегенди къатыны.

Исмайыл, юйюню тёгерегине он алты къаты темир буруу этип, минчакъчыкъны тёнгеретип, аны ызындан тебирегенди. Бара-барып, минчакъ жер жарылгъан жерге киргенди, ол да аны ызындан тохтаусуз кирип баргъанды. Барып, анасына тюбегенди.

– Не айланаса, не жюрюйсе, жаным? – деп соргъанды анасы.

– Да жюрюб’а нек жюрюйме... Былай да былай... – деп, хапарын айтханды жаш.

– Ала сени жояргъа кюрешедиле. Ол аланы къайда болгъанларын билмеймиди? Аланы билгенича, Аллах чамланнга эди анга. Баргъанлай, салам айт, сен салам айтып бошагъанлай, атанг тонгуз болуп, эки къарындашынг эки эгер ит болуп, бир бирлерин къууа, агъачха кирсинле.

Жаш, юйюне къайтып, анасыны айтханларын айтханлай, атасы тонгуз болуп, эки къарындашы да эки эгер болуп, бир бирлерин къууа, агъачха кирип кетгенлерин кёргенди.

ЭКИ КЪАРЫНДАШ БЛА ЧЫПЧЫКЪЧЫКЪ

Эртте-эртте бир кишини эки жашы болгъанды. Жашай-жашай туруп, ол киши ёлгенди. Аталары ёлгенинде, аны мюлкю тамата къарындашына къалгъанды. Алай бла, тамата къарындаш, юйю, малы-мюлкю да болуп, кеси юйдегиси бла бай жашап тебирегенди, гитче къарындашына уа жукъ бермей, жалан айырып къойгъанды. Ол угъай, юйдегиси жунчур деп да къарамагъанды.

Алай бла, кичи къарындаш жарлы жашагъанды. Ач-жаланнгач болуп, инжилгенди. Къалай этип баш кечиндирирге билмегенди. 

Сора бир кюн, сагъыш этип, къарындашым мени былай атып къояллыкъ болмаз, бир жукъ берлик болур деп, салып тамата къарындашына баргъанды.

– Биз, сабий-баш да, инжилип турабыз, бир кесек аякъ тиреп, эс жыярча, атамы мюлкюнден манга да бир жукъ бер! – деп тилегенди ол.

Алай а къызгъанч къарындаш жукъ берирге унамагъанды. Не этерик эди, кичи къарындаш ызына кетип тебирегенди. Ачдан да, арыгъандан да онгсуз болуп, бара тургъанлай, къараса – бир терекни бутагъында чыпчыкъ уягъа ёрлеп, бир жилян уягъа башын сугъуп кюреше тура эди.

– Э-э, бу игилик эте турмайды! – деп, эрлай ары ёрлеп, уруп, жаш жилянны агъызгъанды, башын эзгенди. 

Уягъа къараса – гаккыла ашалып, чыпчыкъчыкъны да аягъы сынып, кеси да ёлюрге аз къалып, чыкъмагъан жаны ичинде тура.

Жаш, чыпчыкъчыкъны аягъын, сау болурча, ариу байлагъанды, къурт-муртчукъла жыйып, ашатханды, суучукъ ичиргенди. Алай бла, эс жыйдырып, юйюне алып келгенди. Юйде да ашатып-ичирип, ариу къарап тургъанды. Талай замандан, аякъчыгъы сау болуп, ариу тюкленип, чыпчыкъчыкъ тири учуп башлагъанды да, тышына бошлагъандыла. Ол учуп кетгенди.

Жанын сау къалдыргъан халал жашха бир игилик этерге деп, талай кюнден чыпчыкъчыкъ къайтып келгенди да, терезе тюбюне юч къап урлукъчукъ атып, дагъыда учуп кетгенди.

Урлукъчукъланы эслеп, жаш сейирсиннгенди. «Да, хариб, аны къарыуу жетген да буду, бюсюреусюз этмейим, была да бир жукъгъа жарарла», – деп, жаш къап урлукъчукъланы жерге басдыргъанды. Суу къуюп, хаман къарап, тюплерин бошатып тургъанды. Сора ол урлукъладан къарап-къарагъынчы окъуна юч уллу къап ёсгендиле.

– Сау болсун ол чыпчыкъчыкъ, «къурудан къуйрукъ да ахшыды» дегенлей, бу юч къап да хайырды, юйдегиге юч кере азыкълыкъ боллукъду, – деп, биширтирге жаш бир къапны кесгенди.

Алай кесгенлейине, туура ол къапны кесген жерде олсагъатдан бир мазаллы, бир омакъ, бир сейир къала ишленнгенди да къалгъанды. Сейирсиннгенден, жаш къалагъа аралып къалгъанды. Сора эс жыйып, къууанып, ичине кирип баргъанды: къаланы ичи-тышы да омакъ жараш​дырылып, адамгъа жашаргъа керекли хар зат орунунда!

Къууанч тыпырлы болуп, жаш эрлай юйдегисин къалагъа кёчюргенди. Сора экинчи къапны кесгенди. Аны алай кесгенлей, къадар мал чыгъып жайылгъандыла: жылкъымы дейсе, тууарламы дейсе, къойла, эчкилеми дейсе – бары да сюрюу-сюрюу болуп.

Маллагъа да къууанып, жаш ючюнчю къапны кесгенди. Къараса – 
къапдан алтын, кюмюш, накъут-налмас, башха асыл ташла, ахча, хазна-харекет къотарылып келе. Жаш да, юйдегиси да къууанып, барын да къалагъа жыйгъандыла. Бу сансыз-санаусуз байлыкъгъа ие болуп, жаш юйю-юйдегиси бла аламат жашап башлагъанды. Тёгерекде халкъ сейирсинирча, алай ишлеп, малына-мюлкюне ахшы иелик этип, ырахат жашап тургъан хапары тамата къарындашына да жетгенди. Ол, сейирсинип, салып келип, муну халын кеси кёргенди. Сора къарындашына:

– Сен бу сейир-аламат хыйсапха къаллайла тюшгенсе? Бу малны, бу мюлкню, бу ырысхыны къайдан тапханса? Манга да юйрет, не этген эсенг да! – деп къадалгъанды.

– Этип да хазна жукъ этмегенме. Жангыз, ол жол сенден къайтып келе, терек бутакъда чыпчыкъ уягъа башын сугъуп тургъан жилянны кёрюп, аны ёлтюрюп, аягъы сыннган чыпчыкъчыкъны аякъчыгъын багъып, сау этген эдим. Ол да манга юч къап урлукъчукъ келтирген эди… – 
деп хапарын айтханды, – къапланы кесгенимде уа, былай-былай болгъанды...

– Ы-хы, алай эсе уа, ол къыйын иш тюйюлдю, алай а мен да эталлыкъма! Сора манга да берир ол санга бергенлерин! – деп, къызгъанч къарындаш да ол айтхан терек таба жумулуп кетгенди. Чабып барып, уягъа ёрлеп, ол биягъы чыпчыкъчыкъны тутханды. Бир аякъчыгъын сындырып, сора юйюне алып барып, байлап, къарап, сау этгенди да:

– Бар, чыпчыкъ, алай а мен сени аягъынгы сау этгеними унутма, женгил окъуна ол къарындашыма этгенинги манга да эте кириш! – деп, учуруп ийгенди.

Чыпчыкъчыкъ учуп кетгенди. Сора бир кесекден, къайтып келгенди да, терезе тюбюне юч къап урлукъчукъ атып кетгенди. Къууанып, жаш урлукъланы эрлай жерге басдыргъанды, суу къуюп, къатларындан кетмей, къарап, сакълап ёсдюргенди. Талай замандан юч къап урлукъдан юч къап ёсюп жетгендиле, бишгендиле.

– Ы-хы, энди уа мен да байлыкъгъа бир батылайым! – деп, къууанып, къызгъанч къарындаш бир къапны кесгенди. 

Алай кесгенлей, къапны ичинден олсагъатдан жюзле бла жилянла, макъала, сарыуекле, ачы сызгъыра, къотарылып тебирегендиле, тёгерекни толтургъандыла. Эс ташлап, жаш сын болгъанды, алжагъанды
. Аны ауузу ачылып тургъан заманда ол эриши жаныуарла, дауурлары къулакъ сасыта, ары-бери чабышып, жортушуп тебирегендиле...

Эс жыйып: «Эрлай башха къапны кесейим да, къала ишленсе, ары кирип бугъарма», – деп, чабып, экинчи къапны кесгенди. Аны кесгенлей, андан лауулдап жана тургъан уллу от тышына уруп, тёгерекге жайылып, болгъан бары жанып башлагъанды. Не юй, не арбаз, не бау къалмай, чыкъырдап, бары да жаннгандыла. Къычырыкъ-сыйыт эте, ол эриши жа​ныуарла да кюйгендиле. Арлакъ къачып, киши кеси сау къалгъанды.

«Башым палахха тюшгенди, энди, юйдегилерим келселе, не дерикме? Бу къапны кесейим да, мындан бир хайыр табарыкъ болурма!» – 
деп, киши ючюнчю къапны кесгенди. Кессе уа, кессин – олсагъатдан боркъулдап къайнай тургъан эмилик суу тышына уруп, къотарылып, тёгерекни барын алгъанды. Таш юсюнде таш къалмай, жер юсюнде тюк къалмай, жашны кюйген юйю-арбазы да, малы-мюлкю да, ол кюйген эриши жаныуарланы къара кёмюрлери да – бары да суу бла жууулуп кетгендиле. Киши да, къачалгъанын къачып, арлакъда бир дуппургъа ёрлеп, ары жанына аугъанды да, сау къалгъанды.

Бир заманда эс жыйып къараса, суу таркъайып, юйю болгъан жерде суу жуугъан къара жер къалып тура эди. Киши да алай ары аралып, ахсына тургъанлай, чыпчыкъчыкъ учуп келгенди. Бийикден анга:

– Жаш, сени аман, кир жюрегинг да ма алай жууулса, сора сен да адамла бла адамча жашаяллыкъса! – деп, учуп кетгенди.

Бу да ахсына-ёкюне къалгъанды.

Аны кёрмегенибиз кибик, ауруу-талау кёрмей къалайыкъ. 

ХАН УЛУ МАМУЧАЧАР

Эртте-эртте бир ханны юч жашы болгъанды. Кичи жашыны аты Хан улу Мамучачар эди. Бир кюн ханны юч жашы да бир бирлерине: «Жюрюгюз, жылкъыбыздан бирер атлыкъ сайлайыкъ, къолубузда тутарча», – деп, салып жылкъыгъа баргъандыла. Эки тамата къарындаш сайлап, жылкъыдан эки атны алгъандыла. Хан улу Мамучачар а: 

– Жюгеними зынгырдатып, жюгеннге башын салгъан атны аллыкъма, – деп, жылкъыны ортасына барып, жюгенин зынгырдатханды. 

Чабып келип, бир къотур тайчыкъ жюгеннге башын салгъанды. Аны къоюп, ол, дагъыда жылкъыны бир къыйырына барып, жюгенин зынгырдатханды. Дагъыда чабып келип, биягъы тайчыкъ жюгеннге башын салгъанды. Хан улу Мамучачар, ачыуланып, кётюрюп, тайчыкъны батмакъгъа атып ийгенлей, тайчыкъ батмакъгъа ташайып кетгенди. Жаш, жылкъыны бир къыйырына барып, дагъыда жюгенин зынгырдатханды. Батмакъдан секирип чыгъып, биягъы тайчыкъ, келип, жюгеннге башын салгъанды.

– Аллах буюргъан болур, мынча кере башын салгъандан ары, муну бир багъып кёрейим, – деп, Хан улу Мамучачар тайчыкъны алып кетгенди. 

Бир талай заманны бакъгъанында, тайчыкъ, ёсюп, халкъгъа белгили бир тулпар ат болгъанды.

Бир кюн, жылкъысы сюрюлгенди деп, ханнга къуугъун келгенди. Ханны юч жашы да, кеслерини атларына минип, урланнган жылкъыны ызындан кетгендиле. Барып-барып, бир жерге жетгенлей, азыкълары бошалгъанды. Этер мадарлары болмайын, тамата къарындашларыны атын кесип, ашагъандыла. Аны бошагъанлай, ортанчы къарындашларыны атын да, кесип, ашагъандыла. Андан сора кичи къарындашлары Хан улу Мамучачарны атын кесерге кезиу жетгенди. Хан улу Мамучачар: 

– Мен, кёзюм къыйып, атымы кесаллыкъ тюйюлме, башха бир мадар этейим, – деп, атына минип, уугъа кетип, кийикле ёлтюрюп келгенди. 

Кийик териледен къош этгендиле, этлери да кёп болгъанды. Хан улу Мамучачар къарындашларына: 

– Сиз былайда туругъуз, мен жылкъыны ызындан барайым, – деп, атланып кетгенди. 

Бара-барып, бир уллу суугъа жетгенди. Кёпюр бла ётюп, бир къалагъа баргъанды. Къаланы ичине кирип, юч ариу къызны кёргенди.

– Кюнюгюз ахшы болсун! Кимни къызларысыз, къайдан келгенсиз былайгъа? – деп, хапар соргъанды ол.

Къызла: 

– Биз ючюбюз да ханны къызларыбыз, бизни эмегенле, урлап, бу къалагъа келтирип, кеслери уа жылкъы сюрюрге кетгендиле, – дегендиле. 

Хан улу Мамучачар алагъа: 

– Мен ач болгъанма, манга бир жукъ ашатыгъыз! – дегенди.

Къызла: 

– Бизни санга ашатыр затыбыз жокъду. Ма ол юйде эмегенлени аналары къарт эмеген къатыннга бар, ол санга бир жукъ берир, – дегендиле. 

Хан улу Мамучачар, эмеген къатыннга барып: 

– Анам, ачдан ёлеме! Манга бир жукъ ашат, – дегенди.

Эмеген къатын, Хан улу Мамучачаргъа бир ачхычны берип:

– Ма ол юйде, тамата жашыма бишип, хазыр болуп тургъан къыркъ къунажин байталны эти да, шорпасы да, гыржыны да барды. Бар да, аша, хазнамыды, сен, андан бир-эки къапсанг, тоярыкъса, – дегенди.

Хан улу Мамучачар, ачхыч бла юйню эшигин ачып, юйге кирип, къыркъ байталны этин да ашап, шорпасын да ичип, гыржынын да ашап бошап, ачхычын алып, эмеген къатыннга баргъанды да: 

– Бир-эки къапханлай, тоюп къалдым, – дегенди. 

Андан сора, къызлагъа барып, эмегенлени къайдан келликлерин соргъанды.

– Ма ол сен ётген кёпюрден ётюп келликдиле, – дегендиле къызла. 

Хан улу Мамучачар, атын кёпюрню тюбюне тагъып, эмегенлени сакълагъанды. Танг аласында, «гюр-гюр-гюр» деп, бир жылкъы келгенди. Жылкъыны аллы кёпюрге жетгенлей, атла, юркюп, ызларына къайтхандыла.

– Тобасто! Была неден юркедиле, Хан улу Мамучачар былайда жокъ эсе!? – деп, эмеген бир экижашар тайны, къамичи бла уруп, белин юзюп къойгъанды.

– Хан улу Мамучачар былайда болса, сейирми кёре эдинг?! – деп, секирип туруп, жаш эмегеннге чапханды да, бууушхандыла. 

Хан улу Мамучачар, кётюрюп, эмегенни жерге уруп, башын кесгенди да, алып барып, къызлагъа бергенди. Къызла, эмегенни башын кёрюп, бир да мардасыз бек къууаннгандыла.

– Муну эки къарындашы мындан къарыулудула, энди алагъа сени кючюнг къалай жетсин! – деп, къызла къайгъылы болгъандыла. 

Хан улу Мамучачар, эмеген къатыннга барып:

– Анам, энтта ач болгъанма, – дегенди.

Эмеген къатын, хан улу Мамучачаргъа бир ачхыч берип: 

– Ма ол юйню киритин ач да, мени ортанчы жашыма, бишип, хазыр болуп тургъан юч жыйырма къунажин байталны эти да, шорпасы да, гыржыны да барды. Бар да, аша, хазнамыды, сен, андан бир-эки къапханлай, тоярыкъса! – дегенди.

Хан улу Мамучачар, юйге кирип, юч жыйырма байталны этин да, гыржынын да ашап, шорпасын да ичип, ачхычны эмеген къатыннга берип:

– Бир-эки къапханлай, тоюп къалдым! – дегенди.

– Биле эдим сени алай боллугъунгу, – деп, эмеген къатын ачхычны алгъанды. 

Хан улу Мамучачар, барып, биягъы кёпюрню сакълагъанды. Танг аласына сюрюлген жылкъы келгенди. Кёпюрге жетгенлей, атла, юркюп, ызларына къачхандыла

– Неден юркедиле была, Хан улу Мамучачар былайда жокъ эсе!? – 
деп, ачыуланып, эмеген бир ючлю атны, къамичи бла уруп, белин юзгенди.

– Хан улу Мамучачар былайда болса, сейирми кёре эдинг?! – деп, чартлап чыкъгъанды жаш. 

Экиси да бууушхандыла. Хан улу Мамучачар, эмегенни кётюрюп, тюбюне уруп, башын кесип, аны, алып барып, къызлагъа бергенди. Къызла, анга да къууанып: 

– Энди келлик эмегенни быланы экиси чакълы бир къарыуу барды, аны хорлаялгъа эдинг, – дегендиле. 

Хан улу Мамучачар, биягъы эмеген къатыннга барып: 

– Анам, энтта ач болгъанма, – дегенди. 

Эмеген къатын, бир ачхычны берип: 

– Ма ол юйню эшигин ач да, юйге кир, мени кичи жашыма, бишип, хазыр болуп тургъан жюз къунажин байталны эти да, шорпасы да, гыржыны да анда турады. Сен аны ийисинден окъуна тоярса, – дегенди. 

Хан улу Мамучачар, юйню ачып, кирип, жюз байталны этин да ашагъанды, шорпасын да ичгенди, гыржындан да жукъ къоймай, барын да бошап, ачхычны, алып келип, эмеген къатыннга бергенди да: 

– Ийисинден окъуна тойдум, – дегенди.

– Биле эдим сени алай тоярыгъынгы, жашым, – деп, эмеген къатын ачхычны алгъанды. 

Хан улу Мамучачар, барып, биягъы кёпюрню сакълагъанды. Биягъы заманда Хан улу Мамучачар кесини жылкъысы сюрюлюп келгенин кёргенди. Жылкъыны аллы кёпюрге жетгенлей, атла, юркюп, ызларына къачхандыла.

– Тобасто! Была неден юркедиле, Хан улу Мамучачар былайда жокъ эсе?! – деп, бир бешли ажирни, тюз тёппесинден къамичи бла уруп, узунуна эки жаргъанды.

– Хан улу Мамучачар былайда болса, сейирми кёре эдинг! – деп, жаш чартлап чыгъып, экиси да бууушхандыла.

Кёп заманны бууушуп, бир бирлерин хорлаялмагъандыла.

Эмеген ажирине: 

– Э-ей, аман кёк ажир! Къуйругъунгу суугъа ур да, ауузума тамыз, суусапдан ёлеме! – дегенди.

Хан улу Мамучачар да ажирине: 

– Э-ей, аман къара ажир, сен да, къуйругъунгу суугъа уруп, ауузума тамыз! – дегенди. 

Олсагъатдан къара ажир, кёк ажирни талап, къуйругъун суугъа уруп, Хан улу Мамучачарны ауузуна тамызгъанды. Суу ауузуна жетгенлей, жаш, эмегенни кётюрюп жерге уруп, боюнуна бичакъны салгъанды. Бир да аямай бичакъ бла боюнун тартып кюрешгенди, алай а бичакъ аны боюнун кесерге унамагъанды. 

– Сен бу бичакъ бла мени мындан кёп термилтме, кесими бичагъым болмаса, дуния башында мени кесерик зат жокъду, – дегенди эме​ген.

– Къайдады сени бичагъынг? – деп соргъанды Хан улу Мамучачар.

– Юйде къара кюбюрюм барды, бичагъым аны ичиндеди. Ачып ал да, кесими бичагъым бла кес, – дегенди. 

Хан улу Мамучачар, жибек аркъан бла эмегенни кючлю байлап, аны юйюне баргъанды да, муну бир хыйласы болур деп, кюбюрге къулагъын салып, тынгыласа, «ууув» деген таууш эшитгенди.

Кюбюрню къолу бла ачаргъа къоркъуп, къолуна бир узун къурукъ алып, къурукъ бла кенгден узалып, ачханды. Кюбюр ачылгъанлай, ичинден чартлап чыгъып, бичакъ къурукъну туурап башлагъанды, ары айлан да – туура, бери айлан да – туура, Хан улу Мамучачарны къолу тутхан жерге жетгенлей, «зынг» деп, жерге тюшюп къалгъанды. Мамучачар, бичакъны алып, барып, эмегенни башын кесгенди да, аны, элтип, къызлагъа бергенди.

Къызла, аны алай кёргенлей, асыры къууаннгандан, аякъ тюплеринде чёп сынмазча болгъандыла. Хан улу Мамучачар, эмегенлени мюлк​лерин да алып, сюрюлюп келген жылкъыны да ызына къайтарып, юч къызны да алып, къарындашлары болгъан жерге баргъанды. Эки тамата къызны эки къарындашына бергенди, кичи къызны да кесине алгъанды.

– Энди жылкъыбызны да къайтардыкъ, элибизге барайыкъ, – деп, юч къарындаш да алай оноулашхандыла. 

Эки тамата къарындаш, Хан улу Мамучачардан энчи, бир бири бла кенгеш этгендиле: «Биз элибизге ыйлыкъмай къалай барайыкъ? Мамучачар, бизден гитче болуп, жылкъыбызны да къайтарып, бизни юйдегили да этгенди. Ол, барын да мен этгенме деп, хапар айтхан заманда, биз не айтырыкъбыз? Бир амал этип, муну ёлтюрейик, барыны сыйы да кесибизде къалыр», – дегендиле.

Кёп сагъыш этип, Мамучачарны ёлтюрюр амал тапмагъандыла. Аны, кесини бичагъы болмаса, бичакъ кесмезлигин билгендиле. Кесини бичагъын алып, аны бла кюреширге да къоркъгъандыла.

Ахырында эслерине былай келгенди: «Мамучачар жукълагъандан сора, бичагъын алып, эшикге кёнделен бегитип: «Жылкъы сюрюлдю!» – 
деп уятсакъ, ол, эшикден чыкъгъан заманда, бичакъгъа кесин урур да ёлюр». 

Айтханларыча, Мамучачар къаты жукълагъандан сора, бичагъын эшикге бегитип:

– О хахай! Мамучачар, тур! Жылкъыбыз сюрюлдю! – деп къуугъун этгендиле. 

Мамучачар, секирип туруп, эшикден чыгъама дегенлей, жютю бичакъгъа уруп, эки бутун да юздюрюп къойгъанды. 

Эки къарындашы, жылкъыны да сюрюп, юч къатынны да алып, эллерине кетгендиле. Мамучачар, топал болуп, алайда къалгъанды. Ашаргъа жукъ тапмай, садагъы бла кёкде къанатлыланы атып, жерге тюшсе, сюркеле барып, аланы чийлей ашап, бир талай заманны тургъанды. Бир кюн эки къолу болмагъан бир чолакъ адам, бир кийикни сюрюп, къуйрукъ жигенинден ауузу бла къабаргъа кюреше, салып Мамучачар​ны юсюне келгенди. Мамучачар, садагъы бла атып, кийикни аудургъанды.

Чолакъ, келип, Мамучачарны аркъасына миндирип, кийик болгъан жерге алып барып, кийикни халал этдиргенди. Алайда экиси да, бир бири бла жарашып, бир къош болгъандыла. Чолакъ, барып, таудан кийиклени сюрюп, Мамучачар садагъы бла ёлтюрюп, союп, кийик териден къош этгендиле.

Бир кюн бир сокъур, аякъ тауушуна тынгылай, бир кийикни сюрюп, юслерине келгенди. Мамучачар, садагъы бла атып, сокъурну кийигин да ёлтюргенди. Чолакъ, чабып барып, кийик болгъан жерни сокъургъа кёргюзтюп, кийикни халал этдиргенди. Алай бла, ючюсю да, бир къош болуп, бир талай заманны жашагъандыла.

Бир кюн, отлары жукъланып, сокъур бла чолакъ от излей жайыл​гъандыла. Айлана келип, бир от жылтырагъан жерни кёрюп, салып ары баргъандыла да, от жагъада олтуруп тургъан эмеген къатынны кёрюп: 

– Амма, отубуз ёчюлгенди да къалгъанды, бизге бир от бер, – дегендиле. 

Эмеген къатын, бир элекге кюл къуюп, юсюне да от салып:

– Къошугъузгъа жетгинчи, элеп барыгъыз, – дегенди. 

Сокъур, къолуна элек бла отну алып, элей-элей, чолакъны ызындан кетгенди. Жолну жартысына жетгенлей, кюллери да тауусулуп, отлары да ёчюлюп къалгъанды. Ызларына къайтып, эмеген къатыннга отларыны ёчюлген хапарын айтхандыла. Эмеген къатын, элекни толтуруп от бергенди да:

 – Отугъуз жукъланнган жерге жетгинчи, элемегиз, андан ары элерсиз, – дегенди. 

Сокъур, элек бла отну алып, чолакъны ызындан барып, отлары жукъланнган жерден башлап, элекни элей-элей, къошларына жетип, от этгендиле.

Экинчи кюн эленнген ыз бла эмеген къатын къошларына келгенди:

– Мен сизни бурун кибик сау этейим, мен айтханны эте эсегиз, – 
дегенди.

– Сен бизни къалай сау этериксе? – деп соргъандыла.

– Ичиме жутуп, чыгъарсам, сау боллукъсуз, – дегенди. 

Ючюсю да, кенгешип, сынар ючюн, бирибизни жутдуруп бир кёрейик, чыгъармайын къойса, уруп, ичин жарырбыз деп, сокъурну бергендиле. Эмеген къатын, сокъурну, ичине жутуп, тышына чыгъаргъанды. Къарасала, эки кёзю жана, бурун кибик, сау болуп тура. Андан сора, чолакъны, ичине жутуп, тышына чыгъаргъанды. Аны да эки къолу, бурунча, сау болуп чыкъгъанды. Эм артында Хан улу Мамучачарны ичине жутуп: 

– Тышына чыгъаралмайма, – дегенди.

– Чыгъармай эсенг, ёлтюребиз, – дегендиле.

– Чыгъармайма! Не этерик эсегиз да, этигиз! – деп, эмеген къатын ачыуланнганды.

– Биз нёгерибизни алай къоймазбыз! – деп, къылыч бла уруп, эмеген къатынны ёлтюрюп, ичин жаргъандыла. 

Хан улу Мамучачарны тапмагъандыла. Чеги учусуна дери къарамагъан жерлери къалмагъанды, не кюрешип излеселе да, тапмагъандыла. Ала да мудах болуп тургъанлай, бир чыпчыкъчыкъ, терекге къонуп: «Жик-жик, гитче жик!..» – деген тауушун эшитгендиле.

– Бу былай нек жырлайды? – деп, эмеген къатынны гитче бармагъыны жигин жарып, къарасала, Хан улу Мамучачарны кёзлери жана тургъанын кёргендиле, бутлары да бурунча сау болуп. 

Бир да мардасыз къууанып, нёгерлери къучакълагъандыла. Ючюсю да, бир бири бла кенгешип: «Энди хар ким юйюбюзге кетейик, къарындашларыбызгъа да бир тюбеп кёрейик», – дегендиле. Алай бла, бир бирини къолун тутуп, хар ким кесини юйюн излеп кетгендиле. 

Хан улу Мамучачар, талай кюнню барып, жолда бир сюрюучю жашчыкъны бир кезиуде жиляй, бир кезиуде жырлай тургъанын кёргенди. Жашчыкъны къатына келип: 

– Иги жаш, неди бу ишинг? Жилягъан да этесе, жырлагъан да этесе! – дегенди. 

Жашчыкъ, жилягъанын къоюп, айтханды:

– Жилягъан себебим: мени Хан улу Мамучачар деп бир жигит атам ёлгенди, анга жиляйма. Жырлагъан себебим: мени анам атамы къарындашларына жумушчуду, ашарыкъ-ичерик аны къолу бла жюрюйдю да, мени, таша бла, туура бла болса да, ач этмейди да, ингирде барсам, бир тоярма деп, анга къууанып жырлайма.

Хан улу Мамучачар, жашчыкъгъа ариу айтып: 

– Сени атанг ёлмегенди, – дегенди. 

Жашчыкъ: 

– Угъай, мени атам мен туугъунчу ёлгенди, ол ёлгенли, кёп болады, – дегенди.

– Санга ким айтханды атангы ёлгенин?

– Анам айтханды.

– Келчи, сизге бир барайыкъ, – деп, Хан улу Мамучачар жашчыкъ​ны къойларын да сюрюп, экиси да юйге баргъандыла. 

Олсагъатдан къатыны, танып, къууанч тыпырлы болгъанды. Хан улу Мамучачарны къатынындан башха киши уа танымагъанды.

Ол башха бир кишиге да билдирмегенлей, къатынына акъырын айт​ханды: 

– Тауукъланымы къырайым, къазланымы къырайым?

– Тауукъланы не гюняхлары барды, къазланы къыр, – дегенди къатыны.

Хан улу Мамучачар, къылычы бла сермеп, эки сатлыкъ, зар къарындашыны да башларын кесерге тебирегенди, алай болса да, къарындашларын ёлтюрюп къоялмай, элни жыйып, битеу хапарын болушуча айтханды. Ол заманнга Хан улу Мамучачарны атасы-анасы бек къарт болгъан эдиле. Саулай элни адамлары эки къарындашха ит ирият
 бергендиле, хан экисин да къаладан къыстагъанды, элчиле да элден узакъ этгендиле. Бары да ыразы болуп, ханлыкъны Хан улу Мамучачаргъа бергендиле. Эки къарындашны къатынлары да гитче эгечлерине жумушчугъа жарашхандыла.

БИЛМЕЗ

Солтан деп бир жаш жашагъанды. Аны адамча сёлешген бир аламат аты болгъанды. Солтан аны бла хаман сёлешип тургъанды.

Бир жолда ат Солтаннга былай айтханды: 

– Жюр, Солтан, юсюме мин. Мен сени бир къалагъа элтейим. Анда ханны юч къызы барды. Сени жазыуунг аны эм гитче къызы блады. Сен аны билмейсе...

Ат, Солтанны да алып, къалагъа баргъанды. Сора ат айтханды жаш​ха: 

– Мени къуйругъумдан бир тюк ал. Керек болсам, аны отха тийиргенинглей, мен жетерме. Къаланы къатына эски кийимлеринги кийип бар. Санга: «Не сакълайса? Не керекди?» – деп сорурла. Сен а «Билмез!» – 
деп тур, башха жууап берме.

Жаш ат айтханча этгенди. Ханны жумушчулары, барып, ханнга айтхандыла:

– Бир жарлы адам келгенди, сорабыз да, бизге хапар бермейди. Айт​ханыбызгъа: «Билмез», – деп турады.

Хан: 

– Бери чакъырыгъыз аны, – дегенди.

Сора жаш келгенди да, хан жашха соргъанды:

– Нек келгенсе, не излейсе?

– Жалгъа жарашдыр, – деп тилегенди Солтан. 

– Не затха жарарыкъса?

– Не ишни берсенг, аны этерме!

– Атлагъа къараяллыкъмыса? 
– Къараяллыкъма.

Атла огъурсуз болгъандыла. Аланы суугъа элталмай тургъандыла. Солтан атлагъа кесин алдыргъанды. Алагъа аш ашатып, суу ичирип, бек ариу къарагъанды. Хан жалчысына бек бюсюреу этгенди.

Жаш кече атла болгъан жерде жатханды. Кечени бир заманында ханны гитче къызы эшикге чыкъгъанды.

«Бу жаннган не затды?» – деп, ат оруннга къарагъанды. Солтан, жукълап, бёркю жерге тюшюп, башында алтын кекели тёгерекни жарытып тура эди. Къыз жашны сюйгенди, билгенди жашда адамлыкъ болгъанын.

 Бир кюн хан кёп къонакъ чакъыргъанды. Юч къызына юч алма бергенди да: «Ол алмала бла ала кимни урсала, алагъа берликме къызларымы!» – дегенди. Эки къызы алмала бла эки жашны ургъандыла. Аланы хан, айтханыча, алагъа эрге бергенди. Гитче къызы алмасы бла кишиге тиймегенди. 

Хан башха къонакъла чакъыргъанды. Къыз, биягъы, алмасын кишиге атмагъанды. Сора Билмез ат орундан чыкъгъанлай, къыз алма бла аны ургъанды. Хан гитче къызын Билмезге бергенди.

Бир заманда ханны жылкъысы сюрюлгенди. Хан эки киеуюне хапар билдиргенди да, киеулери жетгендиле. Ала жылкъыны ызындан кетгендиле.

Билмез да ол адамча сёлешген атына хапар билдиргенди. Ат Билмезге не этерин юйретгенди. Билмез къатынына: 

– Мен да жылкъыны ызындан барама, – дегенди. 

Ханны къызы атасына баргъанды да, аны айтханды.

Атасы: 

– Жюреги сынмасын, беригиз ат! – дегенди.

– Да къаллай ат берейик?

– Мыжыкъны беригиз! Билмез узакъмы барлыкъды? – дегенди. 

Билмезге Мыжыкъны бергендиле.

Ол къошлагъа азыкъ, туз ташып тургъан ат болгъанды.

– Энди не азыкъ этебиз? – деп соргъандыла.

– Манга къапчыкъ бла бир къууут келтиригиз, – дегенди Билмез.

Элден чыкъгъанлай, Билмез къууутну Мыжыкъны къанжыгъасына байлагъанды. Бичакъ бла къапчыкъны жер-жерин тешгенди. Атны жерин къарын тюбюне айландыргъанды, юркюп барырча. Мыжыкъ тебирегенди чочуп, жерни чачаргъа жетдирип. Ол къууут да атны юсюн акъ этгенди. «Кимле эселе да Билмезни ёлтюргендиле!» – деп хапар болгъанды. Билмез а ол биягъынлай тюкню жандыргъанды. Аты жетгенди.

– Жылкъыны ала табарыкъ тюйюлдюле. Биз кёп турмай ызларындан жетерикбиз. «Салам алейкум!» – де да, оз да кет, – деп юйретгенди ат.

Билмез ат айтханча этгенди. Сора жылкъыны табып, ызына сюргенди. Жолда ханны киеулери тюбегендиле. 

– Жылкъыны бизге бер! – деп тилегендиле.

– Берейим, сыртларыгъызгъа мухур салдырсагъыз, – дегенди Билмез. 

Ханны киеулери: «Хо», – дегендиле да, Билмез жылкъыны алагъа бергенди, сыртларына да мухур салгъанды.

Бир заманда ханнга ауруу тийгенди. Устала, жыйылып, къарагъандыла да, айтхандыла: «Ол жерде, ол жерде бир марал барды. Аны сютюн ичсе, хан сау боллукъду».

Сора хан киеулерин чакъыртханды да, ала маралны излей кетгендиле.

Билмез да атын келтиргенди. Ат:

– Ханны киеулери маралны табарыкъ тюйюлдюле. Марал бла мен бирге отлайбыз. Маралны табанындан къамиш кирип, ауруп турады. Сен аны къамишин ал да, жуу да, байла. Сора эки эмчегин эки сауутха сау. Онг жанында эмчегини сютю дарманды, сол жанында эмчегини сютю жараусузду, – дегенди.

Билмез ат айтханча этгенди. Сютню алып келе тургъанлай, ол биягъылагъа тюбегендиле. 

– Сютню бизге бер! – деп тилегендиле ала. 

– Берейим, ол биягъы мухурну салайым да, – деп, Билмез алагъа жараусуз сютню бергенди.

Киеуле келтирген сют ханнга жарамагъанды. Билмез келтирген сют ханны сау этгенди. Сора хан билгенди Билмез алай бош адам болмагъанын.

Ол, юч киеуюн да чакъыргъанды да:

– Жылкъыны къалай тапдыгъыз? – деп соргъанды.

– Къазауат этдик да, алдыкъ! – дегендиле киеуле.

– Сютню уа къайдан тапдыгъыз?

– Маралны тутдукъ да, саудукъ.

Сора хан Билмезге: 

– Сен а не айтырыкъса? – дегенди.

– Жылкъыны къайтаргъан да – мен, маралны сютюн саугъан да – 
мен. Ётюрюк эсе, киеулеринги сыртларына къара! – деп, Билмез ханнга хапар айтханды.

Сора хан ырысхысын къызларына юлешгенди.

– Магъыз, энди игилик бла барыгъыз, бу сизни хакъыгъызды, – деп, къызларын да, киеулерин да ашыргъанды. 

Ханлыгъын а гитче киеуге, Билмезге, бергенди. Алай бла, Билмез сау-эсен, хан болуп, жашап къалгъанды.

АЖИ-БЕЖИ ТАУРУХУ

Эртте-эртте бир элде бир жарлы киши бла къатыны жашагъандыла. Аланы бир жашлары болгъанды. Ол жашлары, ханны къызына келечилик айт деп, анасын, къоймагъанды да, ханнга ийгенди. Анасы ханнга бара-келе тургъанды, айтып къояргъа уа къоркъгъан этгенди. Бир кюн хан жумушчуларына айтханды:

– Ол жарлы къатыннга къойну ичин, башын беригиз да, барма къою​гъуз!

Къатын, ханны алай айтханын эшитип:

– Багъалы ханыбыз, алтын этегинге башым къор болсун, мен сизге аллай умутлу болуп келмейме, мени жашым ийгенди. «Ханны къызын манга алмасанг, боллукъ тюйюлдю!» – деп, жанымы жашаргъа къоймайды, кеч мени бу сёзлени санга базып айтханымы, – дегенди.

– Сен жашынгы кесин манга бир кёргюзт, – деп хан, ачыуланмай, алай айтханды.

Къатын, юйюне келип, жашын ханнга ийгенди. «Ханны къызын алама деп, башымы алдырыргъа тебиреген болурмамы?» – дей, жаш салып къалагъа келгенди.

– Къайдан келесе, не керекди, ахшы улан? – деп соргъанды хан.

– Башха кереклим жокъду, къызынгы манга берсенг деп, атамы эски юйюнден келеме, – дегенди жаш.

– Къызымы санга берейим, сен Ажи-Бежини оюнларындан манга ючюсюн кёргюзтсенг, – деп, хан жашха жууап бергенди.

– Ол Ажи-Бежи дегенинг не затды? – деп соргъанды жаш.

– Эл къыйырында бир къарт къуртха барды. Барып, анга сорсанг, ол айтыр.

Жаш, къаладан чыгъып, салып къарт къуртхагъа барып: «Эй!» – 
деп къычыргъанды. Къарт къуртха акъырын атлай чыкъгъанды.

– Кюнюнг ахшы болсун, амма! Ажи-Бежини къайда жашагъанын сорургъа келгенме санга.

– Ажи-Бежи ол тёбеде жашайды, алай а кесинг жангыз барма, атангы ала бар. «Ой, Ажи-Бежи!» – деп къычырсагъыз, тёбени тюбюне барып, Ажи-Бежи чыгъар, сиз да сора хапарыгъызны айтырсыз.

Жаш, юйюне барып, атасын да алып, тёбени тюбюне келгенди. Сора:

– Эй, Ажи-Бежи! – деп къычыргъанды. 

Тёбе эки жарылып, ичинден бир къара киши чыгъып:

– Не керекди? – деп соргъанды.

– Бу жашны окъут деп келгенбиз, – дегенди жашны атасы.

– Окъутайым, жашынгы мында къой, жыл кёзюне келирсе да, элтирсе. 

Атасы да ызына къайтханды. Ажи-Бежи бла жаш, тёбени эшигин ачып, кирип кетгендиле.

Тёбени ичинде бир ариу къыз тура эди. Ажи-Бежи, жашны къызны къатында къоюп, кеси эшикге чыгъып кетгенди. Сора къыз жашха айтханды: 

– Къалай тюшдюнг сен муну къолуна? Муну къолундан адам сау чыкъмайды. Алай болса да, мен санга юйретейим. Бу сени, тюшюнгде болмаса, тюнюнгде окъутурукъ тюйюлдю. Санга жукъ соргъан заманда, ол билдингми деп сорлукъду, сен да анга: «Окъутмайса сора, не билликме?» – деп къоя тур.

Жаш сау жылны ол къыз юйретгенча этип тургъанды.

Алай бла, жыл кёзюне жетгенди да, жашны атасы, келгенди да, тёбени тюбюнден:

– Эй, Ажи-Бежи! – деп къычыргъанды. 

Сора Ажи-Бежи, тёбени эшигин ачып, жашны да алып чыкъгъанды. Ажи-Бежи, кёз-къаш бермей:

 – Жашха деп келген эсенг, бир жукъ да билмейди, кетер муну менден! – дегенди. 

Атасы, къыйналса да, жашын да алып, кетип тебирегенди. Элни къыйырына жетерге, жаш атасына:

– Атам, мен чарыгъымы бауун бир къысайым! – деп, артха мурукку этип, бир аламат тору ажир болуп, атасыны аллы бла озгъанды. 

Экинчи кере уа:

– Атам, эшикге бир чыгъайым! – деп, артха къалып, бир аламат бугъа болуп, атасыны аллына чартлап чыгъып, атасын сейирсиндиргенди.

Ючюнчю кере:

– Суу ичейим! – деп, артха къалып, бир аламат ёгюз болуп, атасыны аллы бла ётгенди.

Алай эте, юйлерине жетгендиле. Атасы, сейир-тамаша болуп, къатынына хапар айтханды:

– Ай анасыны, мен жолда бир сейир аламат малла кёрдюм, шо ала бизникиле болуп къалсала, къарап-къарагъынчы биз байла сукъланырча бай болур эдик.

– Атам, кёрдюнгмю ол малланы? Сен кишиге жукъ айтма, ала бары да менме, сюйсенг, он мал боллукъма. Мен ат болайым, сен, ма бу нохта бла тагъып, мени базаргъа элт, кесими багъам чакълы эки-юч берселе да, нохтаны сатма.

Жаш бир аламат тору ат болгъанды, атасы да, башына нохтаны салып, базаргъа элтип, сатханды. Экинчи кере, жаш бир ариу ёгюз болуп, атасы аны да сатханды. Ючюнчю кере аламат ийнек болуп, атасы да, элтип, базарда аууз мардасына сатханды. Алай бла, ол жарлы киши бек бай болгъанды. Сора бу жашны хапарын Ажи-Бежи эшитгенди. Ол малланы алгъан адамла уа ингирде, элтип, аланы баугъа жыйсала, малла эрттенбласында жокъ болуп тургъандыла.

Бир жолда жаш бир аламат къочхар болгъанды да, атасы, башындан тагъып, базаргъа алып баргъанды. Олсагъатлай Ажи-Бежи, жетип:

– Бу къочхарны багъасы неди? – деп соргъанды. 

Ол, кишини айтхан багъасына сёз салмай, къочхарны сатып алгъанды. Сора киши башындан, тешип, нохтаны алып тебирегенлей, Ажи-Бежи, къоймай, зор бла, къочхары чакълы бир-эки багъа берип, нохта бла алып барып, къочхарны юйюнде ол къызы тургъан жерге такъгъанды. Ажи-Бежи бичагъын билерге эшикге чыкъгъанлай, къыз къочхарны бурунуна илячинни тюгюн ийисгетгенди да, олсагъатлай къочхар, илячин болуп, учуп кетгенди. Ажи-Бежи да, къыртчыгъа болуп, ызындан сюргенди. Экиси да, бир бирин сюрюп, ханны къаласыны башында юч кюн бла юч кечени, жагъалашып, къазауат этгендиле. Хан да, сейирсинип, къарап тургъанды. Экиси да арып, хан къаланы эшигин ачханлай, илячин болгъан жаш, бир алтын фес бёрк
 болуп, ханны орундукъ къулагъына тагъылгъанды.

Ажи-Бежи, бир аламат тепсеучю болуп, юч кюн бла юч кечени ханны къаласында той-оюн этгенди. Сора кетип тебирегенинде, хан:

– Бек сау бол, кёзюбюзню ачдынг, не берейик, не бла ыразы болурса? – деп соргъанды.

Ажи-Бежи айтханды:

– Ол орундукъ къулакъда алтын бёркню берсегиз, башха зат излемейме!

Сора хан:

– Да бу бизники тюйюлдю, – деп, бёркню къолуна алып, Ажи-Бежиге узатханлай, бёрк, тары болуп, жерге къуюлуп, Ажи-Бежи да, тауукъ болуп, тарыны чёплеп кетгенди. 

Сора Ажи-Бежи кетгенлей, къаланы тюбюнде жарылгъанына тюшюп къалгъан бир тары бюртюкчюк, ол жаш болуп, чартлап чыкъгъанды.

– Ажи-Бежи оюнларын кеси къаланга келип кёргюзтюрча окъуна этдим. Да, хан, мен борчумдан къутулдум, энди къыз меники болур? – 
деп, жаш ханнга къолун узатханды.

Хан, сагъышлы болуп:

– Сен сёзюнге ие болгъанса, алай а къызны кесине сорайыкъ, – дегенди да, къызны чакъыргъанды. 

Ханны къызы, атасына къарап:

– Сени этген оноуунга мен ыразыма, мындан жигит жаш сени къалангы эшигин ачып кирмегенди, таукеллиги бла ол, барып, сени къызынгы тилегенди, Ажи-Бежини юйюнгде ойнатханды. Алай а сенден тилегим барды, – дегенди.

– Айт, къызым, – дегенди хан.

– Сен: «Къызымы жарлы жашха бергенме», – деме. Дунияда акъыл​дан багъалы жокъду да, ол акъылы бла бу къалада жашагъанланы барындан да онглуду, – дегенди къыз.

Хан ыразы болгъанды, жаш бла бир бири къолларын тутхандыла.

Экинчи кюн жаш, барып, Ажи-Бежини тёбесинде тургъан къызны, жесирликден къутхарып, ханнга алып келгенди. 

– Мени насыплы этген ма бу къызды, энди сен муну кесинги къызынгы орунунда кёр, – деп, къалада къоюп кетгенди.

Аны кёрмегенибиз кибик, ауруу, талау да кёрмей къалайыкъ.

БАТЫР-МЫРЗА

Эртте, бек эртте заманлада бир жарлы киши болгъанды. Ол кишини юйдегисинде алтын чачы болгъан бир жашчыкъ жаратылгъанды. Ол сабий бек женгил ёсюп, акъылы, эси да башха тюрлю болгъаны белгили болуп тебирегенди. Болур бала – сабийлигинден белгили деп, буруннгула айтханлай, ол сабий, дунияда болмагъанча, бир сейир зат эди. Алай а, аны тапханлай, кёп турмай, анасы да ёлгенди. Андан атасы, ол жашчыкъ​гъа тургъан жерлеринде жашау бермезликлерин танып, жашын башха жерлеге ашырып жибергенди. Башында алтын чачын кёрселе, ёлтюрлюкле деп, атасы аны башына гыбытны кийдиргенди.

Ол жаш, бара барып, бир кече тюзде къалгъанында, тюшюнде бир ариу ат къатында тургъанча болуп, уяннганды. Уянса – керти да бир акъ башлы ат. Сора ол ат анга адам тил бла сёлешгенди да, мынга ахшы нёгер болурун айтханды. Жаш, ол атха асыры бек къууаннгандан, бир-эки аршын ёсюп, кесине да дунияда болмагъанча бир къарыу келгенди.

Эрттенбласында биягъы жаш жолоучу болгъанды. Бара-барып бир уллу элге жетерине, ол ат биягъынлай адамча айтханды:

– Ма, санга мен къуйругъуму къылындан тюкле берейим, керек болуп инжилгенлей, отха жетдирсенг, мен санга табылырма!

Алай айтып, ат думп болуп къалгъанды. Жаш келгенди ол элге.

Элни иеси уа бир хан болгъанды. Ол ханны да юч къызы бар эди. Эм кичи къызы хар заманда да алма сатып тургъанды. Ол жаш, ол къызны эслеп, эки тиширыу да къызны къатында тургъанлай, келип: 

– Суусап болуп, ёлеме, – деп бир алма тилегенинде, къыз бермегенди. 

Алай этип, экинчи кере да келгенди ол къызны алма сата тургъан жерине. Алай болгъанлыкъгъа, келгенден не хайыр, биягъы къыз берирге унамагъанды. Ючюнчю кере уа: «Не боллукъ эсе да, энтта бир барайым. Аллахдан тилесенг, кёп тиле дегенлей, тилей турсам, бир кюн бермесе да, бир кюн берир эсе уа», – деп, башындан гыбыт кебин да алып келгенинде, ол къыз, аны кёрюп, къууаннгандан жангыдан туу​гъанча болгъанды да къалгъанды. Сора жаш былай жукъ айтыр-айтмаз бир алма бергенди. Ол кюнден сора экиси, бир бирин кёрмеселе, жашаял​май тургъандыла.

Андан бир кюнлени кюнюнде къызланы аталары, къызларын тышына чыгъарыргъа эсине тюшгенди да, саулай ол тёгерекде адам къоймай жыйып, юч къызына юч алма бергенди:

– Магъыз, атыгъыз да, атхан алмагъыз кимге тийсе, анга барырсыз, – дегенди. 

Хан кеси да олтуруп къарап тургъанлай, эки уллу къызы алмаларын эки ханны жашларына атхандыла. гитчеси уа ол алтын чачы болгъан жарлы жашха атханды. Аны алай болгъанын кёргенлей, хан ачыу​ланнганды:

– Алай а жарамаз! мени къызым къулума барыб а! – дегенди. 

Алай болгъанлыкъгъа, юч кере атдыргъанында да, къызы хаман ол жашны сайлап тургъанды. Хан, не этерик эди, къызларын бергенди. Алай а гитче киеуюн, ол эки уллу киеуюнча кёрмей, ыйлыкъдырып, сындырып, алагъа тауукъ орунда жашаргъа буюргъанды.

Ол къыз, харип, къыйналса да, кесин чыдатыргъа кюрешгенди. Жаш да, къыз да тауукъ орунда, жарашып, жашай-жашай тургъандыла.

Бир талай жылдан хан, ауруй башлагъанды да, сора киеулерин, къызларын жыйгъанды да, айтханды:

– Энди, – дегенди, – бир къысыр къалгъан акъ маралны сютюн ичмей, мен сау болалмайма. Бу эки уллу киеу, не этерик эсегиз да, этигиз бир мадар, ансы мындан а, бу къара къулумдан, не барды! – дегенди. 

Кичи киеую да, къайтып келгенди да, кюйгенди-бишгенди:

– Манга мында жашау жокъду, бир талай жыл арадан кетгенден сора да, мени ыйлыкъдыргъанлаймы турлукъду сени атанг? – дегенди къатынына. 

Алай а къатыны ариу айтханды:

– Къой, ашыкъма, ашыкъгъан адам халкъгъа дамырлыкъ болады. Тёзген тёш ашар, кимни – аллы, кимни – арты. Санга да ат берликди, сен да бар, – дегенди да эрини кёлюн басханды.

Ханны юч киеую да кетгендиле.

Гитче киеую, элден чыкъгъанлай, кесини аты берген тюкню къабындыргъанды да, олсагъатдан аты жетгенди. Анга минип, жолгъа чыкъгъанды.

Уллу киеулери, айлана-айлана, кеслери да арып-тозуп, жукъ да тап​май, къайтып келе тургъанлай, ол жарлы киеу, кесини атына да минип, эки гыбыт бла да – сютю, алларына чыкъгъанды да къалгъанды. Бир гыбытында сауула тургъан маралны сютю, биринде уа, ол хан айтханча, къысыр маралны сютю болгъанды. Сора алайда ол эки киеу андан сют тилегендиле. Жаш айтханды:

– Энди сиз манга кесигизге къырым от бла тамгъа салдыра эсегиз, бир гыбытны берейим. 

Киеуле хо дегендиле да, ол аланы экисини да сыртларына тамгъа салгъанды. Ала да, бизге тамгъа салып, бу тели не этерикди деп, кюле-кюле, сютню да алып, ханнга баргъандыла.

Ол да, атын да биягъынлай ийгенди да, келе-келип, къатынына айт​ханды:

– Энди, ала сют бергенликге, хан сау боллукъ тюйюлдю, сен бу сютден, бир кесек тауукъ мешхутчукъ да ат да, элт да, атанга ичир.

Къатыны, тамам ол айтханча этгенди да, элтгенди. Хан, сютню ичип:

– Асто, мен жашагъанлы бери быллай татлы сют кёрмеген эдим, бир кесек татыучугъу барды ансы, – дегенди.

Къызы да:

– Да, атам, татыуу болмай, не къолай болсун, биз тауукъ орунда турабыз сора, – дегенди.

Андан хан аланы от юйню бир жанына кёчюргенди. Ол, сютню ичгенлей, бир кесек сау болгъанды, алай а аллында саулугъу орунуна келип, иги болалмагъанды. Бир кюн дагъыда айтханды киеулерине:

– Энди, ол акъ маралны этин ашасам, сау болур эдим, – деп.

Биягъы манга бир зат айтса, чыгъарма да, кетерме деп, кичи киеу артыракъларындан къарап тургъанды. Алай а бу жол, аны таба терс-терс къараса да, хан сюймегенин белгили этмей, жукъ да айтмай къойгъанды.

Ол юч киеую, биягъынлай, тебирегендиле. Кичи киеую да, биягъынлай, элден чыгъып, атын чакъырып, миннгенди да, кетгенди.

Ханны эки тамата киеую, айлана-айлана, кеслери да арып-тозуп, бир жукъ да тапмай, бурунлары салынып, къайтып келгенлей, биягъы жигит жаш, атыны аллында да бир уллу акъ маралны мыллыгы бла, чыкъгъанды да къалгъанды. Ол эки махтанчакъ, биягъынлай, жалыннгандыла, жал баргъандыла, этден бизге бер деп.

Сора ол жигит айтханды:

– Тешигиз кёлеклеригизни, кесими эними салайым да, бир бутун сизге берейим.

Ала хо деп, алай этгендиле.

Ханны ауругъаны жангыз бутдан къайдан сау боллукъ эди! Сора жашны къатыны, ол маралны этин бир кесек жалыннга тутуп, элтгенди да, хан къууаннганды. Ол этни ашап, кеси да сау болуп кетгенди. 

Сау болгъандан сора, халкъны жыйып, хан той-оюн этгенди. Эки уллу киеую, атларын да тепсетип, бек уллугъа кетип тургъанлай, гитче киеую, кесини атына да минип, келип, атын ойнатып тебирегенинде, аланы озгъанды. Ол жыйылып тургъан адамла да, дунияда биз эшитмеген, кёрмеген, бу кимди деп, уллу сейир болгъандыла.

Сора хан, аны кесине чакъырып:

– Сен не адамса, не айланаса? – деп, соруу этгенди. 

Сора жигитни алайда жигитлиги ачылгъанды да къалгъанды. Айт​ханды ханнга:

– Эки къулум бар эди да, аланы эркинликлерин кесиме берсенг эди деп, келгенме, – дегенди. 

Халкъ да сейир-тамаша болгъанды.

– Да къайдадыла ол къулла дегенинг? – дегенди хан.

– Ма бу сени эки уллу киеуюнг! – деп, Батыр-Мырза ол кюйдюрюп салгъан энлерин кёргюзтгенди. 

Алайда иш ачыкъ болгъанды да, хан, ол жукъгъа жараусуз тамата киеулерин къыстап, ханлыгъын-бийлигин да жигит киеуюне бергенди.

Ала да, къатынларын да алып, бирер жары кетгендиле. Батыр-Мырза уа, жигитлиги бла, табышлы болгъаны себепли, жарлы болса да, артында хан болуп, тынч-ырахат жашап къалгъанды.

Аны кёрмегенибиз кибик, ауруу-талау да кёрмей къалайыкъ.

ХАННЫ ЮЧ ЖАШЫ

Бир ханны юч жашы болгъанды. Бир киши, келгенди да:

– Сен жашларынгы къыста! – дегенди.

«Нек къыстайма?» – демей, хан, жашларын къыстай тебиреп:

– Сиз кёп жол жюрюрсюз, бек арырсыз, бир уллу чегетге жетерсиз, алайда кече къалмай, ётюп кетигиз. Андан ары баргъандан сора, кёп къабыргъа жетерсиз, алайда да кече къалмай, ётюп кетигиз, – деп осуят этгенди.

Алай бла, жашла, кёп жюрюп, ач да болуп, арыгъан да этип, бир уллу чегетге жетгендиле.

– Арыгъанбыз, былайда тохтайыкъ, – деп, алайда кече къалгъандыла. 

Къазан асып, ашагъан да этип, эки къарындаш жукълагъандыла, гитче къарындашлары, жатмай, ары-бери айлана тургъанлай, аладан узакъ болмай адам кётюрген бир къуш къоннганды. Жаш, садакъ тартханды да, къушну агъызгъанды.

Олсагъатлай, бир жанындан чыгъып, бир адам жашны, тартып, бир ханны аллына алып баргъанды. Хан былай дегенди:

– Сен бизге дунияда болмагъан игилик этдинг, биз санга аны не бла къайтарайыкъ? Ол къуш бизни жашаргъа къоймай тура эди.

– Манга жугъугъуз да керек тюйюлдю, жолума кетмеге къоюгъуз! – 
деп тилегенди жаш.

– Угъай, – дегенди хан, – сен мени къызымы ал.

– Да мени таматам барды, къалай алайым?! – дегенди жаш. – Таматама бере эсенг, элтейим!

Хан жаш айтханнга угъай демегенди. Эм таматаларын алайда ханны къызы бла къоюп, эки къарындаш кетгендиле.

Кёп жол жюрюп, тамам арып, къабырлагъа жетгендиле.

Тамата къарындаш айтханды: 

– Былайда къалайыкъ, – деп тохтагъанды.

Кичи къарындаш:

– Атабыз айтхан а? – дегенди.

Тамата жаш женгнгенди да, алайда къалгъандыла.

Ашап-ичип бошагъандан сора, тамата къарындаш жатып жукълагъанды, гитче къарындаш къабырлагъа киргенди. Бир заманда: «Алтмыш юлюш эт!» – деген таууш эшитгенди.

Жаш да: «Алтмыш бир юлюш эт!» – деп къычыргъанды. Андан сора бир къара киши, чыгъып, къолундан тартып, жашны тюбюне тюшюрюп кетгенди.

Жаш жерни тюбюнде алтмыш эмегенни кёргенди. Жаш бла алтмыш бир болгъандыла. Жашны тартып баргъан къара киши, алтмыш бир юлюш этип, алларына кёп эт келтиргенди.

Ашап тебирегендиле, жаш, юлюшюн эрлай къабып, эмегенлени алларындан сермеп алып башлагъанды. Эмегенле къоркъгъандыла. Къоркъ​гъандыла да, жашха басыннгандыла. Жаш, къама бла сермеп, барын да къырып бошагъанды. Ол къара киши, келгенди да, жашны бир ханнга алып баргъанды. Алайда хан:

– Хар кюнюне мен эмегенлеге юч тюе берип турургъа керек бола эдим да, алагъа бере, ырысхымы тауусханма. Бермейме десем, жаныма къоркъа эдим. Энди сен мени къутхардынг, къызымы алмай амалынг жокъду, – дегенди

Жаш:

– Мени таматам барды, таматама берсенг, элтейим, – дегенди. 

Анга хан угъай демегенди. Экинчи къарындаш да алайда къалгъанды.

Эм тамата къарындаш да алайгъа къонакъгъа келгенди да, ючюсю да:

– Энди биз бир бирибизден къалай хапар биле турлукъбуз? – дегендиле.

Эм тамата айтханды:

– Мен жулдузлагъа къарасам, аладан билирме, – деп. 

Экинчи айтханды:

– Мен къулагъымы жерге салып, тынгыласам, андан билирме, – деп.

Гитче къарындаш да:

– Мени къамам жанымда болуп, манга ёлюм жокъду! – дегенди.

Алай бла, гитче къарындаш былайдан айырылып кетгенди. Кёп жюрюп, кёп айланып, бир элни къыйырында, бир къарт къатыннга къонакъ болгъанды. Хапар соргъанды элден, жашаудан. Ол заманда къатын былай айтханды:

– Къолай хапарыбыз жокъду. Эл суу алгъан жерни бир жилян алгъанды да, суу бермейди. Бир айда бир кере берсе, бир къызны да, бир къойну да ашайды. Артыкъ саууту болгъан суу алады, алай болмай, менича бир жарлы уа суусузлай къалады.

– Ол къалайдады? – деп соргъанды жаш. 

Къатын юйретгенди. Ол юйретген бла салып баргъанды жаш. Барса: бир ариу къыз бла къой байланып тура. Къыз къычырыкъ этгенди, кет деп, жаш кетерге унамагъанды.

Бир заманда жилянны сызгъыргъан тауушу келе башлагъанды. Къыз да жашха, кет деп, кюрешип тургъанды. Жаш бирден эки болмагъанды.

Жилян жетгенди. Жаш къамасы бла жилянны туурагъанды. Къызны, къойну да бошлап, кетип тебирегенди. Къыз аны иймезге мурат этгенди, алай жаш анга къараргъа излемегенди. Алай эте келип, жаш къач​ханды, къыз аны этегинден тутханы бла, этеги жыртылып, къолунда къалгъанды.

Олсагъатлай къыз юйюне баргъанды да, хапарын айтханды. Жылтыргъан этекни да берип, хан элге жашны табаргъа буюргъанды.

Талай кюнню излеселе да, жашны тапмагъандыла.

Жаш, узакъ жолланы жюрюп, бир башха элге, башха ханнга барып, бир къатыннга къонакъгъа тюшгенди. Элден хапар сорса, къатын хапар айтханды:

– Эй, жигит, бизни элибиз къыйын жашауда жашайды. Тенгиз жагъасында бир къалада юч къарындаш бла бир эгеч бардыла. Ол къызны ариулугъун кёрюп, сау къалгъан адам жокъду. Хан, аны алама деп, аскер жыйып, уруш этеди, ала да, аскерни къырып, баргъанланы бирин да къайтармайдыла. Мени жашымы да алып кетгендиле...

– Къайдадыла ала? – дегенди жаш. 

Къатын юйретгенди. Ол юйретгенча, барып, къаланы бир мюйюшюне, эшикни жанына къысылып: «Эй!» – деп, жаш таууш этгенди, къамасын да чыгъарып. Къалада бир къарындаш: «Турчу, бери ал да, кир!» – дегенди. Эшикни ачып, ол ары-бери къарагъынчы, жаш, къама бла уруп, аны башын тюшюргенди.

– Тур, нек мычыды, бир къара! – дегенди дагъыда тамата къарындашлары ортанчыгъа. 

Ол бири да эшикге чыкъгъанлай, ёлюкню эслеп, анга айланнганлай, ханны кичи жашы аны башын кесгенди.

Таматалары: 

– Не болдула была?! – деп, башын эшикден къаратханлай, жаш аны да сермеп башын тюшюргенди. 

Ахырында эгечлери башын эшикден къаратханлай, жашны эси кетгенди. Бир заманда эсин жыйып къараса, бир жаягъы ай, бир жая​гъы кюнча бир жан юсюне сюелип тура эди. Экиси да, къарамларын бир бирден атмай, кёп заманны тургъандыла. Бир заманда къыз сёлешгенди:

– Энди манга болуру болду... къалай этебиз? – деп. 

Жаш былай дегенди:

– Мен сенсиз жашарыкъ тюйюлме, сени алмай да къоярыкъ тюйюлме!

Къыз да анга угъай демегенди.

Ала экиси да къалада бирге жашап тебирегендиле. Бу хапар барып бир ханнга жетгенди. Хан, къызны алырындан да тюнгюлюп:

– Аланы ючюсюн ёлтюрген манга да бир хата этер, – дегенди.

Ол заманда бир къарт къуртха ханнга былай дегенди:

– Мен ол къызны санга алып келсем, не этерсе манга?!

– Ашауунг, кийиминг, ёлюп кетгинчи, мени боюнумда болур! – дегенди хан.

– Алай болса, бир адам сыйыннган кюбюр ишле, алтындан бир ариу къайыкъ этдир! – дегенди да, кеси экинчи кюн, садакъачы кийимле да кийип, чыкъгъанды. 

Къатын, къайыкъгъа минип, тенгизни ол жанына ётюп, аны алайда байлап, къызгъа баргъанды. Къыз садакъа бергенди. Алай бла, ол ары кёп жюрюп башлагъанды. Андан сора, бир кюн къызгъа былай айтханды:

– Къызым, сен да кесинг жангыз, мен да, кёресе, бир жарлы къатын. Мадар болса, мени да юйге алсанг, бир да къуруса да, сёз нёгер болур эдик бир бирге.

– Да, кёрейик, эрим келсин, анга сорайым да, хо десе, алырма.

Бийчени эри келгенди, сора айтханды бийче анга:

– Садакъа жыя айланнган бир къатын: «Мени юйюнге алсанг, мен санга нёгер болур эдим», – дейди. Санга сормай, былай деп жукъ айтмагъанма!

Эри:

– Да ким угъай дейди, алыргъа сюе эсенг! – дегенди. 

Экинчи кюнюнде къарт къатын, келгенди да:

– Не айтды эринг? – деп, сюелгенди.

– Да угъай демеди, кел, – дегенди къыз.

Къатын кёчюп келгенди да, бирге тура тургъандыла. Бийчени эри уугъа кетгенди. Экиси ушакъгъа жарашхандыла.

Къарт къатын:

– Эринг сени сюемиди? – деп соргъанды.

– Сюе болур, сюймесе, турлукъ болмаз эди.

– Угъай, ол сени сюймейди.

– Нек сюймейди? Къалай билдинг сюймегенин?

– Да ол санга жаны къайда болгъанын айтханмыды да?! Ол сени керти сюе эсе, жаны къайда болгъанын айтыр, сен бир сорчу, – дегенди къарт къатын.

Эри келгенлей, бийче:

– Сен мени сюймейсе! Сюйсенг, жанынгы къайда болгъанын айтыр эдинг! – дегенди. 

Жаш:

– Къой, ол санга керек зат тюйюлдю, мен сени жанымдан да бек сюеме, – десе да, бийчеси ыразы болмагъанды.

Алай бла тохтамагъанында, жаш:

– Мени жаным орундукъ къулагъындады! – дегенди. 

Къарт къатын орундукъну эки къулагъын да суугъа атханды. Аны бла жаш ёлмегенди. Алай-алай, кёп затны айтханды жаш. Къатын жашны ёлтюралмагъанды. 

– Сен тюзюн айтмайса! – деп, бийчеси жилягъанды, таралгъанды. 

Ахырында жаш былай дегенди:

– жанымы къайда болгъанын айтайым, алай а сен кишиге билдирме. айтсанг, мени табарыкъ тюйюлсе. Мени жаным къамамдады.

Кече болгъанлай, къарт къатын къаманы, алып, тенгизге атып жибергенди.

Жаш андан сора ёрге къопмагъанды. Талай замандан къарт къурт​ха:

– Кел, сен эригип тураса, къайыкъ бла бир кесек айланып келейик! – 
деп, бийчени бир-эки кюнню айландыргъанды. Андан сора: – Хайда, сен къайыкъны тарт, мен кюбюрге жатып бир кёрейим! – деп, кеси кюбюрге кирип, жатханды. – Мен къайыкъны жюрютейим, кюбюрге сен да кир да, бир кёр, – деп, бийчени кюбюрге жатдыргъанды.

Ол ары кирип жатханлай, кюбюрню этип, киритин салып, ханны аллына алып баргъанды. Бийче ханнга айтханды:

– Къыркъ кюн, къыркъ кече мени къатыма киши келмесин! Андан сора оноуубузну этербиз. 

Ма ол заманда тамата къарындаш, жулдузлагъа къарап, ортанчы да жерге тынгылап, гитче къарындашларына къыйынлыкъ жетгенин билгендиле. Аны излей, жолгъа чыкъгъандыла. Бир исси кюн, жолоучулукъда терлеп, тенгиз къыйырында жуууна тебирегенлей, къаманы тапхандыла. Къама аланы къалагъа алып келгенди. Жаш эрлай сау болгъанды.

– Бюгюн къыркъ кюн толады, бюгюн бизни тоюбуз-оюнубуз этилирге керекди, – деп, хан бийчеге алай айта тургъанлай, жаш, келип, ханны да, къарт къуртханы да ёлтюргенди. 

Жаш да, бийчеси да бир бирлерин къучакълагъандыла.

Юч къарындаш да бийчелери бла салып аталарына келгендиле. 

– Биз, къалада ёсгенликге, дуниядан хапарсыз эдик, сен айтханны этмегенибиз амалтын, бек кёп да къыйналдыкъ, мындан ары биз сени къатынгдан узакъ кетмей жашарыкъбыз, – дегендиле.

Хан алагъа кемсиз къууаннганды:

– Мен барыгъызны да бек сюеме, малымы-ыырысхымы эки къарындаш юлеширсиз, къала бла ичинде хазнасы гитче жашха къалырла, – 
деп, осуят этгенди.

КЕСИ БИР КЪАРЫШ – САКЪАЛЫ МИНГ КЪАРЫШ

Эртте-эртте бир гитче кишичик жашагъанды. Аны аты Кеси Бир къарыш – сакъалы минг къарыш болгъанды. Ол адамлагъа аманлыкъ этип тургъанды. Аны излеп киши табалмагъанды.

Бир кюн юч къарындаш аны излеп чыкъгъандыла. Бара-бара-бара, бир юйню кёргендиле. Ары кирип къарасала – киши да жокъ. Сора жашла алайда, ол юйде, жашай тургъандыла. Бир жолда эки къарындаш уугъа кетгендиле, бири юйде шапалыкъ этерге къалгъанды. Уугъа кетгенле ингирде юйге къайтып келселе – биринчи къарындашлары юй тюбюнде къолу-аягъы байланып тура. Аш-суу да жокъ. Экинчи кюн ортанчылары къалгъанды юйде. Ингирде бирси экиси къайтсала – ол да байланып тура. Аш-суу да жокъ.

Сора юч къарындаш да, юй башына миннгендиле да, къарагъандыла. Бир заманда бир арба бара тургъанын кёргендиле. Сора ол арба, бир кесек баргъанлай, жерге батып, жокъ болуп къалгъанды. Юч кюнню къарагъандыла, – юч кюнню арба батылып тургъанды. Жашла сейирсиннгендиле. Уллу къарындашлары айтханды:

– Мен алайгъа барайым, батып кетсем, сиз да алайгъа келирсиз.

Жаш, баргъанды да алайгъа, батылгъанды. Эки къарындашы да чабып келгендиле. Ала да батылгъандыла.

Тюбюне тюшюп къарасала, анда уа – Кеси Бир къарыш – сакъалы минг къарышны юйлери. Кирип баргъанларында, юйле – бир биринден ариу. Кеси бир къарыш – сакъалы Минг къарыш бир элден бир ариу къызны алып, той эте тура эдиле.

Бир юйге къарагъанларында – адам сюекле, башха юйге къарагъанларында – адам жюрекле.

Жашла бек къоркъгъандыла. Сора алларына бир къарт къатын чыкъ​гъанды.

– Сиз бери нек келгенсиз, ол, сизни ёлтюрюп, ашап къоярыкъды, – 
дегенди къарт къатын.

– Биз Кеси бир къарыш – сакъалы минг къарышны ёлтюрюрге келгенбиз,– дегендиле жашла.

– Сиз аны ёлтюраллыкъ тюйюлсюз. Аны жюреги жатхан жасты​гъыны тюбюндеди, – дегенди къарт къатын.

Сора ючюсюне да юч халат бергенди.  Кеси Бир къарыш – сакъалы минг къарышха кёрюнмезча, алай халатла. Жашла аны кёргендиле, ол а жашланы кёрмегенди. Къарасала – бир къыз жиляй тура эди. Жашла:

– Сен Кеси бир къарыш – сакъалы минг къарышны жастыкъ тюбюнден жюрегин ал да, бер, – деп тилегендиле андан.

Къыз алгъанды да, бергенди. Олсагъатлай Кеси бир къарыш – 
сакъалы минг къарыш билгенди да, келгенди. Къызны тюйгенди. Жашла жетгендиле да, кишичикни тутхандыла:

– Сен адамланы къайры жашыргъанса? – дегендиле жашла кишичикге.

Кеси бир къарыш – сакъалы минг къарыш: 

– Ол къара кюбюрге букъдургъанма, – дегенди. 

Жашла ол къара кюбюрню ачханлай, андан бир уллу сарыуек чыкъ​гъанды. Жашла аны жокъ этгендиле. Кеси бир къарыш – сакъалы минг къарышны да ёлтюргендиле. Аны ёлтюргенлей, къарасала – бир кёп адам чыгъып келе. Ала, къууанып, жашланы къучакълагъандыла. ол заманда жашла къарт къатыннга:

– Башына къалай чыгъаргъа боллукъду? – деп соргъандыла. 

Ол:

– Кеси бир къарыш – сакъалы минг къарышны боюнунда бир къамичиси барды. Аны жерге юч кере урсагъыз, башына чыгъарыкъсыз, – 
дегенди. 

Къатын айтханча этгендиле: Кеси бир къарыш – сакъалы минг къарышны къамичисин юч кере жерге ургъандыла да, жерни башына чыкъгъандыла.

Кеси бир къарыш – сакъалы минг къарыш урлап келген къызны эмда юч къарындашха болушхан къатынны да башына чыгъарып, башларына бош этгендиле. Ол къатыннга къарындашла: 

– Биз сени анабызча кёрюрбюз, – деп, къызгъа да: – Эгечибиз бол, – дегендиле.

Халкъ, жыйылып, ол юч къарындашха уллу бюсюреу этгенди.

ХЫЙЛАЧЫНЫ ЭКИ ЮЛЮШЮ – БАШЫНА

Эртте-эртте бир къатынны бир жашы болгъанды. Ол жаш къысха акъыллы эмда ичгичи болгъанды. Анасыны къарт болгъунчу жыйгъан ырысхысын ууакъ-ууакъ, тохтаусуз ичип, бошаргъа тебирегенди.

Жашыны ол халин кёрген анасы, кесини къарт болуп баргъанын да эсине алып, къалгъан юч жюз сом ахчачыкъны кюбюрюне салып, берирге унамай:

– Бу ахчаны мен кесими ёлюр кюнюме асырайма, – деп къойгъанды.

Жашы уа, ичери келип, чыдаялмай, анасындан ахчаны къалай юзерге билмей, дыгалас этгенди. Башха амал тапмай, анасына жалынып, аны алдаргъа мурат этгенди. Жаш, келип, анасына:

– Анам, мен сени кёп инжитдим, аракъыны да тохтаусуз ичгенме, ахча болуп да жукъ къоймагъанма. энди, сагъыш этгенме да, бир кесек акъылымы башыма жыйгъанма, анда-мында бирчик болмаса, аракъы да ичерик тюйюлме, алай а мындан ары не мадар этип жашарыгъыбызны билмейме. Кёп сагъыш этип, тапхан мадарым: бир аракъы сатхан тюкен къурап, аны хайыры бла жашар эдик деп, кёлюме алай келеди, – 
дегенди.

Анасы, жашыны, бурунча болмай, юйге сагъыш этген адамча сёлешгенине къууанып: 

– Тюз айтаса, алай а тюкенни къайдан табарыкъбыз ансы? – дегенди.

– Да биринчи кюнлеге кёп керек тюйюлдю, сендеги ахчачыкъ бла башлай тебиресек да боллукъду, – дегенди. 

Сора анасы, жашына, кесин алдатып, ахчаны берирге ангарылгъанды
. 

Жаш:

– Бюгюннге бир жюз сомун бер, юйчюк ишлетала эсем, кёрейим, – 
деп, он тюменни алып кетгенди. 

Эки-юч кюнню аты юй ишлетген болуп, кеси уа, тенглери бла бирге ичип, ахчаны анасындан ала билгенине къууанып, айланнганды. Ахчасы тауусулгъанында, анасына: 

– Юй ишлетдим, энди ичине тапка, шинтик салыргъа керекди, – 
деп, дагъыда анасыны он тюменин алып кетгенди да, аны да алай жойгъанды. 

Юч-тёрт кюнден:

– Анам, энди ичине сатыллыкъ затланы салайыкъ, сатыучу да къурайыкъ, – деп, ахчаны къалгъанын да алып, аны да артына чыкъгъанды.

Энди анасы бла жашы жарлы къарыуларына кёре жашаргъа кюреше баргъандыла. Ахчаны жокълугъун билип, анасы да, жашына жукъ айтмай, тынч тургъанды. Бир бёлек кюнден сора анасы:

– Тюкенинг не болду, къалайды хайыры? – деп соргъанды. 

Жашы: 

– Аламатды, – деп къойгъанды. 

Дагъыда бир кюн:

– Тюкеннге бир барайыкъ, манга да бир кёргюзт аны, – дегенди анасы. 

Жашы, сылтау этип:

– Сен кёрюп не этериксе, тюкенни ишин тюкенчи бардырады, – деп къойгъанды. 

Алай а къатын, чыдамай:

– Угъай, бармай боллукъ тюйюлме, – деп тохтагъанында, анасын алып барып, кенгден: 

– Майна, ол тюкенди, – деп, аракъы сатыучу тюкенни кёргюзтюп, кеси жанлап кетгенди. 

Къарт къатын, барып, тюкеннге киргенди, бир кесек заманны тёгерегине къарай тургъанды, сора бир кесекден:

– Тюкенинги хайыры игимиди? – деп, тюкенчиден соргъанды.

– Да барды хайыры да, алай а санга ол неге керекди? – дегенди тюкенчи.

– Къалай керек болмайды, балам, сен танымайса мени ансы, бу мени тюкенимди, муну мени жашым ишлетгенди, – дегенди.

– Кимди жашынг? – деп соргъандыла да, жашны таныгъандыла. 

Сора алай болмагъанын, жаш юч жюз сомну да бу тюкенде ичип бошагъанын ангылатхандыла. Къатыннга бу иш ачыу болуп, бурунуна чибин киргенча, чабып, юйюне келсе, жашы, юйге кирип, орундукъда къаты жукълап тура эди. Ачыулу анасы жашын, тюйюп, кийимлерин да сыйырып, кесин да эшикге къыстагъанды. Кечени сууугъуракъ заманы болуп, къысылыр ышыкъ излеп, бир жумушагъыракъ, мешхутлу жерге олтуруп, жаш мешхутну чучхуй башлагъанды: «Чунгуруракъ этсем, ышыгъыракъ болур эди», – деп, бир кесек чучхугъанлай, бир хызен къолуна илиннгенди. Хызенни ичинде жукъ кёрюнмегенди, алай а энишге айландырып къакъса, тохтаусуз алтын ахчала къуюлуп тебирегендиле. Хызенни къатына салып, жаш дагъыда чучхугъанды. Сора бир чакъгъыч бла отлукъ таш тапханды. Чакъдырып кёргенди. Хар чакъдыргъаны са​йын бир мазаллы адам (жин) чыгъып:

– Не дейсе, жюйюсхан, не этейим? – деп соргъанды да, жаш жукъ айтмаса, тас болгъанды. 

Аланы да хызенни къатына салгъанды да, жаш дагъыда андан ары къазгъанды. Бу жол бир кийиз бёрк табып алгъанды.

Бёркню башына кийип, танг атхынчы сууукъдан къуруша тургъанды. Жолну жанына чыгъып, къайры барыргъа билмей тургъанлай, бир адам жол бла, муну къаты бла ётюп башлагъанды. Сора жаш ол адамгъа салам бергенди, алай а жолоучу, тёгерегине къарап, кимге жууап къайтарыргъа билмей къалгъанды. 

Жаш, кийиз бёркню башындан къолуна алып:

– Мени кёремисе? – деп соргъанды.

– Кёреме энди уа, – дегенди жолоучу. 

Бёрк кёзбау бёрк болгъанын жаш ангылагъанды. Бёркню да башына кийип, кийим сатыучу тюкеннге кирип, сюйгенича кийинип чыкъгъанды. Юйге келсе, анасы омакъ кийинип тургъан жашын кёргенди.

– Сен жангы кийимлени къайдан тапханса? – деп соргъанды анасы.

– Тенглерим, къымыжа кёргенлеринде, кийиндиргендиле, – деп къойгъанды жаш.

– Да аллай тенглеринг болгъаны да игиди, алай а кесинг аманса, – 
дегенди анасы. 

Анасына, тенглеримден ёлкюч алып келеме деп, алтын ахчачыкъла берип, аш-суу къурап, аланы жашаулары бир кесек тюзелгенди. Бир кюн адамладан: «Хан къызын жети темирли алтын ахча бергеннге береди!» –
деп эшитгенди жаш.

Сора, юйюне келип, анасына:

– Бар, къызын манга тиле, мен ханны айтхан затларын табып бераллыкъма, – деп къысханды. 

Анасы: 

– Хыликкялыкъ болмайыкъ, бизни аллай къарыуубуз къайда?! Ханнга тенглик эталлыкъ тюйюлбюз, – десе да, жаш къоймагъанды. 

Анасы, амалсыз болуп, ханны арбазына жууукълашханды. Ханны къараууллары:

– Не керекди? – деп соргъандыла. 

Тартына, буюгъа:

– Жашым, къоймай, ханнга бар деп ийгенди, – дегенди. 

Хандан эркинлик алып, къатынны ханнга элтгендиле. Хан: 

– Айт жумушунгу, – деп, тынгылагъанды.

Къатын, айталмай, тили артына кетип, тынгылап къалгъанды.

– Не тынгылайса? – деп, хыныракъ этгенди хан.

Къатын, къоркъуп, жумушун битеуюнлей айтханды: 

– Биз жарлы жашайбыз. жашым, телилиги бла, мени къыйнап, сизни къызыгъызны тилей жибергенди, – дегенди. 

Хан къатыннга: 

– Жети темирли алтын бералса, келсин, алай болмай, алдаса уа, башындан айырылыр, – дегенди.

Къатын, юйюне келип, жашына хапарын айтханды. Жаш, экинчи кюнюнде, ханны арбазына кирип:

– Алтын ахчаны менден ким аллыкъды, аны чакъырыгъыз! – дегенди.

Ханнга билдиргендиле. Хан, адамын ийип, ол да жашха алтынны къайсы юйге келтирлигин кёргюзтгенди.

– Келтир темирлинги, – деп, жаш юйге киргенди. 

Киши темирлини келтиртгенди. Жаш хызенни къагъып-къагъып, темирлини толтуруп, жети темирли ахча бергенди. Сора ханнга, келишимине кёре, жашха къызны берирге керек болгъанды. Къыз да, жашны кёрмегени себепли – адамла уа жашха жарлы дегендиле – барыргъа ыразы болмай, атасына къарагъанды. Атасы:

– Къызым, мен сени ол жарлы жашха берип къоймам, алай а биз ол алтын ахчаланы къайдан тапханын билирге керекбиз, – деп, къызын сыйы бла берип ийгенди. 

Къыз жашха: 

– Сен, элтген арбанг, машогунг да болмагъанлай, атама жети темирли алтын ахчаны къайдан табып берген эдинг? – деп соргъанды. 

Жаш:

– Ма бу хызен болуп, бизге жарлылыкъ жокъду, – деп, къагъып, кёргюзтюп, хызенни шинтик юсюне атып къойгъанды. 

Къыз, аны бла жашар акъылы болмагъаны себепли, жашны акъырын жукъламагъа къоюп, хызенни алып, орунуна да анга ушагъан бир хызенни атып, къачып кетгенди.

Жаш, уянып, къараса – къыз жокъ, хызенни къагъып кёрсе, ахчала акъмайдыла. Эрлай чагъгъычын алып, чакъдырып, жиннге:

– Барып, ханны къызын да, мени хызеними да алып кел, – деп, буйрукъ бергенди. 

Жин къызны да, хызенни да къайтарып келгенди. Хан къызына:

– Бу мазаллы затны ол жаланнгач къайдан тапханын билмей къойма, – деп, ашыргъанды.

Къыз, биягъы, жашха ариу айтып:

– Мен къачып кетмеген эдим, сени хызенинги атама кёргюзтюп, къууандырайым деп, баргъан эдим. сен къайгъылы болмаз ючюн, орунуна да хызен салып кетген эдим. Сора сен ол уллу адамны къайдан тапханса, ол кимингди? – деп соргъанды.

– Ой, сени огъесе, мен а, аны да билмей, кетип къалгъанса деп, аны андан ийген эдим. Мазаллы адам а ма бу чакъгъычны иесиди, – деп, хызенни да, чакъгъычны да шинтик юсюне атып къойгъанды.

Биягъы къыз, жашны жубатып, алдап, ол жукълагъанлай, хызенни да, чакъгъычны да алып, къачып кетгенди.

Жаш, уянып, къараса – къыз да, хызен да, чакъгъыч да жокъ.

Эрттенбла эртте, кёзбау бёркню да кийип, барып, хатаны хан сала тургъанын ангылап, ханны къулакъ жанына уруп жибергенди.

Хан, къычырыкъ-хахай этип, жумушчуларын юсюне жыйгъанды. Жаш дагъыда ургъанды. Хан, дагъыда, къычырып, дыгалас этгенди. Тёгерегиндегиле уа, не болгъанын ангыламай, сейирге къалып, не этерге да билмей сюелгендиле. Сора жаш, иги керилип урама деп, кесини къолу кийиз бёркге тийип кетгенди. Бёрк тюшюп къалгъанды. Жашны кёргендиле да, тутхандыла. Хан, чакъгъычны чакъдырып, жиннге:

– элтип, бу жашны суугъа ат! – деп буюргъанды. 

Жини жашны элтип суугъа атханды. Жашны суу бир талай жерге элтгенди, ол бир жерде, аугъан терекни бутагъындан тутуп, къарыусуз болуп, чыкъгъанды. Юсю да – суу, кеси да ачдан къарыусуз болуп, бир къулакъ ышанны ёрге айланнганды. Жилеклеге ушаш бир ууакъ кёгетчикле табып, жыйып ашагъанды да, эрлай эшек болгъанды да къалгъанды. Ала эшек этиучю жилекле эдиле. Андан арлакъ отлай кетгенди да, бир башха тюрлю кёгетлени ашап, бир эриши адам болуп къалгъанды. Дагъыда башха тюрлюлерин ашай барса, ала ол эриши адамны бир ариу, чырайлы этип къойгъандыла. Энтта ол ач адам тёртюнчю тюрлюсюн тап​ханды да, ашагъанды. Была уа анга буруннгу тюрсюнюн бергендиле. Сора жаш, ызына къайтып, жилеклени тёрт тюрлюсюнден да башха-башха жыйгъанды. Ханны жашагъан жерине зыккыл кийинип келип, орам-орамда:

– Адамны эшек этеме, 

Эшекни адам этеме, 

Ариуну эриши этеме, 

Эришини ариу этеме! – деп, къычырып айланнганды. 

Хан бу хапарны эшитгенди, жашны уа таныялмагъанды.

– Хайда, муну, ётюрюкчю тюйюл эсе, сынайыкъ, – деп, хан юч-тёрт жумушчусун тюрлендирип кёргюзтюрюн излегенди. 

Жаш аланы, кёзлери да кёре тургъанлай, барысын да, «эшек» жилеклени къапдырып, эшекле этгенди, сора эриши адамланы, ариу адамла этип, буруннгу тюрсюнлерине келтирип, кёргюзтгенди. Хан, керти болгъанын кёрюп:

– Бизни ариу адамла этгенинг ючюн, хакъынг не боллукъду? – деп соргъанды. 

Жаш:

– Сизде бир кёзбау бёрк, бир чакъгъыч, бир хызен барды да, аланы берсегиз, бек ариу адамла этерикме. Алай а ол затны чыртда адам болмагъан жерде этерге жарайды, сизни адам къолдан чырайлыла болгъаныгъызны, чырайны сатып алгъаныгъызны киши билмезча, – деген​ди.

Хан: 

– Бизде сен излеген затла жокъдула. Болса да, санга ала неге керек​диле? алтын ал, неллай бир да берирме, – дегенди.

Жаш унамагъанды. Ханны къатыны бла къызы: 

– Бер да, ариу адамла этме къой, сора экинчи аланы да ызына сыйырырса да, алырса. «Этсенг, берирме», – деп, къатына салырса да, – 
дегендиле.

Хан, ала айтханча этерге келишип, хызенни да, чакъгъычны да, бёркню да алып, чырт адам болмагъан бир сансыз юйге чакъыртханды да жашны:

– Сен ма кийиз бёркню да, хызенни да ала тур, чакъгъыч менде турсун, бизни ариу адамла этсенг, муну да берирме, – деп, осал акъылын жашха сездиргенди.

Жаш: 

– Болсун, – деп, бёрк бла хызенни къолуна алып, ханны, аны къатынын, къызын – ючюсюн да тизгиннге тургъузуп: – Бирден къабыгъыз! – деп, ючюсюне да «эшек» жилеклени бергенди.

Хан да, къатыны да, къызы да эшекле болгъандыла. Хан эшек болгъанлай, чакъгъыч жерге тюшюп къалгъанды.

Жаш чакъгъычны да алгъанды. Юч эшекни да сюрюп кетип, юч айны аланы жегип, сыртлары бла отун ташытханды да, базаргъа чыгъарып, сатып жибергенди. 

Ма алай: «Хыйлачыны эки юлюшю – башына» дегенча, ханны харам иннети башына жау болгъанды. Жаш да, дунияны къыйынлыгъын сынагъанында, ичгини да къоюп, тюшюнюп, керти адам болгъанды, анасын алдауну да къойгъанды.

ЮЧ ЖАШ БЛА АТАЛАРЫ

Эртте-эртте бир кишини юч жашы болгъанды. Ала, ишлей-уруна, байлыкъ жыйгъандыла.

– Атабыз, бир тилерибиз бар эди, – дегендиле жашла.

– Не дейсиз, не тилейсиз менден? – дегенди аталары.

– Бизге, ючюбюзге да, не къорамагъан, не къошулмагъан юч къатын тап, – дегендиле жашла.

Аталары бек кёп сагъыш этгенди, энди аллайланы къайдан табайым деп. Алай болса да жолгъа чыкъгъанды. Бек кёп элге айланнганды, бир кече бир къонакъбайда къалгъанды. Не келсин, кёзюне жукъу кирмегенди. Къонакъбай соргъанды: 

– Къонакъ, не эсе да тынчлыкъ тапмадынг, кече узунуна жукъламадынг. Не къайгъынг барды?

– Кёзюме жукъу къалай келсин! Мени юч жашым барды, ала манга бек ауур жумуш айтхандыла.

– Не жумуш? – деп соргъанды къонакъбай.

– «Не къошулмагъан, не къорамагъан, ючюбюзге юч къатын тап!» – 
деп, юйден чыгъарып ийгендиле.

Къонакъбай айтханды: 

 – Аны ючюн къайгъы этме, тынчай, мен табарма аланы.

Къонакъбайны кесини тамам аллай юч къызы болгъанды.

– Энди къалыннга не дериксе? – деп соргъанды къонакъ.

– Сени юйюнгден артлары чыкъгъынчы, мени юйюме аллары жетген, аллай бир мал дерикме, – дегенди къонакъбай.

Андан, бек сагъышлы болуп, киши ызына, юйюне, келгенди. Жашлары хапар соргъандыла аталарына.

– Тапдым, алай а къалынлары бек ауурду, – дегенди аталары.

– Не затды?

– Бизден артлары чыкъгъынчын, аланы арбазларына аллары кирген бир мал.

Жашлары айтхандыла: 

– Ой, атабыз, ол ишмиди, аланы биз бир кечеге окъуна къурарбыз!

Юч жаш да, къадалып, къалынны толу этгендиле. къызланы келтирирге жолгъа чыкъгъанларында, аталары былай айтханды: 

– Жолда бара-бара, кюн бек къыздырыр, алай а къалагъа къайтмагъыз.

Жашла, хо деп, кетгендиле. Жолда, аталары айтханча, бир исси кюн болуп, чыдаялмай, къалагъа къайтхандыла. Барсала, киши жокъ. Къаланы ичинде болмагъан заты да жокъ: ашарыкъла, ичерикле, чыммакъ акъ орунла...

Жашла, атабыз бизни алай бек сюймей кёре эдим деп, иги, эрттенблагъа дери, тынчайгъандыла. Эрттенбласында ала жолгъа чыкъгъандыла. Алларында бир гебеннге от тюшюп, чычханла гъыж-мыж бола тургъанларын кёргендиле. Алайда эрлай бичакълары бла биченни ары-бери чачып, отну жукълатхандыла. Андан чыгъып, бир лобан: 

– Сизге бир къыйынлыкъ жетгени болса, ма бу тюкню жандырырсыз! – деп, алагъа бир тюк тутдуруп, кетгенди.

Жолда бара, алагъа бир адам, саулай кёлню тюгел жуталмай, ызына тёге тургъанын кёргендиле.

– Не этесе сен? – дегендиле.

– Жаш заманымда саулай кёлню жугъун къоймай жута эдим, энди, къарт болгъанма да, саулай жуталмайма да, кёлюм такъыр болгъанды! – 
дегенди ол адам.

Жашла айтхандыла: 

– Бизни атларыбыз бир кесек ичсинле да, сора барын да ичерча боллукъса!

Тулпар жашланы тулпар атлары суудан иги кесек ичгендиле. 

– Энди сизге жукъ керек болгъанлай, бу тюкню жандырырсыз, – 
деп, жаш бир тюк бергенди.

Жашла къызлагъа жетгендиле. Къызланы алып кетер ючюн, юч ёчден къутулургъа керек болгъанды. Былагъа къызларын бере айланнган а хан эди.

Биринчи ёчю: эрттенблагъа тары бла тюйню жер юйде айырып турургъа. 

Кетгендиле жашла жер юйге.

– Барыгъыз, ол юч къарындашны башларын кесигиз! – дегенди эрттенбла хан.

Жумушчулары барсала – жашла берилген ишни мажарып тура.

Жашла, лобанны тюгюн жандыргъандыла да, чычханла, жетип, тары бла тюйню ариулап кетгендиле. Жашла да эрттенблагъа дери тынчайып тургъандыла. Ханны жумушчулары сейирсинип къайтхандыла. «Дунияда ханнга киеуле чыкъгъандыла!» – деп, къычырыкъ-сыйыт этгендиле. Алай а жашла экинчи сынауну этерге керек эдиле.

Экинчи борч: эрттенблагъа дери къызыу темир юйде туруп, сау къалыу. Бу ишде да жашлагъа ол адам сууу бла келип болушханды да, жашла сау къалгъандыла.

Хан ючюнчю борчну айтханды: 

– Кийиз къамичи бла багъыр капекни эки этсегиз, береме къызланы, – дегенди. 

Ханны къарауашлары, жашыртын келип, жашлагъа: 

– «Бермез ханны къызы Келмезхан!» – деп, алай айтып урсагъыз, капек эки боллукъду! – дегендиле. 

Ючюнчю кере да жашла ханны айтханын толтургъандыла.

Ала айтханча этип, жашла, къызланы да алып, жолгъа чыкъгъандыла. Узакъ келип, чыдаялмай, жашла бла къызла ол биягъы къалагъа къайтхандыла. Ашагъан-ичген да этип, тынчайгъандыла.

Эрттенбла гитче къарындашлары эшикни ачса – къаланы тёгерегине чырмалып, бир уллу сарыуек жатып тура.

– А, итле, болгъанымы ашап-ичип, къатышдырып нек айланасыз? – 
деп къычыргъанды сарыуек. 

Жашла не айтыргъа билмегендиле. 

Сора сарыуек, гитче жашны, чакъырып, мин сыртыма деп, аны алып кёкге чыгъаргъанды.

– Не кёресе кёкде? – дегенди сарыуек.

– Кюн батхан жанында кюн таякъ кёреме! – дегенди жаш.

– Ма ол жерде ханны Кюнтаякъ деп къызы барды, аны алып келсенг, иерме сени, алай болмаса, иерик тюйюлме! – дегенди сарыуек.

Жаш, ол кюн окъуна тулпар атына минип, кетгенди. Кесини жигитлиги бла ханны къызын урлап, алып келгенди.

Сора сарыуек айтханды: 

– Мен атама-анама ханны Кюнтаякъ деп къызын алыгъыз дегенимде: «Огъесе жерде сарыуек болуп айланнгын сен, ол санга келмесе!» – 
деп, къаргъагъан эдиле. Энди къаргъышны кючю кетди, – деп, къабындан чыгъып, бир ариу жаш болгъанды. 

Алайда уллу къууанч этгендиле. Жаш да быланы, эркелетип, солутуп, саугъала берип, юйлерине ашыргъанды.

АЛТЫНКЕКЕЛ

Эртте-эртте бир сакъат, ёксюз жашчыкъ болгъанды. Аны атасы-анасы бек жарлы адамла эдиле да, аладан юй-мюлк болуп жукъ къалмагъаны себепли, ёксюз жашчыкъ къая дорбунда жашагъанды, кийик жаныуарланы терилеринден кийим тигип, аны кийгенди, кёгет жыйып, кечиннгенди.

Жашчыкъгъа жыйырма жыл болгъанда, эл-жамауат аны юйлендирирге оноу этгендиле. Ким токълу, ким къой неда эчки келтирип, бир къызны алып бергендиле, юй-кюн болуп жаша деп.

Эки жылдан ёксюз жашны къатыны бир алтын кекелли жашчыкъ тапханды. Алтын кекелли жашчыкъ не дунияны юсюнде, не жети кёкню башында, не жерни жети къатысында быллай болмаз дерча, аллай бир ариу сабий эди. Кеси да, кюннге-ыйыкъгъа башха сабийле айгъа-жылгъа ёсгенни ёсюп, эрлай хайт деген жаш болгъанды. Ол сегиз жылында жетген жаш кибик кёрюннгенди.

Алай бла, алтынкекел жашчыкъ мал кютерге жарай башлагъанды.

Бир жолда, Алтынкекел да чегет талада дугъум жыйып ашай, къой-эчки сюрюучюгю да алайда жайылып отлай тургъанлай, малларына арс​лан чапханды. Аны эслеп, Алтынкекел бир мазаллы илкични сермеп алгъанды да, арсланнга мыллык атханды. Арслан да, къойну къоюп, анга атылгъанды.

Алтынкекел арсланнга илкични-илкични сылагъанды да, аны сойландыргъанды. Ингирде уа, сюрюуюн да сюрюп, кюйсюз жаныуарны сыртына атып, юйге къайтханды.

Аны алай кёрюп, адамла сейирсиннгендиле. Къалгъанла барыргъа къоркъуп тургъан ёзенде ол къой кютгенин билгенлеринде, андан да бек сейир-тамаша болгъандыла. Биргесине жюз жашны къошуп жиберип, жыртхыч жаныуарладан ол къоркъуулу ёзенни тазалатхандыла. Энди алайда хар ким да мал кютерча болгъанды.

Бир жолда Алтынкекел, биягъы ёзеннге узакъ кирип, мал кюте барып, мазаллы жыйын жанлыны бир уллу бууну, тутуп, ашай тургъанларына чыгъып къалгъанды. Эрлай, садакъ бла атып, бёрюлени кимин ёлтюргенди, кими къачып, кау-куу болуп кетгендиле.

Жаш, жарты ашалгъан бууну эки бюйрегин алып, экисин эки лобан тёбеге басдыргъанды да, буу мюйюзлени да алып, жолуна кетгенди.

Талай кюнден, айланып барып, къараса – ол эки лобан тёбени юслеринде бирер добар кючюк чончайып, ууакъ-ууакъ юре тура эдиле.

Алтынкекелни кёрюп, кючюкле анга мыллык атхандыла, эркелеп, ийисгеп, бутларына чырмалгъандыла. Жаш да сейирсиннгенди, къууаннганды. Садагъын сермеп алып, экисине эки кийик эчкини ёлтюрюп бергенди. Ашатып, биргесине алып кетгенди.

Эки жылдан ол эки кючюк эл ауузуна алгъан аламат эгер итле болгъандыла. Кёкде учхан къушдан сора, жерде чапхан бир жаныуар аладан къачып къутулалмагъанды.

Алтынкекелге онбеш жыл толгъанда, бир ариу къызны хар кече сайын тюшюнде кёрюрге къалгъанды. къой кюте барып, балдыргъан къау​раны, уллу ёзегинден сыбызгъыла этип, кюн сайын аланы таралтып, согъуп тургъанды. Итле да биргесине. Алай бла, дагъыда бир жыл озгъанды.

Бир кюн, ол, сюрюуюн да жая барып, элден узайгъанды. Кеч болгъанды. Кюн бузулуп, жауун жаууп башлагъанды.

Жаш сюрюуюн жайылтмакъ терекни тюбюне жыйгъанды. Жауун тохтаргъа уа, гебенегине чырмалып, таяннганды да, жукълагъанды.

Бир заманда малла мангырагъан тауушдан уянып, къараса – кюн тийип тура, маллары да жайылып отлай.

Эрлай сыбызгъысын алып, биягъынлай жырлап башлагъанды жаш:

– Хар кече сайын, билмей тургъанлай, 

Аллыма къысха келесе. 

Сёз айтама десем, тас болуп кетип, 

Жюрегиме ауруу бересе.

Бир кёп термилдим, дыгалас этип, 

Ким болгъанынгы билирге. 

Бир уллу Къуш а болуп къалгъаем, 

Сени ызынгдан сюрюрге.

Сени кёргенли, сюймеклик сингип, 

Кетмезлик ауруу тапханма. 

Мен жашаууму берип къоярем

Санга элтир жолну айтханнга.

Бу сейир тюшле хорлалла мени, 

Мадарсыз болуп жатама. 

Мен ауруп жатсам, ким къарарыкъды 

Мени жарлы сакъат атама?! –

деп, жаш, таралып, согъа, жырлай тургъанлай, аякъ тауушу чегетлени, къаяланы зангырдатып, къойланы тёбен жанларындан бир акъ къочхар чыкъгъанды. Къойлагъа кирип, тохтап, тёгерегине къарап, Алтынкекелни кёргенлей, мукъут болуп къачып тебирегенди. Къойла къочхарны ызындан чапхандыла. Эгер итле да сюрюуню ызындан атылгъандыла.

Жаш да чапханды ызларындан. Алай а жеталмагъанды. Къочхар – 
аллында, къойла бла итле ызындан, бары да бир къая тешикге кирип кетгендиле. Жаш жетерге, эгерле ызына чыкъгъандыла. Алай а, не медет, къой-къочхар да думп.

Итлени да алып, жаш да тешикге киргенди. Барып-барып, эки къычырым чакълыдан бир кенг талагъа жетгенди. Къараса – алайы жарыкъ. Тёгереги-башы да – бийик къаяла, чегет, кёгет терекле.

Жаш, арып, кёгет тереклеге узалып, алма, жюзюм ашагъанды. Тоюп, олтуруп, жугъун да билмей, жукълап къалгъанды.

Ит юрген тауушха уянып, къараса – эки акъсакъал къартны итле алларын алып тура эдиле. Къобуп, жаш акъсакъал къартлагъа салам бергенди, къол тутханды.

– Бери, биз билип, сексен беш жылны адам аягъы басмагъанды. Сен къайдан чыкъдынг? – деп соргъандыла къартла. 

Жаш хапарын айтханды. Алайда къартла жашны арлакъда кёлге алып баргъандыла.

Къартланы бири былай сызгъыргъанлай, бир алтын жерли, алтын керекли ат келгенди. Къанжыгъасында эки алтын сыбызгъы, эки алтын бичакъ бла темир кюбе да тагъылып.

Къартла ол сыбызгъыланы алып сокъгъанлай, кёлню жагъасында къамишден минг чакълы къой, аллай бир да эчки, алларында да акъ къочхар чыкъгъандыла.

Алтынкекел аланы сюрюп кетерге башлагъанды. Алай а къартла:

– Сен аланы сюрюп элталлыкъ тюйюлсе. Акъ къочхаргъа къошулгъан мал андан айырылмайды. Бизге юйге кел да, солу, сора бир оноу этербиз, – дегендиле.

Была, къая ичинде темир эшикни ачып, къая тешик бла жюз аршын чакълы барып, бир омакъ жасалгъан юйге чыкъгъандыла. Жаш, къараса – мазаллы тепсиле ашарыкъдан-ичерикден толу. Кеси кесини кёзюне ийнанмай, жаш бек сейирсиннгенди. Къоркъаракъ да болуп, былайдан сау-эсен чыгъалгъа эдим деп, сагъышланнганды.

– Аша, ич. Сора сени ишлеринги оноуун этербиз, – дегендиле къарт​ла.

Ашап-ичип бошагъандан сора, къартла былай айтхандыла: 

– Жаш, къоркъмай, къажыкъмай, бизге келгенинг – насыбынг. Болушайыкъ санга. Сен тюшюнгде кёрюучю къызны хапары былайды: ол ханны жангыз къызы Мадинады. Кюн батхан жаны табаракъ барып, анда жашайды. Аны бир патчахны къарындашындан туугъан жашха – 
тау артында бийге берирге сёз тауусуп, къол тутушхандыла. Алай а къыз да, сени тюшюнде кёргенди да, сюйгенди. Хан санга аны ал да, бар деп къоярыкъ тюйюлдю. Бу акъ атха мин да, ауузунгдан сёз чыгъармагъанлай, барып тур. Ат кеси сёлешип башлар, керек болса. Атдан алгъа сёлешсенг, атып кетерикди. Ат тохтаса, тюш да, бу сыбызгъыны сокъ. Бу кюбени кийсенг, тюрленип, ким да къоркъурча сыфатха кирликсе. Алай бла, кесинги сакъларгъа тынч боллукъду. Эрлай атха мин да, былайдан кет, – деп, женгил ашырып жибергендиле.

Алай бла, малларын да къоюп, жаш, юйюне барып, ёлмесем, бир айдан келирме деп, эки эгерни да биргесине алып, атланып кетгенди.

Ол баргъаны бла барып, талай ёзенледен, жерледен ётюп, чегет талада къара сууну къатында тохтагъанды ат. Алтынкекел атдан тюшгенди, атын отларгъа бошлап, кеси таянып, жукълап къалгъанды.

Бир заманда дауурдан уянып, къараса – итле жюз атлыны алларын алып тура – жашха жууукъ иймей.

Жаш секирип ёрге тургъанлай, аны сыфатындан – эр кишилигинден къоркъуп, атлыла ызларына къачхандыла. Къачып барып, тёрт ат жегилген фаэтонну къатында тохтап, аны ичинде олтургъан къызлагъа хапар айтхандыла.

Фаэтонну ичинде олтургъан, юч къыз нёгери бла, ханны къызы болгъанды. Ол атлылагъа урушханды: 

– Не эриши, не палах эсе да, жюз адам бир адамдан къоркъуп къачасыз! – деп, айып этгенди. 

Кеси да биргелерине къошулуп, эки къыз да этеклерин кётюрюп, Алтынкекелге жууукъ келгендиле.

Келип, бетине къарагъанлай, аны эришилигинден къоркъуп, къыз, абын-сюрюн эте, ызына айланып къачханды. Нёгерлери да ызындан юрюлгендиле.

Аллай бир заманны тюшюнде кёрюп, таралып тургъан къызын билмей тургъанлайына тюнюнде кёрюп къойгъанында, жаш сейир болгъанды. Сора, эс жыйып, аны нек къоркъгъанын да ангылап, эрлай сыбызгъысын сермеп алып, согъуп башлагъанды, жюз тюрлю тарала.

Аны сейир жырлап, сыбызгъыны алай сейирлик сокъгъаны ханны къызы бла аны нёгерлерин сейирсиндиргенди. Ала, тохтап, анга тынгылап тургъандыла. Сейирсинип, кёкге къарасала – кёкде къушла, жерге къарасала – тёгерекде жан-жаныуар тохтап, бары да жашха тынгылап тура эдиле. Жаш а кесини къызгъа сюймеклигини юсюнден жырлагъанды, анга къалай таралгъанын айтып, сокъгъанды сыбызгъысын. Бу къызгъа термилгени жолгъа чыгъарып, бери сюрюп келгенин айтып, сокъгъанды.

Анга сейирсинип тынгылагъанды къыз. «Бу эриши адам кёзюме къарап, бу сейир сёзлени айталмаз эди, алай бош адам болса», – деп, кёлюне алай келгенди къызны. Сора, къоркъгъаны да, титирегени да бираз сел болуп, ханны къызы жашха жууукъ келгенди.

– Жаш, сени ханны къызына айтханларынг кечиллик сёзле тюйюлдюле. Алай болса да, сыбызгъынгы манга бер да, хапарынг атама жетгинчи, къора, мен сени кечеме, – дегенди.

Жаш да жырлап жууап бергенди, сыбызгъыдан эсе, санга жанымы алгъа берликме деп. Дагъыда жаш былай деп тилегенди: 

– Мен, хапарым сени атанга жетеди деп, къоркъмайма. Эркинлик бер, ариу къыз, сизни биргегизге барып, къызын тилегеними ханнга кесим ауузум бла айтайым. Кёре болурса, мени сыбызгъым манга, адам угъай, къанатлыланы, жаныуарланы къаратады. Эришилигим ючюн а, мени не терслигим барды?! Эришини-ариуну да Аллах кеси жаратады! – 
дегенди.

Къыз сагъыш этгенди. «Бу эриши адамгъа бу сейир фахму берилгенине къара. Хар сёзю, сокъгъаны жюрегинги эритип барады. Элтейим атама. Ёмюрде бир адамгъа тиши ышармагъан атамы кёзю бир ачылыр, мынга тынгыласа». Алай бла, къыз жашха биргесине тебирерге эркинлик бергенди.

Секирип тулпарына минип, кетгенди жаш биргелерине.

Атланы къара терлетип, ханны къаласына келгендиле. Къаланы сакълап тургъан аскерни таматасы жашны къалагъа иерге унамагъанды:

– Эй, бу эриши затны къайдан табып келесиз? Муну тюрсюню, тап, мени да къоркъутады, – дегенди. 

Алайда ханны къызы, келгенди да, аскер башчыгъа бу эриши жашны сейирлик сыбызгъычы болгъанын, муну, ханны кёзюн ачаргъа деп, иш этип, алып келгенин айтханды.

Алайда хапар ханнга жетгенди да, хан жашха: «Келип, сыбызгъы сокъсун!» – деп буюргъанды.

– Угъай, – дегенди жаш. – Мен ханнга къонакъма. Къонакъны эм алгъа ашатып, ичирип, сыйлап, артдан ишни юсюнден сёлешедиле. Хан ол адетни бузмасын. Дагъыда айтырым: эки эгерим, атым эмда кесим – бизни кече бир бирибизден айырмасынла. Тамбла уа хан, битеу элин, жамауатын жыйсын да, сыбызгъы да согъарма, нек келгеними да айтырма. Алай тюйюл эсе, башха къонакъбай излей кетерикме.

Жашны жууабы ханны сейирсиндиргенди. Алай болса да: «Кетмесин къонакъ, ол айтханча болсун, къонакъгъа иги къарагъыз, къалай десе, алай этигиз», – деп буюргъанды жумушчуларына.

Эрттенбласында, жаш айтханча, хан эллеринден битеу адамларын жыйдыргъанды. Къонакъны эришилигинден къоркъуп, адамла артха ыхтырылгъандыла.

Бийигирек жерге чыгъып, жаш сыбызгъысын согъуп башлагъанды.

Жаш алай согъуп башлагъанлай, ол асыры ариу сокъгъандан, адамланы жюрек къыллары титирегенди, бутлары къыйылып, кими жиляй, кими сир сюелип, тынгылай, дунияларын унутхандыла.

Бир заманда эс жыйып къарасала, кёкню къаралтып, анда къушла къалкъап, тынгылап тура эдиле. Жан-жаныуар, тул-туман болуп, жыйылып, жоппу-жоппу болуп, басынып, сир къатып тынгылай эдиле.

Жаш, арып, сокъгъанын тохтатханды. Олсагъатдан кёкде къушла чачылып, кёк ачылып, кюн тийгенди. Жаныуарла чачылып, жер ке​нгергенди.

Адамла уа, жашны тёгерегине басынып:

– Энтта сокъ, шо, бир кесекчик сокъ! – деп къадалгъандыла. 

Алагъа къошулуп, хан да тилегенди.

Алайда жаш, сыбызгъысын жангыдан согъуп, ханны къызын тилей келгенин айтханды.

Хан ачыуланнганды. 

– Хар айлана келген садакъачы ханны къызын тилеп тебиресе, ханда не сый къаллыкъды! – деп, чамланнганды. – Бу эришини, сюрюп, къала тёгерегинден къыстагъыз, адамланы да чачыгъыз! – деп буйрукъ бергенди. 

Ханны атлы аскери жыйылгъан халкъны алайдан сюрюп къыстагъанды. Жашны уа, къыстар мурат бла, къатына келгенлеринде, ол, къылычын суууруп алып, юслерине учханды. Ала къачхандыла, кау-куу болгъандыла.

Аны кёрюп, хан, жашха атлыла чапдырып, чакъыртханды.

– Кеч, къонакъ, айыплы болдукъ. Жашла кесиликлери бла камсыклыкъ этгендиле. Сен мени сыйлы къонагъымса. Санга тийишли къонакъ​бай болмай, мадарым жокъду, – деп, жашны къонакъ юйге элтдиргенди. 

Жарыкъ болуп, хан кеси биргесине олтуруп, жашха тюрлю-тюрлю ашарыкъла, уча, ичгиле келтиргендиле.

Атына жаны тынмай, Алтынкекел, ашап-ичип башларны аллы бла, тышына чыгъып, анга къараргъа баргъанды. Барса, адам тил бла сёлешип, аты былай айтханды:

– Аллынга келген къошундан чагъыр ичме: ёлюр от къуйгъандыла. Ханны тюлкю тилине ийнанма, ол, сени ёлтюрюр ючюн, ариу айта турады. Белингден къылычынгы тешме – хан тулпарларын санга юсгюрлюкдю. Сакъ бол! Къызны алсанг, элинге къайтып кет, мында къалма.

Алтынкекел ызына киргенди. Хан, аны кесини къатына олтуртуп, кукаланып, тюлкю тил бла ариу сёлешгенди. Жашны аллына уча, чагъыр, тюрлю-тюрлю ашарыкъла салгъандыла. Алай а Алтынкекел, аллында чагъырдан ичген кибик этсе да, ичмегенди.

Хан, къонагъыны ёлюрюне ашыгъып, анга жютю-жютю къарап, къайгъы этерге къалгъанды. Сора, болмагъанында, Алтынкекелни жукъларгъа ашырып, ызындан жети тулпар жашын жибергенди, къонакъдан бошаргъа, сыбызгъысын да ханнга келтирирге буюруп.

Ханны тулпарлары жашха, келип, жууукъ олтуруп, къаугъа чыгъаргъандыла да, Алтынкекелге мыллык атхандыла. Аланы алай кёргенлей, Алтынкекел, эрлай эшикни къадауун салгъанды да, тышындан кишини жибермей, ичиндегилени топулдатханды, ханны тулпарларын, ёрге къопмазча, ахшы ууадых этгенди да атханды. 

Сора эшикге чартлап чыкъгъанды да, секирип атына минип, мынга чабышхан аскерни къыйырындан киргенди.

Эки эгери талап, аты ёшюню бла уруп, жыгъып, теплеп, кеси къылычын ойнатып, къадар адамны шындык этгендиле. Аскерни къалгъаны башы къалгъан жанына къачып, кау-куу болгъанды, кёбюсю чегетге сингип кетгендиле.

Жаш да, юсюн-башын къан-къун этген кибик этип, ханны сынар ючюн, барып, тюрмени ачып, ары жыйылып тургъан адамланы бошлап, барып кеси ары кирип, жатханды.

Эрттенбласында хан, келип, къараса – сыфатындан адам къоркъ​гъан тулпар къонакъ, болгъаны къан жугъу болуп, тюрмеге атылып тура.

Хан къууанч тыпырлы болгъанды. Керпесленип, элин, аскерин жыйгъанды. Мазаллы шынкъарт от жакъдырып, башкесерлерине:

– Жашны, бери келтирип, отха атыгъыз. Сыбызгъысын да бери беригиз. Кёп аскерими къырды, кёп ачыу этди, энди кюйсюн да, бир тынч жукъларма! – деп буюргъанды.

Ханны башкесерлери жашны сюйреп келгендиле. Кётюрюп, жана тургъан отха быргъай башлагъанлай, Алтынкекел, силкинип, аланы къолларындан ычхыннганды да, тутуп-тутуп ханны башкесерлерин отха быргъагъанды. Сермеп къылычын суууруп алып, ханны аскерине мыллык атханды.

Олсагъатдан хан да, аскер таматалары да, къачып барып, къалада букъгъандыла, аскерле уа, кау-куу болуп, къачхандыла. Жыйылгъан халкъ олсагъатдан алайдан думп болгъанды.

Алай бла, жолу болмагъанын кёргенинде, хан дунияны къалтыратхан эриши къонагъына кеси салып келгенди.

– Жаш, не керекли болуп келгенсе бери? Къызымдан башха, не сюе эсенг да, ал да кет! – дегенди хан.

– Башха жугъунг керек тюйюлдю, – дегенди Алтынкекел. – Жа​нгыз тилегими бер.

– Да къалай берейим санга, тау арты бийге берирге сёз тауусуп турама сора! Сёзюмю бузсам, ол бизге игилик этмез, – дегенди хан.

– Сен къызынгы анга кеси ыразы болмай тургъанлай бере айланаса. Этгенинг тюз тюйюлдю. Тау арты бий санга жукъ айтама десе, мен унамазма, – дегенди тюрсюнюнден адам къоркъгъан эриши къонакъ.

Хан сейирсиннгенди.

– Да къызым санга алай ыразы болуп къаллыгъын къайдан билесе? – 
дегенди.

– Билеме, – дегенди эриши. – Ийнанмай эсенг, шагъатха битеу элинги жый да, аланы алларында сор. Угъай десе, мен ариулукъ бла кетип къалырма. Хо десе уа, сен да угъай демезсе. Ансы сен адамны не керти адамлыгъын, не керти сыфатын таныргъа излегенча кёрюнмейсе, кесинг да къонакъгъа къолай къонакъбай болалмагъанча кёрюнесе, – дегенди Алтынкекел.

Алайгъа келишгендиле да, экинчи кюнюнде хан битеу элни жыйгъанды. Жашны, къызны да келтирип, битеу элни шагъат эте, хан къызына былай соргъанды:

– Къызым, ол бийге да ыразы тюйюл эдинг. Кесинг билесе, бу адам да сени ючюн келип турады. Мынга уа ыразымыса?

Атасы, бу къоркъуулу сыфаты болгъан адамны жангыз къызына тенг кёрюп, элни аллында алай соргъанына сейир-тамаша болуп, къызы ол эриши адамгъа къоркъа-къоркъа къарагъанды. Къараса уа, аллайгъа къарасын, – жаш, эрлай адамны эриши къапха кийирген абасын тешип, бир жанына силдегенди да, – къызны аллында ёмюр дунияда адам баласыны кёзю кёрмеген бир ариу жан, бир сейирлик алтынкекел жаш болуп, кюн тийгенча, ышара тура эди. Къыз да аны олсагъатдан таныгъанды – ол къыз тюшюнде кёрюучю жаш эди.

Алайда къыз да, хан да, халкъ да эс ташлагъандыла, ауузларына сёз тюшмей, жунчугъандыла.

– Эй, сен а мени не бек хыликкя этдинг, не бек уялтдынг! Элинг, журтунг – белгисиз, къолунг – къуру, бир жалан адам. Алай болса да, сен айтханча болсун. Сора бийге уа жууабынгы кесинг берирсе, – дегенди хан. 

Къыз да, жаш да, халкъ да къууаннгандыла.

Алай бла, алайда окъуна некях этгендиле, той-оюн, ашау-ичиу, тепсеу башланнганды.

Алтынкекел ханнга болушлукъчу, таянчакъ киеу болгъанды. Юйюн-элин да унутханды. Аны кючю, жигитлиги, акъылы ол тёгерекге хапар болуп жайылгъанды да, ол ханнга ёшюн урургъа кюрешгенле тохтагъандыла. Алай а аны барындан да ол бийни хапары жокъ эди. Хан ханлыгъында ишни кёбюсюнде Алтынкекелге къоя башлагъанды. Бир жолда уа Алтынкекел ханны жерин-сууун кёре кетгенди.

Ол кетгеннге къарап тургъанча, келинни элтирге, уллу аскери бла, ол патчахны къарындашы Тенгиз бий деген келгенди да къалгъанды. Хан къоркъгъанды, сора бийге, ариу айтып, мал, мюлк берейим, къызымы башха жаш, мен ыразы болмай тургъанлай, кюч бла алгъанды дегенди. Болса да аны къызсыз ашыралмагъанды.

– Он эрге барса да, келиними алмай кетерик тюйюлме. Угъай дей эсенг, сюнгюле даулашсынла! – дегенди да тохтагъанды Тенгиз бий.

Хан амалсызгъа къалгъанды. Алтынкекелни юйде болмагъанына ёкюннгенди. Алай а, не эди мадары, ол бий Мадинаны алгъанды да кетгенди.

Бир заманда Алтынкекел, къайтып келгенди да, эшитгенди хапарны.

Тулпарына минип, эки эгерин да алып, эриши къабын да кийип, олсагъатлай хайда сюргенди бийни аскерини ызындан.

Жетгенди да, аскерни артындан кирип, къылычын ары бла бери сермеп башлагъанды. Тенгиз бийни махталгъан аскерчилери, къоркъуп, кау-куу болуп, чачылып, къачып, чегетге кирип, анда букъгъандыла. Ол залим бий да бир къауум адамы бла къачып кетгенди.

Алтынкекел юй бийчесин алып къайтханды ханны къаласына.

Талай замандан хан ёлгенди. Ханлыкъ Алтынкекелге къалгъанды. Алтынкекел, сюйген – мал тутугъуз, сюйген – жер сюрюгюз, урунугъуз деп, адамлагъа сюйгенлерича урунуп жашаргъа эркинлик бергенди. Ханлыкъ кюнден-кюннге байыгъып, адамла байдан-бай, игиден-иги жашай башлагъандыла. Ханнга да жашчыкъ туууп, къууанчы уллу болгъанды.

Кюнлени бир кюнюнде адам солуялмаз бир иссилик келгенди. Суула къуруп, бахчала-сабанла кюйюп, мал, адам да къырылып тебирегендиле. Къыйынлыкъ келгенди.

Алтынкекелни ариу юй бийчеси да, жашчыгъы да ёлгендиле. Алтынкекел хан жилягъанды, таралгъанды. Экисин да басдырып, хар кюн сайын барып, къабырларына къапланып жиляп, таралып тургъанды. «Атым: «Къызны алсанг, элинге къайтып кет», – деген эди. Ол айтханны этмедим, хан болама деп, бу кюннге къалдым!..» – деп ёкюннгенди, таралгъанды.

Алай бла, ол да ханлыкъ борчун къоя, заман бара, кёп кюнле, айла озгъандыла, жылла кетгендиле.

Бир жолда, Алтынкекел, биягъынлай, къабыргъа къапланып тургъанлай, келип, тулпар аты, юсюне сюелип, былай айтханды:

– Алтынкекел, болгъанды сарнагъанынг, таралгъанынг! Энди санга былай этип тургъандан, заран болмаса, хайыр жокъду. Атангы-анангы жокъла. Ары дери уа, сени жюрек жарангы сау этерик тау артында бир бийче барды да, анга бар!

Жаш, ханлыкъ этген элине къайтып келип, саламлашханды да, тулпарына да минип, жолгъа чыкъгъанды. Ол, адамгъа уллу кюч берген, эриши этген абасын да къаплап, Къара тенгизни жагъасы бла келе тургъанлай, бир талай кеме жагъада тохтап, уллу аскер да къумгъа жайылып, солуй тургъанларын кёргенди. Сора, алай аланы туураларында атдан тюшюп, ауузланып, солургъа таяннганды.

Алай болса да, биягъынлай, къыйынлыкъ жюрегин кемирип тургъан болмаса, эсин башха затха буралмагъанды, кеси кесин жапсаралмагъанды. Биягъы сыбызгъысын согъуп, таралып башлагъанды.

Алтынкекелни мудах кюйлерин эшитип, аскерчиле, аскер таматала, алайда жюрюген адамла сейирсиннгендиле.

Кёкде – къанатлыла, жерде жан-жаныуар тохтап тынгылагъандыла, басынып келип, жоппу-жоппу болуп, дуппур-дуппурдан къарай.

Сыбызгъычы сылыт болуп тохтагъанында, къанатлы, жаныуар болгъан чачылгъандыла. Ол аскерни таматасы уа, келип, тилегенди:

– Жаш, дунияда не сюйсенг, аны берейим, бу сыбызгъынгы манга бер.

– Угъай, – деп, жаш унамагъанды.– Мени кюйдюрюп баргъан бушуууму сериуюн этиучю жангыз буду. Бераллыкъ тюйюлме.

– Айлана келген бир садакъачы, бу Аллах сюймей жаратхан сыфатсыз, тау артындан келген аскер таматагъа бир къаура кесекни бералмай эсе, таякъны уллусун сынаргъа ыразы болур, эшта, – деп чамланнганды аскер тамата.– Хайда, муну иегилерин бир саначыгъыз! – деп, аскерчилерине жашны ууатыргъа буйрукъ бергенди.

– Санаргъа талпый эсегиз, санар зат бусагъатдан кесигизде окъуна табылырча этейим. Къылычым тот болмай тура эсе, бир кёрейим алгъы бурун! – деп, Алтынкекел, керилип, къылычы бла бир мазаллы сослан ташны сермегенди.

Таш юч-тёрт адамны къулачы жетмезлик чий бишлакъ кибик, сынып, бир уллу таш тилкем бир жанына дыгъырдап тюшгенди.

Аны кёргенлей, аскерчиле да, аскер тамата да симсирегендиле.

– Айыплы болдум, кеч, – дегенди аскер тамата.

– Кёп адамгъа таматалыкъ этген тамата кесини жангыз тилине да таматалыкъ эталса, ушагъыулу эди. Мен да, сыфатсыз, сыфатлы эсем да, Аллах жаратхан бир жан, сыфатым ючюн сени аллынгда нек терс кёрюндюм? – деп, тюрсюнюнден адам къоркъгъан эриши жаш сермеп юсюнден абасын тешгенди.

Къарасала, аллайгъа къарасынла – суу суратча бир сейир жаш, кюн таякълада жаннган окъа халыча, жана, сюелип тура. Аны кёргенле бары, солууларын алалмай, къарап, сейирсиннгендиле.

– Женгиллик этдирмеген, эссизлик айтдырмагъан не барды дуния​да! – дегенди аскер тамата. Сора: – Бир хапар айт, не адамса? – деп тилегенди. 

Айтханды бу хапарын, бушууун да.

– Алай эсе, кёресе, бу къадар аскерни, ол къадар кемени таматасы менме. Тау артына, юйюбюзге, къайтып тебирегенбиз. Бизни бла кел да, бизде къонакъ бол, бир кёзюнг ачылыр, кемеге мин! – деп тилегенди аскер тамата.

Алтынкекел аны бла барыргъа унамагъанды. Аскер тамата уа бу сейир, тулпар жашдан айырылып къалыргъа сюймегенди.

– Кел мени бла, сокъуранмазса! Сабий болуп, дунияда бир жангыз къызым барды да, – аны санга берейим. Мен да энди бир кёпмю жашарыкъма, орунума сени аскер тамата этерме, – дегенди ол.

– Хан болуп да кёрдюм, аны ючюн да ёлюм мени жокъларын къоймады, аскер жюрютюп да кёрдюм, аны ючюн да насыбым артыкъ узакъ болмады. Жарлы юйюме барып, къартларымы бир кёрюп ёлсем, олду муратым, – дегенди Алтынкекел.

– Да сенича жашны мураты алай къысха болса, менича къартны мураты къалай болсун да! Алай болса да, ма мынга бир кёз жетдир! – 
деп, аскер тамата анга къызыны суратын кёргюзтгенди. 

Къараса – бу адаммыды, мёлекмиди дерча, бир сейир къыз.

«Дунияда Мадинагъа тенг жокъ эди, энди бу уа, анга тенглик этерча, бир жан кёреме!» – деп, сейирсиннгенди Алтынкекел. Тулпар атыны айтханы да эсине тюшгенди. Аны жумушай башлагъанын сезип, аскер тамата да:

– Кел! Бир кесек заманны къонакъ бол да, кетерсе юйюнге, – деп къадалгъанды.

Сора баргъандыла ол аскер тамата жашагъан шахаргъа – Тау артында уллу шахарланы бирине.

– Сизни патчахыгъыз бла, аны къарындашы бийигиз бла эски кёлкъалдыбыз барды. Сен да – аланы къарындашлары, мен да сени къонагъынг. Алагъа кесими танытып, къаугъа болургъа, керексизге къан тёгерге сюймейме. Мени бу эриши къабымы теш деп къысма, кесим тешгинчи, – дегенди Алтынкекел.

Аскер тамата хо деп, алайгъа келишгендиле.

Къонакъбай къонагъына уллу сый берип, къурманлыкъ, той-оюн этип, кёзюн ачаргъа кюрешип, аламат къарагъанды. Алтынкекел да бушууундан бираз жайыгъа, кёлю иги бола, къонакъбайыны къызын кёрсе уа, бютюнда жарый тургъанды. Алай а къыз анга бурулуп да къарамагъанды. Ол угъай, сыфатындан къоркъуп, кенг жюрюгенди. Къонакъбай а, бу сейирлик, тулпар жашны киеу этерге талпыгъанды да, юйюне кетерге къоймагъанды.

Эригип, бир кюн Алтынкекел уллу кёгет бахчагъа чыкъгъанды. Бахчада узагъыракъ кетип, сыбызгъысын алып, биягъынлай сарнатып башлагъанды. Аны эшитип, ол бахчагъа киралгъан болуп, бир тилли къалмай, алайгъа жыйылып, тынгылагъандыла.

Къонакъбайны къызы да ол кезиуде нёгерлери бла, жел къакъдыра, бахчада айланнганды. Ол аламат-сейир сокъгъан кимди экен деп, сейирсинип, чабып келселе – сыфатындан адам къоркъгъан ол эриши къонакъ жырлай-согъа тура. Узакъдан къарап, сюйюнюп тынгылагъандыла къызла. Тилеп, дагъыда, дагъыда сокъдургъандыла, жырлатхандыла.

Ол кюнден сора аскер таматаны къызы, бу эришини сокъгъанына тынгыламаса, бир заты жетишмегенча болуп тургъанды. Тилей да сокъдура, сыфатына да юйрене, илеше башлагъанды. Тап, кетип къалмагъа эди бу деп, къайгъы этгенди. Алай а бетине къарагъаны сайын, къоркъуп, къатына баралмагъанды.

Бир жолда Алтынкекел эриши къабын тешип, согъа тургъанлай, бир жанындан къыз чыкъгъанды да къалгъанды. Билгенди сора къыз атасы аны къаллай жашха берирге деп кюрешгенин.

Атасы да эслегенди къызны къонакъ жашха тюрленнгенин. 

– Мен къызымы бу жашха береме! – дегенди. 

Алай а жууукълары, къызны анасы-зат, сейирсинип:

– Ол деген не сёздю! Къызыбызны ол тюрсюнюнден адам къоркъ​гъан затха къалай берирбиз, кёзюбюз къыйып? Къыз да унамаз! – дегендиле.

– Унарыкъды, – дегенди атасы.

– Сора, биз да къарап тургъанлай, къыз, ыразылыгъын айтсын да, къоркъмай, къатына барсын, – дегендиле.

Алайгъа келишип, жууукъ-тенг бары жыйылгъандыла. Къыз бла тюрсюнюнден адам къоркъгъан къонакъ жашны да келтиргендиле;

– Къызым, сени бу къонакъ жашха береме. Ыразымыса? – деп соргъанды атасы. – Ыразы эсенг, къоркъма да, къатына бар да, сюел.

– Ыразыма, атам, сен айтхан болсун, – деп, къыз, ышара-ышара, атасы айтханча, барып, жашны къатына сюелгенди. 

Къарап тургъанла сейир-тамаша болгъандыла.

– Да энди къызым бу жашха кеси ыразылыгъы бла баргъанын кёресиз. Бу ишге барыгъыз да мени кибик ыразы болугъуз, киеуюмю да сыйын кёрюгюз, – дегенди аскер тамата.

– Да не этерикбиз, къызны кеси ыразы болгъанын кёрдюк. Жа​зыуу алай болур эди, энди биз да, угъай-хо деп, сёз къошмазгъа айтабыз, – дегендиле бары да.

Сора алайда Алтынкекел, сермеп къабын тешгенди да атханды: 

– Энди тешсем да боллукъду, – дегенди да.

Къарагъанла бары да сюелип тургъан жашны сыфатына-чырайына, кюн тийгенча, ариу ышаргъанына сейир-тамаша болгъандыла. Ауузларына сёз тюшмей, талайны туруп, алай эс жыйгъандыла.

Аскер таматаны къарындашы ол бий айтханды:

– Бу эриши бла эски кёлкъалдым бар эди да, энди бюгюнден ары кечеме. Алдау чырай бла тюйюл, керти адамлыгъы бла, тёзюмю бла алады къызыбызны. Мен да, сизнича, ыразыма!

Бары да къууаннгандыла. Той-оюн, уллу къууанч этгендиле.

– Мында къал, мен къарт болгъанма, аскер тамата сен бол, – деп кюрешгенди къайын атасы. 

Алай а Алтынкекел унамагъанды:

– Аскер таматалыкъ неди манга, бир мазаллы ханлыкъда ханлыкъ этип тургъан ханнга! Жолоучу да болдум, аскер да жюрютдюм, оноу этип да турдум, алай керти эр киши элин жокъламай мадары жокъду да, элими жокълайым. Аны санга аллында да айтхан эдим! Керек кюнюгюзде уа, мен – сизники, бу къамай, майырыша
 билмеген къылыч – 
меники! Жетерме, борчуму этерме,– дегенди.

Алай бла, къызны да алып, тулпарына минип, эгерлери да ызындан, юйюне къайтып келип, ырахат жашап къалгъанды.

ЁКСЮЗ ЖАШЧЫКЪ

Эртте-эртте бир жерде эки бай жашагъандыла. Аланы мал жюрютген къошлары бир биринден узакъ болмай, къоншу орналгъандыла. Ала, бир бирини малына зарланып, бирини бир къотур улагъы артыкъ болса да, бир бирине эришип, аны толтургъунчу, кёзлерине жукъу кирмегенди. Ала, бир бирине асыры эришгенден, болгъан затларын ашаргъа-киерге кёзлери къыймай, ач-жаланнгачны орунунда, алай жашагъандыла.

Арадан бир талай жыл ётгенден сора, эки байны бири, ауруп, ёлгенди. Аны ызындан, кёп турмай, къатыны да ёлгенди. Аланы онеки жыл болгъан жангыз жашчыкълары ёксюз къалгъанды. Эрттеден бери да кесини байлыгъындан тоймагъан бай, ёлген байны малын да кесини къолуна жыяргъа умут этгенди. Ол, ёксюз жашчыкъгъа келип, кука тил бла былай айтханды: 

– Мени халал тенгими кёзюнден кёрюп турургъа, жангыз сен болмасанг, кишиси къалмагъанды. Аны юсюне, мени кесими жангыз жашым отуннга кетгенлей, чегетде эмегенле ёлтюрюп, къайтмай къалгъанды. Энди сен мени жашым бол, – деп, жашчыкъны юйюне алып кетгенди. 

Андан сора бай, жашчыкъны асыраргъа алгъанын халкъгъа хапар этип, аны малын, мюлкюн да кесини къолуна жыйгъанды. Башха байланы жашларыча, ёксюз жашчыкъ да межгитге бара башлагъанды.

Бир кюн ол, межгитден къайтып келе, жолда бир къарылгъашчыкъ​ны, аягъы сынып, учалмай тургъанын кёрюп, аны алып, хызенине салып, юйюне келгенди. Ол, аны байгъа кёргюзтмей, аягъын байлап, къой бауда уячыкъ этип, ол сау болгъунчу, анга аш-суу берип тургъанды.

Бир кюн бай, къой бауда къарылгъачны кёрюп: «Мени къой бауумда къарылгъач уя жокъ эди, бу къайдан чыкъгъанды? Неди бу аягъыны байланнганы да?» – деп, кеси аллына сагъыш этгенди. 

Ингирде жашчыкъ, юйге келип, ашап-ичип, эшикге чыгъып кетгенди. Бай да, аны ызындан жашыртын барып, жашчыкъ, къарылгъачны къолуна алып, гыржынны ургу этип, ашата тургъанын кёргенди.

Аны алай кёргенлей, бай, ачыуланып: 

– Мен сени адам этейим деп, неллай бир кюрешдим эсем да, къыйы​ным зыраф болгъанды! Адам болсанг, сен къарылгъачха къолунгу да ти​йирмез эдинг. Къарылгъачынгы да ал да, юйден къора, мени кёзюме экинчи кёрюнме! – деп, чурум тапханы бла, жашчыкъны къыстап ийгенди.

Жашчыкъ, къарылгъачны да къолуна алып, къайры барырын билмей, аллы айланнган жерге кетгенди. Барып-барып, бир дорбунлагъа жетип, алайда къарылгъачланы жырлагъан тауушларын эшитип, тохтагъанды.

«Иейим да къояйым къарылгъачны, барып, дорбунда къарылгъачлагъа къошулсун», – деп, башчыгъын сылап, жерге салгъанды.

Олсагъатдан къарылгъач, адамча сёлешип: 

– Сен мени, ёлюр жеримден къалдырып, юйюме алып келдинг, мен да санга игилик этерге керекме. Ма санга саугъагъа, – деп, бир гитче чокъуракъчыкъны бергенди. – Бу чокъуракъчыкъ сени бир кюнюнге жарар, муну жетдиргенинглей, не эртте ёлген да, бурунча, сау боллукъду! – деп, къарылгъач, учуп, башха къарылгъачлагъа къошулгъанды. 

Жашчыкъ, къарылгъач берген чокъуракъчыкъны да къол жаулугъуна тюйюп, хуржунуна салып, жолну кетип тебирегенди. Бара-барып, жолну бир жанында бир жилян къабукъну кёргенди.

– Керти, айтханыча, чокъуракъчыкъ ёлгенни сау этерик эсе, бир кёрейим, – деп, чокъуракъчыкъны алып, жилян къабукъгъа жетдиргенлей, жилян къабукъ сау жилян болуп къалгъанды. 

– Сен мени сау этдинг. Энди мен да сенден къарыууму аярыкъ тюйюлме, къыйынлыкъ жетсе, ма бу сёзлени айтып, мени чакъыр, – деп, жилян жашчыкъгъа сёзле юйретгенди.

Жашчыкъ, анга да къууанып, жолну кетип бара, жолда бир ёлюп тургъан бал чибинни кёрюп, чокъуракъчыгъын жетдирип, аны да сау этгенди. Бал чибин, сау болгъанына къууанып, жашчыкъгъа ыразылыгъын айтып, сыртындан бир гитче тюкчюгюн алып, аны берип: 

– Санга къыйынлыкъ жетсе, тюкчюкню къабындыр, олсагъатдан жетип, мен санга болушурма, – дегенди.

Жашчыкъ, бал чибинни тюгюн да къол жаулугъуна тюйюп, жолну кетип тебирегенди. Барып-барып, бир терен хансха жетип, солургъа олтургъанды. Олтуруп, бир кесек солугъанлай, дагъыда туруп, терен ханс​ны кетип бара, ханс тюбюнде адам сюеклени кёрюп, баш сюекге чокъуракъчыкъны жетдиргенлей, секирип бир чырайлы жаш ёрге тургъанды. Жашчыкъ, аны кёргенлей, бир да мардасыз къууанып: «Энди нёгерим болду, бирге айланырбыз», – деп, кёлюне алай келгенди. 

– Сен мени къалай сау эталдынг? – деп соргъанды сау болгъан жаш. 

Жашчыкъ, ишни болушун башдан-аякъ айтып, ангылатханды.

– Мен да кесими къалай ёлгеними айтайым, – дегенди жаш. – Мен байны жашы эдим, атам мени отуннга ийгенлей, чегетде эмегенлеге тюбеп, ала мени анда ёлтюрген эдиле. андан сюеклерим былайгъа къалай келгенлерин билмейме. Энди ёмюрюмде сенден айырыллыкъ тюйюлме. Сен къалайгъа барсанг, мен да алайгъа барлыкъма.

Жашчыкъ аны айтханына къууанып, экиси да жолгъа чыгъып, кетип тебирегендиле. Барып-барып, бир къошха жетип, кече къалыргъа тохтагъандыла. Жатарны аллы бла сау болгъан жаш жашчыкъгъа айтханды: 

– Экибизни бир бирибизден башхабыз жокъду, ёмюрге бир бирибизден айырылмаз нёгерле болгъанбыз, жангыз бюгечени чокъуракъчыкъны манга бер. 

Жашчыкъны кёлюне жукъ келмей, чокъуракъчыкъны жашха бергенди. Эрттенбла жашчыкъ чокъуракъчыкъны бер десе, ол, жууап къайтармай, ышарып къойгъанды. Экиси да алайда дагъыда бир кече къалып, эрттенбла атланып тебирегендиле. Кёп заманны айланып, экиси да, суусап болуп, ичерге суу тапмагъандыла. Кёп заманны суу излеп, ахырында бир терен къуюгъа жетгендиле. Къуюну къатында жип бар, челег’а жокъ. Алайда жаш жашчыкъгъа айтханды:

– Сен менден гитчесе, мен сени жип бла салындырайым. Сен суу алгъанлай, тартып, чыгъарырма.

Жашчыкъ, ол айтханны этип: 

– Сууну не бла аллыкъма? – деп соргъанды жашха.

– Бёркюнг бла ал да, бери узат, – дегенди ол. 

Жашчыкъ, бёркюн толтуруп, суу алып, жашха бергенлей, жаш, аны алып, кесин сау этген жашчыкъны чыгъармай, жип бла къуюгъа бошлап, кеси да кетип къалгъанды. Ол кетгенлей, къуюгъа бир атлы атына суу ичирирге къайтханды. Жашчыкъны кёрюп, къуюдан чыгъаргъанды. Ол, атына да суу ичирип, жашчыкъны да ат артына миндирип, экиси да салып бир шахаргъа баргъандыла. Алайда атлы, тохтап, жашчыкъны ат артындан тюшюрюп, айтханды: 

– Сен былайда олтуруп тур, мени шахарда тюбер жерлерим барды, къайтып келип, сени юйюме ала кетерме, мени бла турурса, – 
деп. 

Жашчыкъ, ол келгинчи, шахарда бир кесек айланайым деп, ары киргенлей, ажашып, атлы къойгъан жерни табалмай, аны бир башха орамда излеп айланнганды. Кёп турмай атлы, келип, жашчыкъны тапмай, юйюне кетип къалгъанды. 

Жашчыкъ, кёп айланып, ач да болуп, къалайгъа барыргъа билмей, солургъа олтургъанды. Бир заманда кеси чокъурагъы бла сау этген, кесин къуюгъа атып кетген жашны, бир ариу атха да минип, биргесине да кёп нёгери бла келе тургъанын кёрюп, жашчыкъ аллына чапханды. Аны алай кёргенлей, жаш, атын къамичи бла уруп, кёзден ташайгъанды. Жашчыкъ аны къайдан билсин, ол, жашчыкъны чокъуракъчыгъын шахарны ханына берген эди. Ол хан а, чокъуракъчыкъгъа асыры къууаннгандан, аны кесине ёзюр этген эди.

Жаш, атын чапдырып барып, ханнга былай айтханды: 

– Сени шахарынга бир аманлыкъчы келгенди, аны ёлтюрмесенг, ол шахарда кёп хатала этер, – деп.

Хан, кесини ёзюрюню айтханына ийнанып, жашчыкъны тутдуруп, шахарны къыйырында бир терен уругъа атдыргъанды. Жашчыкъ, терен уруну тюбюнде ёлюрге тебирегенин билип, жилянны юйретген сёзлери эсине тюшюп, ол сёзлени айтханлай, «шып» деп, жилян жетгенди.

– Мен уруда ёлюрге тебирегенме, манга урудан чыгъаргъа болуш! – 
деп тилегенди жашчыкъ жиляндан.

– Сен манга этген игиликни мен да санга этейим. Бусагъатдан барып, ханны къызын къабайым. сен мен юйретген сёзлени, унутмай айтсанг, ханны къызы сау боллукъду. Сенден сора аны сау эталлыкъ киши жокъду. Сен, не къарыуунгу да салып: «Ханны къызын мен сау этерикме!.. Ханны къызын мен сау этерикме!..» – де да къычыр, – деп, сёзле юйретип, жилян кетип къалгъанды.

Олсагъатдан барып, жилян, ханны юйюне кирип, аны жукълап тургъан къызыны аягъындан къапханды. Ханны къызы къычырыкъ этип, жиляп уянннганды. Олсагъатдан халкъ, басынып, къызны аягъы кёбюп баргъанын кёргендиле. Хан, шахарны ичинде билгичлени, бирин къоймай, чакъырып, дарман этдиргенди. Алай а къыз амандан-аманнга баргъан болмаса, анга кишини дарманы жарамагъанды. Къызы тамам ёлюрге тебирегенин танып, хан шахаргъа къоду къычыртханды:

– Мени къызымы ким сау этсе, аны анга берликме! – деп. 

Жашчыкъ уруну ичинден, кючюн аямай: 

– Ханны къызын мен сау этерикме! Ханны къызын мен сау этерикме! – деп къычыргъанын сюрюучю жашла эшитип, ханнга айтхандыла. 

Хан, адам ийип, жашчыкъны юйюне алып келип: 

– Сен мени къызымы сау эталлыкъмыса? – деп соргъанды.

– Эталлыкъма, – дегенди жашчыкъ.

– Алай болса, къызымы санга береме, – деп, хан ёле тургъан къызына жашчыкъны алып баргъанды. 

Жашчыкъ, къызны къатына барып, жилян юйретген сёзлени айтханлай, олсагъатдан къыз сау болуп къалгъанды. Хан, бир да мардасыз къууанып, жашчыкъгъа сыйлы кийимле кийдирип, шахарны ичинде эм иги юйге салгъанды.

Ол хапарны эшитип, ханнга ёзюр болгъан жаш, келип, ханнга былай айтханды: 

– Сен айланнган садакъачыгъа, уялмай, къызынгы къалай берликсе? Ол жер-жерде аманлыкъ этип, тюйюле айланнган бир затды. Не юйю жокъ, не акъылы жокъ, ыйлыкъмай, къызынгы анга къалай берирсе?

– Да мен къызымы сау этген адамгъа берликме деп сёзюм барды, – 
деп, хан ахсыннганды.   

– Мен анга хыйла табайым, сен къызны, анга бермей, сюйген жеринге берирча, – дегенди ёзюр. – шахарны ичинде сени къызынга ушагъан тёрт къызны чакъырт да, бешисине да бирча кийимле кийдирип, бетлерин жабып, бир жерге сюе. Андан сора жашчыкъны чакъыр. Ол сени къызынгы, танып, алаллыкъ тюйюлдю. Аны бла, къызынгы бермей къутулурса.

Хан, ёзюрню айтханын жаратып, ол айтханча этерге дегенди.

Жашчыкъ, аланы хыйлаларын эшитип, бал чибинни тюкчюгюн къабындыргъанлай, олсагъатдан бал чибин учуп жетгенди. Жашчыкъ, ишни башдан-аякъ чибиннге айтып, ангылатып:

 – Манга болуш, – деп тилегенди.

Бал чибин, бир кесек сагъыш этип, айтханды: 

– Къызланы алып келип тизгенлей, мен ханны къызыны башына къонарма, мен къоннганны сермеп, къолтугъундан таукел тутуп, башха къызладан бир жанына айыр, бир да къоркъма, ханны къызын сен аллыкъса, – дегенди.

Кёп турмай, беш къызны орамда сюеп, жашчыкъны чакъыргъандыла. Жашчыкъ, келип, таукел, сермеп, бал чибин башына къоннган къызны, къолтугъундан кирип, башха къызладан бир жанына айыргъанды.

– Не кёп кюрешсек да, жазыуу мынгады, – деп, хан, къызын жашчыкъгъа берип, эм иги юйлерине салгъанды.

Кёп турмай жашчыкъ тургъан юйге ханнга ёзюр болгъан жаш, келип, жашчыкъгъа жиляп: 

– Мени санга этген аманлыкъларымы кеч! Санга игилик этерге керек болгъанлай, аманлыкъ этгеними кёч! – деп, жашчыкъны аякъларына баш ургъанды.

Аны сёлешген сёзлерин эшик сакълагъан гёзетчиле эшитип, барып, ханнга айтхандыла. Хан, ёзюрюн чакъырып: 

– Сен мени киеуюмю юйюнде не сёлеше эдинг? – деп соргъанды.

– Ол мен санга берген чокъуракъчыкъгъа сени киеуюнг меникиди дей эди да, мен, ачыуланып, аны бла аны ючюн даулаша эдим, – дегенди ёзюр.

– Мен кесим сёлешейим аны бла, – деп, хан жашчыкъны чакъыргъанды. 

Жашчыкъ ишни башдан-аякъ, бир сёзню да не къошмай, не къоратмай, юйден къысталгъанындан башлап, барын да ханнга айтып, ангы​латханды.

– Барын да алдайды! Кеси къурап айтады! – деп, ёзюр къычырыкъ этгенди.

– Сен къычырма, мен чокъуракъчыкъ кимники болгъанын бусагъат билейим. Къолунгу чокъуракъчыкъгъа тийир, – дегенди хан ёзюрге.

Ёзюр къолун чокъуракъгъа тийиргенлей, къолу къара кёмюр болуп къалгъанды. Андан сора хан, чокъуракъны жашчыкъгъа берип:

– Ёзюрню къолуна тийир, чокъуракъ сеники эсе, ёзюрню къолу бурунча сау болур, – дегенди.

Жашчыкъ чокъуракъны ёзюрню къара кёмюр болуп тургъан къолуна жетдиргенлей, аны къолу, бурунча, сау болуп къалгъанды.

Алайда хан, жашчыкъны тутхучлу, тюз адам болгъанын ангылап, аны этген игиликлерин билмей, игиликни орунуна аманлыкъ этип айланнган ёзюрню олсагъатдан, къолун-аягъын байлатып, шахарны къыйырында жашчыкъ атылгъан терен уругъа атдыргъанды.

МАРАЛНЫ ЖАШЫ

Эртте-эртте бир киши бла бир къатынны жангыз бир жашчыкълары болгъанды. Бир кюн киши чалгъы чалыргъа кетгенди. Къатын да юй жумушуна къарай тургъанлай, жашчыкъ тас болуп къалгъанды. Киши чалгъыдан келгенлей, жашчыкъны киши да, къатын да жайылып излегендиле. Алай болса да, тапмагъандыла.

Жашчыкъ, ажаша барып, чегетге киргенди. Чегетде ол бир маралгъа жолукъгъанды. Жашчыкъ, маралгъа къолчугъун узатып, сылагъанды. Марал да анга илешгенди. Тамам кесини баласы кибик кёргенди. Маралны бир балачыгъы болгъанды. Ол марал, балачыгъына да, жашчыкъгъа да сют ичирип, аланы асырап тургъанды. Алай бла, жашчыкъ уллучукъ болгъанды. Жашчыкъ, маралны балачыгъыча, тёрт аякъланып жюрюрге юйреннгенди.

Ол чегетни иеси бир хан бар эди. Бир кюн ханны уучулары жыйылып уугъа барыргъа хазырланнгандыла да, жолгъа чыкъгъандыла. Чегетни къыйырындан киргенлей, суу боюнунда сют иче тургъан жашчыкъны кёргендиле. Марал, жашчыкъны сыртындан тюшюрмегенлей, чегетге сингип кетгенди. Уучула, ызларына къайтып, ханнга хапар айт​хандыла. Хан уучуларына быллай буйрукъ бергенди:

– Ол жашчыкъны тапмай, ызыгъызгъа къайтмагъыз.

Уучула чегетге жайылгъандыла. Бара-барып, бир таша жерчикде марал отлай, жашчыкъ да жукълап тургъанын эслегендиле. Уучула, садакъ атып, маралны ёлтюрюрге кюрешгендиле, алай а марал къачып кетгенди. Жашчыкъны алып, ханнга келтиргендиле. Ханны аны тенгли бир жашчыгъы болгъанды. Экисин да хан бирге асырагъанды. Жашчыкъ адам тилге юйрене башлагъанды. Талай замандан жашчыкъла ёсгендиле.

Ханны жашындан эсе да маралны жашы ариу, уллу, акъыллы болгъанды. Хан башха элден бир байны эки эгиз къызын экисине алгъанды да, саулай дуниягъа белгили бир къурманлыкъ этгенди.

Алай а жаш хаман терен сагъыш этип, мудах болуп тургъанды. 

– Нек мудахса огъесе мени жаратмаймыса? – деп соргъанды бир кюн бийчеси.

– Сени уа жаратама, кесими жаратмайма ансы, – дегенди жаш.

– Нек сора?

– Да мени атам-анам бар эдиле, ёлген-сау эселе да, хапарым жокъду.

– Атангы-анангы излемесенг, мен да жаратырыкъ тюйюлме, – дегенди къатыны жашха.

Сора экиси да бирге, излеп, жашны атасын-анасын да, маралны да тапхандыла. Сора уллу къууанч этгендиле. Алай марал, хар ай сайын алагъа келе турургъа айтып, артха, агъачха, кетип къалгъанды дейдиле.

КЪЫЙЫН ЖАЗЫУЛУ КЪЫЗ

Бир жашны къатыны да, эгечи да бир бири бла жарашмагъандыла. Къатын аман адам болгъанды. Юйюнде сауутланы сындыргъанды, жашны жамычысын, отха атып, кюйдюргенди. «Эгечинг этгенди», – деп, эрине уа алай тил этип тургъанды.

Ол жашны бир иги аты болгъанды. «Муну эшикге жибермегиз, бау​ну эшигин да ачмагъыз», – десе, барып, бауну эшигин да ачып, атны да къыстап айланнганды ол къатын. Не палахны да этип, эгечине атаса да, жаш эгечине хыны этмегенди. Ол къатынны бир ариу жашчыгъы болгъанды. Ол, къызны жюлгючюн урлап, кесини жашчыгъыны боюнун кесип, бичакъны да къайын къызыны жыйрыгъыны хуржунуна салгъанды.

Сора, эрини келе тургъанын кёргенинде, «ах, ох» деп, жилягъанды.

– Не болгъанды, не палах болуп, жиляйса? – деп соргъанды жаш. 

Ат-бет ата
: 

– Ма ол уялмаз эгечинг, этген ишлери кёлюне жетмей, жашчыкъны боюнун кесип къойгъанды, – деп жилягъанды жашны къатыны, терслиги болмагъан къайын къызындан тил этип.

Сора жаш да, чыдамайын, элни къартын жыйып: 

– Этигиз эгечиме шериатны оноуун, ма бу къатынны айтханын эшитесиз, – дегенди. 

Эл жыйылып, оноу этгендиле: «Кёзлерин байлап, чегетге, элтип, къолларын да кесип, анда атып келигиз, анда муну бёрюле ашарла», – 
деп оноу этгендиле. Айтханларыча да этгендиле.

Къыз, агъачны ичинде, къоллары кесилип, энди ёлеме да ёлеме, къая тапсам да, суу тапсам да, секирип, ёлюрем деп, излей тургъанлай, бир жаш, уугъа айлана келип, аны кёргенди.

– Не затса, не айланаса, былай жарлы болуп?– деп соргъанды ол. 

Болгъан затны барын, жукъ къошмай-къоратмай, айтханды къыз. Жаш ол къызны сёзюнден, аны терслиги болмагъанлай, ишни барысы да къатындан чыгъып айланнганын ангылагъанды. Кёлегин жыртып, ит тили чапыракъла бла къызны къолларында жараларын байлап, азы​гъындан да кеси къолу бла ашатып:

– Сен былай тур, мен бусагъат бир ат алып келейим, – деп, кетип, ат алып келип, къызны юйюне элтгенди. 

Юйде къолларына къарап, сау этип, жаш эгечи кибик, атасы-анасы да кеслерини балаларыча кёрюп, тутхандыла. Ол да юйге къарыууна кёре жарап тургъанды.

Атасы-анасы жашларына айтхандыла: 

– Бизни ыразы этерик эсенг, бу къызны ал. Муну Аллах санга жазгъан болур, къоллары ючюн къарама, ол этерик ишни кимге болса да башха адамгъа этдирирбиз.

Уучу жаш къызны алгъанды. Къызны къарыны болгъанды.

Бир кесек заман озгъандан сора, жашны аскерге излегендиле да, ол ары кетгенди. Ол къыз а бир ариу жашчыкъ тапханды. Жашларына аскерге атлы ийгендиле, къагъыт берип.

Ийген адамлары, бара-барып, кече жолда къызны къарындашыны юйюнде къалгъанды. Да сора ол мурдар къатын соргъанды: 

– Къайдан келесе, къайры бараса? – деп.

– Уучу, уугъа баргъан эди да, агъачда эки къолу да болмагъан бир къызны тапхан эди. Къарап, сау этип, аны алгъан эди. Энди ол жашчыкъ тапханды да, къагъыт алып барама сабийни атасына, – дегенди.

Къатын, боза-аракъы ичирип, жашны эсиртип, къоюнундан атасы-анасы жашха ийген къагъытны алып, аны жыртып: «Жашым, терс болдукъ биз, санга ол къатынны алдыргъаныбыз ючюн. Къатынынг бир ит кючюк тапханды. къалай этерге билмейбиз, эл да башыбызны ёрге кётюртмейди. Алай айтадыла адамла: «элтип, кючюгюн да, кесин да ызына атыгъыз!» – деп. Къалай этерге билмей турабыз, алай а, санга сормай, ол ишни эталмайбыз», – деп жазгъанды да, атлы жашны хуржунуна салгъанды.

Уучу жаш, къагъытны окъуп, мудах болгъанды, алай болса да: «Мен баргъынчы, турмагъа къоюгъуз, мен тёрт айдан барлыкъма», – деп, атасына-анасына къагъыт жазып, келген жашха бергенди.

Ол атлы жаш, къагъытны да алып, ызына къайтып келе тургъанлай, биягъы къатында кече къалгъанды. Къатын, биягъынлай, атлыны эсиртип, хуржунуна узалып, къагъытны окъугъанды. Аны да жыртып, кесича: «Мени да сакъламай, хапарыбыз андан да узакъгъа жайылгъынчы, къызны юйден къоратыгъыз», – деп жазгъанды.

Атлы жаш, жукъ да билмей, элтип, къагъытны уучу жашны атасы бла анасына бергенди.

Жашларыны алай жазгъанына къартла бек сейирсинип, алай а башха мадарлары болмай, жашны айтханын этип, келинлерин юйден къоратхандыла.

Жаш, айтханыча, тёрт айдан юйюне келгенди. Келсе – къатыны юйде жокъ. Сора къартла аны хапарын айтхандыла. Алайда эки къаууму да бир бирлерине жазгъан къагъытлары къолларына тюшмегенлерин билгендиле. Сора, къагъыт жюрютген жашны чакъырып, соргъандыла: 

– Не этгенсе къагъытланы? – деп.

Атлы жаш а не айтырыкъ эди: 

– Экигизни да къагъытларыгъызны келтирип берген эдим къолларыгъызгъа, – деп жууап этгенди.

Сора уучу жаш, ишекли болуп, соргъанды: 

– Жолда кече къайда къалгъан эдинг? – деп.

Ол да айтханды хапарын.

– Къатын бек сыйларгъа кюрешген эди мени, аракъы, боза да ичирип, – дегенлей, уучу жаш олсагъатлай билгенди не палах да бу къатындан чыкъгъанын. 

Уучу жаш, къагъыт жюрютюучюню да алып, ол кече къалгъан юйге баргъанды. Сора къарындашына эгечини хапарын башындан-аягъына дери жарашдырып айтханды. Андан экиси да къызны излерге жолгъа чыкъгъандыла.

Къоллары болмагъан къыз а, бара барып, сабийчигин да сыртына къысып, суусап болгъанында, аллына тюбеген суугъа ийилип, суу ичеме дегенлей, сабийчиги, сыртындан тайып, суугъа тюшюп кетгенди. Къатынчыкъ да, суу ызында ары бла бери чабып, къычырыкъ эте, не этерге билмей тургъанлай, бир жанындан бир къарт киши чыкъгъанды, чыммакъ сакъалы белине жете. Къарт айтханды: 

– Къызым: «О Аллах, сен болуш!» – де да, суугъа таукел узал, – 
дегенди.

Сора къатын, къартны айтханын этип: 

– О Аллах, сен болуш! – деп, къолларын суугъа узатханлай, сабийчикни алып къойгъанды. 

Сабийни къолуна алгъанлай, эки къолу да битип къалгъандыла. Къыз, къууанып, айланып, къартха къууанчын билдиреме деп, къараса – къарт думп болуп тура.

Къыз, къууанч тыпырлы болуп, жети жол айырылгъан жерде бир тёбеде олтуруп, солугъанды. Сора, сагъыш этип: «Энди бир элге барайым да, кече анда къалырма, сабийими кёрсе, ким болса да, жазыкъсынып, юйге къояр», – деп, тебирегенди. Жолда бара тургъанлай, аллына эки атлы тюбегендиле. Атлыла жютю къарасала жолоучугъа, ол а была излеп айланнган къыз, алай а, ала излеген къызны къоллары жокъ эди, муну уа къоллары бар.

Жашла, атдан тюшюп, къызны да олтуртхандыла.

– Эгечим, къайдан келесе? Къайры бараса? Кимсе сен? Хапар айт бизге, – деп, хапар соргъандыла.

Сора къыз жарашдырып хапарын айтханды. Келинини хапарын да, къолларыны хапарын да, жашчыгъыны хапарын да. Сора анда бир бирлерин таныгъандыла. Юйлерине къайтып келгендиле да, алагъа аманлыкъ излеген къатынны юйден, элден да къыстап, сау-эсен жашап къалгъандыла.

ПАТЧАХ БЛА КЪОЯНЧЫ ЖАШ

Болгъан эсе, болмагъан эсе да, аны билген бюгюн жокъду. Эртте-эртте бир узакъ жерде юч жашы бла бир жарлы тышириу жашагъанды дейдиле. Жашаулары къыйын болгъанды, худур билямукъ бла кечиннгендиле. Жашлары, ёсюп, уллу жашла болуп, къарыу-кюч келгенде, сагъыш эте кетгендиле да: «Жолгъа чыгъайыкъ, жер-суу кёрейик, аллай насып болуп, жашауубуз игиге айланып къалса уа», – дегендиле.

Сора жашланы таматасы бир эрттенликде анасына:

– Анам, манга бир кюл гюттючюк этсенг эди, мен да, дуниягъа айланып, кесими бир сынар эдим. Манга аталгъан да бир насып бар эсе уа, – дегенди.

Ана жашына къоркъгъанды, жилягъанды, алай не этсин: «Жетген киши мени этек тюбюме кирипми турлукъду?» – деп сагъыш этгенди да, ыразылыгъын бергенди. 

Анасы этген кюл гюттючюкню да бир жамаулу хуржунчукъгъа салып, тамата жаш жолгъа чыкъгъанды.

Таула бла, тюзле бла бара, сууладан ёте, арыгъанды да, тёгерекге къарагъанды. Къараса – жол жанында бир тюкгюшчюк сюелип. «Иги болду», – деп, жаш, тюкгючге олтуруп, хуржунундан гюттючюгюн чыгъарып, ауузуна элтгенлей, бир чычханчыкъ, тюккюч тюбюнден чарт​лап чыкъгъанды да: 

– Ай, жигит, бир къабынчыкъ берсенг а, – деп тилегенди. – Жети кюн болады тилиме жукъ тиймегенине.

– Жети кюн угъай, жети жыл да болсун, манга андан не?! Кёрмеймисе, бу кесиме да азлыкъ этип тургъанын, кет былайдан, – деп, аны къыстап къойгъанды жаш.

Чычханчыкъ, мудах болуп, ызына айланып, тешигине, кирип кетгенди. 

Жаш да, гюттючюгюн ашап, алайдан узакъ бармай жортхан шорха суучукъдан ичип, жолуна тебирегенди. Иги кесекни барып, жаш бир уллу шахаргъа жетгенди. Тёгерекге къарай, сейирсине баргъанды да, бир уллу, ариу юйню аллына келип сюелгенди. Жаш, ёмюрюнде быллай юй кёрмегени себепли, бу журтха сейир этип, кёп тургъанды.

Ол да алай сюелип, тамашагъа къарай тургъанлай, жашны юсюне патчах кеси чыгъып къалгъанды. Жаш бла саламлашып, патчах анга:

– Не айланаса, не жюрюйсе? – деп соргъанды.

Жаш, хапарын айтханды да:

– Бу патчахлагъа тийишли ариу юй кимники болур? – дегенди.

– Мени, – деп, хыйла ышаргъанды патчах.

– Сора сен патчахса! Нечик иги болду санга тюбегеним! Манга бир жумуш буюрсанг эди, мен иш излей айланама, – деп, къууаннганды жаш.

– Да кел, жюз къояным барды да, сени алагъа кютюучю этейим, – 
дегенди патчах. – Отлар жерге сюр да, иги къарай тур. Бир деп бирин тас этсенг, башынгы кетерирме!

Алай бла, жаш ишге тохташханды. Танг атханлай, бир жарыкъ макъамны да мурулдай, къоянланы отлаугъа сюргенди. Къоянла уа не – 
бири ары, бири бери болуп, бирер жары чычылгъандыла.

Жаш бек абызырагъанды. Абызырагъанлыкъгъа не – ары-бери чап​ханды, къайдан туталсын жюз къоянны?! 

– О, мен харип, о, мен жазыкъ! – деп, ахтыннганды жаш. 

Сора, патчахдан къоркъуп, башын сакълар умутда, келген жолу бла артха къачханды. 

Юйюне кючден-бутдан жетип, тамата жаш къарындашларына къоян​чы патчахны хапарын айтханды. Ол заманда ортанчы къарындаш:

– Мен да бир барып кёрейим патчахха, ким биледи, мени насыбым тутарыкъ эсе уа! – дегенди да, тебирегенди.

Анасы анга да жол азыкъгъа кюл гюттючюк этгенди. Ол да, тамата къарындашыча, жолда бара, арыгъанды да, солуюм деп, биягъы тюкгюшчюкге олтургъанды. Сора, гюттючюгюн чыгъарып, къабайым дегенлей, тюкгюч тюбюнден биягъы чычханчыкъ чыкъгъанды. 

– Ай, жигит, бир къабынчыкъ берсенг’а, – деп тилегенди ол.

– Кесим да тоярыкъ тюйюлме бу гитче гюттючюкден, мындан да не юлюш излейсе сен, – деп, ол айып этип къойгъанды.

Чычханчыкъ да, мудах болуп, тешигине кирип кетгенди. 

Ортанчы къарындаш, шахаргъа жетип, патчахха тюбеп, тюз таматасыча болуп, баш къутулта, юйюне къачханды.

Аланы ызларындан:

– Энди мени кезиуюмдю! – дегенни да айтып, кичи къарындаш жолгъа чыкъгъанды. 

Ол тюкгюшчюкге жетгенинде, биягъы чычханчыкъ: 

– Гюттючюгюнгден юлюш бер, – деп тилегенди.

Кичи жаш халал адам эди: 

– Берейим, нек бермейме, гитчечигим, – дегенди да, гюттючюгюнден чычханчыкъгъа юлюш этгенди.

– Сау бол. Сен да менден саугъагъа бу сыбызгъыны ал, болушлукъ керек болса, сызгъырырса, – деп, тойгъан чычханчыкъ жашха сыбызгъы бергенди.

Жаш: «Хайыры болмаса да, бу сыбызгъыны хатасы да болмаз», – 
дегенди да, аны хуржунуна атып, жолгъа тебирегенди.

Жаш, патчахны юйюне жетип, экинчи кюн эрттенликде къоянланы отлаугъа сюргенди. Ала, биягъыча, тёрт жанына къуюлгъандыла.

Сыбызгъы эсине тюшюп, жаш, аны чыгъарып, сызгъыргъанды. Алайлай битеу къоянла бир жерчикге жыйылгъандыла. Ингирде жаш къоянланы сюрюп келгенде, патчах сейир этгенди. Сора хыйла акъыл этип, сюрюучю жашха къызын жибергенди. Патчахны къызы:

– Манга бир къоян бер, – деп тилегенди жашдан. – Бермесенг, атам экибизни да баш токъмакъларыбызны кетерликди!

Ол заманда, чычханчыкъ, чабып алайгъа жетгенди да:

– Къоркъма, бер тилегенин, ишни мен тап этерме, – дегенди жашны къулагъына.

Жаш къызгъа къоянладан бирин тутуп бергенди. Къызчыкъ къоянны атхан машокну тешип, чычханчыкъ къоянчыкъны ычхындыргъанды. Орунуна уа топуракъчыкъ къуйгъанды.

Ингирде жаш, къоянларын да сюрюп, къайтып келгенде, патчах:

– Жаш, сен не берген эдинг къызгъа? – деп соргъанды босагъадан. 

– Къоян, – дегенди жаш.

– Къызчыкъ, не берген эди бу жаш санга?

– Къоян берген эди, атам, бир къоян!

Сора патчах сейирге къалгъанды: «Менде аллай сюрюучю болмагъанды – къоян берип, бирин да тайдырмагъан!»

– Айт, не сюйсенг да, берейим! – дегенди ол жашха.

– Иш хакъыма алтын берсенг, ыразы боллукъ эдим, – дегенди жаш.

Олсагъатлай патчах, жашха деп, уллу арбаны алтындан толтурургъа буйрукъ бергенди. Кичи жаш ол ауур арбаны арбазгъа кийиргенде, бары да сейирге къалгъандыла. Жаш, къурманлыкъ этип, саулай элни ачын-жаланнгачын да къууандыргъан эди дейдиле.

АЙКЪЫЗ

Кяхарбатны жалан эки сабийи бар эди, аланы да тюз атларын айтып киши эшитмегенди. Къызына: «Ай, къыз», жашына да: «Ай, жаш!» – 
деп къычырыучу эди. Аны себепли къызыны аты да «Айкъыз» болуп къалгъан эди. Ол къызчыкъ, гитче заманчыгъындан окъуна, къатынланы араларына кирип, ала айтхан сейирлик таурухлагъа тынгыларгъа бек сюйюучю эди. Артыгъыракъда Айны ашаргъа чапхан Желмауузну таурухуна сейирсиниучю эди. «Желмаууз да къыз болгъанды, ол Айгъа чабаргъа базыннган, мен а Айгъа чыгъаргъа нек базыналмайма?» – деген оюмла Айкъызны башына терк-терк келе эдиле.

Бир кюн эрттенликде Айкъыз, терезеден кюн чыкъгъан жанына къарап, олтуруп тургъанлай, кюн аны кёзюне эки болуп кёрюндю. «Бу мени кёзюме былай нек кёрюнеди?» – деп, Айкъыз кёзчюклерин иги сюртюп къарады. Кюн, адам сыфатлы болуп, Айкъызгъа ышарды. Иги эс жыйып къараса, кюн бек къызылдан алтын бетлиге айланып, таудан иги да ёрге кётюрюлюп, терезени мияласын жылытып тура эди. «Мен былайда олтургъанлы, кюн иги кётюрюлдю кёреме», – деди Айкъыз кеси кесине.

Кёп да бармай, Кюн кёзю Айкъызгъа саугъа узата башлады. Кюн Айкъызгъа алтын сынжыр узатды. Ол алтын сынжыр, созула келип, Айкъызны терезесини аллына жетди. Энди сынжырла эки да болдула. Ол алтын сынжырланы бирер къыйырлары Кюнню кесине бегитилип, бирси къыйырларына да алтын тегенечик тагъылып тура эди. Алтын тегенечик Айкъыз кеси ишлетген гыллыучаны кеси кибик эди. Тегенечик терезе аллында ары-бери чайкъалып, Айкъызны учаргъа чакъыра башлады. Айкъыз, терезеден атлап, кесин ариу жарашдырып, тегенечикге олтурду.

Быллай чууакъ кюн, гыллыучада учханны не хатасы барды? Жатма тюбюнде кесин чибинлеге ашата тургъандан эсе, алтын сынжырлы гыллыучада учхан кёп да игиди.

Сынжырла Айкъызны учура-учура, бийикден-бийикге алып барадыла. Анда, тауладан да ёргеде, къалай игиди! Тёп-тёгерек, кёз тутханда: шахарла, элле, ёзенле, суула, таула, агъачла – барысы да къалай ариу кёрюнедиле! Быллай тамашагъа Айкъыз ёмюрюнде да кёз ачмагъан эди. Ол, эки къолу бла да сынжырладан къаты тутуп, тегенечикге тап олтуруп, тёгерекге сейирсинип къарайды.

Анасы хапарын айтыучу, ол Айгъа учхан къызчыкъны сыфаты аны кёз аллына келди. Сынжырла уа Айкъызны бийикден-бийикге чыгъарып барадыла. Айкъызны тёгерегинде алтын жулдузла, аланы арасында уа, алтын сыргъача, къынгыр айланып, Ай да тура эди. Айкъыз къууанып учады. «Ой, къалай хычыуунду быллай бийикде гыллыуча бла учхан!» – 
деп келеди аны кёлюне. Алай, не зауукъ сынасанг да, оюнну ахыры болмай амалы жокъду. Айкъыз учхандан эриге башлады. Алай ол ариу алтын Айны къолу бла бир тутуп кёрлюгю келди. Сынжырла Айкъызны Айгъа жууукъ элтдиле. Ол сермеп, къолу бла Айны къыйырындан тутуп, секирип, аны юсюне тюшдю. Алтын Айны юсюнде чыкай-чыкай этип ойнай башлады.

Айкъыз да чыкай-чыкай этип ойнай тургъанлай, аллына бир алтын топчукъ тёнгереп чыкъды. Энди къызчыкъ топ бла ойнаргъа тебиреди, ол топчукъну къызчыкъ аягъы бла урса, барып, Айны алтын кюзгюлерине тие эди. Алай эте кетип, ол кюзгюледен бирин сындырды. Ол сыннган кюзгюню ичинден жатмадан чыкъмаучу гурт тауукъ алтын жюжекчиклери бла, гурт-гурт эте, чыгъып келди. Айкъыз ол ариу жюжекчикледен бирин тутаргъа тебирегенлей, гурт тауукъ юсюне айланды. Гурт да къуууп, ол да къачып келе тургъанлай, Айкъыз абынып жыгъылды. Жыгъыла башлагъанында, Айкъыз, сермеп: «Неден болса да, бир затдан тутайым», – дегенлей, къолу Айны терезесине тийди. Эслеп къарагъанында, Айкъыз, къолу бла уруп, терезени да сындырып, бармакъчыкълары да къанай, кеси да биягъы терезе аллында олтуруп тура эди. Кюн а тюшге жууукъ окъуна бола болур эди.

Айкъыз ол хапарын айтса, жатмада къатынла уа: «Кяхарбатны къызы «шыйых» болгъанды, ол кёкге да учады», – деп шыбырдаша эдиле. Айкъыз а кесин керти да Айгъа чыкъгъаннга санай эди. Алай ол алтын сынжырлы гыллыучасы уа энди бир да кёрюнмейди.

АТЛАРЫ
Патчах улуну кюйюзю, хан улуну кюз-

гюсю, Жабагъылыны алмасы. Акъта-

макъны уа къайсы алды? 
 11

Зар къарындашла 
 15

Атасыз туугъан батыр улан 
 22

Чолакъ Бияслан 
 30

Къарт мараучуну хапары 
 40

Бийче къала 
 48

Алтын къылыч бла жинле 
 57

Къантемир 
 64

Къарабие улу Къатхан-Темир 
 68

Жилямукълары алтын бюртюкле болгъан

ариу Гюлчыгъар 
 72

Ёксюз жашчыкъны насыплылыгъы 
 78

Аталары  ёксюз  къызларына  не  этди?

ёксюз эгечле да бир бирлерине не эт-

диле? 
 83

Къоркъмаз Мазан 
 92

Байтал улу Къайтал 
103

Обур къатын 
105

Гужой улу Хажимет 
106

Аламат тайчыкъ 
109

Къозучукъ 
114

Мараучу 
117

саудюгер Чыгырчыкъ 
119

Жарлы бла жилян 
121

Ал-бёрю бла Тут-бёрю 
123

Адамны жазыуу 
125

Къой жилян 
128

Жумалакъ 
129

Ассы къуш 
133

Темир бёрю 
135

Къара къоянчыкъ 
137

Желмаууз 
140

Ашыкъ 
144

Алтын жалкъалы жылкъы 
147

Насыплычыкъ 
152

Мусилия 
158

Жаш бла патчах 
161

Акъ эчкичик 
167

Кюлбулгъаууч 
171

Быжмапапах 
174

Алгъабар 
179

Зынгырдауукъ 
188

Солтан-Герий 
193

Темир-Болат 
199

Бурунсуз Бекир 
202

Сокъур хан 
208

Бешни кичиси Кичи-Батыр 
214

Босхасан 
223

Мусса 
228

Байтал-Батыр 
236

Осуят 
241

Жарлы киши 
245

Залим бла Налмасханчыкъ 
248

Кичи жашны жигитлиги 
252

Къызчыкъ бла къозучукъ 
260

Алсудур бла Сойнали 
264

Юч къыз 
270

Макъа келин 
275

Къызбай жюйрюк 
278

Къаратон ханны ажашып кетген уланы 
291

Маймулат 
297

Салам киши 
302

Айны бла кюнню тутулууу 
303

Тюбю – жилян, башы – къыз 
305

Босхасан бла ханны жашы 
307

Къарауаш къызчыкъ 
309

Обур 
311

Юч жашчыкъ 
314

Харам ата 
317

Залим ханны къызы 
330

Алтын къуш 
333

Жашы бла атасы 
338

Эки эгиз жаш 
341

Хажи-Мырзабек бла сарыуек 
347

Абдул-Керим 
349

Эки ёксюз жашчыкъ 
353

Чыгырчыкъ 
358

Юч къарындаш 
365

Асхат бла аны эгечи 
371

Батыр жаш 
376

Ёксюз жаш бла акъ тай 
388

Къарабий хан бла аны къызы 
395

Харам къарындашла 
399

Шах-Сымайыл 
408

Арслан бла аны сюйген къызы 
412

Хабибуллах бла аны жёнгерлери 
415

Залимханны юч жашы 
418

Къарачач 
422

Гокка ханс 
428

Ёксюз къызчыкъ 
429

Сют кёл 
432

Юч эгеч бла юч къарындаш, сора аланы

сабийлери 
441

Алмачыкъ 
444

Ханны жашы бла жарлыны къызы 
448

Жети къарындаш 
452

Ёксюз къызчыкъны насыплылыгъы 
457

Этген ахшылыгъынг къайтыр 
459

Шамса бла Замша 
464

Ахмат 
468

Ындырбай улу Махамет 
476

Жашчыкъ бла къочхарчыкъ 
478

Юч аякълы атны иеси 
483

Тюш 
490

Хыпыяр 
504

Ханны кичи жашы 
509

«Окъу-сокъу» 
519

Хан бла жашлары 
526

Эки къарындаш бла чыпчыкъчыкъ 
532

Хан улу Мамучачар 
535

Билмез 
541

Ажи-Бежи тауруху 
543

Батыр-Мырза 
546

Ханны юч жашы 
549

Кеси бир къарыш – сакъалы минг къа-

рыш 
553

Хыйлачыны эки юлюшю – башына 
554

Юч жаш бла аталары 
559

Алтынкекел 
561

Ёксюз жашчыкъ 
572

Маралны жашы 
576

Къыйын жазыулу къыз 
577

Патчах бла къоянчы жаш 
580

айкъыз 
582

Карачаево-балкарские народные сказки: В 2 кн. Кн. 2/
Сост. С. А. Мусукаева. – Нальчик: Эльбрус, 2012. – 584 с.

ISBN 978-5-7680-2483-3

ISBN 978-5-7680-2485-7 (Кн. 2)

В настоящем издании наиболее полно представлены карачаево-балкарские народные сказки, являющиеся составной частью духовной культуры этого древнейшего народа Кавказа.

УДК 398.9 (512.142)

ББК 82.3 (2Р-Кара) – 442+82.3 (2Р-Балк) – 442

Литературно-художественное издание

Составитель

Мусукаева Сакинат Азноровна

карачаево-балкарские

народные сказки 

в 2 книгах

книга 2
На балкарском языке
Редактор М. Х. Табаксоев

Художник-редактор Ю. М. Алиев

Технический редактор Н. М. Мокаева

Корректор С. Х. Джулабова

Компьютерная верстка А. Х. Ольмезова

Подписано в печать 28.11.12. Формат 70х1001/16. Бумага офсетная №1. Гарнитура школьная. Печать офсетная. Усл.
печ. л. 47,45. Уч.-изд. л.46,43. Тираж 1000 экз. Заказ № 553

ГКУ «Издательство «Эльбрус»

360051, Нальчик, ул. Адмирала Головко, 6

ООО «Печатный двор»

360000, Нальчик, ул. Калюжного, 1.  
�Масагъат этиу – тюзюн тохташдырыу.





�Машакълыкъ къала – Аллахха тилек этген къала (храм).





�Хууур – терек къоюн.





�Жамычыкъулакъ – аны бир къулагъыны тюбюнде жюз къой сыйыннганды, сакъалыны тюбюнде жюз тууар жатханды.





�Гургум – юркюн.





�Гырын – тешик, къуууш, чунгур.





�Къара – илишан.





�Акъылдан мысхам – телирек.





�Гюрбю кийим – эски жамаулу кийим.





�Мелхум – берекетли.





�Шындык – къатыш-къутуш.





�Зынгырдауукъ – тау жин.





�Ичгери – юйню ичи.





�Кёнчеклик – чабыууллукъгъа барыу.





�Гапына – гебен.





�Зырма битип – къалын битип.





�Саф – сатыр (къарач.).





�Изгилтик – къоркъакъ, сескек.





�Башхартып – айырып, энчи-энчи этип.





�Къазакъ – къул.





� Юзгере – гюрен.





� Учугъу – ууакъ къабугъу.





�Согъум – союм.





�Байкама – сыйлы.





�Къутукъ – къую.





�Тохана – былайда: уллу, къалача, бек юй.





�Мирчи – эркек къозу.





�Къой салгъан – къой айыргъан деген магъанада.





�Тугъай – буруу.





�Къауракъ – сатин.





�Дигиня – орусча: диагональ.





�Алжагъанды – абызырагъанды.





�Ирият – налат.





�Фес бёрк – конус формалы, башында токъмагъы болгъан ёре бёрк.





�Ангарылгъанды – экили болгъанды.





�Майырыша – бюгюле.





�Ат-бет ата – намысын сындыра.

